
МУҚАДДИМА 

Мубрамии мавзуи таҳқиқот. Дар шароити тағйирёбии низомҳои ҳуқуқии 

ҷаҳони муосир, масъалаи ҳамбастагии мутақобилаи ҳуқуқи байналмилалӣ ва 

миллӣ дар фазои ҳуқуқии давлатҳои алоҳида аҳамияти махсуси илмӣ касб 

намудааст. 

Аҳамияти таҳқиқи масъалаи мазкур аз он бармеояд, ки иштироки давлатҳо 

дар муносибатҳои ҳуқуқии байналмилалӣ ба рушди низомҳои ҳуқуқии миллӣ 

таъсир мерасонад, зеро бештар вақт дар амалия ҳангоми иҷрои ӯҳдадориҳои 

байналмилалӣ аз ҷониби давлатҳо зарурат на танҳо бо таҳкими расмии низоми 

ҳуқуқии миллӣ, балки дар онҳо ворид намудани тағйиротҳои назаррас пеш 

меояд. 

Равандҳои муосири рушди муносибатҳои байналмилалӣ нишон медиҳад, 

ки нақши ҳуқуқи байналмилалӣ дар танзими муносибатҳои ҷамъиятӣ ба таври 

назаррас тақвият ёфтааст. Агар қаблан меъёрҳои он ҳамчун принсипҳои умумӣ 

муносибатҳои байни давлатҳоро ба танзим медароварданд, дар замони муосир 

бошад на танҳо муносибатҳои байналмилалиро, балки ба рушди қонунгузорӣ, 

ташаккул ва такмили низомҳои ҳуқуқии миллӣ ва баланд бардоштани 

самаранокии танзими ҳуқуқии дохилидавлатӣ низ таъсири воқеӣ мерасонад. 

Дар чунин шароит мафҳуми татбиқи меъёрҳои ҳуқуқии байналмилалӣ низ то 

андозае тағйир меёбед, чунки сухан на танҳо дар бораи эътирофи онҳо, балки 

механизмҳои ягонаи ҳуқуқӣ ҷиҳати таъмини ҳамоҳангӣ ва самаранокии 

татбиқи меъёрҳои ҳуқуқи байналмилалӣ ва мутобиқ сохтани онҳо ба низоми 

ҳуқуқии миллӣ меравад. Барои татбиқи самаранокии ин раванд, дар баробари 

механизмҳои ҳуқуқии мувофиқ, инчунин лозим аст, ки моҳият ва хусусияти 

фаҳмиши ин раванд аз нигоҳи методологӣ дуруст арзёбӣ гардад. 

Дар илми ҳуқуқшиносӣ аксарияти мутафакирон бар он назаранд, ки дар 

раванди мутобиқсозии меъёрҳои ҳуқуқи байналмилалӣ ва ҳуқуқи миллӣ 

тағйирот на танҳо ба матни санадҳои меъёрии ҳуқуқӣ балки дар сохтори 

санадҳои ҳуқуқӣ, тарзи тафаккури ҳуқуқӣ, ва ҳатто ин раванд ба тағйири 

амалияи миллии татбиқи ҳуқуқ низ таъсир мерасонад. Аз ҷумла, таъкид 



5 
 

мегардад, ки «ҳуқуқи байналмилалӣ худ ба худ амал намекунад, балки 

тавассути низоми ҳуқуқии дохилидавлатӣ татбиқ мегардад, ки дар ниҳоят 

мутобиқсозии ҳуқуқи байналмилалиро ба низоми ҳуқуқии миллӣ тақозо 

менамояд» [74, с. 102]. Дар ин замина таъсири ҳуқуқи байналмилалӣ ба мазмун 

ва моҳияти раванди ҳуқуқэҷодкунӣ ва ҳуқуқтатбиқкунӣ торафт афзун гардида, 

зарурати таҳлили амиқи назариявии ин равандҳо ба миён меояд.  

Аз ин лиҳоз омӯзиш ва таҳлили низоми ҳуқуқӣ ҳамчун маҷмуи шаклҳо ва 

падидаҳои мушаххаси таърихию ҳуқуқие, ки дар ҳар давлат ба таври гуногун 

ташаккул ёфтаанд, зарур ва муассир арзёбӣ мегардад. Таҳқиқи раванди 

ташаккули низоми ҳуқуқии миллӣ ва ҳуқуқи байналмилалӣ имкон фароҳам 

меорад, ки хусусиятҳои таъсири ҳамдигарӣ ва робитаи мутақобилаи онҳо 

амиқтар дарк карда шаванд. Илова бар ин чунин таҳлил барои фаҳмиши 

дурусти моҳият ва тамоюли рушди низоми бисёрсатҳии танзими ҳуқуқӣ дар 

замони муосир асоснок ба назар мерасад. 

Маҳз дар доираи ҳамкории низомҳои ҳуқуқӣ хусусияти дуҷонибаи ҳуқуқи 

байналмилалӣ ва миллӣ бештар ифода ёфта, аз як тараф меъёрҳои ҳуқуқи 

байналмилалӣ ба рушди қонунгузории миллӣ таъсир мерасонад, аз тарафи 

дигар бошад, амалияи ҳуқуқии дохилидавлатӣ тартиб, шакл ва доираи татбиқи 

амалии ин меъёрҳоро муайян месозад. Бо вуҷуди ин набудани механизмҳои 

ягона ва универсалӣ барои ҳамоҳангсозии муқаррароти шартномаҳои 

байналмилалӣ ва дигар санадҳои ҳуқуқии байналмилалӣ бо қонунгузории 

миллӣ боиси монеа барои паҳншавӣ ва татбиқи якхелаи онҳо мегардад. Дар 

амалия бештар истифодаи якҷояи муқаррароти меъёрҳои дохилидавлатӣ ва 

байналмилалӣ ба таври ҳамҷавор мушоҳида шуда, ҳатто дар ҳолатҳои ба миён 

омадани ихтилоф миёни онҳо талош ҷиҳати таъмини ҳамоҳангсозӣ ва 

мувофиқгардонии муқарраротҳои ҳуқуқии дахлдор ба назар мерасад. Санадҳои 

ҳуқуқии байналмилалӣ ва ҳуқуқи миллӣ на дар мухолифат, балки бештар дар 

иртибот ва ҳамбастагӣ қарор доранд ва ин вазъ ба мо имкон медиҳад, ки онҳоро 

на ҳамчун низомҳои мустақил ва рақобатпазир, балки ҳамчун унсурҳои ба ҳам 

алоқаманди фазои ягонаи ҳуқуқӣ баррасӣ намоем. 



6 
 

Рушди ҳамкориҳои байналмилалӣ ва густариши ҳамгироии давлатҳо ба 

ҳамаи соҳаҳои ҳаёти ҷомеа, алалхусус ба низоми ҳуқуқии миллӣ таъсири 

назаррас расонида, масъалаи муайян намудани мавқеъ ва нақши санадҳои 

ҳуқуқии байналмилалӣ дар шароити кунунӣ ба яке аз масъалаҳои муҳими илми 

ҳуқуқшиносӣ табдил ёфтааст. Ҷумҳурии Тоҷикистон ҳамчун субъекти 

комилҳуқуқ ва иштирокчии фаъоли муносибатҳои байналмилалӣ ба даҳҳо 

созишнома ва конвенсияҳои байналмилалӣ ҳамроҳ гардида, уҳдадориҳои аз 

онҳо бармеомадаро дар сатҳи миллӣ амалӣ менамояд.  

Чуноне, ки Президенти Ҷумҳурии Тоҷикистон муҳтарам Эмомалӣ Раҳмон 

дар Паёми худ ба Маҷлиси Олӣ иброз намуданд: «Тоҷикистон ҳамкориҳои 

созанда ва қобили дурнаморо дар доираи созмонҳои байналмилаливу 

минтақавӣ, аз ҷумла Созмони Милали Муттаҳид, созмонҳои байналмилалии 

молиявӣ ва шарикони рушд густариш медиҳад. Дар ин росто, кишвари мо 

робитаҳои худро бо Созмони ҳамкории Шанхай, Иттиҳоди Давлатҳои 

Мустақил, Созмони Аҳдномаи амнияти дастҷамъӣ, Созмони ҳамкории исломӣ, 

Созмони ҳамкории иқтисодӣ ва дигар сохторҳои марбут ба равобити 

бисёрҷониба вусъат бахшида, ҷиҳати идомаи иштироки фаъол дар равандҳои 

ҷаҳонӣ ва қолабҳои гуногуни байналмилалӣ талош меварзад» [12, с. 36].  

Ҳамзамон дар асоси талаботи б. 73-и Консепсияи сиёсати ҳуқуқии 

Ҷумҳурии Тоҷикистон, ки барои солҳои 2018-2028 бо фармони Президенти ҶТ 

аз 6 феврали соли 2018, таҳти №1005 тасдиқ гардидааст «Сиёсати хориҷии 

Тоҷикистон ба эҳтироми бечунучарои ҳуқуқи байналмилалӣ асос ёфта, ҷиҳати 

ноил шудан ба ҳадаф ва манфиатҳои миллӣ равона гардида, ба роҳ мондани 

муносибатҳои дӯстона ва мутақобилан судмандро бо кишварҳои ҷаҳон, 

созмонҳои байналмилалию минтақавӣ тақозо менамояд. Бо чунин назардошт 

самтҳои афзалиятноки сиёсати хориҷии Тоҷикистонро дипломатияи дуҷониба, 

бисёрҷониба, иқтисодӣ, ҳамкорӣ дар соҳаи об, фарҳангӣ, башардӯстона ва 

иттилоотӣ ташкил медиҳад» [7, б. 73]. Дар ин замина зарурати муайян 

намудани мақоми ҳуқуқии санадҳои байналмилалӣ, тартиби ворид намудани 

онҳо ба низоми ҳуқуқии ҷумҳурӣ ва таъсири онҳо ба рушди қонунгузории 

миллӣ аҳамияти муҳим касб менамояд. 

Аммо, чуноне ки маълум аст, дар замони муосир самаранокии сиёсати 

ҳуқуқии байналмилалӣ зери таъсирӣ маҷмуи омилҳои мураккаб ва ба ҳам 

алоқаманди ҳуқуқӣ, сиёсӣ, иҷтимоӣ, иқтисодӣ ба таври назаррас коҳиш меёбад. 

Аз ҷумла, номувофиқатии меъёрӣ байни қонунҳои байналмилалӣ ва миллӣ, 

афзоиши таҳдидҳои амниятии хусусияти фаромарзидошта ба монандӣ: 

низоъҳои мусаллаҳона, паҳншавии силоҳи қатли ом, фаъолияти гурӯҳҳои 

террористию экстремистии байналмилалӣ, ҷудоихоҳӣ ва ҷиноятҳои 

муташаккили фаромиллӣ ба самаранокии сиёсти ҳуқуқӣ таъсири манфӣ 

мерасонад. Инчунин номукаммалии механизмҳои таъмини амнияти ҷаҳонӣ ва 

минтақавӣ, ихтилофи манфиатҳои давлатҳои абарқудрат, дастёб нашудан ба 

ҳалли мусолиҳатомези мухолифатҳо байни кишварҳо, бархӯрди тамаддунҳо, 

ҳал нагардидани баҳсҳои марбут ба захираҳои об дар сатҳи минтақавӣ ва 

ҷаҳонӣ, инчунин нодида гирифтани арзишҳои демократия ва поймолшавии 

ҳуқуқу озодиҳои инсон ба коҳиш ёфтани самаранокии сиёсати ҳуқуқии 

байналмилалӣ мусоидат менамояд. 

Қайд намудан ба маврид аст, ки яке аз омилҳое, ки муҳиммияти қабул ва 

амалишавии Консепсияи сиёсати ҳуқуқии Ҷумҳурии Тоҷикистонро барои 

солҳои 2018-2028 ба миён гузоштааст, ин мутобиқ намудани қонунгузории 

Ҷумҳурии Тоҷикистон ба санадҳои ҳуқуқии байналмилалие, ки Ҷумҳурии 

Тоҷикистон онҳоро эътироф намудааст арзёбӣ мегардад. Дар баробари 

воридшавии меъёрҳои ҳуқуқи байналмилалӣ ба низоми ҳуқуқии миллӣ таносуб 

ва ҳамоҳангсозии онҳо яке аз масъалаҳои калидӣ маҳсуб меёбад ва ҳалли 

дурусти онҳо бо назардошти робитаҳои воқеии байниҳамдигарии ҷараёни 

татбиқи меъёрҳои ҳуқуқи байналмилалӣ ва миллӣ муайян мегардад.  

Раванди ҷаҳонишавӣ водор месозад, ки оид ба баъзе хусусиятҳои асосӣ ва 

принсипҳои низоми ҳуқуқии англосаксонӣ, континенталӣ, мусулмонӣ ва 

Иттиҳоди Давлатҳои Мустақил, ки аз ҳамдигар тафовут доранд, дар фаъолияти 

қонунэҷодкунии кишвар диққати махсус дода шавад. Бидуни таҳлили 

ҳамаҷониба ба имзо расонидани санадҳои байналмилалӣ метавонад ба пайдо 

шудани ихтилофот, номутобиқатӣ ва камбудии қонунгузорӣ оварда расонад, ки 

дар натиҷа ба сифати қонунҳо таъсири манфӣ мерасонад. Зеро қонунгузории 

Ҷумҳурии Тоҷикистон ҳамчун низоми ҳуқуқии миллӣ дар алоқамандӣ ва таҳти 

таъсири низомҳои гуногуни ҳуқуқӣ қарор дорад. Чунин раванд зарурати 

баҳамназдикшавии онҳоро, аз ҷумла ҳамоҳангсозӣ, якҷояшавӣ ва воридшавии 

меъёрҳои ҳуқуқи байналмилалиро ба низоми ҳуқуқии миллӣ тақозо менамояд. 

Аз нуқтаҳои назари дар боло зикршуда бармеояд, ки масъалаи ворид 

намудани меъёрҳои ҳуқуқи байналмилалӣ ба низоми ҳуқуқии Ҷумҳурии 

Тоҷикистон таҳқиқи ҳамаҷониба ва баррасии амиқро талаб менамояд, зеро ин 

раванд метавонад на танҳо ба натиҷаи мусбат, балки ба паёмадҳои манфӣ низ 

оварда расонад. 

Чуноне, ки маълум аст таносуби ҳуқуқи байналмилалӣ ва ҳуқуқи миллӣ 

маҳз дар заминаи салоҳияти дохилидавлатӣ ташаккул меёбад. Аз ин рӯ, ҳар як 

давлат низоми ҳуқуқии худро бо назардошти хусусиятҳоии конститутсионӣ ва 

тартиби татбиқи меъёрҳои ҳуқуқи байналмилалӣ ба роҳ мемонад. Ин раванд 

барои бартарф намудани ихтилофот миёни меъёрҳои ҳуқуқи байналмилалӣ ва 

меъёрҳои ҳуқуқи миллӣ замина фароҳам оварда, ҳамзамон татбиқ намудани 

онҳоро мутобиқ ба стандартҳои байналмилалӣ таъмин менамояд. Чунин 

ҳамоҳангсозӣ дар навбати худ барои татбиқи самаранокии уҳдадориҳои 

байналмилалии давлат дар доираи низоми ҳуқуқии миллӣ аҳамияти муҳим 

дорад. 

Дар шароити ҷаҳонишавии ҳуқуқ ва ҳамгироӣ санадҳое аҳаммият пайдо 

мекунанд, ки дар сатҳи ҳуқуқи дохилидавлатӣ (миллӣ), ҳуқуқи минтақавӣ ва 

байналмилалӣ, ҳамчунин дар доираи оилаҳои гуногуни ҳуқуқӣ қабул шудаанд. 

Дар сурати эътирофи меъёрҳо ва принсипҳои ҳуқуқи байналмилалӣ, инчунин 

шартномаҳои байналмилалӣ ҳамчун ҷузъи таркибии ҳуқуқии миллӣ масъалаи 

муайян намудани қувваи ҳуқуқӣ ва табиати ҳуқуқии санадҳои аз ҷониби 

мақомоти байналмилалӣ ва миллӣ қабулшуда аҳаммияти хосса пайдо 

менамоянд. Мавқеъи чунин санадҳо дар низоми сарчашмаҳои ҳуқуқ ҷиҳати 

таъмини ҳамоҳангии танзими ҳуқуқӣ ва ташаккули амалияи ҳуқуқтатбиқкунӣ 

нақши калиди доранд. 

Ҳамзамон, бояд ба назар гирифт, ки принсипҳо ва меъёрҳои ҳуқуқи 

байналмилалӣ, ба мисли меъёрҳои ҳуқуқи миллии Тоҷикистон дар натиҷаи 

таъсири шароити мушаххасӣ таърихӣ ташаккул ёфтаанд. Маҳз ҳамин омилҳои 

таърихӣ ба раванди ташаккул ва рушди фаъолияти қонунэҷодкунӣ таъсири 

назаррас расонида, хусусият ва самтҳои инкишофи онро дар низоми ҳуқуқи 

байналмилалӣ ва ҳуқуқи миллӣ ба таври гуногун муайян намудаанд. 

Ба андешаи М.Ф. Ҳамидова «ворид намудани муқаррароти санадҳои 

ҳуқуқии байналмилалӣ ба қонунгузории миллӣ бояд на ба таври тасодуф, балки 

бо назардошти таҳлили ҳуқуқии мазмун ва муҳтавои санадҳои ҳуқуқии 

байналмилалӣ ва мутобиқсозии онҳо ба низоми ҳуқуқии миллӣ сурат гирад» 

[218, с. 61]. Дар ин раванд нақши Конститутсия ҳамчун санади олии ҳуқуқӣ, ки 

асосҳои ҳуқуқии ҳамкориҳои байналмилалиро муайян месозад хеле муҳим ба 

шумор меравад, чунки Конститутсия имконият медиҳад, ки санадҳои ҳуқуқии 

байналмилалӣ дар низоми ҳуқуқии миллӣ ҷойгоҳи устувор пайдо кунанд.  

Дар моддаи 10-и Конститутсияи Ҷумҳурии Тоҷикистон оварда шудааст, ки 

«Санадҳои ҳуқуқии байналмилалие, ки Тоҷикистон онҳоро эътироф кардааст, 

қисми таркибии низоми ҳуқуқии ҷумҳуриро ташкил медиҳанд. Агар қонунҳои 

ҷумҳурӣ ба санадҳои ҳуқуқии байналмилалии эътирофшуда мутобиқат 

накунанд, меъёрҳои санадҳои ҳуқуқии байналмилалӣ амал мекунанд» [8, м. 10]. 

Ҳамзамон, Қонуни Ҷумҳурии Тоҷикистон «Дар бораи Шартномаҳои 

байналмилалии Ҷумҳурии Тоҷикистон» муқаррар менамояд, ки «Шартномаҳои 

байналмилалие, ки Ҷумҳурии Тоҷикистон мақсади иштирокчии онҳо шуданро 

дорад, инчунин лоиҳаҳои шартномаҳои байналмилалӣ, аз ҷониби Вазорати 

адлияи Ҷумҳурии Тоҷикистон мавриди экспертизаи ҳуқуқӣ қарор мегиранд» 

[11, м. 4]. Ин муқарраротҳои танзимкунанда хусусияти қолабӣ дошта, таҳлили 

амиқи назариявӣ ва ҳуқуқиро талаб мекунад. Дар амал татбиқ намудани меъёри 

мазкур чун қисми таркибии низоми ҳуқуқии ҷумҳурӣ зарур аст, ки на фақат 

мазмуну муҳтаво ва махсусиятҳои татбиқи меъёрҳое, ки дар ин муқаррарот 

зикр шудаанд ба инобат гирифта шаванд, балки механизмҳои хосу мушаххасӣ 

дохил намудани ин қоидаҳои татбиқи он бо назардошти махсусиятҳои миллии 

ҳуқуқӣ ва амалияи муқарраршуда ба низоми ҳуқуқии Тоҷикистон мебоист 

коркард шаванд.   

Инчунин проблемаҳои техникаи ҳуқуқӣ ва истилоҳотшиносии ҳуқуқии 

дорои характери матнӣ ва муқаррар намудани тартиби истифодаи меъёрҳои 

ҳуқуқи байналмилалӣ дар қонунгузории миллӣ таҳлили алоҳидаи илмиро талаб 

мекунанд, зеро дар санадҳои меъёрии амалкунанда ба татбиқи меъёрҳои ҳуқуқи 

байналмилалӣ ишораҳо ва баррасиҳои гуногун ба мушоҳида мерасанд. Дар ин 

замина, зарурати таҳияи воситаҳои сохтории ҳуқуқӣ ва асосҳои методологӣ, ки 

истилоҳоти якмаънӣ ва мувофиқро дар татбиқи амалии меъёрҳои ҳуқуқи 

байналмилалӣ ҳангоми ташаккул ва тафсири қонунгузории миллӣ таъмин 

мекунанд ба миён меояд. 

Ҳарчанд, ки баъзе ҷанбаҳои масъалаи мазкур қисман аз ҷониби олимони 

ватаниву хориҷӣ вобаста ба мавзуи таҳқиқоти диссертатсионӣ мавриди таҳлил 

қарор дода шуда бошад ҳам, вале таҳлилҳои анҷомёфта наметавонад пурра 

мазмуну моҳият ва масъалаҳои фаррохи татбиқи принсипу меъёрҳои 

умумиэътирофшудаи ҳуқуқи байналмилалӣ бо назардошти унсурҳои миллии 

низоми ҳуқуқии Ҷумҳурии Тоҷикистон ва имконияти татбиқи амалии онҳоро 

ҳамаҷониба фаро гиранд. 

Омӯзиши нақши санадҳои ҳуқуқи байналмилалӣ дар низомии ҳуқуқии 

Ҷумҳурии Тоҷикистон ҳам аз ҷиҳати назариявӣ ва ҳам аз ҷиҳати амалӣ 

аҳамияти хоса дорад. Зеро чунин таҳқиқ имкон медиҳад, ки раванди воридшавӣ 

ва татбиқи принсипу меъёрҳои умумиэътирофшудаи ҳуқуқи байналмилалӣ дар 

низоми ҳуқуқии дохилидавлатӣ (миллӣ) бо назардошти хусусиятҳои ҳуқуқии 

онҳо мавриди таҳлил ва баррасии ҳамаҷониба қарор гиранд ва ҳамзамон барои 

муайян ва ошкор намудани мушкилот, монеаҳо ва камбудиҳо дар ҷараёни 

татбиқи амалии онҳо заминаи мусоид фароҳам оварда шавад. 

Дараҷаи таҳқиқи мавзуи илмӣ. Масъалаи омӯзиши таносуби меъёрҳои 

ҳуқуқи байналмилалӣ ва ҳуқуқи миллӣ, ҷанбаҳои гуногуни равобити мутақобилаи 

онҳо дар муҳити илмии Тоҷикистон баъди расидан ба Истиқлолияти давлатӣ 

тамоюли рӯзафзун касб намуда, аз ҷониби олимони ватанӣ мавриди таваҷҷуҳи 

махсус қарор гирифтааст. 

Дар илми ҳуқуқи ватанӣ доир ба масъалаи баррасишаванда олимони зерин 

таҳқиқот бурдаанд: И.И.Камолзода (Камолов И.И.) [58], Н.Б. Азимзода (Н.Б. 

Азимов) [206], С.А. Раҷабов [212], М.Ф. Ҳамидова [218], А.М. Диноршоҳ. У.А. 

Азиззода, Ш.Ф. Искандаров [49], З.Ҳ. Искандаров [55], Р.Ҳ. Раҳимзода ва И.Ҳ. 

Бобоҷонзода [151], Ҳ.С. Салимов, Н.А. Ғаффорова [150], А.И. Сафарзода [188], 

Р.Ш. Шарофзода (Р.Ш. Сотиволдиев) [124] ва дигарон. 

Аз асарҳои олимони хориҷӣ, ки ба доираи мавзуи таҳқиқшаванда дахл 

доранд, муаллиф ба асарҳои А.Х. Абашидзе [20], В.П. Даневский [47], Г.К. 

Дмитриева [90], Р.А. Каламкарян [57], Ю.М. Колосов [65], Ф.Ф. Мартенс [77], 

С.А. Малинин [169], Н.В. Миронов [93], И.И. Лукашук [72], B.C. Нерсесянс [100], 

А.Н. Поздняков [108], В.А. Талалаев [129], В.А. Толстик [137], Е.Т. Тункин [143], 

С.В. Усенко [202], С.В. Черниченко [152] ва чанде дигарон таваҷҷуҳ намудааст. 

Масъалаҳои зикршуда инчунин дар маркази диққати олимони кишварҳои хориҷи 

дур мавриди таҳлил қарор гирифтаанд, аз ҷумла Э. Аннерс [25], И. Блюнчли [33], 

Д. Гомен [42], Л. Оппенгейм [106], А. Фердросс [146] ва дигарон. Аммо, бояд қайд 

кард, ки дар ин таҳқиқотҳо ба ҷанбаи назариявии меъёрҳои ҳуқуқи байналмилалӣ 

афзалият дода шудааст. Аксари ин таҳқиқотҳо дар заминаҳои сиёсӣ, иҷтимоӣ ва 

иқтисодӣ, ки аз имрӯзҳо ба таври назаррас фарқ мекарданд, гузаронида шудаанд 

ва баъзе таҳқиқоти муосир на ҳамаи ҷанбаҳои робитаи байни ҳуқуқи 

байналмилалӣ ва миллиро пурра фаро мегиранд. 

Доктринаи муосири ҳуқуқӣ фаҳмиши назариявии ҳуқуқи байналмилалӣ ва 

ҳуқуқи дохилидавлатиро дар рушди бисёрҷонибаи онҳо, аз ҷумла таносуб, робита 

ва унсурҳои ягонаи онҳоро, мавриди таҳқиқ қарор медиҳад. Таҳлили адабиёти 

илмӣ ба мо имкон дод, ки якчанд равишҳои назариявӣ барои муайян кардани 

хусусиятҳо, шаклҳо ва маҳдудиятҳои татбиқи меъёрҳои ҳуқуқи байналмилалиро 

дар низоми ҳуқуқи дохилидавлатӣ муайян ва баррасӣ намоем . 

Масалан дар доираи яке аз ин равишҳои назариявӣ, муайян гардидааст, ки 

меъёрҳои ҳуқуқи байналмилалӣ метавонанд мустақиман дар муносибатҳои 



12 
 

ҳуқуқӣ бо иштироки шахсони ҳуқуқӣ ва ҳам шахсони воқеӣ амалӣ гарданд. Чунин 

мавқеъ ба он асоснок мегардад, ки меъёрҳои ҳуқуқи байналмилалӣ дар низоми 

ҳуқуқии миллӣ на танҳо санадҳои эътирофшуда, балки ҳамчун василаи мустақими 

танзими муносибатҳои ҳуқуқӣ дар амалия аҳамияти муҳим дорад. Ин мавқеъ дар 

асарҳои як қатор муҳаққиқоне инъикос ёфтааст, ки ба масъалаҳои ҳамбастагии 

мутақобилаи ҳуқуқи байналмилалӣ ва ҳуқуқи дохилидавлатӣ (миллӣ) бахшида 

шудаанд.  

Дар навбати худ, зарурати эътироф ва тасдиқ гардидани меъёрҳои ҳуқуқи 

байналмилалӣ аз ҷониби давлат инчунин татбиқи онҳо дар ҳуқуқи дохилӣ 

тавассути истинодоварӣ ба қонунгузории миллӣ, аз он шаҳодат медиҳад, ки 

давлат нисбат ба ин масъала мавқеи интихобӣ ва танзимшавандаро пеш мегирад. 

Айни замон, дар адабиёти илмӣ чунин мавқеи назариявӣ густариш ёфтааст, 

ки мувофиқи он меъёрҳои ҳуқуқи байналмилалӣ метавонанд мустақиман дар 

низоми ҳуқуқии дохилидавлатӣ бидуни тағйир додани шакл ва мазмунашон бо 

назардошти сарчашмаи ҳуқуқи дохилидавлатӣ буданашон татбиқ гарданд. 

Тафовути ин мавқеъҳои доктриналӣ аз набудани равиши ягона барои муайян 

кардани механизми татбиқи ҳуқуқи байналмилалӣ дар низоми ҳуқуқии 

дохилидавлатӣ (миллӣ) шаҳодат медиҳад, ки таҳлили минбаъдаи назариявӣ ва 

ҳуқуқии ин масъаларо зарур мегардонад. Ин меъёрҳо аз ҷумлаи мушкилоти 

назариявӣ ва маърифатии умумии марҳилаи кунунии рушди илми ҳуқуқшиносӣ 

мебошанд. 

Дар адабиёти илмӣ масъалаҳои таъсири мутақобилаи ҳуқуқи байналмилалӣ 

ва ҳуқуқи миллӣ аз ҷониби як қатор муҳаққиқон фаъолона таҳлил карда шудаанд. 

Ҳамин тариқ, М.И. Абдуллоев [204] ба механизми табдил додани меъёрҳои 

байналмилалӣ ба қонунгузории миллӣ тамаркуз карда, нақши давлатро дар тасдиқ 

ва мутобиқ кардани ҳуқуқи байналмилалӣ ба низоми ҳуқуқии миллӣ таъкид 

кардааст. С.Ю. Марочкин [173] таъсири мустақими меъёрҳои байналмилалиро 

баррасӣ карда, ба имконияти татбиқи онҳо дар қонунгузории дохилӣ бидуни 

рамзгузории иловагӣ ишора кардааст, агар ин ба Конститутсия ва қонунгузории 

миллӣ мухолиф набошад. Г.И. Сандутса [214] ба низоъи меъёрҳо ва зарурати 

таҳияи механизмҳои равшан барои ҳалли низоъҳо байни уҳдадориҳои 

байналмилалӣ ва қонунҳои дохилӣ таъкид кардааст. Дар маҷмуъ, ин таҳқиқотҳо 

мавҷудияти ду равиши асосиро инъикос мекунанд: дуалистӣ, ки татбиқи ҳуқуқи 

байналмилалиро танҳо баъд аз ворид гардидани онҳо ба низоми ҳуқуқии милли 

имконпазир мешуморад ва интегративӣ, ки татбиқи мустақими меъёрҳои 

байналмилалиро дар доираи низоми ҳуқуқии миллӣ эътироф мекунад.  

Масъалаи таносуби ҳуқуқи дохилидавлатӣ (миллӣ) ва байналмилалӣ, 

принсипҳои умумиэътирофшуда ва меъёрҳои ҳуқуқи байналмилалӣ шартномаҳои 

байналмилалӣ аз ҷониби муҳаққиқони ватанӣ, ҳам дар заминаи умуминазариявӣ 

ва ҳам дар сатҳи соҳаҳои муайян баррасӣ шудаанд. Аз ин ҷиҳат корҳои илмии 

У.А. Азиззода [205], Н.Б. Азимзода (Н.Б. Азимов) [206], Э.Б. Буризода (И.Б. 

Буриев) [35], Д.М. Давлатов [45], А.М. Диноршоҳ [50], З.Х. Искандаров [54], 

Камолзода И.И. (И.И. Камолов) [59], Х.Р. Қодирқулов [167], Э.С. Насриддинзода 

(Насрудинов Э.С) [98], А.Р. Нематов [99], С.А. Раджабов [114], Д.С. Раҳмон [213], 

Б.А. Сафарзода [118], Р.Ш. Шарофзода (Сотиволдиев Р.Ш.) [125], Ф.С. 

Сулаймонов [193], Ф.Т. Тоҳиров [138], А.Ғ. Холиқзода [148] ва дигарон қобили 

таваҷҷуҳ мебошанд.  

Ҳамин тавр, назарияи умумии ҳуқуқ пайгирона фаҳмише ба вуҷуд овард, ки 

мувофиқи он ҳуқуқи байналмилалӣ ҳамчун низоми мустақили ҳуқуқӣ дар паҳлуи 

ҳуқуқи дохилидавлатӣ (миллӣ) қарор дорад. Ҳамзамон ба таври нокифоя дар 

сатҳи илмию амалӣ проблемаҳое баррасӣ мегарданд, ки бо таъсири мутақобилаи 

ҳуқуқи байналмилалӣ ва ҳуқуқи дохлидавлатӣ алоқамандии зич доранд. Инчунин 

таҳқиқотҳои илмие таълиф шудаанд, ки ба таносуби ҳуқуқи байналмилалӣ бо 

ҳуқуқи ҷиноятӣ, ҳуқуқи мурофиавию ҷиноятӣ ва ҳуқуқи меҳнатӣ бахшида 

шудаанд.  

Дар ин замина баъзе паҳлуҳои алоҳидаи масъалаи мазкур мавриди таҳқиқ ва 

баррасии муҳаққиқон қарор гирифтаанд. Аз ҷумла ҷанбаҳои муайяни он дар 

асарҳои роҷеъ ба назарияи умумии давлат ва ҳуқуқ дар тафсири илмию оммавии 

Конститутсияи Ҷумҳурии Тоҷикистон ва қисман дар таҳлилу баррасиҳо аз 

натиҷаи таҷрибаи фаъолияти судҳо инъикос гардидаанд.  

Новобаста аз он, ки доир ба мавзуи мазкур таҳқиқотҳои илмӣ мавҷуд бошад 

ҳам, пас аз омӯзиш ва таҳқиқи амиқ дар самти таносуби ҳуқуқи байналмилалӣ ва 

ҳуқуқи миллӣ дар низоми ҳуқуқии Ҷумҳурии Тоҷикистон то ба ҳол як қатор 

масъалаҳои муҳим роҳи ҳалли худро мехоҳад. Аз ҷумла таносуб ва амали 

мутақобилаи ҳуқуқи байналмилалӣ ва ҳуқуқи миллӣ дар низоми ҳуқуқии 

Ҷумҳурии Тоҷикистон, шаклҳои таҷассуми принсипҳои умумиэътирофшуда ва 

меъёрҳои ҳуқуқи байналмилалӣ дар низоми ҳуқуқии Ҷумҳурии Тоҷикистон 

инчунин механизмҳои хосу мушаххаси ворид намудани принсипу меъёрҳои 

умумиэътирофшудаи ҳуқуқи байналмилалӣ ба қонунгузории миллӣ то инҷониб 

ҳамчун масъалаҳои баҳснок боқи монда, бартараф нагардидани онҳо боиси 

мухолифат байни ҳуқуқи байналмилалӣ ва ҳуқуқи дохилидавлатӣ (миллӣ), 

инчунин иҷро нагардидани уҳдадориҳои байналмилалии Тоҷикистон мегардад. 

Робитаи таҳқиқот бо барномаҳо ва мавзуъҳои илмӣ. Диссертатсия 

мутобиқи Барномаи корҳои илмӣ-таҳқиқотии кафедраи фанҳои ҷомеашиносии 

Донишгоҳи техникии Тоҷикистон ба номи академик М.С. Осимӣ «Эъмори 

ҷомеаи шаҳрвандӣ барои солҳои 2017-2021» ва «Барномаи таълим ва тарбияи 

ҳуқуқии шаҳрвандони Ҷумҳурии Тоҷикистон барои солҳои 2020-2030» омода 

шудааст. 

ТАВСИФИ УМУМИИ ТАҲҚИҚОТ 

Тавсифи умумии таҳқиқот ҷанбаҳои асосии таҳқиқоти диссертатсиониро 

дар бар гирифта, масъалаҳои назариявӣ ва амалии вобаста ба санадҳои ҳуқуқии 

байналмилалӣ ва ҷойгоҳи онҳо дар низоми ҳуқуқии Ҷумҳурии Тоҷикистон 

мавриди омӯзиш қарор гирифтаанд. Дар раванди таҳқиқ диққати асосӣ ба 

муайян намудани моҳияти ҳуқуқии санадҳои байналмилалӣ, нақши онҳо дар 

рушди низоми ҳуқуқии миллӣ ва хусусиятҳои таъсири онҳо ба қонунгузории 

Ҷумҳурии Тоҷикистон равона шудааст. Ҳамчунин, масъалаҳои вобаста ба 

ҳамоҳангсозии ҳуқуқи байналмилалӣ бо ҳуқуқи миллӣ ва татбиқи онҳо дар 

амалия мавриди баррасӣ қарор гирифтаанд. 

Таҳқиқот дар асоси омӯзиши Конститутсияи Ҷумҳурии Тоҷикистон, 

санадҳои меъёрии ҳуқуқии миллӣ, шартномаҳои байналмилалӣ, таҷрибаи 

ҳуқуқтатбиқкунӣ ва адабиёти илмии соҳа анҷом дода шудааст. Дар натиҷаи 

таҳқиқ мавқеи санадҳои ҳуқуқии байналмилалӣ дар низоми ҳуқуқии Ҷумҳурии 

Тоҷикистон муайян гардида, барои такмили танзими ҳуқуқии ин самт ва баланд 

бардоштани самаранокии татбиқи онҳо як қатор пешниҳодҳои илмӣ манзур 

шудаанд. 

Мақсади таҳқиқот дар муайян ва асоснок кардани хусусиятҳои хоси 

таъсири мутақобилаи меъёрҳои ҳуқуқи байналмилалӣ ва дохилӣ дар мисоли 

Ҷумҳурии Тоҷикистон, муайян кардани ҷойгоҳи принсипҳо ва меъёрҳои 

умумиэътирофшудаи ҳуқуқи байналмилалӣ ва шартномаҳои байналмилалӣ дар 

низоми ҳуқуқии миллӣ ва таҳлили механизмҳои татбиқи онҳо дар ҳуқуқи 

дохилидавлатӣ (миллӣ) мебошанд. 

Вазифаҳои таҳқиқот. Барои расидан ба мақсади таҳқиқот дар 

диссертатсия вазифаҳои зерин гузошта шудаанд: 

– баррасии асосҳои назариявӣ ва меъёрӣ-ҳуқуқии мувофиқгардонии 

меъёрҳои ҳуқуқи байналмилалӣ ва ҳуқуқи дохилидавлатӣ (миллӣ) дар 

чаҳорчубӣ низоми ҳуқуқии Ҷумҳурии Тоҷикистон; 

– муайян кардани хусусиятҳои татбиқи меъёрҳои ҳуқуқи байналмилалӣ 

дар фаъолияти мақомоти давлатии Ҷумҳурии Тоҷикистон, ки бо қонунгузории 

амалкунанда ва хусусиятҳои низоми ҳуқуқии миллӣ шартгузорӣ шудаанд; 

– ошкор кардани хусусиятҳои мундариҷаи ҳуқуқии принсипҳо ва меъёрҳои 

умумиэътирофшудаи ҳуқуқи байналмилалӣ, шартномаҳои байналмилалӣ ва 

расму оинҳои байналмилалӣ дар заминаи робитаи онҳо бо ҳуқуқи 

дохилидавлатӣ (миллӣ); 

– муайян кардани хусусиятҳои фаҳмиш ва истифодаи категорияҳои 

ҳуқуқии байналмилалӣ дар Конститутсияи Ҷумҳурии Тоҷикистон, ба монанди 

санадҳои ҳуқуқии байналмилалӣ, шартномаҳои байналмилалӣ, принсипҳо ва 

меъёрҳои умумиэътирофшудаи ҳуқуқи байналмилалӣ; 

– таҳлили хусусиятҳои таъсири мутақобилаи меъёрҳои ҳуқуқи 

байналмилалӣ ва миллӣ, аз ҷумла шаклҳои мавҷудаи ҳамоҳангсозӣ ва таъсири 

мутақобилаи онҳо, инчунин муайян кардани роҳҳои такмили ин механизмҳо бо 

дарназардошти қонунгузории амалкунанда; 

– омӯзиш ва таҳлили санадҳои ҳуқуқии байналмилалӣ, шартномаҳои 

байналмилалӣ ва дигар намудҳои санадҳое, ки аз ҷониби ташкилотҳо ва 

конфронсҳои байналмилалӣ қабул шудаанд ва ба танзими масъалаҳои ҳамкории 

байналмилалӣ ва таъсири онҳо ба низоми ҳуқуқии миллӣ (дохилӣ) мусоидат 

мекунанд.  

Объекти таҳқиқот. Объекти таҳқиқоти диссертатсиониро равандҳои 

ҳамбастагӣ ва робитаи мутақобилаи ҳуқуқи байналмилалӣ ва дохилидавлатӣ 

(миллӣ) дар низоми ҳуқуқии Ҷумҳурии Тоҷикистон, инчунин амалияи татбиқи 

принсипҳои умумиэътирофшудаи ҳуқуқ ва меъёрҳои ҳуқуқи байналмилалӣ дар 

қонунгузории дохилилидавлатӣ ташкил медиҳад.  

Мавзуи (предмети) таҳқиқот. Предмети таҳқиқотро масъалаҳои зерин дар 

бар мегирад: 

– меъёрҳои қонунгузории амалкунандаи (конститутсионӣ, маданӣ, меҳнатӣ, 

ҷиноятӣ) ҶТ; 

– cанадҳои ҳуқуқии байналмилалӣ, принсипҳои умумиэътирофшудаи 

ҳуқуқ ва меъёрҳои ҳуқуқи байналмилалӣ, шартномаҳои байналмилалӣ; 

– меъёрҳои қонунгузории давлатҳои хориҷӣ;  

– ақидаву назари олимон (таҳқиқотҳои диссертатсионӣ, монографияҳо, 

адабиёти таълимӣ ва м.и.), ки ба масъалаҳои таҳлилшаванда алоқаманд 

мебошанд. 

Марҳила, макон ва давраи таҳқиқот (доираи таърихии таҳқиқот). 

Дар таҳқиқоти диссертатсионии мазкур масъалаҳои муҳимми назариявӣ ва 

амалии таносуб ва робитаи мутақобилаи ҳуқуқи байналмилалӣ ва 

дохилидавлатӣ (миллӣ) ҳаматарафа, пурра ва низомнок мавриди таҳлил қарор 

гирифта, дар як маврид масоили давраи шуравӣ ва даврони Истиқлолияти 

давлатиро фарогир буда, мушаххасан дар доираи ғояҳои муосири илмӣ ва 

амалӣ нақши принсипҳои умумиэътирофшудаи ҳуқуқ ва меъёрҳои ҳуқуқи 

байналмилалӣ дар низоми ҳуқуқӣ дар марҳилаҳои гуногуни инкишофи таърихӣ 

дар манотиқи мухталифи ҷаҳон, аз ҷумла Тоҷикистон мавриди таҳқиқ қарор 

дода мешаванд. 

Дар доираи таҳқиқоти диссертатсионӣ назария ва амалияи байналмилалӣ 

ва миллии таносуб ва иртиботи мутақобилаи ҳуқуқи байналмилалӣ ва 

дохилидавлатӣ (миллӣ) дар ҷаҳони муосир ва Тоҷикистон таҳқиқ мешавад.  

Рисолаи мазкур дар кафедраи фанҳои ҷомеашиносии Донишгоҳи техникии 

Тоҷикистон ба номи академик М.С Осимӣ омода гардидааст. Давраи таҳқиқоти 

диссертатсионӣ фарогири солҳои 2017 - 2025 мебошад. 

Асосҳои назариявии таҳқиқот. Дар диссертатсия масъалаи таъсири 

шартномаҳои байналмилалӣ ва принсипҳои умумиэътирофшудаи ҳуқуқи 

байналмиллалӣ ба ташаккул ва рушди низоми ҳуқуқии Ҷумҳурии Тоҷикистон 

мавриди таҳлил ва барраси қарор дода шудааст. Хулосаҳои назариявии 

муаллиф бар асоси асарҳои муҳаққиқони ватанӣ, ки ба масъалаи ҳамбастагии 

мутақобилаи ҳуқуқи байналмилаӣ ва ҳуқуқи миллӣ бахшида шудаанд, таҳия 

гардидааст. Инчунин, таъкид мегардад, ки масъалаи таносуб ва ҳамкории ҳуқуи 

байналмилалӣ ва ҳуқуқи миллӣ аз ҷониби олимони ҳуқуқшинос аз дидгоҳи 

гуногуни ҳуқуқӣ мавриди барраси қарор гирифтааст.  

Оид ба механизмҳои таъсири меъёрҳои ҳуқуқи байналмилалӣ ба низоми 

ҳуқуқи дохилидавлатӣ (миллӣ), ба таври нисбатан муфассал дар асарҳои илмии 

муҳаққиқон Л.А. Алексидзе, Г.И. Тункина, И.И. Лукашук, Р.А. Мюллерсон, 

Е.Т. Усенко, В.Т. Буткевич, Ю.М. Колосов, А.Н. Талалаев, С.В. Черниченко ва 

дигарон инъикос ёфтаанд.  

Дар ҷараёни таҳқиқоти анҷомдодашуда асарҳои илмие мавриди таҳлил 

қарор дода шудаанд, ки ба масълаҳои татбиқи амалии меъёрҳои ҳуқуқи 

байналмилалӣ дар шароити низомҳои ҳуқуқи миллӣ бахшида шудаанд, аз 

ҷумла таҳқиқотҳои Г.М. Даниленко, М.И. Клеандров, Н.И. Маришева, Т.Н 

Нешатаева, Ю.А. Решетов, М.С Шакарян, Ф.Т. Тоҳиров, Р.Ш. Шарофзода, У.А. 

Азиззода, Н.Б. Азимзода , Э.Б. Буризода, Д.М. Давлатов, А.М. Диноршоҳ, З.Ҳ. 

Искандаров, И.И. Камолзода, Х.Р. Қодирқулов, Ш.М. Менглиев, Э.С. 

Насриддинзода, А.Р. Нематов, С.А. Раджабов, Д.С. Раҳмон, Б.А. Сафарзода, 

Ф.С. Сулаймонов ва дигарон мебошанд. 

Зимни баррасии асосҳои назариявии принсипҳои умумиэътирофшуда ва 

меъёрҳои ҳуқуқи байналмилалӣ, шартномаи байналмилалӣ таҳқиқоти олимони 

маъруфи хориҷӣ, аз қабили Д.М. Аманн, Д. Антселлоти, И. Бантекас, П. 

Баркрофт, П. Беккер, С.Я. Броунли, Д. Вилетс, Д. Вилям, Д. Вире, Г. Гротсий, 

Л.Ф. Дэмрош, Г. Келзен, И. Котлеро, Л. Оппенгейм, Р. Давид, А. Фердросс, Д. 

Харрис, Т.К. Хартли, Э. Хименеса де Аречаги, Р.Т. Шамсон, К. Шмиттгофф ва 

дигарон мавриди истифодаи муаллифи рисола қарор гирифтанд. Хулосаҳо ва 

нуктаҳои илмӣ, ки дар илми ҳуқуқшиносӣ пазируфта мешаванд, заминаи 

назариявии ақидаҳо, хулосаҳо ва таклифҳои муаллифро ташкил медиҳанд. 

Ба сифати асосҳои ҳуқуқии таҳқиқот, қонунгузории амалкунандаи ҶТ 

(Конститутсияи ҶТ аз 06 ноябри соли 1994, Кодекси мадании ҶТ (аз 1 июли 

соли 2023), Кодекси меҳнати ҶТ (аз 23 июли соли 2016), Кодекси ҷиноятии ҶТ 

(аз 21 майи соли 1998), Қонуни ҶТ «Дар бораи санадҳои меъёрии ҳуқуқӣ» аз 30 

майи соли 2017, Қонуни ҶТ «Дар бораи шартномаҳои байналмилалии ҶТ» (аз 

23 июли соли 2016 ва ғ.), инчунин, санадҳои ҳуқуқии байналмилалӣ Эъломияи 

умумии ҳуқуқи башар (аз 10 декабри соли 1948), Конвенсияи СММ оид ба 

ҳуқуқҳои инсон ва озодиҳои асосӣ (аз 4 ноябри соли 1950), Паймони 

байналмилалии СММ доир ба ҳуқуқои шаҳрвандӣ ва сиёсӣ (аз соли 1966), 

Паймони байналмилалии СММ доир ба ҳуқуқҳои иқтисодӣ, иҷтимоӣ ва 

фарҳангӣ (аз соли 1966), Конвенсияи Вена оид ба ҳуқуқи шартномаҳои 

байналмилалӣ (аз соли 1969 ва ғ.) баромад мекунанд. 

Асосҳои методологии таҳқиқот. Дар рафти таҳқиқот, таҳлили ҳуқуқи 

байналмилалӣ ва миллӣ бар асоси омезиши якчанд усулҳои таҳқиқотӣ анҷом 

дода шуд. Усулҳои таҳлили мантиқӣ, синтез ва муқоиса ба мо имкон доданд, ки 

соҳаҳои мушкилро дар қонунгузории миллӣ муайян кунем ва доираи меъёрҳои 

байналмилалиро равшан созем. Усули сохторӣ-системавӣ ба низом даровардан 

ва мантиқан гурӯҳбанди намудани маводи таҳқиқот мусоидат намуда, ба 

арзёбии нақши санадҳои ҳуқуқии байналмилалӣ ва принсипҳои ҳуқуқии 

умумиэътирофшуда дар низоми ҳуқуқии миллӣ замина фароҳам овард. 

Муқоиса бо низомҳои ҳуқуқии хориҷӣ имкон фароҳам овард, ки ҷанбаҳои хоси 

татбиқ ва воридсозии меъёрҳои ҳуқуқи байналмилалӣ дар қонунгузории миллӣ 

мушаххас гарданд.  

Заминаҳои эмпирикӣ. Заминаҳои эперикии таҳқиқотро амалияи 

ҳуқуқэҷодкунӣ ва ҳуқуқтатбиқкунӣ вобаста ба татбиқи санадҳои ҳуқуқии 

байналмилалӣ ва таъсири онҳо ба низоми ҳуқуқии Ҷумҳурии Тоҷикистон 

ташкил медиҳад. Барои муайян намудани хусусиятҳои татбиқи санадҳои 

байналмилалӣ ва таъсири онҳо ба рушди қонунгузории миллӣ пеш аз ҳама 

муқараротҳои Конститутсияи Ҷумҳурии Тоҷикистон, қонунҳо ва дигар 

санадҳои меъёрии ҳуқуқии миллӣ мавриди омӯзиш ва таҳлилӣ муқоисавӣ қарор 

дода шуданд.  

Бо ин мақсад, роҳҳо, шаклҳои инъикос ва татбиқи принсипу меъёрҳои 

умумиэътирофшудаи ҳуқуқи байналмилалӣ дар қонунгузории миллӣ, инчунин 

мутобиқгардонии санадҳои ҳуқуйқии миллӣ ба уҳдадориҳои байналмилаии 

Ҷумҳурии Тоҷикистон таҳқиқ гардид.  

Дар раванди таҳқиқот инчунин санадҳои ҳуқуқии байналмилалӣ, аз ҷумла 

Оинномаи Созмони Милали Муттаҳид, Конвенсияи Вена оид ба ҳуқуқи 

шартномаҳо (1969), Эъломия дар бораи принсипҳои ҳуқуқи байналмилалӣ 

(1970), ва амалияҳои ҳуқуэҷодкунӣ ва ҳуқуқтатбиқкунии кишварҳои ИДМ дар 

доираи назарияи дуалистӣ ва монистӣ, ки муносибати байни ҳуқуқи 

байналмилалӣ ва миллиро шарҳ медиҳад мавриди таҳлил қарор гирифтанд.  

Омӯзиши ин маводҳо имкон дод, ки шаклҳо, хусусиятҳо ва самтҳои асосии 

воридшавӣ ва татбиқи принсипҳо ва меъёрҳои умумиэътирофшудаи ҳуқуқи 

байналмилалӣ ба низоми ҳуқуқи миллӣ муайян гардида, таъсири онҳо ба рушди 

қонунгузории Ҷумҳурии Тоҷикистон муайян карда шаванд. 

Навгонии илмии таҳқиқот. Таҳқиқоти анҷомдодашуда имкон дод, ки 

хусусиятҳои ҳамтаъсирии ҳуқуқи байналмилалӣ ва ҳуқуқи миллӣ дар низоми 

ҳуқуқии Ҷумҳурии Тоҷикистон ба таври комплексӣ барраси карда шаванд. Дар 

асоси таҳлили илмӣ нақш ва ҷойгоҳи принсипҳо ва меъёрҳои 

умумиэътирофшудаи ҳуқуқи байналмилаӣ, инчунин шартномаҳои 

байналмилалӣ дар раванди ташаккул ва рушди қонунгузории миллӣ муайян 

гардида, таъсири онҳо ба такмили қонунгузории миллӣ асоснок карда шудааст. 

Дар натиҷаи таҳқиқ масъалаи ҳамоҳангсозии меъёрҳои ҳуқуқи 

байналмилалӣ ва ҳуқуқи миллии Ҷумҳурии Тоҷикистон дар заминаи 

муқаррароти Конститутсия мавриди таҳлил ва баррасии ҳамаҷонибаи илмӣ 

қарор гирифта, хусусиятҳои татбиқи онҳо дар раванди ҳуқуқэҷодкунӣ ва 

ҳуқуқтатбиқкунӣ муайян карда шуданд. Дар ҷараёни омӯзиш маълум гардид, ки 

дар низоми амалкунандаи ҳуқуқӣ як қатор ихтилофҳо ва номукаммалиҳои 

ҳамоҳангсозӣ байни уҳдадориҳои байналмилалӣ ва меъёрҳои ҳуқуқи миллӣ ба 

мушоҳида мерасад, ки ин ҳолат ба устувории якрангии амалияи ҳуқуқӣ ва 

самаранокии татбиқи онҳо таъсир мерасонанд.  

Натиҷаҳои таҳқиқ имкон фароҳам оварданд, ки самтҳои такмили 

механизми имплементатсияи санадҳои ҳуқуқии байналмилалӣ ба низоми 

ҳуқуқии миллӣ пешниҳод карда шаванд. Ин пешниҳодҳо ба таҳкими 

ҳамоҳангии унсурҳои низоми ҳуқуқӣ ва баланд бардоштани самаранокии 

ҳуқуқтатбиқкунӣ нигаронида шудаанд. Амалисозии ин пешниҳодҳо метавонанд 

ба беҳтар гардидани раванди ҳамоҳангсозии меъёрҳои байналмилалӣ бо низоми 

ҳуқуқии Ҷумҳурии Тоҷикистон, муайян намудани ҷойгоҳи санадҳои ҳуқуқии 

байналмилалӣ дар низоми ҳуқуқӣ бо дарназардошти хусусиятҳои 

конститутсионӣ ва шароити иҷтимоиву ҳуқуқии кишвар, мусоидат намояд. 

Нуктаҳои илмии ба ҳимоя пешниҳодшаванда. Навгонии илмии 

таҳқиқоти диссертатсионӣ бо нуқтаҳо ва хулосаҳои илмии зерин, ки ба ҳимоя 

пешниҳод мешаванд, собит мегардад: 

1. Собит гардид, ки низоми ҳуқуқии Ҷумҳурии Тоҷикистонро меъёрҳо, 

принсипҳо ва институтҳои ҳуқуқӣ дар маҷмӯъ ташкил медиҳад, ки таввассути 

он танзими муносибатҳои сиёсӣ, иҷтимоӣ ва иқтисодии кишвар ба роҳ монда 

мешавад. Нуқтаи умумии ташаккули онро бо дарназардошти шароити таърихӣ, 

иҷтимоӣ ва сиёсӣ дар марҳилаи баъд аз истиқлолияти давлатӣ ташкил дода 

хусусиятҳои хоси миллӣ ва минтақавии онро тақозо менамояд. Дар натиҷаи 

таҳқиқ муайян карда шуд, ки рушди дурнамои низоми ҳуқуқии Ҷумҳурии 

Тоҷикистон дар шароити кунуни дар заминаи таъсири якҷояи омилҳои 

дохилидавлатӣ ва байналмилалӣ сурат гирифта, дар шакли вобастагии 

байниҳамдигарии меъёрҳои ҳуқуқи байналмилалӣ бо сохтор ва мазмуни ҳуқуқи 

миллӣ зоҳир мегардад.  

Таҳлил нишон дод, ки мутобиқсозии қонунгузории миллӣ ба принсипҳо ва 

меъёрҳои умумиэътирофшудаи ҳуқуқи байналмилалӣ дар замони муосир ба яке 

аз самтҳои мустақили рушди низоми ҳуқуқии кишвар мубаддал гардидааст. 

Натиҷаҳои аз таҳқиқот ба дастомада шаҳодат медиҳанд, ки тамоюли мазкур на 

танҳо барои иҷрои уҳдадориҳои байналмилалии давлат замина фароҳам меорад, 

балки барои таъмини сулҳу субот, такмили танзими ҳуқуқии муносибатҳои 

ҷамъиятӣ, рушди иқтисод, ҳифзи ҳуқуқу манфиатҳои шаҳрвандон ва баланд 

бардоштани самаранокии фаъолияти мақомоти давлатӣ хидмат мекунад. 

2. Ошкор карда шуд, ки воридшавии принсипҳо ва меъёрҳои 

умумиэътирофшудаи ҳуқуқи байналмилалӣ ба низоми ҳуқуқии Ҷумҳурии 

Тоҷикистон дар шароити ҷаҳонишавӣ ба рушди мазмунӣ низоми ҳуқуқии 

миллӣ ва сохтори ниҳодҳои ҳуқуқӣ таъсири назаррас расонидааст. Аз таҳлили 

масъалаи мазкур бар меояд, ки ин таъсир на танҳо ба беҳтарсозии заминаҳои 

ҳуқуқии миллӣ, балки дар ташаккули амалияи ҳуқуқэҷодкунӣ, ҳуқуқтатбиқкунӣ 

ва таҳкими кафолатҳои ҳуқуқу озодиҳои инсон низ ифода меёбад. Аз ин рӯ 

ҳуқуқи байналмилалӣ дар замони муосир ба як унсури ҷудонашавандаи низоми 

ҳуқуқии миллӣ табдил ёфта, муносибати байни онҳо аз як равиши дуҷониба ва 

ҳамкорӣ шаҳодат медиҳад.  

Таъсири ҳуқуқи байналмилалӣ ба ҳуқуқи миллӣ бо роҳи ҳамоҳангсозии 

санадҳои меъёрии ҳуқуқӣ, тартиби риояи ва татбиқи зина ба зинаи (иерархия) 

онҳо ва мутобиқсозии қонунгузории миллӣ ба уҳдадориҳои байналмилалӣ 

зоҳир мегардад. Дар ин замина санадҳои ҳуқуқии байналмилалӣ на танҳо 

манбаи асосии иҷрои уҳдадориҳои байналмилалӣ, балки яке аз омилҳои муҳим 

дар рушди устувории низоми ҳуқуқии миллӣ ва ташаккули институтҳои нави 

ҳуқуқӣ мусоидат мекунад. 

3. Муайян карда шуд, ки дар шароити ҷаҳонишавӣ ва мураккаб гардидани 

муносибатҳои байналмилалӣ, таъсири мутақобилаи ҳуқуқи байналмилалӣ ва 

дохилидавлатӣ ба яке аз принсипҳои бунёдӣ дар низомҳои ҳуқуқии ҷаҳони 

муосир мубадал гардидааст. Дар Ҷумҳурии Тоҷикистон низ ин раванд бо 

суръат рушд ёфта, нишон медиҳад, ки ҳуқуқи байналмилалӣ ва қонунгузории 

миллӣ дар иртиботи зич қарор дошта ҳамдигарро такмил медиҳанд ва ҳамзамон 

дар як мувозина ва ҳамкории муназзам қарор доранд. Ин таъсири мутақобила 

заминаи татбиқи санадҳои ҳуқуқии байналмилалиро дар қонунгузории миллӣ 

фароҳам оварда таҳкими низоми ҳуқуқии миллӣ, мутобиқат ба меъёрҳои 

байналмилалӣ ва баланд бардоштани сатҳи ҳимояи ҳуқуқу озодиҳои 

шаҳрвандонро таъмин мекунад. 

Дар асоси натиҷаҳои таҳқиқ равшан гардид, ки таносуби ҳуқуқи 

байналмилалӣ ва ҳуқуқи миллӣ дар Ҷумҳурии Тоҷикистон хусусияти омехта 

дошта, унсурҳои ҳам монистӣ ва ҳам дуалистиро дар бар мегирад. Таҳлили 

муқаррароти конститутсионӣ ва амалияи ҳуқуқтатбиқкунӣ нишон дод, ки 

унсурҳои монистӣ дар эътирофи санадҳои байналмилалӣ ҳамчун қисми 

таркибии низоми ҳуқуқии миллӣ ифода ёфта, унсурҳои дуалистӣ бошад дар 

зарурати мутобиқсозӣ ва татбиқи онҳо бо роҳи механизмҳои дохилидавлатӣ 

зоҳир мешаванд.  

Аз натиҷаҳои таҳқиқ бармеояд, ки низоми таъсири санадҳои ҳуқуқии 

байналмилалӣ ба ҳуқуқи миллӣ дар Ҷумҳурии Тоҷикистон ҳамчун модели 

мувозинатноки ҳуқуқи байналмилалӣ ва миллӣ метавон арзёбӣ кард, зеро чунин 

шакли таносуб барои нигоҳ доштани тавозун байни иҷрои уҳдадориҳои 

байналмилалӣ, ҳифзи соҳибихтиёрии давлатӣ, арзишҳои конститутсионӣ ва 

манфиатҳои миллӣ заминаи мусоид фароҳам орад. 

4. Муайян карда шуд, ки самаранокии татбиқи меъёрҳои ҳуқуқи 

байналмилалӣ дар низоми ҳуқуқии Ҷумҳурии Тоҷикистон ба дараҷаи 

мутобиқшавии онҳо ба шароити иҷтимоӣ, иқтисодӣ ва ҳуқуқии кишвар 

вобастагӣ дорад. Эътирофи конститутсионии санадҳои байналмилалӣ ҳамчун 

қисми таркибии низоми ҳуқуқии миллӣ барои татбиқи онҳо асоси ҳуқуқӣ 

муҳайё месозад, аммо татбиқи бевоситаи меъёрҳои ҳуқуқи байналмилалӣ на 

ҳамеша оқилона буда, ҳатто дар баъзе мавридҳо ғайриимкон ба назар мерасад. 

Яъне татбиқи бевоситаи меъёрҳои ҳуқуқи байналмилалӣ метавонад дар сатҳи 

қонунгузории миллӣ маҳдуд ё ҳангоми татбиқнамои ба монеаҳо рӯ ба рӯ шавад. 

Дар робита ба ин, пешниҳод мегардад, ки ворид намудани меъёрҳои ҳуқуқи 

байналмилаӣ ба низомии ҳуқуқии Ҷумҳурии Тоҷикистон бо роҳи механизми 

мувозинатноки имплементатсия амалӣ гардад, зеро чунин равиш ҳамзамон 

иҷрои уҳдадориҳои байналмилалӣ ва ҳифзи манфиатҳои миллиро таъмин 

менамояд. 

Қонунгузории амалкунандаи миллӣ имконияти аз воситаҳои зерини 

мувофиқгардонии меъёрҳои ҳуқуқи байналмилалӣ ва меъёрҳои ҳуқуқи 

дохилидавлатиро пешниҳод менамояд: 

- бо роҳи ташаккули меъёрҳои ҳаволакунанда дар қонунгузории Ҷумҳурии 

Тоҷикистон. Зимни ин, ҳаволакунӣ на фақат воситаи ҳуқуқӣ-техникии 

шаклгирии меъёри ҳуқуқ, балки аз ҷониби давлат иҷозат додан ба амали 

қоидаҳое мебошад, ки дар сарчашмаҳои ҳуқуқи байналмилалӣ дар соҳаи 

муносибатҳои миёни субъектҳои ҳуқуқ дар асоси меъёрҳои ҳуқуқи ҶТ дарҷ 

ёфтаанд; 

- дар адабиёти ҳуқуқӣ ҳангоми таҳқиқи иртиботи мутақобилаи ҳуқуқи 

байналмилалӣ бо ҳуқуқи миллӣ бештар мафҳуми «имплементатсия» (татбиқи 

амалӣ, пиёдасозӣ, мутобиқгардонӣ дар ҳуқуқи миллӣ) истифода мешавад, ки 

аксар муаллифон онро шартӣ меҳисобанд ва дақиқ набудани онро қайд 

мекунанд. Дар назарияи ҳуқуқи байналмилалӣ имплементатсияро ба ду қисм: 

байналмилалӣ-ҳуқуқӣ ва дохилӣ-ҳуқуқӣ ҷудо мекунанд. Муҳим ин аст, ки ин 

истилоҳот ва мафҳумҳои онро ифодакунанда моҳияти масъаларо равшан 

менамоянд;  

- тасдиқ (ратификатсия) яке аз воситаҳои пураҳаммияти ворид намудани 

меъёрҳои байналмилалӣ ба ҳуқуқи миллӣ (аз лотинии ratus-тасдиқшуда ва facio 

- мекунам) ба шумор меравад. Тасдиқ (ратификатсия) асосан соҳаи ҳуқуқи 

шартномабандиро фаро мегирад. Ҷараёни тасдиқ тайёрии тӯлониеро дар пай 

дорад, ки дар натиҷаи он меъёрҳои ҳуқуқи байналмилалӣ бо ҳуқуқи миллӣ 

андоза ва санҷиш карда мешаванд.  

Дар Ҷумҳурии Тоҷикистон натиҷаи тасдиқ дар санадҳои меъёрии ҳуқуқӣ 

дахлдор аз қабили қонунҳо ва фармонҳо таҷассум меёбад. Ваколати тасдиқро 

мақомоти қонунгузор - Парламенти Ҷумҳурии Тоҷикистон дорад ва асоси 

меъёрии тасдиқро Қонуни Ҷумҳурии Тоҷикистон «Дар бораи шартномаҳои 

байналмилалиии Ҷумҳурии Тоҷикистон»(аз 23 июли соли 2016) ташкил медиҳа. 

Аҳаммияти назариявӣ ва амалии таҳқиқот. Аҳаммияти назариявӣ 

таҳқиқот дар он ифода меёбад, ки натиҷаҳо, хулосаҳо ва пешниҳодҳои илмии 

бадастомада ба тавсеаи донишҳои назариявӣ оид ба коркард, таҳия ва такмили 

санадҳои меъёрии ҳуқуқӣ дар раванди мувофиқгардонии меъёрҳои ҳуқуқи 

байналмилалӣ ва илмӣ мусоидат менамоянд. Аз ҷониби дигар дақиқ намудани 

мафҳуми принсипҳои умумиэътирофшуда ва меъёрҳои ҳуқуқи байналмилалӣ, 

таҳлили вижагиҳои онҳо имкон медиҳад, ки ба табиати ин падидаи ҳуқуқӣ 

таҷдиди назар ба амал омада, асосҳои иртиботи ҳамдигарии меъёрҳои ҳуқуқи 

байналмилалӣ бо меъёрҳои ҳуқуқи миллӣ ва нақши онҳо дар низоми ҳуқуқии 

Ҷумҳурии Тоҷикистон ошкор карда шавад.  

Аҳамияти амалии таҳқиқот дар он ифода меёбад, ки натиҷаҳо ва 

тавсияҳои пешниҳодшуда метавонанд дар фаъолияти ҳуқуқэҷодкунӣ ва 

ҳуқуқтатбиқкунӣ, таҳияи барномаҳо, консепсияҳо вобаста ба рушди 

қонунгузорӣ ва такмили низоми ҳуқуқӣ аз ҷониби мақомотҳои босалоҳияти 

давлатӣ мавриди истифода қарор гиранд. 

Ҳамзамон натиҷаҳои таҳқиқот дар раванди таълим ба ҳайси пойгоҳи 

назариявӣ зимни таълиму тадриси назарияи ҳуқуқ ва давлат, таърихи давлат ва 

ҳуқуқи кишварҳои хориҷӣ, ҳуқуқи инсон ва ҳуқуқи конститутсионии ҶТ, 

инчунин барои таҳияи васоити таълимӣ, барномаҳо, китобҳои дарсӣ, лексияҳо 

ва таҳияи курсҳои махсус дар муассисаҳои таълимии ҳуқуқии ҶТ мавриди 

истифода қарор гиранд. 

Дараҷаи эътимоднокии натиҷаҳои таҳқиқот. Дараҷаи эътимоднокии 

натиҷаҳои таҳқиқот бо истифодаи заминаи мустаҳками назариявӣ ва меъёрӣ-

ҳуқуқӣ таъмин гардидааст. Дар ҷараёни таҳқиқ пеш аз ҳама Конститутсияи 

Ҷумҳурии Тоҷикистон, санадҳои меъёрии ҳуқуқии миллӣ, шартномаҳои 



25 
 

байналмилалии эътирофнамудаи Ҷумҳурии Тоҷикистон, санадҳои созмонҳои 

байналмилалӣ ва асарҳои илмии олимони ватанӣ ва хориҷӣ оид ба масъалаҳои 

таносуби ҳуқуқи байналмилалӣ ва ҳуқуқи миллӣ мавриди омӯзиш ва таҳлил 

қарор гирифтаанд. 

Асоснокии натиҷаҳои таҳқиқот аз таҳлили ҳамаҷонибаи сарчашмаҳои 

меъёрӣ ва илмӣ, омӯзиши назарияҳо ва мавқеъҳои гуногуни илмӣ, муқоисаи 

таҷрибаи Ҷумҳурии Тоҷикистон бо таҷрибаи давлатҳои пешрафтаи хориҷӣ 

бармеояд. Хулосаҳо ва пешниҳодҳои илмии таҳқиқот ба натиҷаҳои бадастомада 

мутобиқ буда, дар асоси сарчашмаҳои илмӣ ва меъёрии дахлдор таҳия шудаанд. 

Натиҷаҳои асосии таҳқиқот дар мақолаҳои илмӣ ва конференсияҳои илмӣ-

назариявӣ ва илмӣ-амалӣ муҳокима шуда, метавонанд дар фаъолияти 

ҳуқуқэҷодкунӣ, такмили қонунгузорӣ, раванди таълим ва таҳқиқоти минбаъдаи 

илмӣ истифода шаванд. 

Мутобиқати диссертатсия ба шиносномаи ихтисоси илмӣ. 

Диссертатсия ба ихтисоси 5.5.1. Назария ва таърихи ҳуқуқ ва давлат; таърихи 

таълимот дар бораи ҳуқуқ ва давлат, ки бо қарори раёсати Комиссияи олии 

аттестатсионии назди Президенти Ҷумҳурии Тоҷикистон аз 25 - уми сентябри 

соли 2025, таҳти № 10 тасдиқ шудааст, мувофиқат мекунад.  

Саҳми шахсии довталаби дарёфти дараҷаи илмӣ дар таҳқиқот. Саҳми 

шахсии муаллифи диссертатсия дар таҳияи мустақилонаи масъалаи илмӣ, 

муайян кардани ҳадафҳо ва вазифаҳои таҳқиқот, таҳияи асосҳои методологии 

кор, хулосаҳо ва пешниҳодҳои аз ҷиҳати илмӣ асоснок, ки дорои хусусиятҳои 

навоварии илмӣ мебошанд, ифода меёбад. Қисми назарраси натиҷаҳои 

тадқиқот дар мақолаҳои илмӣ инъикос ёфта, аз ҷониби муаллиф ҳангоми 

иштирок дар семинарҳо ва конфронсҳои илмӣ дар сатҳҳои гуногун тасдиқ 

шудаанд собит мегардад. 

Тасвиб ва амалисозии натиҷаҳои таҳқиқот. Дисертатсия дар кафедраи 

фанҳои ҷомеашиносии Донишгоҳи техникии Тоҷикистон ба номи академик 

М.С. Осимӣ омода гардида, дар ҷаласаҳои кафедраи номбурда якчанд маротиба 

муҳокима шуда, ба ҳимоя тавсия шудааст.  

Муқаррароти асосӣ ва хулосаҳои диссертатсия дар мақолаҳои муаллиф, 

дар маҷаллаҳои тақризшавандаи Комиссияи олии аттестатсионии назди 

Президенти ҶТ ва дигар маҷаллаву маҷмуаҳо ба нашр расидаанд. Оид ба 

мавзуи таҳқиқоти диссертатсия муаллиф дар чандин конференсияҳои илмӣ-

назариявӣ ва илмӣ-амалии сатҳи ҷумҳуриявӣ ва байналмилалӣ бо маърӯзаҳои 

илмӣ баромад намудааст, аз ҷумла дар:  

- Конференсияи III илмӣ-амалии аспирантон, магистрантон ва донишҷӯён 

таҳти унвони “Илм-асоси рушди инавтсионӣ” - Маъруза дар мавзуи “Одатҳои 

байналмилалӣ ва нақши онҳо дар ташаккули низоми ҳуқуқии Ҷумҳурии 

Тоҷикисон”, ш. Душанбе, ДТТ. 12.03.2019.  

- Конференсияи Ҷумҳуриявии илмӣ-амалӣ бахшида ба 34 - солагии 

Истиқлолияти давлатии Ҷумҳурии Тоҷикистон таҳти унвони “Истиқлолияти 

давлатӣ ва рушди саноат: самтҳои асосӣ ва дурнамо”, ш. Душанбе, ДТТ 

05.09.2025 с. 

- Конференсияи X байналмилалии илмӣ-амалӣи таҳти унвони “илм-асоси 

рушди инноватсионӣ” - Маъруза дар мавзуи “Табиати ҳуқуқии санадҳои 

созмонҳои байналмилалӣ ва нақши онҳо дар низоми ҳуқуқии Ҷумҳурии 

Тоҷикистон”, ш. Душанбе, ДТТ 16-17 апрели соли 2026. 

Интишорот аз рӯйи мавзуи диссертатсия. Доир ба муҳтавои 

диссертатсия 10 мақолаи илмӣ, аз он ҷумла 5 мақола дар маҷаллаҳои 

тақризшавандаи тавсиянамудаи Комиссияи олии аттестатсионии назди 

Президенти Ҷумҳурии Тоҷикистон, 5 мақола дар дигар нашрияҳо чоп шудаанд. 

Сохтор ва ҳаҷми диссертатсия. Диссертатсия аз номгӯйи ихтисораҳо ва 

(ё) аломатҳои шартӣ, муқаддима, се боб, шаш зербоб, хулосаву тавсияҳо оид ба 

истифодаи амалии натиҷаҳои таҳқиқот, рӯйхати адабиёт (маъхазҳо) ва 

феҳристи интишороти илмии довталаби дараҷаи илмӣ иборат аст. Ҳаҷми 

умумии диссертатсия 197 саҳифаро ташкил медиҳад. 

БОБИ 1. НИЗОМИ ҲУҚУҚИИ ҶУМҲУРИИ ТОҶИКИСТОН ВА 

ДУРНАМОИ РУШДИ ОН  

 

1.1. Тавсифи мухтасари низоми ҳуқуқии Ҷумҳурии Тоҷикистон: вазъият ва 

тамоюли рушди он 

Низоми ҳуқуқӣ ба шумори он мафҳумҳои илмие мансуб аст, ки пайдоиши 

онро танҳо бо омилҳои воқеияти иҷтимоӣ, равандҳои ҳамгироӣ, ки дар ҳаёти 

амалии ҷомеа рух медиҳанд, тасвир намудан ғайриимкон мебошад. Баррасии 

илмии мафҳуми низоми ҳуқуқӣ, ки дар адабиёти ҳуқуқии замони мо хеле 

устувор шудааст, ҳанӯз дар давраи солҳои 1970-1990 дар таҳқиқоти илмии 

ҳуқуқшиносони маъруф оғоз шуда буд [198].  

Мафҳуми «низоми ҳуқуқӣ» бо мафҳумҳои «низоми ҳуқуқ», «низоми 

қонунгузорӣ», «механизми танзими ҳуқуқӣ», «механизми таъсири ҳуқуқӣ», 

«асоси ҳуқуқии давлат ва ҳаёти ҷамъият» робитаи зич дорад. Гарчанде ин 

мафҳумҳо хусусият ва мазмуни мухталифи худро дошта бошанд ҳам, дар умум 

якдигарро пурра карда, ташаккули низоми мукаммали ҳуқуқии давлатро 

таъмин менамоянд. 

Ин нуқтаи ибтидоӣ дар як қатор мафҳумҳои низоми ҳуқуқӣ, ки аз ҷониби 

муаллифони мухталифе, ки ин масъаларо меомӯзанд, пешниҳод шудааст. 

Ҳамчунин бояд қайд намуд, ки он солҳо ин ақида дар иртибот бо масъалаи 

таносуби фаҳмишҳои васеъ ва маҳдуди ҳуқуқ омӯхта мешавад. Дар адабиёти 

ҳуқуқии солҳои 1980-ум зарурати пешкаши мафҳуми васеи ҳуқуқ дар иртибот 

бо мафҳуми низоми ҳуқуқӣ сурат мегирад. Муҳаққиқони он солҳо ба хулоса 

меоянд, ки барои асоснок намудани мафҳуми васеи ҳуқуқ масъалаи низоми 

ҳуқуқиро таҳлил намудан зарур аст [159]. 

Новобаста аз он ки дар ин марҳила ба масъалаи низоми ҳуқуқӣ таваҷҷуҳи 

олимон зиёд буд, то кунун баҳсу мунозираҳо роҷеъ ба моҳияти ин масъала 

анҷом наёфтаанд. Ба ақидаи Н.И. Матузов: «чунин ранг гирифтани масъала аз 

рӯйи қонунмандист, зеро низоми ҳуқуқӣ мафҳуми мураккабу серпаҳлу буда, 

дар худ маҷмуи падидаҳо ва кулли воситаҳои ҳуқуқиеро таҷассум мекунад, ки 

дар ҷомеа вуҷуд доранд» [82, с. 13]. Дар шароити давраи гузариш низоми 

ҳуқуқӣ бо як идда хусусиятҳояш пайи ҳам таваҷҷуҳи муҳаққиқонро ба худ ҷалб 

мекунад. 

Дар илми ҳуқуқшиносӣ вобаста ба таҳқиқи мафҳуми «низоми ҳуқуқӣ» ду 

равиш истифода шудааст: маҳдуд ва васеъ. Дар мавриди аввал зери мафҳуми 

низоми ҳуқуқӣ аслан низоми ҳуқуқ ва ё низоми қонунгузорӣ, яъне ба гурӯҳҳо 

ҷудо намудани меъёрҳои ҳуқуқӣ, санадҳои меъёрии ҳуқуқӣ фаҳмида мешавад, ки 

чунин андешаҳо дар асарҳои Л.С. Явич, Д.А. Керимов, Г.В. Малтсев ба назар 

мерасад. 

Аз рӯйи фаҳмиши васеъ, низоми ҳуқуқӣ ва мазмуну муҳтавои он ба 

ҳуқуқ ва қонунгузорӣ маҳдуд намешавад. Он на танҳо заминаи меъёрӣ ва 

ҳалқаи ҷузъҳои низоми ҳуқуқӣ, балки ҳамчун созмони ҳуқуқии ҷомеа дар 

ягонагӣ ҳамачун унсурҳои таркибии он арзёбӣ мегардад, ки ин маъниро дар 

таълифоти М.И. Раҳмонов дучор шудан мумкин аст.  

Мафҳуми васеи низоми ҳуқуқӣ дар адабиёт хеле зиёд дучор мешавад ва дар 

гуфтугӯи умум низ ибораҳое, аз қабили «воқеияти ҳуқуқӣ», «ҳақиқати ҳуқуқӣ», 

«модиёти ҳуқуқӣ», «матои ҳуқуқӣ», «соҳаи ҳуқуқӣ», «муҳити ҳуқуқӣ», «дунёи 

ҳуқуқӣ» мавриди истифода қарор мегиранд. Ягон падидаи аз ҷиҳати ҳуқуқӣ 

моҳиятдор (лаҳза, унсур, муносибат, ҳолату вазъият) аз доираи низоми ҳуқуқӣ 

берун намемонад. Низоми ҳуқуқӣ ин ташакулёбии ҳуқуқии ҷомеа буда, 

шаклгирӣ ва ё модикунонии ҳаёти ҳуқуқии онро таъмин мекунад [82, с. 19]. Дар 

замони муосир, вобаста ба коркарди фаъолонаи категорияи «ҳаёти ҳуқуқӣ» 

таносуби он бо мафҳуми «низоми ҳуқуқӣ» баҳснок ба назар мерасад [109, с. 

22].   

Дар адабиёти ҳуқуқии пасошуравӣ равишҳои дигари назариявӣ нисбат ба 

омӯзиши низоми ҳуқуқӣ ба вуҷуд омад. Масалан, Ю.А. Тихомиров, Л.С. Явич 

зимни таҳқиқи низоми ҳуқуқӣ онро ба категорияи воқеияти ҳуқуқӣ ҳамчун 

таҷрибаи ҳуқуқии идеологияи ҳуқуқӣ, С.С. Алексеев ба категорияи муассисаи 

ҳуқуқӣ ва фарҳанги ҳуқуқӣ, В.Н. Кудрявтсев, А.М. Василев, В. П. Казимирчук 

онро ба ҳуқуқу уҳдадориҳои субъективӣ, механизми танзими ҳуқуқӣ ва ғайра 

шомил намудаанд.  

Равиши сеюмро низ бояд таъкид кард, ки бо тафсири аз ҳад зиёд, васеъ ва 

моҳиятан “бемаҳдуд”-и мафҳуми низоми ҳуқуқӣ хос аст. Ин тафсирро В.Н. 

Синюков хеле равшан баён кардааст, ки ба ҷуз он унсурҳое, ки аз ҷониби 

дигар муаллифон ба сохтори низоми ҳуқуқӣ дохил намудаанд, инчунин 

«сохтори муассисаҳо ва созмонҳои ҳуқуқӣ, инфрасохтори ҳуқуқии минтақавӣ 

ва маҳаллӣ, зернизоми назоративу контролӣ, низоми пешгирии 

ҳуқуқвайронкуниҳо ва назорати иҷтимоӣ, низоми иттилоотонии ҳуқуқӣ ва 

иртиботи ҳуқуқӣ, ташкили офиятбахшии ҳуқуқвайронкунандагон, 

инфрасохтори таъмини ҳуқуқи инсон, низоми таҳсилоти ҳуқуқӣ, омодагӣ ва 

баланд бардоштани сатҳи ихтисосии кадрҳо, марказҳои тафаккур оид ба 

пайдоиш, такрористеҳсол ва нигоҳдории идеологияи ҳуқуқӣ (институтҳои 

таҳқиқотӣ, марказҳо, бунёдҳо, ҷомеаҳои фарҳангии ҳуқуқшиносон ва ғ.)» 

[119, с. 164-165].  

Ҳамчун унсури низоми ҳуқуқӣ як гурӯҳ муаллифон, аз қабили А.Ф. 

Чердантсев, Э.В. Кузнетсов, А.П. Глебов ва дигарон илми ҳуқуқро низ ном 

бурдаанд. Дар ин асос ақидаи В.В. Сорокина дуруст ва бамавқеъ менамояд, ки 

ба андешаи ӯ, «низоми ҳуқуқӣ барои илм объекти инъикос мебошад, аз ин рӯ, 

берун аз ҳудуди илм қарор дорад. Танҳо ба ҳамон андозае, ки илми ҳуқуқ ҷузъи 

шуури ҳуқуқӣ бошад, ҳамон гуна вай бо мафҳуми «низоми ҳуқуқии ҷомеа» 

фаро гирифта мешавад» [123, с. 31]. 

Дастгоҳи мафкуравии низоми ҳуқуқӣ бисёрҷанба аст. Ҳанӯз дар замонаш В.Н. 

Кудрявтсев қайд карда буд, ки аз нуқтаи назари рушди ояндаи илми ҳуқуқ таҳлили 

падидаҳои ҳуқуқӣ тибқи равиши системавӣ қобили таваҷҷуҳ аст, зеро он аз 

муқаррароти назарияи системаҳои бузург сарчашма мегирад [166, с. 7].   

Дар адабиёт инчунин дигар мафҳумҳои низоми ҳуқуқӣ пешниҳод мешаванд, 

ки аз муқаррароти низоми меъёрҳои ҳуқуқ, муносибатҳои ҳуқуқӣ, таносуби 

фаъолияти ҳуқуқэҷодкунӣ ва ҳуқуқтатбиқкунии функсияҳои мақомоти судӣ 

бармеоянд. Аз ин нуқтаи назар метавон ба хулосае омад, ки маркази аслии низоми 

ҳуқуқӣ, ядро ва асоси меъёрии он ҳуқуқ мебошад. Ба андешаи М.И. Байтин, 

«ҳуқуқ сарчашмаи ба ҳам пайвандкунанда ва мустаҳкамкунандаи низоми ҳуқуқ 

буда, дигар унсурҳои он, ки бо ин ё он тариқа бо ҳуқуқ алоқамандӣ доранд, 

тавассути ҳуқуқ падидор мешаванд» [30, с. 198]. 

Таркиби ҷузъии низоми ҳуқуқиро ба таҳлил гирифта, бо назардошти 

дастовардҳои илмии олимони варзидаи ҳуқуқшинос, ба эътибор гирифтан лозим 

аст, ки вақтҳои охир ҳуқуқ аз дидгоҳи васеъ низ шарҳу тафсир дода мешавад. Ба 

андешаи С.С. Алексеев, «ишора ба низоми ҳуқуқӣ ба чунин маъност, ки дар ин 

ҳолат ҳуқуқ бо ҳама зуҳуроташ, бо аносири ҳамрадифи воқеияти ҳуқуқӣ дар 

маҷмуъ фаҳмида мешавад» [159, с. 32]. Ба дигар тавр, дар таҳлили сохтори низоми 

ҳуқуқӣ аз фаҳму дарки худи ҳуқуқ шуруъ намудан зарур аст.  

Оид ба сохтори низоми ҳуқуқӣ андешаҳои мутафаккирон ва муҳаққиқони 

соҳа гуногун аст. Масалан, С.С. Алексеев, дар назарияи худ се унсури низоми 

ҳуқуқиро эътироф мекунад: «ҳуқуқ, идеологияи ҳуқуқӣ ва амалияи судӣ (ҳуқуқӣ)» 

[159, с. 27-34]. Ба андешаи ӯ ҳуқуқ унсури марказии низоми ҳуқуқиро ташкил 

дода, тавассути он роҳҳои батанзимдарории рафторҳои иҷтимоӣ дар ҷомеа муайян 

карда мешавад.  

Идеологияи ҳуқуқӣ дар фаҳмиши ин олим ҳамчун маҷмуи арзишҳо, ақидаҳо 

ва назарияҳо нисбат ба ҳуқуқ мебошад, ки равандҳои ташаккул ва инкишофи 

ҳуқуқро ҳамроҳӣ намуда дар шуури ҳуқуқии ҷомеа таҷассум меёбад. 

Амалияи судӣ (ҳуқуқӣ) ҳамчун унсури сеюми низоми ҳуқуқи ба шумор 

рафта, татбиқи воқеии ҳуқуқро дар ҳаёти ҷомеа ифода менамояд. Дар амалия 

меъёрҳои ҳуқуқӣ бо мазмуни аслӣ пурра гардида, тавассути мақомотҳои 

босалоҳият, бахусус мақомоти судӣ татбиқ ва иҷро мешаванд. 

Ғайр аз ин, қайд намудан ба маврид аст, ки масъалаи мазкур ба мавзӯи 

таҳқиқоти мо бевосита алоқаманд аст, зеро низоми ҳуқуқӣ на танҳо равандҳои 

ҳуқуқэҷодкунӣ, ташаккули ҳуқуқ, қонунэҷодкуниро дар бар мегирад, балки 

ҳамчун омили асосӣ дар ташаккул ва расмӣ гардонидани сарчашмаҳои ҳуқуқ; 

қонунгузорӣ ба маънои васеаш (низоми санадҳои ҳуқуқӣ, санадҳои меъёрии 

ҳуқуқӣ, шартномаҳои меъёрӣ, санадҳои судӣ), хидмат мекунад. Ба андешаи мо 

баррасии амиқи ҳама унсурҳои номбаршудаи низоми ҳуқуқӣ барои дарки дурусти 

табиати ҳуқуқ ва манбаъҳои он аз аҳаммият холӣ нест. 

Ф.Т. Тоҳиров дар муайян намудани низоми ҳуқуқии Тоҷикистони худмухтор 

онро ҳамчун маҷмуи сарчашмаи ҳуқуқи таърихан ташаккулёфта ва дигар шаклу 

зуҳуроти ҳуқуқӣ (шуури ҳуқуқӣ, ҳуқуқэҷодкунӣ, ҳуқуқтатбиқкунӣ), дар ҳар 

давлат арзёбӣ кардааст, ки дар иртибот бо кулли дигар системаҳои ҷамъиятӣ 

муносибатҳои иҷтимоиро танзим карда, манфиатҳои рушди ҷомеаро ҳифз 

менамоянд [131, с. 7].  

Дар баробари ин, ба андешаи муаллиф, масъалаи «одаткунонии» низоми 

ҳуқуқии Тоҷикистон ба ҷаҳони муосир хеле мубрам боқӣ мемонад ва барои ҳалли 

он таҳияи асосҳои назариявие зарур аст, ки тавонад таъсири ҷаҳонишавӣ ва 

ҳамгироии минтақавиро ба низоми ҳуқуқии Ҷумҳурии Тоҷикистон ба таври 

самаранок расонад. Мубрамияти масъалаи мазкур ва аҳаммияти он барои рушди 

ҳама унсурҳои низоми ҳуқуқии Ҷумҳурии Тоҷикистон, ки асоситарини онҳо 

қонунгузорӣ мебошад, ҷойи шубҳаро боқӣ намемонад [130, с. 30]. 

Ба дастовардҳои назарияи системаҳо ва дастгоҳи истилоҳотии он такя намуда, 

баъзе муаллифон хосиятҳои умумии ба дилхоҳ низоми иҷтимоӣ характернок 

бисёрҷузъӣ, мухторият, яклухтӣ, ташкилӣ, ягонагӣ ва мукаммалиро қайд мекунанд 

[123, с. 55]. Ғайр аз хусусиятҳои дар боло зикргардида, инчунин дар адабиёти 

ҳуқуқӣ дигар аломатҳои низоми ҳуқуқӣ аз қабили суботнокӣ, мақсаднокӣ, 

одатшавӣ, худташкилӣ, табиатан хос будан, ошкор будан, аз ҷониби давлат 

идорашаванда будан низ номбар мешаванд, ки дар умум, мафҳуми низоми 

ҳуқуқӣ ва хосиятҳои онро вобаста ба мавқеи ҷудогона доштанаш дар дилхоҳ 

ҷомеаи шаҳрвандӣ муайян менамоянд  [63, с. 49-53]. 

Қисме аз онҳоро ба таври муфассал таҳлил менамоем.  

1. Устувории низоми ҳуқуқ. Ин хусусияти низоми ҳуқуқӣ дар он ифода 

меёбад, ки имконоти он нисбат ба маҷмуи одии имконоти дигар унсурҳо 

бештар аст, чунки робитаҳои онҳо сифатҳои нави низоми ҳуқуқиро ҳосил 

менамоянд. Масалан, зернизоми меъёрӣ дар ҳамбастагӣ бо илми ҳуқуқ амал 

намуда, сифати нави асосҳои меъёрии илман собитшудаи низоми ҳуқуқиро ба 

вуҷуд меорад. Дар ҳамкорӣ бо амалияи ҳуқуқ ба низоми қонунгузорӣ мазмуни 

қонунэҷодкунӣ мебахшад, ки он дар фаъолияти амалии субъектҳои 

муносибатҳои ҳуқуқии ҷомеа татбиқ мегардад. Илми ҳуқуқ низ дар иртиботи 

қавӣ бо амалияи ҳуқуқэҷодкунӣ, ҳуқуқтатбиқкунӣ ва ҳуқуқҳимоякунӣ 

сифатҳои ҷадидро касб мекунад. Ин алоқамандӣ ва иртибот миёни унсурҳои 

низоми ҳуқуқӣ хусусияти гуногунҷабҳа дораад. Онҳо имконоти зарфиятии 

низомро дар умум барои танзими муносибатҳои ҷамъиятӣ ва таъмин намудани 

ҳифзи онҳо, барои танзими рафтори одамон, иҷтимоикунонии шахсиятҳо ва 

ҳамгироии ҷамъият ба сатҳи як ҷомеаи ягона афзоиш медиҳанд. 

2. Ягонагӣ. Ҳар як низоми иҷтимоӣ маҷмуи унсурҳои ба ҳам пайваст ва ба 

таври муайян дар робита қарордоштаро нишон медиҳад. Ягонагии низоми 

ҳуқуқӣ маънои баҳамоии ҳамаи падидаҳои ҳуқуқиро дар як маҷмуа надорад. 

Баръакс он танҳо дар он ҳолате ягонагиро ифода мекунад, ки унсурҳои низоми 

ҳуқуқӣ механизми ягонаро ташкил дода, вайрон шудани як зина тамоми 

механизмро халалдор месозад. Ягонагии низоми ҳуқуқӣ чунин ҳолатест, ки 

тибқи он падидаҳои ҳуқуқӣ ба ҳалли вазифаҳои ягона, ба муваффақ шудан ба 

ҳадафҳои ягона ва афзалиятҳо равона мегарданд.  

Ба андешаи И. Сабо «мафҳуми низоми ҳуқуқӣ барои муайян намудани 

системаҳои алоҳидаи мансуб ба типи муайяни ҳуқуқ нигаронида шудааст, ки 

зимни он сухан дар бораи низоми ягонаи ҳуқуқии мантиқан созмонёфта 

меравад, на оид ба маҷмуи одии меъёрҳои ҳуқуқӣ» [116, с. 128]. Омилҳое, ки 

ягонагии низоми ҳуқуқиро таъмин месозанд, шароити объективии иҷтимоию 

иқтисодӣ, сиёсӣ ва маънавии фаъолияти ҷомеа ба шумор мераванд. Дар соҳаи 

танзими ҳуқуқӣ ягонагии низоми ҳуқуқиро баланд бардоштани сифати қонунҳо 

ва суботи онҳо ва меъёрҳои ҳуқуқӣ дар маҷмуъ, ҳамоҳангии қонунгузорӣ ва 

ғайраҳо сабаб мегарданд. 

3. Амали функсионалии низоми ҳуқуқӣ. Дар асоси ин принсип ҳар як 

унсури низоми ҳуқуқӣ бояд дар сатҳи зарурӣ амал намуда, таъинот ва 

функсияҳои муайяни худро иҷро намояд. Г.И. Муромсев унсурҳои зайлро ҷудо 

мекунад:  

1) илмӣ-фалсафӣ ё идеологӣ (фаҳмиши ҳуқуқ ва м.и.);  

2) меъёрӣ (меъёрҳои ҳуқуқ);  

3) сохторӣ (муассисаҳои ҳуқуқэҷодкунӣ ва ҳуқуқтатбиқкунӣ);  

4) сотсиологӣ (муносибатҳои ҳуқуқӣ ва м.и.) [96, с. 282].  

«Дар низоми ҳуқуқӣ, – менависад З.С. Байниёзова, – номуайяншаклии 

сохторӣ бояд набошад. Агар чунин ҳолат ҷой дошта бошад, пас, таъсири амали 

принсипи мавқеияти дараҷавӣ зарур мегардад» [207, с. 22]. Принсипи мазкур 

имконият медиҳад, ки ҳар як унсури низоми ҳуқуқӣ дар ҳамоҳангӣ бо ҳам амалӣ 

мешаванд ва барои ба танзим даровардани рафтори субъекҳои ҳуқуқ дар доираи 

меъёрҳои муқарраршуда расман равона мегардад. Бо шарофати ин принсип 

идоракунии низоми ҳуқуқӣ самаранок ва имконпазир мегардад. Дар ин замина 

таҳқиқи низоми ҳуқуқӣ, аз ҷумла оилаи ҳуқуқиро бо назардошти таърихи ташаккулу 

инкишофашон, хусусиятҳои фарҳангӣ, шуур, тафаккури аҳолии кишваре, ки дар он ҷо 

низоми ҳуқуқӣ ташаккул меёбад, инчунин дар алоқамандӣ бо сохти сиёсӣ ва 

идеологии кишвар бояд анҷом дода шавад. Масалан, оилаи ҳуқуқи сотсиалистиро бе 

таҳлили шароитҳои таърихии ташаккули он, сарчашмаҳои илмии он, хусусиятҳои 

режими сиёсӣ дар давраҳои мухталифи инкишофи давлати шуравӣ омӯхтан мумкин 

нест. 

Дар таҳлилҳои В.К. Бабаев амали функисионалии низоми ҳуқуқ ба 

унсурҳои зерини низоми ҳуқуқӣ ишора мекунад: падидаҳои маънавӣ, 

чаҳонбинӣ, ҳуқуқ ва қонунгузорӣ, муносибатҳои ҳуқуқӣ, амалияи ҳуқуқӣ, 

техникаи ҳуқуқӣ [103, с. 86]. 

Дар навбати худ М.И. Байтин зарурати муқаррар намудани «ҳадди 

объективии» низоми ҳуқуқиро таъкид намуда, муқобили беҳад васеъ намудани 

мафҳуми низоми ҳуқуқӣ аз ҳисоби «унсурҳои сиёсӣ ва иҷтимоӣ» баромад 

мекунад. Аз ин нуқтаи назар, ба сифати унсурҳои низоми ҳуқуқӣ «танҳо 

падидаҳои ҳуқуқӣ» эътироф мешаванд. Ба онҳо «шуури ҳуқуқӣ, фарҳанги 

ҳуқуқӣ, тарбияи ҳуқуқӣ» мансуб дониста мешаванд [30, с. 99-101]. 

4. Мухторияти низоми ҳуқуқӣ. Эътирофи мусақилияти низоми ҳуқуқӣ 

тақозо менамояд, ки тасаввуроти анъанавии ба илми ҳуқуқи шуравӣ хосро, ки дар 

гузашта ҳамчун маҳсули эҷодиёти давлат ва воситаи татбиқи сиёсати давлатӣ 

пазируфта мешуд, мавриди бозбинӣ ва таҳлил қарор гирад. Дар ҳудуди давлатҳои 

имрӯзаи пасошуравӣ то барҳам хӯрдани ИҶШС ҳуқуқи ягонаи шуравӣ амал 

мекард, ки ҷузъи марказии ҳуқуқи сотсиалистӣ буд. Пас аз барҳам хӯрдани 

Иттифоқи Ҷумҳуриҳои Шуравӣ ва соҳибистиқлол гардидани кишварҳои собиқ 

шуравӣ масъала оид ба табиати ҳуқуқии низомҳои ҳуқуқи миллӣ ва 

мустақилияти онҳо дар мадди аввал гузошта шуд.  

Масъалаи номбурда дар илми пасошуравӣ мавриди баҳсҳои назариявӣ 

қарор гирифта, атрофи он якчанд нуқтаҳои назар пешкаш шуданд.  

Чунончи, як қатор муаллифон вазъи низомҳои ҳуқуқии кишварҳои 

пасошуравиро бо назардошти мансуб намудани онҳо ба ин ё он навъи оилаи 

ҳуқуқӣ муайян карданӣ мешаванд. Масалан, И.Н. Барсис оид ба ин масъала 

менависад: «Барҳам хӯрдани Иттифоқи Ҷумҳуриҳои Шуравии Сосиалистӣ ва 

пароканда шудани низоми ҷаҳонии сотсиалистӣ масъалаи мансуб намудани 

низомҳои ҳуқуқии кишварҳои собиқ иттиҳоди сотсиалистиро ба ин ё он низоми 

ҳуқуқӣ ба миён овард» [161, с. 115]. 

Муаллифони дигар масъалаи зикргаштаро дар иртибот бо ҳолати кунунии 

низоми ҳуқуқии пасосотсиалистӣ ё пасошуравӣ ҳал карданӣ мешаванд, аз 

ҷумла хислати мустақилонаи онҳоро эътироф намуда, мансуб намудани ин 

низомҳои ҳуқуқиро ба ин ё он навъи низомҳои ҳуқуқии дигар зарур 

намешуморанд. Айни замон наздикии низомҳои ҳуқуқии пасошуравӣ ба ҳуқуқи 

романиву олмонӣ эътироф мешавад.  

Ба андешаи М.Н. Марченко, ҳоло дар адабиёт мафҳумҳои «мухторият» ва 

«умумият», «монандӣ» ва «ягонагӣ» омехта мешаванд. Муаллиф таъкид 

мекунад, ки ҳуқуқи Россия дар шароити имрӯза «аз хусусиятҳои умумӣ бо 

ҳуқуқи романиву олмонӣ дида, бештар хислатҳои хос дорад» [175, с. 36].  

Ин хислатро, ба андешаи М.Н. Марченко муҳаққиқони ғарбӣ низ қайд 

мекунанд. Масалан, дар таҳлилҳои ғарбӣ таъкид мешавад, ки дар низоми 

ҳуқуқии Россия «аз меъёрҳо дида, мафҳумҳо бештаранд», ҳуқуқ аз ҷониби 

давлат «ҳамчун воситаи бунёди тартиботи нави иқтисодӣ истифода мешавад», 

«ҳуқуқи хусусӣ тобеи ҳуқуқи омма аст», «ҳуқуқ аз сиёсат ва иқтисод бештар 

вобаста аст, ҳуқуқи тиҷорат ҷой надорад» [175, с. 36]. 

Дар ин ҷода мустақилияти низомҳои ҳуқуқии кишварҳои Осиёи 

Марказиро низ, ки пештар аъзои Иттиҳоди ҷумҳуриҳои сотсиалистӣ буданд, 

набояд фаромӯш кард.  

Ба андешаи В.Н. Синюков эътирофи оилаи ҳуқуқи славянӣ – танҳо 

ҳамчун як масъалаи хусусӣ буда, ба масъалаи аз он муҳимтар, яъне таснифи 

оилаҳои ҳуқуқии ҷаҳонӣ ҷавобгӯй нест. Пешкашу ҳимояи ин андешаи «ҳуқуқи 

славянӣ» як зумра проблемаҳои нави назариявиро ба миён оварда, ба ҳалли 

онҳо мусоидат намекунад [119, c. 171] . 

Он аз ҷумла ба талабои илмии таснифи оилаҳои ҳуқуқӣ ҷавобгӯй нест. 

Чунончи, дар ҳолати эътирофи андешаи «ҳуқуқи славянӣ» зарурати ҷустуҷӯи 

маҳакҳои анъанвӣ, миллӣ, динӣ ва таснифи оилаҳои ҳуқуқии дигар ба миён 

меояд. Дар ин ҳолат, масалан, шуғли маҳакҳои хоси оилаи ҳуқуқи кишварҳои 

Осиёи Марказӣ гардида, онро чун оилаи мустақили ҳуқуқӣ ҷудо намудан лозим 

мешавад, ё онро мансуби оилаи ҳуқуқии осиёӣ эътироф намудан аз эҳтимол дур 

намешавад.  

Аммо ин зайл таҳлил мувофиқи мақсад нест, чунки, якум, кишварҳои 

Осиёи Марказӣ (Тоҷикистон, Туркманистон, Узбекистон, Қирғизистон, 

Қазоқистон) пештар аъзои Иттиҳоди Ҷумҳуриҳои Шуравии Сотсиалистӣ буда, 

ҳуқуқи онҳо ҷузъи низоми ҳуқуқии шуравӣ буд. 

Аз ҷониби дигар  низоми ҳуқуқии ин кишварҳо зери таъсири ҳуқуқи 

шуравӣ, пеш аз ҳама ҳуқуқи Россия ташаккулу инкишоф ёфтааст. Айни замон 

таъсири танҳо ҳуқуқи шуравии Россия дар ин бахш мушоҳида намешуд. Осиёи 

Миёна то замони шуравӣ, ҳанӯз нимаи дувуми асри XIX ба империяи Рус 

ҳамроҳ шуда, зери таъсири ҳуқуқи рус қарор гирифта буд.  

Бино ба омилҳои таърихӣ ба низомҳои ҳуқуқии кишварҳои шуравии 

Осиёи Марказӣ як қатор хислатҳои умумӣ хос буданд. Масалан, давлатҳои ин 

минтақа асрҳои тулонӣ – давлатҳои навъи тарзи истеҳсоли осиёӣ буданд ва дар 

онҳо нуфузи қувваи асосии истеҳсолкунандаро ҷамоаи деҳот соҳиб буд. Ба 

онҳо ҳамчунин шаклу тарзҳои коллективии ҳаёту хоҷагидории одамон хос буд. 

Дертар дар шароити низоми ҳуқуқии шуравӣ дар минтақа анъанаҳои шуравии 

ҳуқуқэҷодкунӣ, татбиқи ҳуқуқ, кодификатсия ва диг. паҳн мешаванд. 

Дар ҳар сурат масъала оид ба тақдири минбаъдаи низомҳои ҳуқуқии 

кишварҳои Осиёи Марказӣ пас аз пош хӯрдани оилаи ягонаи ҳуқуқи 

сотсиалистӣ айни ҳол ҳалталаб аст. Ҳалли ин масъала аз интихоби дурнамои 

тараққиёти ин кишварҳо вобаста аст. Пас аз ташкили Иттиҳоди Давлатҳои 

Мустақил (аввал байни Россия, Украина ва Беларус) кишварҳои Осиёи Марказӣ 

ба он дохил шуданд. Ин ҳамроҳшавӣ ба Иттиҳоди нави кишварҳои пасошуравӣ 

зимни пайвасти онҳо ба роҳи пешрафти давлатҳои аъзои ИДМ гардид. Ба ин 

умумияти мақасадҳо ва манфиатҳои пешрафти иҷтимоӣ-иқтисодӣ ва давлативу 

ҳуқуқӣ мусоидат намуд. Кишварҳои Осиёи Марказӣ дар якҷоягӣ бо дигар 

давлатҳои аъзои ИДМ роҳи бунёди ҷомеаи шаҳрвандӣ, давлати ҳуқуқбунёд, 

рушди иқтисоди бозорӣ, ҳамоҳангсозии қонунгузории миллиро интихоб 

намудаанд, ки аз сиёсати ҳамгироӣ ва наздикшавии низомҳои ҳуқуқии 

давлатҳои аъзои Иттиҳод пуштибонӣ мекунанд. Низомҳои ҳуқуқии кишварҳои 

Осиёи Марказӣ дар шароити ҳамгироии ҳуқуқии дохили ИДМ, дар доираи 

фазои ягонаи ҳуқуқии ин Иттиҳод ва дар заминаи наздикшавии низомҳои 

ҳуқуқии пасошуравӣ ташаккул ёфтааст. Низомҳои ҳуқуқии ҳамаи давлатҳои 

аъзои ИДМ ҷузъи ҳуқуқи пасошуравӣ мебошанд. 

Ҳамин тариқ, низомҳои ҳуқуқии давлатҳои пасошуравии Осиёи Марказӣ 

дар якҷоягӣ ҳуқуқи пасошуравии Иттиҳоди нави байнидавлатӣ – Иттиҳоди 

давлатҳои пасошуравиро ташкил медиҳанд.  

5. Мутаносибии низоми ҳуқуқӣ тавассути фаъолияти одамон дар ин низом 

муайян шуда, на ҳамеша аз тағйироти шароити беруна вобастагӣ дорад. Ба андешаи 

Ф.Т. Тоҳиров: «эъломи арзиши олӣ доштани ҳуқуқу озодиҳои инсон бо назардошти 

сифати пасти зиндагӣ ва вазъияти буҳрони иқтисодӣ дар ҷараёни бунёди ҷомеаи 

шаҳрвандӣ ва низоми ҳуқуқӣ хоҳу ноҳоҳ таъсир мерасонанд» [130, с. 31].  

Афзалияти ҳуқуқи байналмилалӣ нисбат ба ҳуқуқи дохилидавлатӣ, 

махсусан дар замони мо бо Конститутсияи ҶТ эътирофи бештар пайдо 

намудааст, зеро институти татбиқи санадҳои ҳуқуқии байналмилалӣ ба ҳуқуқи 

дохилидавлатӣ маҳз ба ҳуқуқи конститутсионӣ мансуб мебошад, аз ин рӯ 

конститутсияҳои давлатҳо таносуби ҳуқуқи байналмилалӣ ва миллӣ, инчунин 

тартиби ҳалли коллизияи байни онҳоро танзим мекунанд. 

Таносуби ҳуқуқи муосири байналмилалиро бо ҳуқуқи дохилидавлатӣ 

(миллӣ) таҳлил намуда, Ю.А. Тихомиров қайд мекунад, ки ҳуқуқи 

байналмилалӣ рақиби шадиди ҳуқуқи миллӣ гардидааст. Аз як тараф, ҳуқуқи 

миллӣ бо меъёрҳои байналмилалӣ-ҳуқуқӣ ғанӣ гардида, аз сӯи дигар, ҳуқуқи 

байналмилалӣ худаш аз ҳуқуқи миллӣ тавлид мегардад. Масалан, ҳуқуқи 

гражданӣ дар се сутун бино мешавад: меъёрҳои дохилӣ, меъёрҳои 

ҷойкардашуда, меъёрҳои ҳуқуқи байналмилалӣ ва низомҳои дигар. Ҳуқуқи 

дохилидавлатӣ (миллӣ) то андозае ба қабули шаклҳои ҳуқуқэҷодкунӣ ҳуқуқи 

байналмилалӣ таъсир мерасонад, масалан, батартибдарории меъёрҳои 

байналмилалӣ-ҳуқуқӣ дар заминаи ҳуқуқи дохилидавлатӣ (миллӣ) тартиб дода 

шуда, таҳия мешаванд.  

Ба андешаи Ю.А. Тихамиров «омезиши ҳуқуқи байналмилалӣ ва 

ҳуқуқи дохилидавлатӣ чун зуҳуроти мусбат арзёбӣ шуда, онро мутлақ 

гардонидан ва ба ин роҳ «иштиҳои ҷаҳонишавӣ»-и ширкатҳои бузург ва 

як қатор давлатҳоро ҳавасманд намудан зарурат надорад. Аз ҷониби 

дигар эътирофи мутлақи ҳуқуқи байналмилалӣ хатарнок аст. Ҷой додани 

меъёрҳои  санҷидашудаи ҳуқуқи байналмилалӣ беҳтар арзёбӣ 

мегарданд» [197, с. 179].  

Дар давраи муосири рушди низоми ҳуқуқӣ аҳаммияти ҳуқуқи инсон, ки 

ҳамчун унсури созандаи он баромад мекунад, ба таври назаррас меафзояд. 

Тафовут дар бархӯрдҳои бисёр давлатҳо дар бораи ҳуқуқи инсон 

наметавонад абадӣ боқӣ монанд. Ҷомеаи ҷаҳонӣ мавқеи худро дар бораи 

далелҳои беасоси поймол кардани ҳуқуқҳои аҳолии ин ё он давлати муайян 

аз нав баррасӣ хоҳанд кард. 

Дар иртибот ба ин масъала таносуби ҳуқуқи иттиҳоди байнидавлатӣ ва 

ҳуқуқи байналмилалӣ низ яке аз объектҳои таҳлилҳои имрӯза аст. 

Муҳаққиқон «ҳуқуқи ташкилотҳои байналмилалӣ» ва «ҳуқуқи иттиҳоди 

байнидавлатиро» фарқ мекунанд. Ҳуқуқи ташкилотҳои байналмилалӣ дар 

дохили онҳо дар шакли оинномаҳо, эъломияҳо, пактҳо ва м.и. амал мекунад. 

Дар дохили иттиҳоди байнидалатӣ (Иттиҳоди Аврупо, ИДМ, Шурои 

Аврупо) ҳуқуқи итиҳоди байнидавлатӣ дар шакли санадҳо, меъёрҳо, 

принсипҳо амал мекунад. Айни замон қайд мешавад, ки ҳуқуқи иттиҳоди 

байнидавлатӣ дорои хислати «ҳам байналмилалӣ ва ҳам оиномавии иттиҳод 

мебошад» [197, с. 168-233]. 

Санадҳои мақомоти байнидавлатии ин иттиҳодҳо (масалан, санадҳои 

мақомоти Иттиҳоди Аврупо ё ИДМ) дар ҳамин минтақа, нисбати давлатҳои 

аъзои ҳамин иттиҳод (на берун аз он, на нисбати давлатҳои берун аз 

иттиҳоди минтақавӣ) паҳн мешаванд.  

Аз ҳалли ин масъала табиати ҳуқуқии санадҳои мақомоти 

байнидавлатии ИДМ низ вобастагии калон дорад. Агар тибқи андешаи як 

қатор муаллифон, ИДМ ташкилоти минтақавии байналмилалӣ бошад, пас 

санадҳои мақомоти он чун санадҳои байналмилалӣ ва мутобиқан ҷузъи 

низоми ҳуқуқии кишвар бояд эътироф шаванд. Ин хулосаи пешакӣ низ 

таҳлили минбаъдаро талаб мекунад. 

Дар замони фаъолияти ИДМ шумораи зиёди санадҳои ҳуқуқӣ дар шакли 

санадҳои Шурои сарони давлатҳо, Шурои сарвазирон, санадҳои намунавии 

Ассамблеяи байнипарлумонӣ, созишномаҳои дутарафа ва бисёртарафа қабул 

гардидаанд. Аз соли 1991 то соли 2004 дар ҳудуди ИДМ беш аз яку ним 

ҳазор ҳуҷҷат қабул гаштааст, ки аз онҳо 500 ҳуҷҷат аз ҷониби Шурои сарони 

давлатҳо ва беш аз 900 ҳуҷҷат аз тарафи Шурои сарвазирон. Ин санадҳо дар 

шакли созишнома, оиннома, конвенсия, шартнома, қарор қабул шуданд, 

масалан, Созишнома оид ба таъсиси Бонки байнидавлатӣ аз с. 1993, 

Оинномаи ИДМ аз с. 1993, Конвенсия оид ба Ассамблеяи байнипарлумонии 

давлатҳои аъзои ИДМ аз с. 1995, Шартнома оид ба таъсиси иттифоқи 

иқтисодӣ с. 1993, Қарор оид ба тасдиқи Конвенсияи Реестри ягонаи 

санадҳои ҳуқуқӣ ва дигар ҳуҷҷатҳои ИДМ ва Низомнома оид ба Реестри 

ягонаи санадҳои ҳуқуқӣ ва дигар ҳуҷҷатҳои ИДМ аз с. 2004 ва ғ.  

Дар низоми ин санадҳои ИДМ ҷойи муҳимро санадҳои намунавии 

тавсиявӣ ишғол мекунанд, ки дар ҳамоҳангсозии қонунгузории давлатҳои 

узви ИДМ нақши муассир доранд, аз ҷумла, Санади қонунгузории тавсиявӣ 

оид ба санадҳои меъёрии ҳуқуқии давлатҳои узви ИДМ (аз с. 1995), 

барномаҳои тавсиявии таҳияи лоиҳаи қонунҳо ва дигар санадҳои меъёрии 

ҳуқуқӣ, кодесҳои намунавӣ ба монанди ҷиноӣ, гражданӣ ва ғ.  

Наздикшавии қонунгузории узви давлатҳои ИДМ яке аз самтҳои 

калидии рушди низоми ҳуқуқӣ дар доираи ин Иттиҳод ба ҳисоб меравад. 

Дар адабиёт мафҳуми наздикшавии қонунгузорӣ ба маънои зерин шарҳ дода 

мешавад: «тамоюли умумии давлатҳо дар бахши мутобиқ сохтани раванди 

рушди қонунгузории миллӣ, аз байн бурдани ихтилофоти ҳуқуқӣ ва таҳияи 

қарорҳои умумии ҳуқуқӣ» [197, с. 74-75]. 

Ҳамчунин мафҳумҳои «умумигардонии қонунгузорӣ» («унификация») 

ва «ҳамоҳангсозии қонунгузорӣ» («гармонизация») ҷудо карда мешаванд. 

Зери мафҳуми «ҳамоҳангсозӣ» – «ҳамоҳангсозии нуқтаҳои назари умумӣ, 

консепсияҳои инкишофи қонунгузориҳои миллӣ, коркарди принсипҳои 

умумии ҳуқуқӣ ва қарорҳои алоҳида» ва зери мафҳуми «умумигардонӣ» – 

«коркард ва дар амал ҷорӣ намудани меъёрҳои (қоидаҳои) умумиҳатмии 

ягонаи ҳуқуқӣ» фаҳмида мешавад [197, с. 75]. 

Дар адабиёти ҳуқуқӣ ҳамчунин умумигардонии (унификатсияи) 

қонунгузорӣ ба намудҳои зерин ҷудо карда мешаванд: а) дар ҳудуди 

давлатҳои ҳамсоя, давлатҳои як минтақа, дар миқёси итиҳоди байнидавлатӣ 

ва дар қаламрави бештари ё ҳамаи давлатҳо (умумигардонии ҳамагонӣ); б) 

умумигардонии моддӣ дар бахши танзими умумии ҳуқуқу уҳдадориҳои 

иштирокчиёни муносибатҳо (гражданӣ, меҳнатӣ, оилавӣ ва м.и.); в) дар 

шакли бастнаи шартномаҳои байналмилалӣ, қабули санадҳои қонунгузории 

намунавии тавсиявӣ, истифодаи шартномаҳои намунавии ташкилотҳои 

байналмилалӣ, истифодаи одатҳои байналмилалӣ [197, с. 97-98]. 

Мафҳуми «умумигардонӣ» («унификасия») нисбати низомҳои ҳуқуқӣ 

низ истифода мешавад. Чунончи, П. Круз ҳадафи таснифи оилаҳои ҳуқуқиро 

маҳз дар таъмини умумигардонии «низомҳои ҳуқуқии мутамаддин» мебинад 

[81, с. 348]. 

Ин раванди наздикшавии низомҳои ҳуқуқӣ мумкин аст ба ташаккули 

оилаҳои ҳуқуқии нав оварда расонад. Дар ин бора К. Свайгерт ва Х. Кётс 

менависанд, ки «инкишофи ҷомеаи ҷаҳон мумкин аст ба ташаккули оилаи 

нави ҳуқуқӣ оварда расонад» [37, с. 105].  

Аз ин нуқтаи назар, ташаккули оилаҳои нави ҳуқуқӣ дар манотиқи 

гуногуни ҷаҳон, аз ҷумла дар ҳудуди Иттиҳоди давлатҳои пасошуравӣ аз 

эҳтимол дур нест. 

Вазъи кунунии низомҳои ҳуқуқии кишварҳои пасошуравиро бо 

назардошти инкишофи имрӯзаи давлатҳои пасошуравӣ, аз ҷумла дар давраи 

гузариш қарор гирифтани онҳо бояд муайян намуд. Низомҳои ҳуқуқии 

давлатҳои пасошуравӣ низомҳои ҳуқуқии гузаранда мебошанд.  

Бояд гуфт, ки оид ба ин давраи гузариш андешаҳо гуногунанд. Масалан, 

он чун гузариш аз сотсиализм «ба капитализм» (М.Н. Марченко), «ба 

сивилизм» (В.С. Нерсесянс), «ба пасокапитализм» (М.И. Байтин) ва ғ. 

маънидод мешавад [132, с. 58]. Дар лоиҳаи аз ҷониби Президенти 

Қазоқистон пешниҳодгаштаи ташкили Иттиҳоди Авруосиёӣ марҳилаи 

сеюми амалӣ гаштани ин лоиҳа (дар баробари марҳилаҳои иқтисодӣ ва 

гуманитарӣ) «капиталистӣ» номида мешавад [94, с. 102-105]. 

Ҳалли ин масъалаи назариявӣ дар заминаи ба инобат гирифтани 

омилҳои зерин бояд сурат гирад: 1) таҳлили воқеии табиати давлатҳои Ғарб; 

2) таҳлили воқеии давлатҳои имрӯзаи пасошуравӣ; 3) то ҳадди имкон камтар 

намудани кӯшишҳои танқиди аз ҳад зиёди таҷрибаи давлатдории шуравӣ. 

Бояд гуфт, ки андешаҳои дар адабиёти соҳавӣ мушоҳидашаванда оид ба 

инкишофи давлатҳои пасосотсиалистӣ ба капиталистӣ аз таҳлилҳои воқеии 

давлатҳои Ғарб, ҷомеаи имрӯзаи ғарбӣ дур аст. Ин андешаҳо таҳлилҳои нави 

давлатҳои ғарбиро талаб мекунанд.  

Дар робита бо ин масъала дар адабиёт нуқтаи назари Пэтрик Данливи ва 

Брендэн О.-Лири оид ба таносуби ҷомеа ва давлат ҷой дорад. Тибқи он, 

давлат, якум, «объекти муборизаи қувваҳои гуногун аст», дувум, «ҳакамест 

оид ба муқаррар намудани сулҳ ва ҳамдигарфаҳмӣ», савум, «дар хизмати 

ҳокимиятдорон, бюрократия қарор дорад» [123, с. 212]. 

Як қатор муаллифон (масалан, О.В. Мартышин) тарафдори истифодаи 

ин нуқтаи назар нисбат ба давлатҳои пасошуравианд, «айни замон зарурати 

муайян намудани моҳияти давлатҳои пасошуравӣ дар иртибот бо таносуби 

манфиатҳои умумихалқӣ, синфӣ, миллӣ, бюрократӣ, гурӯҳӣ ва дигар дар 

давлатдории нав ва бо назардошти таъсири гурӯҳҳои гуногуни ҷомеа ба 

ҳайат, таркиб ва амали мақомоти ҳокимияти давлатӣ пуштибонӣ мешавад» 

[174, с. 95].  

Танқиди аз ҳад зиёди таҷрибаи давлатдории сотсиалистӣ низ ба дарки 

воқеӣ ва таҳлили объективии хусусиятҳои рушди давлатҳои пасошуравӣ 

хидмат намекунад. Дар адабиёт махсус таъкид мешавад, ки «таассуроти 

замони имрӯза дар заминаи муносибати инкоркунанда нисбат ба таҷрибаи 

шуравӣ сурат мегирад». О.В. Мартышин, масалан, таҳлили андеша ва 

амалияи «давлати иҷтимоиро» бидуни «назарияҳо ва ҳаракатҳои 

сотсиалистӣ, инқилоби Октябрӣ» ғайриимкон мешуморад [174, с. 90].  

Дар адабиёт давраи гузариш чунин арзёбӣ шудааст: «ҳамчун давраи 

дорои ихтилофот, давраи дарки дубораи гузаштаи хеш ва интихоби 

инкишофи минбаъда, заиф гаштани асосҳои иҷтимоиву иқтисодии давлату 

ҳуқуқ, таносуби унсурҳои давомоти таърихӣ ва навин, ноустувории 

тартиботи сиёсӣ, паҳлуҳои манфиро соҳиб гаштани унсурҳои ҷудогонаи 

низоми ҳуқуқӣ» [217, с. 4-14]. Ҳамчунин маҳакҳои даврабандии замони 

гузариш муайян мешаванд: «сатҳи ба итмом расидани ташаккули низоми 

мақомоти давлатӣ; сатҳи ҳамдигарфаҳмии шаҳрвандӣ; сатҳи устувории 

муносибатҳои мавриди танзими давлативу ҳуқуқӣ қароргирифта» [217, с. 7].  

Дар шароити имрӯзаи инкишофи давлатҳои пасошуравӣ як қатор 

омилҳо, аз қабили таҳдиди терроризми байналмилалӣ, моҷароҷӯӣ, 

муҳиммияти масоили ҷаҳонишавӣ (иқтисодӣ, энергетикӣ, захиравӣ, 

мудофиавӣ ва м.и.) ва дигари ҳалталаб (муҳоҷирати меҳнатӣ, ҳифзи 

сарҳадоти давлатӣ ва диг.) заминаҳои муттаҳидии онҳо бештар мешаванд. 

Дар чунин шароит табиист ки нуфузи давлат бештар мегирдад. 

Он ба эътирози барзиёди вайронкунии ҳуқуқи инсон ва баъдан ба таҳия 

ва андешидани чораҳо оид ба беҳтар кардани вазъи ҳуқуқии шаҳрвандони 

кишварҳое, ки ҳуқуқи инсон ба онҳо нодида гирифта шуд, оғоз ёфт. Аз ин 

рӯ, фишангҳои дохилии танзими ҳуқуқӣ бояд бо воситаҳои ҳуқуқии 

байналмилалӣ илова карда шаванд. 

Дар шароити ҷаҳонишавӣ унсурҳои динамикии низоми ҳуқуқии Ҷумҳурии 

Тоҷикистон низ ба тағйирот дучор меоянд, ки онҳо ҳам ба паҳлуҳои 

ҳуқуқэҷодкунӣ ва ҳам ҳуқуқтатбиқкунӣ дахл доранд.  

Ҳамин тариқ, дар ташаккули ҳуқуқ раванди ҷаҳонишавӣ таъсир расонида 

дар он якчанд хусусиятҳо нав ба вуҷуд меояд, аз ҷумла: ба мисли низоми 

ҳуқуқӣ зери таъсири омилҳои дохилӣ ва ҳамзамон беруна тағйир меёбад; 

механизмҳои демократикунонии моҳиятдори ҳуқуқэҷодкунӣ сурат мегирад, ки 

хосияти доимӣ надоранд; наздикшавии низомҳои иҷтимоии муосир, дар 

навбати аввал дар ҳуқуқ, ахлоқ ва дин ба амал меояд; субъектҳои нави 

ҳуқуқэҷодкунӣ пайдо мешаванд; ҳуқуқэҷодкунӣ ба пойгоҳи нисбатан васеътари 

иҷтимоӣ такя мекунад. 

Дар ҷараёни ҳуқуқтатбиқкунӣ таъсири ҷаҳонишавӣ дар самтҳои гуногун 

мушоҳида мегардад. Аввалан, нақши худи механизми танзими ҳуқуқӣ бештар 

мегардад. Дуюм, меъёрҳои ҳуқуқие, ки фаъолияти ҳуқуқтатбиқкуниро танзим 

мекунанд, қабл аз ҳама, ҳуқуқистифодабарии ҳимоявӣ бо стандартҳои 

байналмилалӣ мувофиқ карда мешаванд. Дар раванди ислоҳоти судиву ҳуқуқӣ, 

ки ба баланд бардоштани нақши ҳокимияти судӣ дар ҷомеа, такмили 

истеҳсолоти судӣ, дастрасии он, зиёд гардидани масъулияти судии субъектҳои 

ҳокимияти давлатӣ дар самти риоя ва ҳифзи ҳуқуқу озодиҳои инсон равона 

шудааст, қонунгузории ҷиноятиву мурофиавӣ, маъмурӣ, гражданию мурофиавӣ 

таҷдиди назар шуда, аз ҷумла лоиҳаи нави Кодекси мурофиавии ҷиноятии 



43 
 

Ҷумҳурии Тоҷикистон омода шуда, Кодекси нави Ҷумҳурии Тоҷикистон оид ба 

ҳуқуқвайронкунии маъмурӣ, Кодекси мурофиаи шаҳрвандии Ҷумҳурии 

Тоҷикистон қабул гардидаанд.  

Ҳамин тариқ, таҳлили унсурҳои таркибии низоми ҳуқуқии Ҷумҳурии 

Тоҷикистонро хулоса карда, тамоюлоти асосии инкишофи онро дар марҳилаи 

ҳозира мушаххас менамоем: 

- низоми ҳуқуқии Ҷумҳурии Тоҷикистон, мисли дигар низомҳои ҳуқуқии 

давлатҳои пасошуравӣ ба оилаи ҳуқуқии романию олмонӣ, ки бо усули 

кодексикунонии меъёрҳо, эътибори баланди қонун ва нақши муассир доштани 

принсипҳои умумии ҳуқуқ аз дигар оилаҳои ҳуқуқ фарқ мекунад, мансубият 

мегирад;  

- робитаи мутақобилаи ҳуқуқи миллӣ ва байналмилалӣ хеле устувор 

гардидааст. Ин падидаро ҳамчун интернатсионализатсияи ҳуқуқи 

дохилидавлатӣ шарҳ додан мумикн аст, ки бо ду роҳ амалӣ мешавад: якум, бо 

роҳи эътироф намудани бартарии меъёрҳои ҳуқуқи байналмилалӣ нисбат ба 

ҳуқуқи дохилидавлатӣ, дуюм, пайваста тағйирёбии ҳуқуқи дохилидавлатӣ 

(миллӣ) зери таъсири ҳуқуқи байналмилалӣ; 

- густариши нақши институти ҳуқуқ ва озодиҳои инсон, аз як ҷониб, 

ташаккули консепсияи амнияти шахс, ҷомеа ва давлат аз ҷониби дигар, 

инчунин таносуби самараноки онҳо имкон медиҳад, ки манфиатҳои хусусӣ ва 

умумииҷтимоӣ ба мувозинат оварда шаванд; 

- фарохшавӣ ва ғанӣ гардидани низоми сарчашмаҳои ҳуқуқ. Ба инҳо 

шартномаи меъёрӣ, одатҳои ҳуқуқӣ, принсипҳои умумиэътирофшудаи ҳуқуқи 

байналмилалӣ дохил мешаванд, ки таҳқиқи табиати ҳуқуқии онҳо масъалаи 

таҳқиқоти алоҳида хоҳад буд. 

Ҳар яке аз ин нуқтаҳои назар ҳамчун самтҳои мустақили таҳқиқоти илмӣ 

арзёбӣ гардида, омӯзиши амиқ ва таҳлили минбаъдаро талаб мекунад. Маҳз 

аниқ гаштани ҳар яке аз ҷанбаҳои пешниҳодшуда ба самтҳо ва сатҳи инкишофи 

ҳуқуқии кишварҳои пасошуравӣ ва пасосотсиалистӣ, сатҳи наздикшавии 

қонунгузории миллии онҳо, сатҳи амалӣ гаштани санадҳову ҳуҷҷатҳои 

мақомоти ИДМ, дурнамои рушди минбаъдаи ИДМ, ҳамчунин таҳлили таъсири 

мутақобилаи низомҳои ҳуқуқии кишварҳои пасошуравӣ байни худ ва бо 

оилаҳои ҳуқуқии дигар, баҳамназдикшавии моделҳои ҳуқуқи пасошуравӣ ба 

ҳуқуқи романиву олмонӣ, таъсири густурдаи равандҳои ҷаҳонишавии ҳуқуқӣ, 

аз ҷумла воридшавии унсурҳои ҳуқуқи хориҷӣ вобаста аст. 

 

1.2. Аҳаммияти давлат ҳамчун субъекти муносибатҳои байналмилалӣ дар 

ташаккули низоми ҳуқуқӣ  

Дар адабиёти илмӣ оид ба давлат чун субъекти муносибатҳои 

байналмилалӣ дар ҳамаи низомҳои ҳуқуқӣ, аз ҷумла, низоми ҳуқуқии романо-

олмонӣ, англо-амрикоӣ, исломӣ, ҳиндӣ, одатӣ таҳлилҳои начандон зиёд 

гузаронида шудаанд. Аммо дар маҷмуъ масъала оид ба табиати ҳуқуқии 

низомҳои ҳуқуқии давлатҳо айни ҳол объекти таҳлилҳои мубоҳисавӣ буда, 

атрофи он нуқтаҳои назари мухталиф ҷой доранд. Аз ин ру, масъалаи 

номбурдаро алоҳида ва муфассал таҳлил бояд намуд.  

Дар ҳудуди давлатҳои имрӯзаи пасошуравӣ то барҳам хӯрданашон 

ҳуқуқи ягонаи шуравӣ амал мекард, ки ҷузъи марказии ҳуқуқи сотсиалистӣ буд. 

Пас аз барҳам хӯрдани ҳокимияти шуравӣ ва соҳибистиқлол гардидани 

давлатҳои собиқ шуравӣ масъала дар хусуси табиати ҳуқуқии низомҳои 

ҳуқуқии миллии онҳо дар мадди аввал гузошта шуд.  

Як қатор муаллифон вазъи низомҳои ҳуқуқии кишварҳои пасошуравиро 

бо назардошти мансуб намудани онҳо ба ин ё он навъи оилаи ҳуқуқӣ муайян 

карданӣ мешаванд. Барситс И.Н. оид ба ин масъала чунин менависад: «Барҳам 

хӯрдани Иттифоқи Ҷумҳуриҳои Шуравии Сосиалистӣ ва пароканда шудани 

низоми ҷаҳонии сотсиалистӣ масъалаи мансуб намудани низомҳои ҳуқуқии 

кишварҳои собиқ иттиҳоди сотсиалистиро ба ин ё он низоми ҳуқуқӣ ба миён 

овард» [161, с. 115]. 

Муаллифони дигар масъалаи зикргаштаро дар иртибот бо ҳолати кунунии 

низоми ҳуқуқии пасосотсоалистӣ ё пасошуравӣ ҳал карданӣ мешаванд, аз 

ҷумла хислати мустақилонаи онҳоро эътироф намуда, мансуб намудани ин 

низомҳои ҳуқуқиро ба ин ё он навъи низомҳои ҳуқуқии дигар зарур 

намешуморанд. Айни замон наздик будани низомҳои ҳуқуқии пасошуравӣ ба 

ҳуқуқи романиву олмонӣ эътироф мешавад [219, с. 123].  

Таснифи анъанавии низомҳои ҳуқуқии замони шуравӣ, тавре маълум аст, 

ҳуқуқи сотсиалистии кишварҳои шуравӣ ва дигар кишварҳои сотсиалистиро 

чун гурӯҳи мустақили ҳуқуқи сотсиалистӣ эътироф менамуд. Дар шароити 

имрӯза вазъи низоми ҳуқуқии сотсиалистӣ комилан тағйир ёфт, айни ҳол бо 

чунин давлатҳо ба монанди Хитой, Куба, Кореяи Шимолӣ, Ветнам маҳдуд 

мешаванд. Дар қисмати Аврупои Шарқӣ, Чехия, Булгория ва дигар давлатҳои 

минтақаи аврупоиро низ ҳамин вазъият фарогир буд.   

Ба андешаи мо давлат ҳамчун субъекти муносибатҳои байналмилалӣ, аз 

ҷумла давлатҳое, ки пештар ҷузъи низомҳои ҳуқуқии кишварҳои пасошуравӣ 

ба шумор мерафтанд, айни замон дар шароити гузариш ба бунёди давлати 

ҳуқуқбунёд ва ҷомеаи шаҳрвандӣ, иқтисоди бозорӣ қарор доранд ва зери 

таъсири унсурҳои гуногуни ҳуқуқи хориҷӣ ташаккул меёбанд.  

Вазъи низоми ҳуқуқии кишварҳои пасошуравӣ аз нуқтаи назари 

мансубияти он ба низоми ҳуқуқии ҷаҳон ва эътирофи он ҳамчун субъекти 

муносибатҳои байналмилалӣ маъмулан ва бештар дар доираи низоми ҳуқуқи 

романиву олмонӣ мавриди таҳлил ва арзёбӣ қарор мегирад.  

Масъала оид ба мансубияти низоми ҳуқуқии кишварҳои пасошуравӣ ба 

ҳуқуқи романиву олмонӣ мубоҳисавӣ буда, на ҳамаи муҳаққиқон ин андешаро 

ҷонибдорӣ мекунанд.  

Як гурӯҳи муаллифон, аз қабили С.С. Алексеев, тарафдори ин ақидаанд, 

ки оилаҳои ҳуқуқиро ба романӣ-олмонӣ, англосаксонӣ, динии анъанавӣ ва 

идеологӣ ҷудо намуда, аз ҷумла менависад: «бояд ба инобат гирифт, ки ҳуқуқи 

муосири Россия (Федератсияи Россия) ба ҳуқуқи романӣ-олмонӣ мансуб аст» 

[23, с. 48-49]. 

Дар эҷодиёти А.С. Пиголкин низоми ҳуқуқии сотсиалистӣ чун ҷузъи 

«оилаи ҳуқуқии романиву олмонӣ» таҳлил мешавад. Айни замон қайд мешавад, 

ки инкишофи низомҳои ҳуқуқии кишварҳои пасосотсиалистӣ муддати 

тулониро фаро мегирад ва танҳо баъди он дар хусуси табиати аслии онҳо сухан 

метавон ронд. Илова ба ин, кишварҳои пасосотсиалистӣ – «давлатҳои дорои 

тамоили инкишофи сотсиал-демократӣ» номида мешаванд [104, с. 353]. 

Марҳум В.С. Нерсесянс қайд менамуданд, ки дар шароити ҳозира оилаи 

ҳуқуқи романиву олмонӣ «кишварҳои Америкаи Лотинӣ, бештари кишварҳои 

Африка, Шарқи Наздик, Миёна, инчунин Шарқи Дур, ҷумҳуриҳои собиқ аъзои 

Иттиҳоди Ҷумҳуриҳои Шуравии Сотсиалистӣ, аз он ҷумла Россияи муосирро 

фаро мегирад» [112, с. 285]. 

Бино ба андешаи В.К. Бабаев дар низоми оилаҳои ҳуқуқии ҷаҳонӣ оилаи 

ҳуқуқи сотсиалистӣ сарфи назар шуда, дар хусуси ҳуқуқи пасосотсиалистӣ ягон 

ҳарф зада намешавад [103, с. 49-84].  

Таҳлилгарони хориҷӣ И. Свайгерт ва Х. Кётс мавҷудияти ҳуқуқи 

сотсиалистӣ ва пасосотсиалистӣ сарфи назар менамоянд [37, с. 346]. 

Муаллифони дигар ин андешаҳоро, аз ҷумла андешаи мансубияти ҳуқуқи 

пасошуравиро ба романиву олмонӣ айни ҳол бармаҳал мешуморанд. Ю.А. 

Тихомиров ҳанӯз миёнаҳои солҳои 1990-ум навишта буд, ки «як қатор 

ҳуқуқшиносони ватанӣ» ҳуқуқи сотсиалистиро «мавриди таҳлили танқидӣ 

қарор дода, саросемавор дар хусуси паҳн шудани принсипҳо, институтҳо ва 

меъёрҳои ҳуқуқи хориҷӣ, пеш аз ҳама ҳуқуқи минтақавӣ дар ҳудуди собиқ 

ИҶШС хулосабарорӣ менамуданд» [135, с. 125]. 

Дар навбати худ Р. Давид ва К. Жоффре-Спинози ҳуқуқи сотсиалистиро 

аз ҷумлаи оилаи мустақили ҳуқуқ эътироф намуда, дар ҳар сурат наздик будани 

он бо ҳуқуқи романиву олмонӣ ишора намуда буданд. Ба андешаи онҳо, 

«минбаъд то пойдории ҷомеаи коммунистӣ «ҳуқуқи шуравӣ, бе ҳеҷ гуфтугӯ, 

наздикиашро бо ҳуқуқи романиву олмонӣ нигоҳ медорад». Ҳуқуқи шуравӣ, ба 

ақидаи онҳо, «ба қадри имкон на танҳо истилоҳоти ҳуқуқии анъанавиро ҳифз 

намудааст, инчунин аз нигоҳи зоҳирӣ сохти ҳуқуқии низоми романо-олмониро 

нигоҳ доштааст». «Барои ҳуқуқи шуравӣ, менависанд муаллифон, назарияҳои 

меъёри ҳуқуқӣ, ки аз назарияи фаронсавӣ ё олмонӣ кам фарқ мекунад, хосанд» 

[44, с. 113]. Ҳамчунин наздикии «категорияҳо ва институтҳои ҳуқуқӣ» таъкид 

мешавад [44, с. 192]. 

Ҳамзамон устувории андешаҳои Р. Давид ва К. Жоффре-Спинози ба 

тафовути ҷиддии ҳуқуқи шуравӣ ва романиву олмонӣ ишора намуда таъкид 

медоштанд, ки «байни сохт, институтҳо, тарзи ҳаёт ва тафаккури кишварҳои 

сотсиалистӣ ва ғайрисотсиалистӣ» фарқ ҷой дорад. Инчунин ба фаҳмишҳои 

мухталифи қонун ишора мешавад, аз ҷумла қайд менамояд, ки «қонун дар 

ҳуқуқи романӣ-олмонӣ чун тарзи ифодаи меъёрҳои ҳуқуқ ва дар кишварҳои 

сотсиалистӣ ҳамчун тарзи эҷоди ҳуқуқ фаҳмида мешавад. Давлат чун 

тавлидкунандаи ҳуқуқ илова ба ин, истилоҳоти махсуси ҳуқуқи шуравӣ 

мебошад, ки таҳкурсии онро ҳуқуқи пештараи русӣ ташкил медиҳад» [44, с. 

113-159-197]. 

Муаллифони алоҳида ба наздикии ҳуқуқи пасосотсиалистӣ ва романиву 

олмонӣ дар иртибот бо ҳуқуқи римӣ ишора мекунанд, яъне умумияти онҳоро 

дар он мебинанд, ки ҳар ду оилаи ҳуқуқ як шохаи римӣ доранд. Чунончи, А.И. 

Косарев эҳёи ҳуқуқи римиро аз рӯйи аҳаммияташ ба дигаргуниҳои куллии 

замони Пётри I монанд намуда, менависад, ки ин ҳолат «дар асл маънои 

паҳншавии тамаддуни ғарбиро ба ҳудуди давлатдории рус дошт» [67, с. 100]. 

Аммо андешаи эҳёи ҳуқуқи римиро дар Россия як қатор муҳаққиқон зери 

шубҳа мегиранд. Масалан. Е.В. Салогубова ҳолати эҳёи ҳуқуқи римиро дар 

Россия инкор мекунад [190, с. 173].  

Ба ақидаи М.Н. Марченко, умумияти «решаҳои римии низомҳои ҳуқуқии 

романӣ-олмонӣ ва россиягӣ маънои ягонагии онҳоро надорад, зеро агар 

таъсири ҳуқуқи римӣ ба романиву олмонӣ дар ҳудуди як фарҳанги ҳуқуқӣ ва 

умумӣ, дар шароити як менталитети наздик, як тамуддуни ғарбӣ, як низоми 

минтақавӣ ба вуқуъ пайваста бошад, пас ҳуқуқи Россия нисбат ба ҳуқуқи римӣ 

«на чун ҳуқуқи умумӣ, балки бегона баромад мекунад» [79, с. 548, 551-552]. 

Муаллиф андешаи мансубияти ҳуқуқи Россияро ба ҳуқуқи романиву олмонӣ 

дар заминаи решаҳои умумии римӣ эътироф намекунад.  

М.Н. Марченко асосҳои дигари мансубияти ҳуқуқи Россияро ба романиву 

олмонӣ низ зери шубҳа мегирад. Ба сифати чунин асосҳо дар адабиёт инҳо 

эътироф мешаванд: «хислати кодификатсионии қонунгузории Россия», 

«хислати доктриналии ҳар ду оилаҳои ҳуқуқӣ», «эътирофи санади меъёрӣ аз 

ҷумла байналмилалӣ чун сарчашмаи афзалиятноки ҳуқуқ», «шаклҳои умумии 

мурофиаи судӣ», «усулҳои ягонаи тафтишоти ҷиноятҳо», «тарзи хаттӣ-

ҳуҷҷатии амалиётҳои тафтишотӣ», «нуфузи фанҳои сивилистӣ» [79, с. 551-552].  

Аз ҷониби дигар М.Н. Марченко ба як қатор асосҳое ишора мекунад, ки 

далели хислати хос доштани ҳуқуқи Россия мебошанд. Аз ҷумла, қайд 

менамояд, ки «ҳуқуқи Россия дорои аососҳои ба худ хоси таърихӣ, иҷтимоӣ-

сиёсӣ, маишӣ, маънавӣ, ниҳоят миллӣ буда, ки онро аз дигар низомҳои ҳуқуқӣ 

фарқ мекунад. Ин низоми ҳуқуқӣ дар таърих ҳамеша ҳамчун як низоми 

мустақили ҳуқуқӣ амал карда, бо ҳуқуқи романӣ-олмонӣ, англосаксонӣ ва 

оилаҳои дигари ҳуқуқӣ алоқаву таъсири ҳамдигарӣ дорад» [79, с. 553]. 

Ҳангоми таснифи оилаҳои ҳуқуқӣ, зарур аст, ки на танҳо нишонаҳои 

суннатии ин ё он низоми ҳуқуқӣ ба назар гирифта шавад, инчунин тағйиротҳои 

ҷиддии дар дохили онҳо бавуқуъпайвастаро низ бояд ба инобат гирифт. 

Таснифҳои анъанавии оилаҳои ҳуқуқӣ бо пешрафти ҳуқуқӣ таҳлилҳои навро 

талаб мекунанд. Хусусан, К. Цвайгерт К ва Х. Кётс ҷонибдорони назария 

муқоисавӣ ба ин нуқта чунин ишора меекунанд, ки дар шароити имрӯза ҳуқуқи 

романӣ, олмонӣ ва скандинавӣ ба наздикияшон нигоҳ накарда, бино ба 

хислатҳои хоссашон «бояд ҳамчун се оилаи ҳуқуқӣ тасниф шаванд». Ин 

ҳолатро онҳо ба ҳуқуқи Россия низ нисбат медиҳанд. Ба андешаи муаллифон, 

«дар рафти таъсири баъдинаи таърихӣ мавриди тағйиротҳои ҷиддӣ қарор 

гирифтааст» ва «новобаста аз истифодаи анъанаҳои низомҳои ҳуқуқии ғарбӣ 

ҳуқуқи Россия бояд алоҳида тасниф гардад» [37, с. 109-110].  

Омӯзиши масъалаи мазкур дар иртибот бо кишварҳои Аврупои Шарқӣ ва 

Марказӣ низ омӯхта шудаанд. Аксари муҳаққиқон ба он ақидаанд, ки ин 

низомҳои ҳуқуқӣ ҳоло ба ҳуқуқи романиву олмонӣ наздик мешаванд.  

Ҳанӯз Р. Давид ва К. Жофре-Спинози давлатҳои сотсиалистии Аврупоро 

ба ду зергурӯҳ ҷудо намуда буданд: 1) Венгрия, Полша, Чехословакия, 

Хорватия, Словения, ки дар он ҷо то солҳои 1990-ум «ташаккули ҳуқуқ ба 

монанди инкишофи ҳуқуқ дар Олмон, Австрия, Франсия сурат гирифтааст» ва 

2) кишварҳои Балкан (Албания, Болгария, Руминия, Сербия), ки ба монанди 

Россия «аввал зери таъсири на Аврупои Ғарбӣ, балки Византия қарор 

доштанд», вале ба ин нигоҳ накарда, «фарҳанги кишварҳои Аврупои Ғарбӣ ва 

Марказиро аз бар намуданд». Ин кишварҳо баъди пош хӯрдани оилаи ҳуқуқи 

сотсиалистӣ дар заминаи «нуфузи ҳуқуқ» ва «шуури демократӣ» ҳоло «аз нав 

ба Аврупои Ғарбӣ тамоили бозгашт доранд» [44, с. 119, 147]. 

Ин ақидаро муҳаққиқони Россия низ ҳимоя мекунанд. Чунончи, И.Н. 

Барсис менависад: «Хулоса дар хусуси бозгашти кишварҳои Аврупои Шарқӣ ба 

ҳуқуқи романиву олмонӣ қобили қабул аст. Аммо ба ҷойи назарияи «бозгашт» 

ақидаи ташаккули оилаи нави ҳуқуқӣ – ҳуқуқи славянӣ дар заминаи низомҳои 

ҳуқуқии кишварҳои пасосотсиалистӣ пешбарӣ гардид» [161, с.115].  

На ҳамаи муаллифони даврони пасошуравӣ ақидаи мансубияти ҳуқуқи 

Аврупои Шарқиву Марказиро ба ҳуқуқи романиву олмонӣ эътироф мекунанд. 

Масалан, М.Н. Марченко мансубияти ҳам ҳуқуқи Россия ва ҳам ҳуқуқи 

кишварҳои пасосотсиалистии Аврупои Шарқӣ ва Марказиро ба романиву 

олмонӣ рад мекунад. Ба қавли ӯ, «низомҳои ҳуқуқии кишварҳои демократияи 

халқӣ Венгрия, Чехословакия, Полша ва дигарон гарчанде таърихан ба ҳуқуқи 

романиву олмонӣ наздиктар бошанд ҳам, аммо мансуби ҳуқуқи романиву 

олмонӣ нестанд» [78, с. 552]. 

Ҳамин тариқ, андешаҳо оид ба вазъи низомҳои ҳуқуқии пасосотсиалистӣ 

гуногунанд. 

Илова ба ин, дар ҳолати ҳалли ин масъала ба ҳуқуқи пасосотсиалистӣ чун 

низоми яклухт набояд муносибат намуд. Бояд таъкид намуд, ки худи оилаи 

ҳуқуқи сотсиалистӣ то пошхӯрии низоми ҷаҳонии сотсиалистӣ якранг набуда, 

ба якчанд зергурӯҳҳо ҷудо шуда буданд. Дар дохили он ҳуқуқи шуравии 

ҷумҳуриҳои шуравӣ, ҳуқуқи кишварҳои сотсиалистии аврупоӣ ва ҳуқуқи 

кишварҳои ғайри аврупоӣ инкишоф ёфта буданд.  

Ин тафовут дар инкишофи унсурҳои оилаи ҳуқуқи сотсиалистӣ баъди 

пароканда гаштани низоми ҷаҳонии сотсиалстӣ ба тақдири баъдинаи онҳо низ 

таъсир расонид. Дар заминаи як оилаи ҳуқуқии сотсиалистӣ баъди парокандагӣ 

якчанд низомҳои ҳуқуқӣ ташаккул ёфтанд, пеш аз ҳама пасосотсиалистии 

Аврупои Шарқиву Марказӣ ва пасошуравӣ. Айни замон баъди ҷудо шудани 

кишварҳои Прибалтика аз давлатҳои дигари пасошуравӣ низомҳои ҳуқуқии 

пасошуравӣ ба ду гурӯҳи мустақил ҷудо шуданд: 1) низомҳои ҳуқуқии дохили 

Иттиҳоди Давлатҳои Мустақил (Россия, Беларус, Тоҷикистон, Узбекистон, 

Қазоқистон ва диг.) ва 2) низомҳои ҳуқуқии кишварҳои Прибалтика. 

Илова ба ин, дар дохили ҳар ду гурӯҳи низоми ҳуқуқии пасошуравӣ 

солҳои охир тағйиротҳои ҷиддӣ ба назар мерасанд. Низомҳои ҳуқуқии 

кишварҳои Прибалтика баъди ҳамроҳшавии онҳо ба Иттиҳоди Аврупо шартан 

«пасошуравӣ» номида мешавад, зеро ин кишварҳо, аз як тараф, шомили ҳуқуқи 

аврупоӣ гашта, аз тарафи дигар, ҳанӯз солҳои барҳам хӯрдани давлати шуравӣ 

аз идеология ва таърихи шуравӣ пурра даст кашиданд.  

Дар дохили низомҳои ҳуқуқии кишварҳои пасошуравии аъзои ИДМ низ 

тағйиротҳо ба чашм мерасанд. Чунончи, низоми ҳуқуқии Гурҷистон солҳои 

охир бино ба тамоили наздикшавии он ба Иттиҳоди ҳарбии НАТО ва Иттиҳоди 

Аврупо аз фазои ҳуқуқии ИДМ ҷудо шуда истодааст. Тамоили хоси инкишоф 

ба низоми ҳуқуқии Украина низ хос аст.  

Аз ин нуқтаи назар, андешаи як қатор муҳаққиқон, дар хусуси он ки дар 

кишварҳои пасошуравӣ ҳуқуқи романиву олмонӣ босуръат паҳн мешавад, 

шитобкорона аст. Ю.А. Тихомиров, масъалаи мазкурро таҳқиқ намуда, 

менависад: «Баъди барҳам хӯрдани ИҶШС ва дигар давлатҳои сотсиалистӣ 

нуқтаҳои назар оид ба ҳуқуқи сотсиалистӣ таъҷилан тағйир ёфтанд. Аз байн 

рафтани он заминаи пешкаши хулоса оид ба осори таърихӣ гардидани он шуд» 

[198, с. 125]. Ин хулосаро муаллиф дар асоси он рад мекунад, ки меъёрҳои 

ҳуқуқи сотсиалистӣ солҳои 1990-ум дар шароити нави давлатҳои пасошуравӣ 

истифода шуданд. 

Ба ақидаи ҳуқуқшиноси маъруф С.С. Алексеев масъалаи пурра аз байн 

рафтани ҷомеаи пештараи сотсиалистӣ ё боқӣ мондани унсурҳои ҷудогонаи он 

то ба имрӯз дар адабиёти илмӣ ва дар байни муҳаққиқон баҳсбарангез боқӣ 

мондааст. Ӯ таъкид мекунад, ки ҷузъиётҳои даврони коммунистӣ «чун низоми 

иҷтимоӣ ва ҷаҳонбинии идеологии ҳамагонӣ пурра муфлис гаштаанд ва 

қобилияти минбаъдаи рушд ё эҳёро аз даст додаанд. Ба андешаи ӯ ҷомеа аз 

сохти шуравии сотсиалистӣ гузар намуда, дар марҳилаи гузариш ба ҷомеаи 

демократӣ ва ҳуқуқбунёд қарор дорад. Ин ҳолати яқин, воқеӣ, тасдиқгашта 

акнун хислати таърихӣ дорад» [159, с. 27-34].   

М.Н. Марченко оид ба ин масъала нигоҳи дигар дошта муътакид бар он 

аст, ки се марҳилаи дар адабиёт пешкашшудаи инкишофи низоми коммунисти 

асоси воқеӣ дорад: 1) ташакули он (солҳои 1917-1922); 2) паҳншавии он дар 

Аврупои Шарқӣ, Осиёи Ҷанубӣ-Шарқӣ ва дар Куба; 3) қатъшавии он солҳои 

1990-ум. Ҳамзамон ба ин раванд давраи чорум илова мешавад: «амали он дар 

шакли на меъёрҳои ҳуқуқиву муасисаҳои давлатии азбайнрафта, балки чун 

принсипҳо, назарияҳо, ақидаҳо, анъанаҳо, одатҳо». Илова ба ин, ҳолатҳои дар 

таърих маълуми таъсири чандинасраи низомҳои ҳуқуқӣ ба пешрафти ҷомеа пас 

аз барҳам хӯрдани давлат дар мисоли таъсири тулонии ҳуқуқи римӣ исбот 

мешавад.  

Дар адабиёт қатъ гаштани давомёбии инкишофи низоми ҳуқуқӣ бо 

инқилобҳо низ вобаста карда мешавад. Чунин ақида ҷой дорад, ки инқилоби 

февралии Россия ба қатъи амали давлати Россия ва фазои ҳуқуқии он наоварда 

буд [78, с. 540-541]. Аммо инқилоби сотсиалистии с. 1917 боиси қатъшавии 

давомёбии инкишофи ҳуқуқии Россия гардид, ҳамзамон бо барҳам хӯрдани 

давлати Шуравӣ фазои ҳуқуқии шуравӣ қатъ гашт, ки боиси ташаккули 

низомҳои ҳуқуқии нави миллӣ гардид.  

Ин ҳолат бо «сармояшавии муносибатҳои ҷамъиятӣ, аз он ҷумла ҳуқуқӣ» 

вобаста карда мешавад. Вале, ба андешаи муаллифон, ҳодисаҳои дар Россия 

рухдодаи моҳҳои сентябр-октябри с. 1993, ки «боиси қабули Конститутсияи 

нави Россия ва иваз шудани режими сиёсӣ гаштанд» маънои «қатъи давомёбии 

инкишофи ҳуқуқиро надорад» [161, с. 117-118].   

Ҳамин тариқ, аз байн рафтани давлат маънои якбора қатъ гаштани амали 

низоми ҳуқуқии онро надорад. Дар шароити нав ақидаҳову назарияҳои 

пештара, одату анъанаҳои ҳуқуқӣ, унсурҳои фарҳанги ҳуқуқии ҷомеа муддати 

муайян боқӣ мемонанд. Шуури ҳуқуқии одамон бо олами дохилии инсон 

алоқаманд буда, устувор аст ва якбора тағйир намеёбад.  

Масалан, мафҳумҳои пештараи давлат дар шароити нав истифода 

мешаванд. Ба гуфти, масалан, О.В. Мартишин, «мо ҳоло дар шароити 

таҳлилҳои нави мафҳуми давлат қарор дорем», вале «ин таҳлилҳо боиси пурра 

аз байн рафтани нуқтаи назари синфӣ ба давлат нагаштаанд» [174, с. 94].  

Дар атрофи андешаҳои нисбатан нави илми ҳуқуқ давлат ҳамчун 

институти сиёсӣ ва субъекти муносибатҳои байналмилалӣ бавуҷудоварандаи 

навъи нави низоми ҳуқуқии давлатҳои славянӣ дар ҳудуди кишварҳои 

пасосотсиалистӣ, нақши миёнарав ва ташаккулдиҳандаро мебозад, ки ин равиш 

аз ҷониби В.Н. Синюков пешкаш шудааст ва айни ҳол мавриди мубоҳисаи 

илмӣ қарор гирифтааст.  

Дар иртибот ба масъалаи мазкур Н.Я. Данилевский имкони барпо 

гаштани федератсияи давлатҳои славянӣ таҳти сарварии Россияро пешниҳод 

намудааст. Дар навбати худ Ю.А. Тихомиров ба андешаҳои Н.Я. Данилевский 

ва М.Ф. Владимирский-Буданов такя намуда, ишора мекунад, ки дар таърихи 

кишвари Россия «паҳлуҳои тарзи зист ва тафаккур, сохторҳои иҷтимоӣ-

таърихӣ, давлативу ҳуқуқии славянӣ муайян шуда буданд» [135, с. 128].   

В.Н. Синюков бо назардошти устувор гардидани давлат чун институти 

сиёсӣ таклифи коркарди «маҳакҳои нави таснифи оилаҳои ҳуқуқиро» баҳри аз 

байн бурдани «камбудиҳои навъбандии» низомҳои ҳуқуқӣ пешкаш мекунад, 

зеро, ба қавли ӯ, дар заминаи таснифҳои то ин дам истифодашаванда «аз 

харитаи ҳуқуқии ҷаҳон иттиҳоди ҳуқуқии халқҳои славянӣ, ки пештар оилаи 

ҳуқуқи сотсиалистиро ташкил медоданд, берун мемонад» [215, с. 171]. 

Дар идомаи андешаҳояш В.Н. Синюков, иброз медорад, ки 

«мустақилияти ин низоми нави ҳуқуқӣ дар он дида мешавад, ки дорои 

хусусияти фарҳангӣ-таърихии арзишҳои ҳуқуқии халқҳои славянӣ буда, дар 

асоси заминаҳои маънавӣ, таърихӣ, иҷтимоӣ ва фарҳанги ҳуқуқии славянҳо 

ташаккул меёбад ва ифодакунандаи хусусиятҳои эътирофии давлат ба шумор 

меравад» [215, с. 172-176]. 

Аммо Ю.А. Тихомиров имкони ташаккули оилаи ҳуқуқи славяниро бо 

нуфузи бештари ҳуқуқи Россия дар арсаи байналмилалӣ мутаалиқ дониста 

менависад: «Дар воқеъ имкони чунин дурнамои инкишоф дар заминаи 

умумияти фаҳмиши ҳуқуқ ва сарчашмаҳои ҳуқуқ, як қатор сохторҳои 

анъанавии коллективистӣ ва шаклҳои ҳамбастагии ҳуқуқӣ, анъанаҳои забони 

умумии ҳуқуқӣ, ташкили қонунгузорӣ, нигоҳдории санадҳои меъёрӣ ҷой дорад. 

Тақвияти равандҳои ҳамгироии халқҳо ва давлатҳои славянӣ ин равандро 

метезонад ва он қобили омӯзиш аст» [135, с. 129].  

М.Н. Марченко ақидаи низоми ҳуқуқии славяниро «қобили омӯзиш» 

шуморида, айни замон чунин менависад: «Дар ин ҳолат сухан дар хусуси 

умумият ва мустақилияти на танҳо низомҳои ҳуқуқии халқҳои славянӣ, балки 

низомҳои ҳуқуқии миллии дигар кишварҳо низ меравад. Маҳакҳои қавмӣ, динӣ 

ва дигари мустақилияти низомҳои ҳуқуқии миллии халқҳои славяниро пешбарӣ 

намуда, ҳамзамон ин гуна таҳлилро нисбати низомҳои ҳуқуқи миллии дигар 

халқҳо низ (масалан, арабҳо ва диг.) бояд паҳн намуд. Дар акси ҳол ин ҳалли 

масъалаи хусусии славянӣ, вале на масъалаи умумии илмии марбут ба 

навъбандии низомҳои ҳуқуқии ҳамаи кишварҳо мегардад» [78, с. 537]. 

В.Н. Синюков дар хусуси эътирофи оилаи ҳуқуқи славянӣ ҳалли 

масъалаи хусусӣ буда, ҷавобгӯи масъалаи аз он муҳимтари таснифи оилаҳои 

ҳуқуқии ҷаҳонӣ нест. Пешкашу ҳимояи ин андешаи «ҳуқуқи славянӣ» як зумра 

проблемаҳои нави назариявиро ба миён оварда, ба ҳалли онҳо мусоидат 

намекунад [119, с. 171]. 

Ба андешаи мо дар ҳолати эътирофи назарияи «ҳуқуқи славянӣ» зарурати 

ҷустуҷӯи маҳакҳои анъанавӣ, миллӣ, динӣ ва таснифи дигар оилаҳои ҳуқуқӣ ба 

миён меояд. Дар ин ҳолат, масалан, шуғле, ки ба анънаҳои низоми ҳуқуқии 

давлатҳои Осиёи Марказӣ марбут аст, онро чун оилаи мустақили ҳуқуқӣ ҷудо 

намудан лозим мешавад ё онро мансуби оилаи ҳуқуқии осиёӣ эътироф намудан 

аз эҳтимол дур намешавад.  

Маъмулан низомҳои ҳуқуқии кишварҳои Осиёи Марказӣ пас аз пош 

хӯрдани оилаи ягонаи ҳуқуқи сотсиалистӣ дар марҳилаи гузариш ба низомҳои 

мустақили ҳуқуқӣ қарор дорад. Айни ҳол масъалаи дақиқ намудани мансубияти 

низоми ҳуқуқии ин давлатҳо дар таснифи умумии оилаҳои ҳуқуқӣ бинобар 

таъсири меросии ҳуқуқи шуравӣ аз як таораф ва аз тарафи дигар раванди 

ҷаҳонишавӣ, ислоҳот ва мутобиқсозӣ ба стандартҳои байналмилалӣ яке аз 

масъалаҳои ҳалталаб ба шумор меравад. Ҳалли ин масъала аз интихоби 

дурнамои тараққиёти ин кишварҳо вобаста аст. Пас аз ташкили Иттиҳоди 

Давлатҳои Мустақил кишварҳои Осиёи Марказӣ ба он дохил шуданд. Ин 

ҳамроҳшавӣ ба Иттиҳоди нави кишварҳои пасошуравӣ заминаи пайвасти онҳо 

ба роҳи пешрафти давлатҳои аъзои ИДМ гардид. Ба ин умумияти мақсадҳо ва 

манфиатҳои пешрафти иҷтимоӣ-иқтисодӣ ва давлативу ҳуқуқӣ мусоидат намуд. 

Давлатҳои Осиёи Марказӣ дар якҷоягӣ бо кишварҳои дигари ИДМ роҳи бунёди 

давлати ҳуқуқӣ, иқтисоди бозорӣ, наздикшавии қонунгузории миллиро интихоб 

намудаанд, ки аз сиёсати ҳамгироӣ ва наздикшавии низомҳои ҳуқуқии 

давлатҳои аъзои Иттиҳод пуштибонӣ мекунанд. Низомҳои ҳуқуқии кишварҳои 

Осиёи Марказӣ дар шароити ҳамгироии ҳуқуқии дохили ИДМ, дар фазои 

ягонаи ҳуқуқии ин Иттиҳод, дар шароити наздикшавии низомҳои ҳуқуқии 

пасошуравӣ ташаккул меёбанд. Низомҳои ҳуқуқии ҳамаи давлатҳо – аъзои 

ИДМ ҷузъи ҳуқуқи пасошуравӣ мебошанд.  

Дар як вақт равандҳои ҳамгироии дохилии низоми ҳуқуқии давлатҳои 

аъзои ИДМ мутобиқсозии қонунгузорӣ ва таъсири ҳуқуқи байналмилалӣ 

муҳити ягонаи ҳуқуқиро дар дохили иттиҳод фароҳам меоварад. Аммо дар 

шароити ҷараёни мазкур, аз мадди назар дур намудани хусусиятҳои динӣ, 

фарҳангӣ ва тамаддунии давлатҳои дорои анъанаҳои ғайриславянӣ, алалхусус 

давлатҳои дорои фарҳанги исломии Осиёи Марказӣ метавонад таҳлили илмиро 

якранг гардонад. 

Ҳамин тариқ, аҳаммияти давлат ҳамчун субъекти муносибатҳои 

байналмилалӣ дар ташакул ва инкишофи маҳакҳои муайяни низомҳои ҳуқуқии 

ҷаҳони муосир нақши калидӣ дошта, дар мутлақ гардонидани мустақилият ва 

хусусиятҳои хоси низомҳои ҳуқуқӣ аҳаммияти калони маърифатӣ дорад. Ба ин 

паҳлуи масъала ҳамеша бояд таваҷҷуҳ намуд. Истифодаи танҳо хусусиятҳои 

хоси низомҳои ҳуқуқӣ ҳангоми таснифи онҳо як қатор проблемаҳои 

назариявиро ба миён меорад. Давлатҳои пасошуравии Осиёи Марказӣ якҷоя 

ҳуқуқи пасошуравии Иттиҳоди нави байнидавлатӣ – Иттиҳоди давлатҳои 

пасошуравиро ташкил медиҳанд.  

Чунин андеша табиист, зеро ҳуқуқи кишварҳои Осиёи Миёнаро, ки дорои 

анъанаҳои фарҳангии на православӣ, балки исломианд, сарфи назар мекунад, 

ҳол он ки онҳо дар фазои ягонаи пасошуравӣ инкишоф меёбанд.  

 

1.3. Омилҳои умумиътирофшудаи такмили низоми ҳуқуқии 

Ҷумҳурии Тоҷикистон 

Дар таърих борҳо собит шудааст, ки роҳу василаҳои иқтисодӣ, иҷтимоӣ, 

сиёсии ҳаёти одамон зуд-зуд иваз мешавад. Маъмулан дар натиҷаи инқилобҳо ё 

дигаргуниҳои сифатӣ, аз ҷумла гузариш аз як сохт ба сохти дигари ҷомеа 

ивазшавии омилҳои мазкур ба вуқуъ мепайвандад.  

Чунончи, дар натиҷаи инқилоби сотсиалистӣ сохти капиталистӣ дар 

Россия ва бо таъсири инқилоби Бухоро сохти ҷамъиятии осиёӣ дар Аморати 

Бухоро бо сохти нави ҷамъиятии сотсиалистӣ иваз шуданд. Ибтидои солҳои 

1990-ум сохти сотсиалистӣ бо сохти нави пасосотсиалистӣ иваз гардид. Дар 

натиҷаи ин дигаргуниҳои куллӣ табиист ки омилҳои иҷтимоиву иқтисодӣ ва 

сиёсӣ иваз шуданд, масалан, гузариш ба иқтисоди бозор ба вуқуъ пайваст, 

сохти иҷтимоии ҷомеа куллан тағйир ёфт, низоми якҳизбӣ бо низоми сиёсии 

бисёрҳизбӣ иваз гардид. 



56 
 

Аммо омилҳои фарҳангӣ, алалхусус, маънавӣ дар натиҷаи чунин 

тағйиротҳо бе таъсир намондаанд, ҳарчанд аслият ва арзишҳои бунёдии худро 

нигоҳ доштанд. Анъанаву арзишҳои исломӣ, ки то замони шуравӣ дар ҳаёти 

иҷтимоиву ҳуқуқӣ нақши калидӣ доштанд, дар даврони шуравӣ боқӣ монданд, 

вале дар шакли дигар, масалан, пештар онҳо расман амал мекарданд, аммо 

замони шуравӣ онҳо бештар «махфӣ» риоя мешуданд.  

Халқи тоҷик дар тули ҳазорсолаҳо дар шароити сохти гуногуни ҷомеа 

таҳти ҳокимияти давлатҳои дорои низомҳои мухталиф зиндагӣ кардааст. Бо 

вуҷуди гузариш аз як сохти ҷомеа ба сохти дигар ва таҷрибаи таҳаввули сохти 

иҷтимоиву иқтисодӣ ва сиёсӣ пояҳои маънавии фарҳанг ва тамаддуни миллӣ 

маҳфуз мондаанд. Аммо эҷодиёти мутафаккирони форсу тоҷик, мавзуи 

ахлоқиву пандомези онҳо, ғояҳои инсондӯстӣ, рафоқат, одоби ҳамида ва м.и. 

моҳиятан ва мазмунан дигар нашуданд. Ашъори онҳо дар шакли пештарааш 

дарку эҳсос мешавад.  

Илова бар ин, дар давраҳои алоҳидаи пешрафти ҷомеа зарурати эҳёи 

унсурҳои тамаддунии гузашта, истифодаи ғояҳои афкори пештара ва зинда 

намудани ашъори адибони пештара ба миён меояд. Халқ бо дарки аҳаммияти 

муҳимми мероси фарҳангӣ (дар заминаи ба миён омадани шароити мусоид ба 

сиёсӣ), ба азму иродаи хеш, барои рушди минбаъдаи кишвар ихтиёран, рӯ ба 

эҳё ва истифодаи арзишҳои тамаддуниву фарҳангӣ меорад 

Эҳёи тамаддуни ориёӣ, эҳсоси аҳаммияти давлатдорӣ ва фарҳанги замони 

Сомониён ва болоравии ҳисси худшиносии миллӣ дарки аҳаммияти арзишҳои 

исломӣ дар Тоҷикистон мисоли равшани ин гуфтаҳост.  

Ҳамаи ин мисолҳо аз он шаҳодат медиҳанд, ки дар давраҳои гуногуни 

инкишофи ҷомеа зарурат ба эҳёи тамадуну фарҳанги пештара ба миён меояд. 

Бо вуҷуди чунин зарурат на ҳамеша ба истифодаи дубораи омилҳои иҷтимоиву 

иқтисодӣ ва сиёсӣ рост меояд, балки бештар ба эҳёи арзишҳои маънавӣ, 

фарҳангӣ ва ҳифзи мероси таърихӣ марбут мебошад. Масалан, дар шароити 

кунунии Тоҷикистон зарурат ба истифодаи дубораи анънаҳои низоми сиёсии 

якҳизбӣ ё иқтисоди амрӣ-фармоишӣ эҳсос намешавад. Ҳоҷати бозгашт ба сохти 

пештара нест, зеро ҷомеа бо роҳи на бозгашт ба сохти куҳна, балки дар шакли 

амалӣ намудани таҷрибаи нави ҷамъиятиву давлатӣ инкишоф меёбад.  

Ҳангоми ҳалли масъалаи таснифи низоми ҳуқуқӣ ва муайян намудани 

вазъи кунунии низомҳои ҳуқуқии пасошуравӣ ба паҳлуҳои дигари ин масъала, 

ки бештар хислати воқеӣ (кунунӣ, имрӯза) доранд, бояд таваҷҷуҳ намуд.  

Давлатҳои пасошуравӣ, аз он ҷумла Осиёи Марказӣ пас аз эълони 

истиқлолияти давлатӣ ба узвияти ИДМ қабул шуда, худро чун давлатҳои 

демократии дунявӣ эълон намуда, роҳи бунёди давлати ҳуқуқбунёди иҷтимоӣ, 

ҷомеаи шаҳрвандӣ ва иқтисоди бозориро интихоб намуданд. Аммо ислом чун 

ҷузъи фарҳанги миллии халқҳои Осиёи Марказӣ, Кавкази Шимолӣ, 

Тотористон, Бошқирдистон ва дини православӣ бошад ба сифати унсури 

маънавияёти халқҳои славянӣ арзи вуҷуд доранд.  

Рене Давид дар таҳқиқотҳои худ ҳангоми баррасии оилаи ҳуқуқи исломӣ 

давлатҳоро ки ба дини ислом рабт доштанд ба се гурӯҳ ҷудо намуда буд: 1) 

«кишварҳои аҳолиашон мусулмон, ки ҷумҳуриҳои сотсиалистӣ гардидаанд – 

ҷумҳуриҳои шуравии Осиёи Миёна, инчунин Албания»; 2) «Афғонистон, 

Покистон, Қувайт, Баҳрайн, Қатар, Арабистони Саудӣ, Аморатҳои халиҷи форс 

– намояндагони хоси гурӯҳи мазкур; 3) «давлатҳое, ки он ҷо ҳуқуқи мусулмонӣ 

тибқи амсол хислати одатиро соҳиб гашта, танҳо як қатор соҳаҳои ҳаёти 

ҷомеаро танзим мекунад» ва дар баробари он «ҳуқуқи муосир» дар бахши 

танзими «соҳаҳои нави муносибатҳои ҷамъиятӣ амал мекунад». «Ҳуқуқи ин 

ҷумҳуриҳо, –  менависад муаллиф, – мутобиқан ҳуқуқи шуравӣ аст, баҳри 

бунёди ҷомеаи навъи нав мекӯшад, ки ба принсипҳои дигари ғайриисломӣ асос 

меёбад. Ҳуқуқи мусулмонӣ ин ҷо аз ҷониби судҳо татбиқ намешавад. Эҳтимол 

он махфӣ байни аҳолӣ риоя мешавад» [44, с. 327].  

Воқеан ба чунин андешаи дурбинонаи муаллиф бояд рози шуд, чунки 

агар замони шуравӣ дини ислом байни аҳолии кишварҳои мусулмонии шуравӣ 

ба таври пинҳонӣ риоя мешуд, пас имрӯз нуфуз ва эътибори он дар ҳаёти 

иҷтимоӣ ва маънавӣ ба таври назаррас афзудааст.  

Тибқи Конститутсияи Ҷумҳурии Тоҷикистон, дар кишвари мо «ҳаёти 

ҷамъиятӣ дар асоси равияҳои гуногуни сиёсӣ ва мафкуравӣ инкишоф меёбад, 

мафкураи ҳеҷ як ҳизб, иттиҳодияи ҷамъиятӣ, динӣ, ҳаракат ва гурӯҳе 

наметавонад ба ҳайси мафкураи давлатӣ эътироф шавад» [9, м. 8]. Ҳар кас дар 

Тоҷикистон муносибаташро ба дин мустақилона муайян мекунад, дар маросим 

ва расму оинҳои динӣ иштирок мекунад (м. 26 Конститутсия). Илова бар ин дар 

ҷумҳурӣ Донишгоҳи исломии ба номи Имом Тирмизӣ фаъолият дорад, доираи 

васеи мадрасаву масҷидҳо амал мекунанд, идҳои Рамазон ва Қурбон чун идҳои 

расмӣ эътироф шудаанд.  

Дар адабиёт паҳлуҳои дигари таъсири омили исломӣ ба низоми ҳуқуқии 

кишварҳои алоҳида низ таҳлил мешаванд. Масалан, Ю.А. Тихомиров 

менависад, ки «дар ҳудуди давлатҳои Иттиҳод таъсири назарияҳои пештараи 

ҳуқуқи сотсиалистӣ ва унсурҳои ҳуқуқи аврупоӣ ва мусулмониро мушоҳида 

намудан мумкин аст» [197, с. 6].  

Аммо ба назари мо чунин андеша дар хусуси «таъсири ҳуқуқи 

мусулмонӣ» ба низомҳои ҳуқуқии давлатҳои аъзои ИДМ таҳлили ҷиддиро 

талаб мекунад. Зеро давлатҳои Осиёи Марказӣ роҳи бунёди давлати дунявиро 

интихоб намуданд ва низомҳои ҳуқуқии онҳо дар асоси анъанаҳои ҳуқуқи 

аврупоӣ (романиву олмонӣ), собиқ шуравӣ ва бо таъсири ҳуқуқи намунавии 

авруосиёии ИДМ, хусусан дар заминаи кодексҳои намунавии Ассамблеяи 

байнипарлумонии ИДМ, санадҳои ҳуқуқии Шурои сарони давлатҳо ва 

мақомоти дигари ИДМ инкишоф меёбад.  

Аз ҷониби дигар ҳуқуқи кишварҳои Осиёи Марказӣ гарчанде бо ислом 

чун ҷузъи фарҳанги аҳолӣ робитаи зич дошта бошанд ҳам, дар асл ҳуқуқи 

дунявист. Ислом унсури ҷудонашавандаи фарҳанги халқҳои ин минтақа буда, 

меъёрҳои ислом ҷузъи низоми меъёрии танзими ҳаёти ҷомеа мебошанд. 

Аммо меъёрҳои ислом шакли ифодаи расмӣ (давлатӣ) надоранд, дар 

шакли қонунгузории давлатӣ амал намекунанд. Меъёрҳои ислом дар шакли 

ғайрирасмӣ (ғайридавлатӣ), мисли меъёрҳои ахлоқӣ, одатӣ, анъанавӣ, оилавӣ, 

корпоративӣ амал мекунанд. Ин меъёрҳо, аз он ҷумла меъёрҳои исломӣ 

сарчашмаи расмии ҳуқуқи кишварҳои ин минтақа нестанд, аз тарафи судҳо 

татбиқ намешаванд ва шаклҳои расмии (давлатии) ифода надоранд. Аммо онҳо 

дар танзими ҳаёти одамон мисли меъёрҳои ҳуқуқ нақши муҳим доранд. 

Ҳамаи ин гуфтаҳо далели онанд, ки танҳо дар асоси як маҳакҳои динӣ 

омӯхтан ва бахусус мавриди тасниф қарор додани оилаҳои ҳуқуқӣ яктарафа ва 

нокифоя хоҳад буд. Барои омӯзиш ва таснифи оилаҳои ҳуқуқӣ исифодаи ҳамаи 

маҳакҳои таснифӣ, ҳам техникӣ-ҳуқуқӣ ва ҳам иҷтимоӣ-фарҳангӣ зарур аст.  

Мутлақ гардонидани мустақилият ва хусусиятҳои хоси низомҳои ҳуқуқӣ 

низ ба хулосаҳои яктарафа меорад. Омӯзиши мустақилияти низоми ҳуқуқии 

миллӣ бешубҳа аҳаммияти калони маърифатӣ дорад. Ба ин паҳлуи масъала 

ҳамеша бояд таваҷҷуҳ намуд. Аммо, тавре болотар маълум гашт, истифодаи 

танҳо хусусиятҳои хоси низомҳои ҳуқуқӣ ҳангоми таснифи онҳо як қатор 

проблемаҳои назариявиро ба миён меорад.  

Одатан дар доираи як оилаи ҳуқуқӣ якчанд низомҳои ҳуқуқии ба ҳам 

наздик (дар бахши фаҳмиши ҳуқуқ, сарчашмаҳои ҳуқуқ, соҳаҳои ҳуқуқ ва м.и.) 

муттаҳид мешаванд. Аммо ҳар як низоми ҳуқуқӣ дар ҳар сурат хислати 

миллиашро, мустақилияташро пурра нигоҳ медорад. Масалан, низоми ҳуқуқии 

Олмон ва Франсия дар доираи як оилаи ҳуқуқии романиву олмонӣ аз ҳам фарқ 

доранд, ҳуқуқи ШМА аз ҳуқуқи Англия фарқ мекунад.  

Аз ин ҷо метавон омили маърифатии низомҳои ҳуқуқиро ҷудо намуд. 

Онро барои омӯзиши хислатҳои умумии якчанд низомҳои ҳуқуқии миллӣ 

истифода мебаранд. Шумораи низомҳои ҳуқуқии миллӣ аз шумораи давлатҳои 

ҷаҳон вобаста аст, зеро ҳар як давлат низоми ҳуқуқии хешро дорад. Барои 

ҳамин низомҳои ҳуқуқӣ дар доираи оилаҳои ҳуқуқӣ муттаҳид мешаванд. Ин 

муттаҳидӣ дар заминаи хусусиятҳои умумии ин низомҳои ҳуқуқӣ (на хусусӣ) 

сурат мегирад. 

Ба ҳайси зерунсури омили маърифатӣ асосҳои ахлоқиву диниро ҷудо 

намудан мумкин аст, чунки ҳуқуқ ҳамчун падидаи иҷтимоӣ танҳо 

ифодакунандаи иродаи ҳокимияти сиёсӣ набуда, инчунин таҷассумгари 

фарҳанг, тафаккур ва ҷаҳонбинии ҷомеа мебошад. Дар асоси ин зерунсур, 

таъсири дини ислом ё правосланӣ инкишоф ва ташаккули низомҳои ҳуқуқӣ 

равшан ба назар мерасад. Аз ҷумла, низомҳои ҳуқуқии кишварҳои Осиёи 

Марказӣ низ аз таъсири арзишҳои ахлоқиву динӣ пурра озод нестанд. Ба 

сифати маҳакҳои тасниф – мансубияти диниро низ метавон истифода намуд 

(масалан, динҳои ислом ва масеҳӣ). Ҷустуҷӯ ва таҳқиқи чунин асосҳои 

таснифоти низоми ҳуқуқӣ беинтиҳост, зеро он доимо дар ҳолати рушд ва 

тағйирот қарор дорад [117, с. 39].  

Вале дар ҳар ҳолат маънии аслии таснифи низомҳои ҳуқуқӣ ба ҷудокунии 

динӣ ё арзишии онҳо маҳдуд намешавад. Таснифи низоми ҳуқуқӣ баҳри 

омӯзиши харитаи ҳуқуқии ҷаҳон, гуногунии низомҳои ҳуқуқӣ, таъсири 

ҳамдигарии техникӣ-ҳуқуқӣ ва фарҳангии онҳо анҷом дода мешаванд. Ин гуна 

тасниф ҳадафҳои амалӣ низ дорад, аз ҷумла дар бахши истифодаи имконоти 

наздикшавӣ ва ҳамоҳангшавии ҳуқуқ ва қонунгузорӣ дар ҳудуди як оилаи 

ҳуқуқӣ ва низомҳои ҳуқуқии дорои хусусиятҳои ба ҳам наздикро фароҳам 

меорад.  

Аз ин нуқтаи назар, низомҳои ҳуқуқии кишварҳои аъзои ИДМ анъанаҳо 

ва хусусиятҳои умумӣ доранд, дар ҳудуди як фазои ҳуқуқии пасошуравӣ, дар 

заминаи манфиатҳои умумии онҳо, ҳадафҳои умумии сиёсӣ, иҷтимоӣ-иқтисодӣ 

ва дигарон инкишоф меёбанд.  

Салников В.П. низомҳои ҳуқуқии кишварҳои пасошуравиро низомҳои 

ҳуқуқии давлатҳои давраи гузариш ном мебарад. Онҳо, аз як тараф, унсурҳои 

фарҳангии ҳуқуқи пештараи сотсиалистиро нигоҳ дошта, аз тарафи дигар, дар 

заминаи унсурҳои нави ҳуқуқӣ инкишоф меёбанд. Эҳтимол минбаъд дар 

заминаи онҳо оилаи ҳуқуқии авруосиёӣ ташаккул ёбад [117, с. 39]. 

Дар ташаккули ҳуқуқи пасошуравии авруосиёӣ нақши ҳамгироиро ҳуқуқи 

Россия мебозад. Таърихан давлати Россия дар муттаҳид гаштани давлатҳои 

шомили тамаддунҳои гуногун нақши муҳим бозид. Дар ин замина, масалан, 

муттаҳидии давлатҳои славянӣ ва осиёӣ имконпазир гашт. Дар ҳудуди онҳо 

иттиҳоди нави геополитики авруосиёӣ ташаккул ёфт. Он дар баробари аз байн 

рафтани давлати шуравӣ нест намешавад. Асосҳои муттаҳидии ин давлатҳои 

собиқ шуравӣ замони нав, дар ҳудуди Иттиҳоди двлатҳои пасошуравӣ 

истифода мешаванд ва айни ҳол шаклҳои нав пайдо мекунанд, бо асосҳои нав 

илова мешаванд. 

Чунин хислати наздикшавӣ ва муттаҳидӣ хоси низомҳои ҳуқуқии 

пасошуравӣ мебошад. Умуман низомҳои ҳуқуқӣ хислати наздикшавӣ доранд. 

Унсурҳои таркибии як низоми ҳуқуқӣ ё меъёрҳои ҳуқуқи як давлат метавонад 

ба низоми ҳуқуқии кишварҳои дигар таъсир расонад. Ин таъсирасонӣ мумкин 

аст асрҳо идома ёбад. Масалан, ҳуқуқи римӣ ба ташаккули ҳуқуқи кишварҳои 

олам, аз ҷумла Аврупо таъсири чандинасра расонид. Анъанаҳои ҳуқуқи римӣ, 

аз ҷумла мафҳумҳои ҳуқуқи римӣ дар ҳуқуқи шуравӣ истифода мешуданд. 

Онҳо дар ҳуқуқи пасошуравӣ низ истифода мешаванд (маслан, мафҳуми шахси 

ҳуқуқӣ, таснифи ҳуқуқи омма ва ҳуқуқи хусусӣ ва м.и.). Анъанаҳои ҳуқуқи 

аврупоии романӣ-олмонӣ дар бештари кишварҳои ҷаҳон, аз он ҷумла дар 

кишварҳои пасошуравӣ истифода мешаванд (масалан, анъанаҳои 

кодификатсия, техникаи қонунгузорӣ ва м.и.). 

Бинобар ин, низомҳои ҳуқуқӣ функсияи ҳамгироиро иҷро мекунанд. Ин 

функсия бештар байни низомҳои ҳуқуқии наздик, аз ҷумла пасошуравӣ бештар 

амалӣ мешавад. Дар адабиёт нуфузи бештари функсияи ҳамгироии низоми 

ҳуқуқӣ дар байни функсияҳои дигари он (коммуникативӣ, танзимӣ, ҳифзӣ) қайд 

мешавад, зеро он моҳияти аслии ҷаҳонишавии ҳуқуқиро ошкор мекунад [154, с. 

323].  

Ҳангоми ҳалли ин масъалаи назариявӣ метавон ба хулосае омад, ки 

мансуб намудани низомҳои ҳуқуқии пасошуравӣ ба оилаи ҳуқуқи романиву 

олмонӣ ҷоиз аст. Аммо дар ҳолати эътирофи ин андеша дучори як қатор 

проблемаҳои назариявӣ шудан мумкин аст, чунки хусусиятҳои таърихӣ, 

фарҳангӣ ва ҳуқуқии кишварҳои пасошуравӣ ба таври пурра бо меъёрҳои 

классикии оилаҳои ҳуқуқии романӣ-олмонӣ мутобиқат намекунад. Ин 

проблемаҳои назариявӣ хислати ҷаҳонбинӣ, ҳуқуқӣ, иҷтимоӣ-фарҳангӣ доранд 

ва ҳалли онҳо дар доираи чунин андеша душвор аст. Масалан, дар ҳолати 

мансуб намудани низомҳои ҳуқуқии пасошуравӣ ба оилаи ҳуқуқи романиву 

олмонӣ мустақилияти бештари онҳо, умумияти решаҳои таърихии онҳо, 

анъанаҳои умумии техникӣ-ҳуқуқӣ, хусусиятҳои ба онҳо хоси тафаккури 

ҳуқуқӣ, фаҳмиши ҳуқуқӣ ва м.и. сарфи назар мешаванд.     

Дар ин замина омӯзиши мафҳуми «кишварҳои пасостсиалистӣ» мураккаб 

ба назар расида, кишварҳои пасошуравӣ ва кишварҳои пасосотсиалистии 

Аврупои Шарқиро фаро мегирад. Кишварҳои пасошуравӣ ҳоло давлатҳое 

мебошанд, ки аъзои ИДМ буда, дар фазои пасошуравии дохили ин Иттиҳод 

фаъолият доранд. Аз ин нуқтаи назар, ҳамаи собиқ ҷумҳуриҳои шуравӣ ҳоло 

кишварҳои пасошуравӣ нестанд. Кишварҳои Прибалтика, ки пештар 

ҷумҳуриҳои шуравӣ буданд, узви Иттиҳоди давлатҳои пасошуравӣ (ИДМ) 

нестанд. Кишварҳои пасошуравӣ асосан давлатҳо – аъзои ИДМ мебошанд. Бо 

амри таърих шумораи кишварҳои пасошуравӣ камтар шуд. Бар замми ин, дар 

шароити кунунӣ майли Гурҷистон ва Украина ба ҳуқуқи аврупоӣ ва иттиҳодҳои 

сиёсиву ҳарбии аврупоӣ ба мушоҳида мерасад. 

Ҳуқуқи кишварҳои пасосотсиалистии Аврупои Шарқӣ бидуни ин 

Иттиҳоди пасошуравӣ, дар шароити наздикшавӣ ба ҳуқуқи романиву олмонӣ ва 

алалхусус ҳуқуқи аврупоии Иттиҳоди Аврупоӣ инкишоф меёбад. Дар ҳолати 

ворид гаштани ин кишварҳо ба Иттиҳоди Аврупо табиист ки ҳуқуқи онҳо дар 

фазои ягонаи ҳуқуқии аврупоӣ инкишоф меёбад. Ин ҳолат ба кишварҳои 

Прибалтика низ хос аст. 

Ҳамин тариқ, мафҳуми «низомҳои ҳуқуқии кишварҳои пасошуравӣ» дар 

шароити кунунӣ ҳуқуқи давлатҳо – аъзои ИДМ-ро дар назар дорад.  

Барои ҳамин вазъи ҳуқуқии низомҳои ҳуқуқии ин кишварҳоро дар 

иртибот бо ин воқеияти таърихӣ, бо назардошти табиати ҳуқуқии ИДМ, вазъи 

кунунии он, равандҳои дохили ИДМ, аз ҷумла дар бахши ташаккули фазои 

ягонаи иқтисодӣ, гумрукӣ, ҳарбӣ-сиёсӣ ва монанди инро метавон омӯхт. 

Ҳаминро низ мебояд ба инобат гирифт, ки дар ҳудуди ИДМ ва бино ба 

фаъолияти он ҳоло равандҳои нави сиёсӣ ба чашм мерасанд. Масалан, ташкили 

шаклҳои нави иттиҳоди давлатҳо дар заминаи ИДМ, аз ҷумла ташкилу 

фаъолияти Иттиҳоди нави Ҳамкории Шанхай, ки ба он ғайр аз давлатҳои аъзои 

ИДМ инчунин Хитой низ дохил мешавад. Оянда эҳтимоли воридшавии 

кишварҳои дигари Осиё ба ин иттиҳоди нав дар назар аст. Ин ҳолат бошад, ба 

он оварда меорасонад, ки вазъи низомҳои ҳуқуқии кишварҳои пасошуравӣ зери 

равандҳои минтақавӣ ва байналмилалӣ, аз ҷумла ҳамкориҳо дар доираи чунин 

созмонҳо тамоилҳои навро соҳиб мегардад. Масалан, дар заминаи қабули 

санадҳои ҳуқуқӣ, ки дар доираи Созмони Ҳамкории Шанхай қабул мешаванд, 

ташаккул ва ҳамоҳангсозии ҳуқуқи миллӣ бо меъёрҳои минтақавӣ вусъат 

меёбад, ки ба тағйири сохторӣ ва мазмунии низомҳои ҳуқуқи миллӣ мусоидат 

намояд. 

Айни замон ҳуқуқи кишварҳои пасошуравӣ якҷоя, дар ҳамбастагӣ, дар 

дохили Иттиҳоди нави пасошуравӣ, дар шароити вусъати ҳамгироии ҳуқуқии 

байни онҳо инкишоф меёбад. Агар ин Иттиҳод ташкил намешуд, эҳтимол ҳоҷат 

ба чунин тарзи омӯзиш намебуд. Модоме ки Иттиҳоди кишварҳои пасошуравӣ 

амри воқеист, омӯзиши якҷояи низомҳои ҳуқуқии ин кишварҳо мувофиқи 

мақсад аст.  

Чунин омӯзишро худи воқеъияти таърихӣ талаб мекунад. Ҳуқуқи 

давлатҳои аъзои ИДМ дар фазои ягонаи ҳуқуқии ин Иттиҳод инкишоф меёбанд, 

бо ҳам решаҳои умумии таърихӣ доранд (дар бахши анъанаҳои кодификатсия, 

ҳуқуқэҷодкунӣ, татбиқи ҳуқуқ ва ғ.), дорои анъанаҳои умумии ҳуқуқанд, ба 

истифодаи фаҳмишҳои наздики ҳуқуқ, ба мафҳумҳову категорияҳои умумии 

ҳуқуқӣ асос меёбанд. Маҳз ҳамин хислатҳои умумӣ омӯзиши якҷояи ин 

низомҳои ҳуқуқиро талаб мекунад. Муҳимаш ин аст, ки чунин таҳлили илмӣ 

ҳолати кунунии низомҳои ҳуқуқии кишварҳои пасошуравиро дар харитаи 

ҳуқуқии ҷаҳон муайян мекунад. 

Баъди пош хӯрдани оилаи ҳуқуқи сотсиалистӣ низомҳои ҳуқуқии 

пасошураӣ на алоҳида, балки дар ҳудуди ИДМ, дар фазои ягонаи ҳуқуқии 

пасошуравӣ, дар ҳолати наздикшавии қонунгузории миллии онҳо (аз ҷумла, дар 

заминаи кодексҳои намунавии Ассамблеяи байнипарлумонии ИДМ, санадҳои 

дигари мақомоти умумии ИДМ ва м.и.) инкишоф ёфтанд. Ҳамзамон инкишофи 

мустақилонаи онҳо низ сурат гирифт.  

Дар натиҷа ду раванди инкишофи низомҳои ҳуқуқии кишварҳои 

пасошуравӣ мушоҳида мешавад: а) инкишофи мустақилонаи низомҳои ҳуқуқии 

миллии давлатҳои аъзои ИДМ ва б) инкишофи онҳо дар фазои ягони ИДМ.  

Бояд гуфт, ки ҳуқуқи итиҳоди байнидавлатӣ аз ҷумлаи падидаҳои нав дар 

инкишофи ҳуқуқ мебошад. Таснифи анъанавии низомҳои ҳуқуқӣ ба мафҳуми 

«оилаи ҳуқуқӣ» асос меёбад. Аммо даҳсолаҳои охир дар ҳудуди иттиҳодҳои 

нави байнидавлатӣ ҳуқуқи байнидавлатӣ ташаккулу инкишоф меёбад, аз 

қабили, ҳуқуқи аврупоӣ, ки дар ҳудуди давлатҳои аъзои Иттиҳоди Аврупо 

инкишоф меёбад. Дар ҳудуди давлатҳои аъзои ИДМ ҳуқуқи авруосиёии 

кишварҳои пасошуравӣ ташаккул ёфта истодааст. 

Ташаккули шаклҳои нави ҳуқуқи байнидавлатӣ аллакай дар маркази 

таваҷҷуҳи муҳаққиқон қарор дорад. Чунончи, Ю.А. Тихомиров «сохторҳои 

ҳуқуқиро» ба намудҳои зерин ҷудо мекунад: «а) оилаҳои ҳуқуқӣ; б) низомҳои 

ҳуқуқии миллӣ; в) соҳаҳои ҳуқуқ ва қонунгузорӣ; г) «сохторҳои ҳуқуқии 

иттиҳодҳои байнидавлатӣ; д) ҳуқуқи байналмилалӣ» [135, с. 6].  

Ҳуқуқи ИДМ низ аз ҷумлаи ҳуқуқи иттиҳоди байнидавлатӣ буда, дар 

минтақаи Авруосиё ташаккул ёфта, ҳуқуқи авруосиёӣ мебошад. Он низомҳои 

ҳуқуқии давлатҳои аъзои ИДМ-ро фаро мегирад, дар фазои ИДМ ташаккул ва 

инкишоф меёбад. Тамоилҳои нави инкишофи ИДМ ба он таъсир мерасонад, аз 

ҷумла ташкили иттиҳодҳои нави байнидавлатӣ дар заминаи ИДМ мумкин аст 

фазои амали ҳуқуқи авруосиёиро васеътар намояд. Чунончи, ташкили иттиҳоди 

байнидавлатии Шанхай эҳтимол ба инкишофи минбаъдаи ҳуқуқи авруосиёӣ 

таъсир расонад.  

Дар ҳолати ташаккулу инкишофи намудҳои нави сохторҳои ҳуқуқӣ 

низомҳои ҳуқуқии кишварҳои пасошуравӣ зери таъсири онҳо қарор мегиранд. 

Онҳо, аз ҷумла ҳоло зери таъсири ҳуқуқи авруосиёии ИДМ, ҳуқуқи романиву 

олмонӣ, ҳуқуқи аврупоӣ, ҳуқуқи байналмилалӣ инкишоф меёбанд.  

Ҳуқуқи ИДМ дар фазои ягонаи ҳуқуқии Иттиҳоди давлатҳои пасошуравӣ 

ташаккулу инкишоф меёбад. Аммо дар адабиёт оид ба мафҳуми «фазои 

ҳуқуқӣ» андешаҳо гуногунанд.  

Аксари муҳаққиқон ин истилоҳро зери шубҳа мегиранд, аз ҷумла зидди 

кӯшишҳои тағйир додани мафҳуми «низоми ҳуқуқӣ» бо мафҳумҳои нави 

«фазои ҳуқуқӣ», «ҳаёти ҳуқуқӣ» мебошанд. Ба андешаи онҳо, ин боиси вориди 

илми ҳуқуқшиносӣ гаштани мафҳумҳои илмҳои дигари ғайриҳуқуқӣ мегардад 

ва ин кӯшишҳо муқобили талаботи методологианд [191, с. 4-14].  

Дар ин маврид мафҳуми «фазои ҳуқуқӣ» ба маънои фазои амали санадҳои 

меъёрии ҳуқуқӣ дар фазои хушкӣ, обӣ, ҳавоӣ истифода мешавад. Солҳои охир 

фазои ҳуқуқиро дар робита бо ҳам фазои амали санадҳои меъёрӣ ва ҳам низоми 

ҳуқуқӣ меомӯзанд. Дар адабиёти илмӣ аз ҷумла қайд мешавад, ки аз нуқтаи 

назари ягонагии дохилии низоми ҳуқуқӣ «дар ҳудуди як давлат як низоми 

ҳуқуқии миллӣ арзи вуҷуд дорад», вале аз нигоҳи ягонагии берунаи низоми 

ҳуқуқӣ нигарем, яъне «берун аз ҳудуди давлат» фазои ҳуқуқӣ амал мекунад, ки 

он зери таъсири «ҳуқуқи байналмилалии омма ташаккул меёбад ва амал 

мекунад» [161, с. 113-116]. 

Аз таҳлили илмии мафҳуми фазои ҳуқуқӣ ба чунин хулоса омадан 

мумкин аст, ки он танҳо ба доираи амалкарди санадҳои меъёрии ҳуқуқӣ маҳдуд 

нашуда, балки ин мафҳум дорои мазмуни мураккабтар ва васеътар буда бо 

мафҳумҳои низоми ҳуқуқӣ ва оилаи ҳуқуқӣ алоқаи зич дорад. Воқеан фазои 

ҳуқуқӣ на танҳо амали меъёрҳои ҳуқуқӣ дар дохили як давлат, инчунин 

унсурҳои берунаи меъёрҳои ҳуқуқиро аз қабили робитаи ҳуқуқӣ, таъсири 

тарафайни меъёрҳо ва танзими муносибатҳо дар сатҳи минтақавӣ ва 

байналмилалиро низ фаро мегирад.  

Дар доираи таҳлили мафҳуми фазои ҳуқуқӣ муаллифон як қатор 

аломатҳои муҳимми онро ҷудо менамоянд, аз қабили муфассалӣ, ягонагӣ, 

умумият, маҳдудияти ҳудудӣ, низомнокӣ, сохтори дохилӣ, ягонагии дохилӣ ва 

беруна, давомоти фазои ҳуқуқӣ [161, с. 110-120].  

Ҳамин тариқ, ин аломатҳо баёнгари онанд, ки фазои ҳуқуқӣ танҳо амали 

санадҳои меъёрии ҳуқуқиро дар назар надошта, балки ҳамчун мафҳуми 

назариявӣ барои тавсифи ҳамгироӣ, таъсиррасонӣ ва мутобиқшавии низоми 

ҳуқуқӣ ба муҳити байналмилалӣ истифода шавад. Ин мафҳум бо мафҳумҳои 

«низоми ҳуқуқӣ» ва «оилаи ҳуқуқӣ» наздиктар аст. Бинобар ин ҳангоми 

таҳқиқи низоми ҳуқуқӣ дар баробари аломатҳои дохилии он, инчунин зарурати 

ба назар гирифтани муҳити берунаи ҳуқуқӣ, ки зери таъсири ҳуқуқи 

байналмилалӣ ва стандартҳои байналмилалӣ ташаккул меёбад, ба миён меояд. 

Мафҳуми «фазои ҳуқуқӣ» на танҳо ба равандҳои байналмилалӣ, балки 

нисбат ба амали дохилидавлатии низоми ҳуқуқии миллӣ низ мумкин аст 

истифода шавад. Гарчанде мафҳуми «фазои ҳуқуқӣ» дар робита бо ҳамкориҳои 

байналмилалӣ, мутобиқсозии ҳуқуқҳо, интегратсияҳои минтақавӣ ва ё 

пайвастагиҳои ҷаҳонишавии ҳуқуқӣ ба кор бурда шавад ҳам, аммо истифодаи 

он дар дохили низоми ҳуқуқии миллӣ низ аҳаммияти назариявӣ ва амалӣ дорад. 

Масалан, дар давлатҳои федеративӣ ягонагии фазои ҳуқуқӣ дар ҳамоҳангӣ ва 

мувофиқати низоми ҳуқуқии федералӣ бо низомҳои ҳуқуқии субъектҳои 

федератсия ифода меёбад.  

Таъмини ягонагии фазои ҳуқуқии ИДМ дар шароити имрӯза аҳаммияти 

муҳим дорад. Он дар заминаи наздикшавии қонунгузории ин давлатҳо, 

инкишофи қонунгузории миллии давлатҳои аъзои ИДМ, дар заминаи санадҳои 

қонунгузории намунавии Ассамблеяи байнипарлумонии ИДМ, санадҳои 

қонунгузории тавсиявии ин мақоми байнидавлатӣ ва асосҳои дигар таъмин 

мешавад. 

Мафҳумҳои «фазои гумрукӣ», «фазои иқтисодӣ», «фазои гуманитарӣ» ва 

мафҳумҳои монанди онҳо на танҳо бо ҳуқуқ ва унсурҳои дигари низоми 

ҳуқуқӣ, балки бо падидаҳои васеътар аз соҳаҳои ҳуқуқ алоқаманданд. Табиист, 

ки ин мафҳумҳо унсурҳои ҳуқуқиро низ талаб мекунанд. масалан, ҳар гуна 

фазои иқтисодӣ ё гуманитарӣ дар заминаи санадҳои қонунгузорӣ ташаккул 

меёбад, яъне асоси ҳуқуқӣ дорад.  

Байни ин мафҳумҳо равобити зич ҷой дорад. Ташаккули воқеии фазои 

ягонаи ҳуқуқии дохили иттиҳоди байнидавлатӣ аз ташаккули фазои ягонаи 

иқтисодӣ, гумрукӣ, гуманитарӣ, ҳарбӣ-сиёсӣ, аз сиёсати оқилонаи ягонаи пулӣ, 

молиявӣ, андозбандӣ ва дигар вобаста аст. Чунончи, фазои ягонаи дохили 

Иттиҳоди Аврупо маҳз дар ҳамин самт инкишоф ёфта истодааст (пули ягона, аз 

байн рафтани сарҳадоти гумрукӣ ва м.и.).   

Дар шароити кунунии рушди иттиҳодҳои нави байнидавлатӣ зарурати 

истифодаи мафҳуми «фазои ҳуқуқӣ» бамаврид мебошад, зеро он ба талаботи 

ҳаёти воқеӣ ва равандҳои пешрафти низоми давлативу ҳуқуқӣ ҷавобгӯ 

мебошад. Ин мафҳум бо мафҳуми «низоми ҳуқуқии миллӣ» маҳдуд нашуда, аз 

доираи амали он берун мебарояд. Фазои ҳуқуқӣ ба фазои амали ҳуқуқи 

иттиҳоди байнидаватӣ (масалан, ҳуқуқи аврупоӣ, ҳуқуқи авруосиёӣ) ишора 

мекунад. 

Мафҳуми «фазои ҳуқуқӣ» танҳо бо қаламрави иттиҳодҳои байнидавлатӣ 

маҳдуд намешавад. Фазои ҳуқуқӣ ба фазои амали низомҳои ҳуқуқӣ дар ҳудуди 

оилаҳои ҳуқуқӣ низ ишора мекунад. Масалан, фазои амали ҳуқуқи аврупоӣ 

оилаҳои ҳуқуқии романиву олмонӣ, англосаксонӣ, скандинавиро фаро мегирад, 

ки гарчанде дорои фарқиятҳои сохторӣ мебошанд, аммо дар як минтақа 

ташаккулу инкишоф ёфтаанд. Васеъшавии доираи амали фазои ҳуқуқии ИДМ, 

бахусус дар заминаи ҳамгироӣ бо иттиҳоди Шанхай мумкин аст боиси 

густариш ёфтани доираи амали он аз ҳисоби оилаҳои гуногуни ҳуқуқӣ гардад. 

Дар адабиёти соҳавӣ баҳри аз байн бурдани мушкилиҳои алоҳида дар 

бахши гуногунии мафҳумҳои ҳуқуқӣ (фазои ҳуқуқӣ, низоми ҳуқуқӣ, ҳуқуқи 

байналмилалӣ ва диг.) таклифҳои мухталиф пешбарӣ мешаванд. Ю.А. 

Тихомиров аз ҷумла таклиф пешниҳод мекунад, ки ин гуна мафҳумҳо бояд дар 

шакли зерин истифода шаванд: а) барои оилаҳои ҳуқуқӣ – «ҳудуди таъсироти 

ҳуқуқӣ»; б) барои ҳуқуқи дохили иттиҳодҳои байнидавлатӣ – «фазои ҳуқуқӣ»; 

в) барои низомҳои ҳуқуқӣ дар дохили федератсия –«ҳудуди давлативу ҳуқуқӣ» 

[135, с. 7]. Ин ақидаро А.Х. Саидов низ ҷонибдор аст. Ӯ, дар робита бо соҳаи 

амали ҳуқуқи аврупоӣ мафҳуми «фазои ҳуқуқии умумӣ-аврупоиро» истифода 

мебарад [187, с. 59]. 

Ҳамин тариқ, вазъи низомҳои ҳуқуқии кишварҳои пасошуравиро дар 

иртибот бо воқеияти имрӯзаи таърихӣ ташкилу фаъолияти ИДМ ва ҳуқуқи 

авруосиёии он муайян бояд намуд.  

Вазъи кунунии низомҳои ҳуқуқии кишварҳои пасошуравиро дар робита 

бо ҳамин хислатҳои умумии онҳо бояд омӯхт. Ҳамзамон таъкид бояд кард, ки 

ин низомҳои ҳуқуқӣ нахуст дар дохили ИДМ муттаҳид нагаштаанд. Онҳо пеш 

аз ташкилшавии ИДМ, дар замони шуравӣ дар фазои ягонаи ҳуқуқии шуравӣ 

инкишоф ёфта буданд. Он солҳо ҳуқуқи ҷумҳуриҳои шуравӣ табиист, ки 

хислатҳои умумӣ пайдо намуда буданд, аз ҷумла дар соҳаи ҳуқуқэҷодкунӣ, 

кодификатсия ва мураттабсозии қонунгузорӣ, амалисозӣ ва татбиқи ҳуқуқ, 

тафсири ҳуқуқ, амали прокурорӣ, судӣ, тафтишотӣ, нотариалӣ ва диг., дар 

бахши истифодаи якҷояи мафҳуму категорияҳои ягонаи ҳуқуқӣ, назарияи 

умумии марксистӣ-ленинии давлат ва ҳуқуқ, фаҳмиши ягонаи меъёрии ҳуқуқ, 

низоми ягонаи қонунгузорӣ ва ғайра дар назар дошта мешавад. 

Дар ин муддат анъанаҳои ҳуқуқӣ дар соҳаҳои гуногун, аз ҷумла дар 

бахши мураттабсозии қонунгузорӣ, кодификатсия, ҳуқуқэҷодкунӣ, техникаи 

ҳуқуқӣ ва монанди ин пайдо шуданд. Табиист ки ин хислатҳои умумӣ ва 

анъанаҳои ҳуқуқӣ якбора аз байн намеравад. Онҳо ҳоло васеъ истифода 

мешаванд. Масалан, фаҳмишҳои пештараи шуравии давлат ва ҳуқуқ то ҳол аз 

тарафи доираҳои муайяни аҳолӣ истифода мешаванд, чунончи, таърифи давлат 

чун «машинаи» ҳукмронӣ ё мафҳуми ҳуқуқ чун низоми меъёрҳои ҳуқуқии 

давлат то ҳол дар шуури ҳуқуқии шаҳрвандони зиёд боқӣ мондааст. 

Мафҳумҳои нав бошанд (азбаски ғайри муқаррарианд), аз ҷониби на ҳамаи 

шаҳрвандон дарку эҳсос мешаванд. 

Ҳамаи ин мисолҳо далел ба ин аст, ки аз байн рафтани давлат ва низоми 

ҳуқуқии шуравӣ маънои пурра аз байн рафтани анъанаҳои ҳуқуқӣ, шуури 

ҳуқуқии сотсиалистӣ, таҷрибаи кодификатсионӣ, таҷрибаи идораи давлатӣ ва 

монанди инро надорад. Ва ин унсурҳои фарҳангӣ-ҳуқуқии пештара дар 

шароити ташаккули ҳуқуқи авруосиёии ИДМ ва раванди наздикшавии 

низомҳои ҳуқуқии пасошуравӣ нақши муҳим ва муайянкунанда мебозанд. 

Унсурҳои меъёрӣ (меъёрҳои қонунгузории шуравӣ, усулҳои танзими маъмурӣ-

фармоишӣ, санадҳои меъёрии шуравӣ ва м.и.) табиист ки аз байн мераванд, 

аммо унсурҳои фарҳангӣ-ҳуқуқӣ муддати тулонӣ истифода мешаванд. 

Анъанаҳои миллии низоми ҳуқуқии Точикистон танҳо бо омилҳои 

фарҳангӣ-меъёрии миллӣ маҳдуд намешаванд. Як қатор анъанаҳои таърихӣ-

ҳуқуқӣ дар замони ҳамроҳшавӣ ба Русия ва замони шуравӣ ташаккул ёфтаанд. 

Маҳз ҳамин анъанаҳои ҳуқуқӣ ҳоло дар ташаккулу инкишофи ҳуқуқи 

авруосиёии ИДМ нақши муҳим мебозанд. 

Дар баробари онҳо таъсири омилҳои иқтисодӣ, сиёсӣ, иҷтимоӣ, миллӣ, 

идеологиро низ набояд фаромӯш кард. Дар таҳлили низоми ҳуқуқӣ Ю.А. 

Тихомиров ба ду гурӯҳи омилҳо ишора мекунад: «якум ба омилҳои берун аз 

низоми ҳуқуқӣ (иктисодӣ, сиёсӣ, иҷтимоӣ, психологӣ ва диг.) ва дуюм ба 

омилҳои худинкишофи ҳуқуқ (принсипҳо, ҳадафҳои ҳуқуқэҷодкунӣ, мантиқи 

татбиқи пайдарҳамии соҳаҳои ҳуқуқ ва зерсоҳаҳо ва диг.)» [198, с.4-5].  

Ҳалли мушкилоти вазъи низомҳои ҳуқуқии давлатҳои аъзои ИДМ 

бевосита аз тавзеҳи табиати ин Иттиҳоди пасошуравӣ вобаста аст. Вобаста ба 

он ки табиати байналмилалӣ, минтақавӣ ё конфедеративӣ доштани ИДМ 

ҳуқуқи байнидавлатии он низ хислати байналмилалӣ, минтақавӣ ё 

конфедеративӣ мегирад. Аз ин рӯ дақиқ намудани табиати ҳуқуқии ИДМ баҳри 

дарки дурусти мақоми он дар низоми ҳуқуқи байналмилалӣ ва танзими 

муносибатҳои байнидавлатӣ аҳаммияти муҳим дорад. 

Дар адабиёт нуқтаҳои назар оид ба ин масъала гуногунанд. Як қатор 

муаллифон (масалан, В.А. Ржевский) ИДМ-ро конфедератсия мешуморанд, 

муҳаққиқони дигар (В.В. Пустогаров ва диг.) онро ташкилоти байнидавлатии 

байналмилалӣ эътироф мекунанд, В.В. Гречко, Г.Г. Шинкаретская, Е.Г. 

Моисеев бошанд ИДМ-ро ҳамзамон чун конфедератсия ва ташкилоти 

байналмилалӣ арзёбӣ менамоянд [94, с. 16]. 

Ба андешаи Е.Г. Моисеев, «ИДМ ин ташкилоти минтақавии 

байналмилалиест, ки вобаста ба сохтор ва механизми фаъолияти худ ба 

Иттиҳоди Аврупо шабоҳат дорад» [94, с. 18].  

Ба ақидаи М.Н. Марченко, ба ИДМ, яъне дорои аломатҳое мебошад, ки ба 

ИДМ дар шакли конфедератсия хос мебошад. Айни замон қайд мешавад, ки 

конфедератсия «шакли ҳам сохти давлатӣ ва ҳам ташкилоти байналмилалӣ 

мебошад», ки бо иродаи давлатҳои соҳибихтиёр баҳри ҳалли масъалаҳои 

муштараки минтақавӣ ва байналмилалӣ таъсис дода шудааст [79, с. 201, 204].  

В.Е. Чиркин шакли нави «сохти сиёсӣ-ҳудудиро» бо номи «иттиҳодҳои 

байналмилалии дорои унсурҳои федератсия» пешкаш мекунад. Ба андешаи ӯ, 

«солҳои охир дар рафти вусъати ҳамгироии давлатҳо дар арсаи байналмилалӣ 

ташкилотҳои ҳуқуқии байналмилалии омма пайдо шуданд, ки дорои унсурҳои 

муайяни конститутсионӣ-ҳуқуқианд» [153, с. 187]. Ҳамкории Британӣ, ИДМ, 

Иттиҳоди Аврупо аз ҷумлаи ин ташкилотҳо эътироф мешаванд. Иттиҳоди 

Давлатҳои Мустақил, ба андешаи муаллиф, дорои якчанд «унсурҳои 

байналмилалӣ-умумӣ аст», аз қабили ассамблеяи парлумонӣ, Шурои сарони 

давлатҳо, Шурои сарвазирон, мақоми иҷроия, кумитаи қувваҳои мусаллаҳ ва 

ғайраро дорад. Унсурҳои «федеративӣ» ба «иттиҳоди чумҳуриҳои 

пасосотсиалистии Осиёи Миёна», бештар ба «Иттифоқи Беларус ва Россия» 

нисбат дода мешаванд. 

Солҳои охир дар доираи андешаҳои илмӣ «ҳуқуқи иттиҳодҳои 

байнидавлатӣ» саволҳои муайянро ба миён меорад, ки посухи саҳеҳ 

металабанд.  

Бояд гуфт, ки ҳуқуқи иттиҳодҳои байнидавлатӣ, тавре мушоҳидаҳо 

нишон медиҳанд, дар ҳудуди давлатҳое бештар ташаккул меёбад, ки шомили як 

оилаи ҳуқуқианд ё оилаҳои ҳуқуқи наздиканд (дар як минтақа инкишоф 

меёбанд). Чунончи, ҳуқуқи аврупоии Иттиҳоди Аврупо дар ҳудуди амали 

ҳуқуқи минтақаи Аврупо ташаккулу инкишоф меёбад. Низомҳои ҳуқуқии 

кишварҳои аврупоӣ, ки дар заминаи ҳуқуқи романиву олмонӣ ташаккул 

ёфтаанд, дар асоси анъанаҳои умумии романиву олмонӣ (минтақавӣ) дар фазои 

ҳуқуқии Иттиҳоди Аврупо муттаҳид гаштанд.  

Ҳуқуқи авруосиёии кишварҳои ИДМ бошад, дар фазои ягонаи ҳуқуқии 

ИДМ, дар заминаи анъанаҳои ҳуқуқии пештар арзивуҷуддошта ташаккул ёфта 

истодааст.  

Дар наздикшавии низомҳои ҳуқуқии пасошуравӣ нақши муҳимро низоми 

таълимоти касбии ҳуқуқӣ дар ИДМ мебозад. Муаллифони алоҳида низоми 

таҳсилоти ҳуқуқшиносиро унсури низоми ҳуқуқӣ мешуморанд [215, с. 5]. 

Самти сиёсати давлатҳои аъзои ИДМ дар бахши наздик намудани 

қонунгузории соҳаи таълим низ аз аҳаммият холӣ нест. Дар ин самт нақши 

назарияи давлат ва ҳуқуқ, аз ҷумла назарияи низоми ҳуқуқӣ низ муҳим аст. 

Айни замон дар адабиёт оид ба таносуби назарияи ҳуқуқ ва назарияи 

низоми ҳуқуқӣ баҳс ҷой дорад. Як қатор муаллифон назарияи ҳуқуқро қисми 

назарияи низоми ҳуқуқӣ мешуморанд [36, с. 38], олимони дигар муқобили ин 

андешаанд [30, с. 103-104].  

Дар шароити имрӯза бошад, гуногунии андеша оид ба вазъи низомҳои 

ҳуқуқии кишварҳои пасошуравӣ ба чашм мерасад. Айни ҳол асосан нуқтаҳои 

зерин арзи вуҷуд доранд, ки низоми ҳуқуқии пасошуравиро ё мансуб ба оилаи 

ҳуқуқи романиву олмонӣ мешуморанд, ё мустақилияти онҳоро, вале дар ҳоли 

наздикиашон ба ҳуқуқи романиву олмонӣ эътироф мекунанд, ё ба оилаи ҳуқуқи 

славянӣ (қисман) нисбат медиҳанд, ё ин ки ҷузъи ҳуқуқи пасошуравии ИДМ 

арзёбӣ мекунанд.  

Дар робита бо ин нуқтаҳои назар ҳаминро низ бояд хотирнишон намуд, 

ки дар адабиёти пасошурававӣ аз ҷониби муаллифони алоҳида андеша дар 

хусуси ташаккули ҳуқуқи осиёӣ-мусулмонӣ ва ё таъсири унсурҳои ҳуқуқи 

исломӣ ба ҳуқуқи кишварҳои аҳолиашон мусулмони пасошуравӣ пешкаш 

шудааст.  

Дар баробари ин ақида дар сарчашмаҳо андешаҳои дигар низ вомехӯранд, 

ки аз ҷумла инкишофи унсурҳои ҳуқуқи дунявиро дар Тоҷикистон зери шубҳа 

мегирад. Чунончи, дар яке аз китобҳои нашри Россия чунин нуқта қайд 

мешавад: «шуури ҳуқуқии анъанавӣ ва меъёрҳои одатии рафтори тоҷикон дар 

аксар маврид бо ҳуқуқи расмии амалкунанда мувофиқ нестанд. Айни замон дар 

Помир, дар Тоҷикистони Марказӣ ва Ҷанубӣ мисли давраҳои тошуравӣ нуфузи 

ҳуқуқи одатӣ ва шариат баланд аст» [110, с. 625].  

Чунин андеша табиист, ки қобили қабул нест. Низоми ҳуқуқии 

Тоҷикистон ҳанӯз замони шуравӣ вориди ҳуқуқи федеролии шуравӣ гашта, 

тавасути он бо анъанаҳои ҳуқуқи романиву олмонӣ омехта мешавад. Ҳоло 

бошад, он ҳамчун ҷузъи ҳуқуқи пасошуравии авруосиёии ИДМ, дар заминаи 

анъанаҳои ҳуқуқи сотсиалистӣ ва ҳуқуқи романиву олмонӣ инкишоф меёбад. 

Меъёрҳои одатӣ ва исломӣ дар Ҷумҳурии Тоҷикистон дар баробари меъёрҳои 

ҳуқуқии расмӣ амал мекунанд. Меъёрҳои одатӣ, ки аз урфу одатҳо ва 

анъанаҳои мардумӣ сарчашма мегиранд, дар дигар кишварҳо низ амал 

мекунанд. Ҳамзамон меъёрҳои динӣ низ дар давлатҳои дунявӣ ҷойгоҳи муайян 

доранд, масалан, дар Федератсияи Россия меъёрҳо ва суннатҳои мутаалиқ ба 

дини православӣ арзи вуҷуд доранд, ки дар баъзе ҷанбаҳои иҷтимоӣ ва 

фарҳангӣ нуфузи худро нигоҳ дошта, ҳатто то андозае ба муносибатҳои ҳуқуқӣ 

роҳ ёфта таъсиргузор боқӣ мемонанд.  

Аммо меъёрҳои одатӣ ва динӣ хилофи ҳуқуқи расмии давлат нестанд. 

Давлат дар ҳолатҳои зарурӣ онҳоро дар сатҳи расмӣ эътироф мекунад. Ба ҷойи 

чунин андешаҳо таҳлили вазъи низомҳои ҳуқуқии кишварҳои пасошуравӣ дар 

иртибот бо иттиҳоди геополитикии авруосиёӣ ба мақсад мувофиқтар аст. Оид 

ба он дар адабиёти пасошуравӣ муаллифони зиёд ҳарф мезананд, масалан, қайд 

мешавад, ки «Россия тамаддуни махсуси авруосиёист» [117, с. 39]. 

Хуллас, таҳлили мухтасари масъалаи вобаста ба вазъи низомҳои ҳуқуқии 

пасошуравӣ заминаи баён намудани натиҷагириҳои зеринро ба миён меорад, ки 

то ҳоло бештар хусусияти умумӣ доранд. 

Низомҳои ҳуқуқии пасошуравӣ – низомҳои ҳуқуқии давраи гузариш буда, 

дар ҳолати арзи вуҷуд доштани ихтилофоту мураккабии унсурҳои он инкишоф 

меёбанд. Дар ин давра, аз як тараф, дарки дубораи арзишу анъанаҳои пештараи 

ҳуқуқӣ, аз тарафи дигар, мутобиқсозии ақидаҳои нав ба шароити тағйирёфтаи 

ҳаёти воқеӣ дар ҳолати бархӯрди арзишҳои таърихӣ ва муосир, таъсири 

назарияҳо ва меъёрҳои ҳуқуқи ғарбӣ, густариши равандҳои ҷаҳонишавӣ, 

таъсири ҳуқуқи байналмилалӣ ба мушоҳида мерасад.   

Дар ҳудуди ИДМ ва дар заминаи шаклгирии ҳуқуқи авруосиёии 

Иттиҳоди давлатҳои пасошуравӣ асосҳои кофӣ барои мутобиқсозии низомҳои 

ҳуқуқии пасошуравӣ, ташаккули минбаъдаи ҳуқуқи авруосиёӣ (мисли ҳуқуқи 

аврупоӣ) ва дар оянда рушди низоми ягонаи ҳуқуқии авруосиёӣ бештар 

фароҳам оварда мешаванд. Ин навъи нави низоми пасошуравии авруосиёӣ, ки 

ҳоло дар шакли ҳуқуқи авруосиёии Иттиҳоди байнидавлатии кишварҳои 

пасошуравӣ амал намуда истодааст, эҳтимол минбаъд барои ташаккули 

сохторҳои нави ҳуқуқӣ ва ҳатто оилаи ҳуқуқи авруосиёӣ замина гардад. Дар 

натиҷаи васеъшавии доираи амали Иттиҳоди давлатҳои пасошуравӣ аз ҳисоби 

Хитой ва давлатҳои дигари Осиё эҳтимол оянда ҳудуди амали ин навъи нави 

сохтори ҳуқуқи авруосиёӣ васеътар гардид ва кишварҳои минтақаи Аврупо ва 

Осиёро (ба маънои минтақаи авруосиё) фаро гирад. Дар ин маврид сохтори 

нави ҳуқуқии авруосиёӣ хислати пасошуравияшро гум мекунад. 

Рушди ба ҳам мутобиқи низомҳои ҳуқуқии давлатҳои пасошуравӣ ба 

таври возеҳ ба назар мерасад. Чунончи, шуруъ аз солҳои 1990-ум низомҳои 

ҳуқуқии пасошуравӣ дар заминаи арзишҳои умумиэътирофшуда инкишоф ёфта, 

самтгирии муштаракро дар эҳёи ҳуқуқ ва давлатдории муосир нишон медиҳад. 

Аз ҷумла, эътирофи принсипҳои давлати ҳуқуқбунёди иҷтимоӣ, арҷгузорӣ ба 

гуногунандешии мафкуравӣ ва сиёсӣ, бунёди иқтисоди бозорӣ дорои раванди 

иҷтимоӣ, таъмини ҳуқуқу озодиҳои ҷудонопазир ва дахлнопазири инсон аз 

арзишҳои волое маҳсуб меёбанд, ки ин кишварҳоро ба ҳам наздик мегардонад. 

Барои низомҳои ҳуқуқии пасошуравӣ ягонаигии принсипҳои ҳуқуқ, 

сарчашмаҳои ҳуқуқ, сохти дохилии (низоми) ҳуқуқ (соҳаҳо ва институтҳои 

ҳукуқ), истилоҳоти ҳуқуқӣ ва техникаи ҳуқуқӣ, тафаккури ҳуқуқӣ ва фарҳанги 

ҳуқуқӣ хос аст. Дар ҳамаи кишварҳои пасошуравӣ асосҳои ҳуқуқии умумии 

ислоҳоти иқтисодӣ, аз ҷумла дар соҳаҳои хусусигардонӣ, соҳибкорӣ, танзими 

муносибатҳои аграрӣ, меҳнатӣ, экологӣ ва дигар муайяну истифода мешаванд. 

Дигар хусусияти умумии низомҳои ҳуқуқии пасошуравӣ дар эътирофи нуфузи 

меъёру принсипҳои ҳуқуқи байналмилалӣ ва шартномаҳои байналмилалӣ 

ифода меёбад.  

Дар дохили ИДМ дар инкишофи як қатор давлатҳои аъзои он солҳои охир 

равандҳое мушоҳида мешаванд, ки ҷавобгӯи манфиату талаботи пешрафти 

ИДМ нестанд. Чунончи, низоми ҳуқуқии Гурҷистон пас аз ба даст овардани 

истиқлолият торафт майл ба мутобиқшавӣ бо арзишҳо ва стандартҳои ҳуқуқии 

Ғарб, аз ҷумла ба Иттиҳоди Аврупо дорад. Дар ин ҳол фарқият байни низоми 

ҳуқуқии Гурҷистон ва низомҳои ҳуқуқии дигар кишваҳои пасошуравӣ, ки дар 

доираи анъанаҳои ҳуқуқи шуравии собиқ ва ё дар ҳамгироӣ бо фазои ҳуқуқии 

ИДМ боқӣ мондаанд, бештар мегардад. Дар Украина низ кӯшишҳои истифодаи 

намунаҳои ғарбии қонунгузорӣ бо ҷойи қонунгузории намунавии ИДМ 

мушоҳида мешаванд. Ин тамоил низ боиси дуршавии низоми ҳукуқии Украина 

аз низомҳои ҳуқуқии пасошуравӣ мегардад.  

Инкишофи ба ҳам мутобиқи низоми ҳуқуқӣ дар фазои пасошуравӣ танҳо 

бо ҳудуди ИДМ маҳдуд намешавад.  

Ин ҷо нуқтаҳои зеринро қайд мекунем: 

1. Низомҳои ҳуқуқии пасошуравӣ дар замони муосир на танҳо зери 

нуфузи ҳуқуқи романиву олмонӣ, балки зери таъсири оилаҳои дигари ҳуқуқ, аз 

қабили ҳуқуқи англо-амрикоӣ ва ҳуқуқи аврупоии Иттиҳоди Аврупо қарор 

доранд.  

2. Хусусияти гузаранда доштани низомҳои ҳуқуқии пасошуравӣ, боис бар 

он мегардад, ки онҳо ба қабули унсурҳои ҳуқуқи хориҷӣ омода буда, алалхусус 

аз таҷрибаи қонунугузории кишварҳои ғарбӣ, майли нусхабардорӣ доранд. 

Низомҳои ҳуқуқии пасошуравӣ дар шароити вусъати ҷаҳонишавӣ инкишоф 

ёфта истодаанд. Иттиҳоди ҳуқуқии авруосиё минбаъд мумкин аст аз ҳудуди 

кишварҳои пасошуравӣ берун барояд, аз ҷумла инкишофи Созмони Ҳамкории 

Шанхай мумкин аст ба ташаккули фазои нави ҳуқуқии берун аз ҳудуди имрӯзаи 

пасошуравӣ асос гузорад. 

Ҳамин тавр низоми ҳуқуқии Ҷумҳурии Тоҷикистон айни замон дар 

шароити, давраи гузариш ва мариҳилаи дарки нави арзишҳои иҷтимоӣ, 

иқтисодӣ ва ҳуқуқии пештара қарор дорад. Аз сӯйи дигар рушди босуръати 

равандҳои ҷаҳонишавии иқтисодӣ, иҷтимоӣ, сиёсӣ, фарҳангӣ, инчунин таҷдиди 

нуфузи геополитикӣ миёни давлатҳои абарқудрат метавонад ангезаҳои нави 

ҳуқуқиро тавлид намояд. Омилҳои зикршуда боис ба зарурати бознигарии 

танзими ҳуқуқии миллӣ ва муносибати нав бо меъёрҳои ҳуқуқи байналмилалӣ 

гардад.  

Ҳамзамон тамоюли ҷаҳонишавии ҳаёти одамон, ки иштирок ва ҳамкории 

якҷояи давлатҳоро металабад ба наздикшавии низомҳои ҳуқуқии миллӣ 

мусоидат менамояд. Дар ин аснод нуфуз ва нақши ҳуқуқи байналмилалӣ, дар 

ташаккул ва танзими муносибатҳои ҳуқуқии дохилидавлатӣ меафзояд. Ба 

замми ин, ташаккул ва рушди сохторҳои нави ҳуқуқии байнидавлатӣ ба 

монанди ҳуқуқи аврупоӣ, ҳуқуқи авруосиёӣ ва дигар метавонад ба густариши 

фазои ҳуқуқии фаромиллӣ замина гузорад. Тоҷикистон бо назардошти 

хусусияти арзишҳои таърихию фарҳангӣ ва дурнамои инкишофи давлатдорӣ 

кӯшиш бар он дорад, ки аз ин равандҳо ба таври самаранок истифода барад ва 

қонунгузории миллии худро мувофиқ ба арзишҳо ва стандартҳои таҷдидшуда 

ташаккул диҳад. 

БОБИ II. Татбиқи модели «санадҳои ҳуқуқии байналмилалӣ» дар 

низоми қонунгузории Тоҷикистон. 

2.1.Таъсири мутақобилаи ҳуқуқи байналмилалӣ ва дохилидавлатӣ дар 

низомҳои ҳуқуқии ҷаҳони муосир 

Пас аз ба даст овардани истиқлолияти давлатӣ ва ташкили давлати 

ҳуқуқбунёд дар ҶТ ҷараёни ташаккул ва такмили қонунгузории миллӣ бо 

назардошти талаботи санадҳои ҳуқуқи байналмилалӣ оғоз гардид. Вобаста ба 

ин дар илми ҳуқуқшиносӣ масъалаи таъсири меъёрҳои ҳуқуқи байналмилалӣ ба 

ҳуқуқи миллӣ ба миён омад, ки аз таҳқиқи он рушди минбаъдаи танзими 

ҳуқуқи байналмилалӣ ва миллӣ вобаста аст.  

Дар замони муосир ҳуқуқи байналмилалӣ ҳамчун низоми мустақили ҳуқуқ 

мавқеи устувор дошта, ба таври воқеӣ ҳамчун омили асосии иҷтимоӣ ҷиҳати ба 

танзим даровардани муносибатҳои байналмилалӣ хидмат мекунад  

Принсипҳо ва меъёрҳои ҳуқуқи байналмилалӣ аз маҷмуи қоидаҳои умумии 

рафтор иборат буда, аз тарафи ҷомеаи ҷаҳонӣ ва давлатҳои мутамаддин 

пазируфта шуда, ҳамчун сарчашмаи меъёрӣ баҳри ба танзим даровардани 

муносибатҳои байналмилалие, ки дар раванди ҳамкориҳо бани субъектони 

ҳуқуқи байналмилалӣ ба вуҷуд меоянд равона гардидааст. Аммо бояд қайд 

намуд, ки вазъ ва нақши он дар низоми муносибатҳои байналмилалӣ на ҳамеша 

устувор боқӣ мемонад.  

Масъалаи таъсири мутақобилаи ҳуқуқи байналмилалӣ ва ҳуқуқи 

дохилидавлатӣ (миллӣ) таърихи тулони дошта, бахусус дар асри XIX ба таври 

мушаххас дақиқтар гардид [97, с. 6]. Зеро дар ин давраи таърихӣ баробарии 

соҳибихтиёрии давлатҳо эътироф гардида, тафовут ва худмуайянкунии байни 

ҳуқуқи байналмилалӣ ва дохилидавлатӣ (миллӣ) нисбатан дақиқ гардид [208, с. 

23]. Аввалан дар ҷомеа меъёрҳои ҳуқуқие ташаккул ёфтаанд, ки афзалияти 

арзишҳои институтсионалӣ (давлатӣ)-ро, яъне ҳимояи ҳуқуқу озодиҳои 

инсонро яке аз вазифаҳои асосии давлат меҳисобиданд. Мисоли баръалои он 

ташкили империяи Рим ва давлати Юнони бостон ба шумор мераванд [208, с. 

24]. Масъалаи таъсири мутақобилаи ҳуқуқи байналмилалӣ ва дохилидавлатӣ 

(миллӣ) дар адабиёти ҳуқуқӣ тобиши илмии худро ба таври гуногун 

дарёфтааст. 

Ба андешаи Ф.Ф. Мартенс, «Робитаи ҳуқуқи байналмилалӣ ва 

дохилидавлатӣ (миллӣ) дар заминаи қонунгузории дохилӣ ба амал омада, 

сохтори иҷтимоӣ, ҳуқуқу уҳдадориҳои қишрҳои мухталифи ҷомеа ва давлатро 

муайян мекунанд ва он бояд таъсире ба ҳуқуқ чун унсури таъминсозандаи 

манфиатҳои иҷтимоии халқ дар соҳаи муносибатҳои байналмилалӣ бошад» [77, 

с. 188]. Дар навбати худ ба андешаи муаллиф таъсири мусбати ҳуқуқи 

байналмилалиро бидуни дарки хусусиятҳо ва механизмҳои амалкунандаи 

ҳуқуқи дохилидавлатии (миллӣ) муайян намудан душвор аст. Зеро ҳуқуқи 

байналмилалӣ новобаста аз сифати унверсалӣ ва умумиэътирофшуда доштанаш 

дар амал тавассути низоми ҳуқуқи дохилидавлатӣ (миллӣ) татбиқ мегардад [77, 

с. 188].  

Таҳқиқоти назариявӣ дар ин замина хусусан дар марҳилаи муайяни рушди 

назарияи ҳуқуқ имконпазир буд. И Кант ва Г Гегел диқати асосиро ба 

хусусияти муносибатҳои ҳуқуқи байналмилалӣ равона намуда, ҳуқуқи 

дохилидавлатиро (миллиро) сарфи назар кардаанд. Бо вуҷуди ин, масъалаи 

таносуби ҳуқуқи байналмилалӣ ва ахлоқ бештар дар таҳқиқоти онҳо назаррас 

аст.  

Дар нимаи асри XIX дар сарчашмаҳои илмӣ баррасии робитаи 

мутақобилаи ҳуқуқи байналмилалӣ ва ҳуқуқи дохилидавлатӣ (миллӣ) ба яке аз 

мавзуҳои асосии таҳқиқоти назариявӣ табдил ёфта, дар ин замина омӯзиш ва 

таҳлили таъсири ҳамдигарии ин ду низоми ҳуқуқӣ мавриди таҳқиқ қарор 

гирифт.  

Таъсири ҳуқуқи миллӣ ба ҳуқуқи байналмилалӣ. Нуқтаи назари 

афзалияти ҳуқуқи дохилидавлатӣ (миллӣ) нисбат ба ҳуқуқи байналмилалӣ аз 

ибтидо дар доираи назарияи монистӣ коркард шуда, амалан, ҳуқуқи 

байналмилалиро ҳамчун зерсохтор ва ҷузъи низоми ягонаи ҳуқуқи 

дохилидавлатӣ муаррифӣ мекард. Ин нуқтаи назар ба он асоснок карда мешуд, 

ки дар ибтидо дар ҷомеа меъёрҳои ҳуқуқие шакл мегиранд, ки бартарии 

арзишҳои институтсионалӣ (давлатӣ)-ро мустаҳкам мекунанд; дуюм, дар нимаи 

асри XIX позитивизми ҳуқуқӣ густариш ёфта, ҳуқуқ ва қонунро ҳаммаъно 

мешуморад; ки таҳти таъсири он мафҳуми ҳуқуқ берун аз қонун ва иродаи 

давлат нуфузи худро аз даст медод, сеюм, авҷи ҳаракати миллӣ-озодихоҳӣ ва 

ташкилёбии давлатҳои миллӣ, махсусан дар Олмон, таҳкурсии устувор ва 

заминаи таҳаввулоти назариявӣ барои мутафаккирон ба миён овард, ки ба 

таҳкими идеяи волоияти ҳуқуқи дохилидавлатӣ ва баррасии ҳуқуқи 

байналмилалӣ чун василаи иловагии эътирофшуда аз ҷониби давлат майл 

доштанд. Дар ҳамин асос мутафаккирон бештар ба масъалаи таносуби ҳуқуқи 

байналмилалӣ ва ҳуқуқи миллӣ таваҷҷуҳ намуданд, ки ин раванд ба ташаккули 

равияи миллигароёна дар ҳуқуқ мусоидат намуд [208, с. 24].  

Дар таълимоти Гегел оид ба давлат ва ҳуқуқ, ҷомеа, давлат ва ҳуқуқ 

ҳамчун марҳилаи инкишофи руҳи объективӣ арзёбӣ мешаванд. Ба андешаи ӯ 

давлат танҳо сохтори ташкилӣ ё маҷмуи меъёрҳои ҳуқуқӣ набуда, балки 

инъикосгари амали воқеии хирад дар ҷаҳон мебошад. Бархилофи назарияи 

ҳуқуқи табиии давлат ва ҳуқуқ баромад карда, Гегел давлатро натиҷаи 

инкишофи зарурии руҳи умумибашарӣ медонист. Дар фаҳмиши моҳияти давлат 

ва ҳуқуқ ӯ аз тезиси зерин истифода мебурд: «Чизе, ки онро хирад мепазирад, 

воқеист; чизе, ки воқеист, аз рӯйи хирад аст» [80, с. 210].  

Давлат на ҳамчун воситаи манфиатовар ба шахсони алоҳида (назарияи 

ҳуқуқи табиӣ), балки олитарин ҳадаф муқаррар шудааст. Давлат на хидмат, 

балки ҳукмронӣ мекунад. Ҳамин тавр, ба андешаи Гегел – давлат чун 

муқарраркунандаи принсипҳои олии ҳуқуқ ҳуқуқи дохилии давлатро муайян 

намуда, вобастагии ҳуқуқи байналмилалиро (берунидавлатиро) аз дохилӣ ҷудо 

мекунад. 

Таълимоти Г. Келзен аз «назарияи софи ҳуқуқӣ» -и ӯ сарчашма мегирад, ки 

дар он чунин омадааст: «Маҳз аз характери зиддиидеологии назарияи софи 

ҳуқуқӣ хулоса кардан мумкин аст, ки он назарияи воқеии ҳуқуқ аст. Аз ин ҷост, 

ки таносуби ҳуқуқи байналмилалӣ ва ҳуқуқи миллӣ танҳо дар ҳамбастагӣ оид 

ба соҳибихтиёрии давлатӣ бояд матраҳ гардад» [81, с. 44]. Яъне, ин таносуб на 

ҳамчун ихтилоф байни ду низоми ҳуқуқӣ, балки ҳамчун масъалаи 

мувофиқатсозии иродаи давлат бо уҳдадориҳои байналмилалии ӯ бояд баррасӣ 

намуд. Аз ҷониби дигар ба андешаи ӯ соҳибихтиёрии давлат дар раванди 

эътирофи меъёрҳои ҳуқуқи байналмилалӣ метавонад ба ҳуқуқи байналмилалӣ 

мақоми болотар нисбат ба ҳуқуқи дохилидавлатӣ (миллӣ) бахшад ё ин, ки 

зарурати мутобиқат ва мувофиқати ин ду низоми ҳуқуқиро тақозо намояд. 

Дигар гурӯҳи мутафаккирон Малберг, Эйхелман, Сорн, Кауфман, ки назарияи 

афзалияти ҳуқуқи дохилидавлатиро аз ҳуқуқи байналмилалӣ тарафдорӣ 

мекарданд, чунин андешаро баён менамуданд, ки давлат ба монанди 

иттиҳодияи коллективӣ, бо истифода аз қонунятҳои мантиқӣ то пайдоиши 

ҳуқуқ ба вуҷуд омадааст ва аз он вобастагие надорад. Дар асоси иҷрои 

вазифаҳои худ давлат тартиботи ҳуқуқиро ҷорӣ намуда, фаъолияти дастгоҳи 

давлатӣ ва мақомотҳои давлатиро ба он тобеъ менамояд, яъне ба ин васила 

дорои уҳдадориҳое мешавад, ки аз зарурияти риоя ва татбиқи истифодаи ҳуқуқ 

бармеоянд.  

Инчунин тарафдорони ин назария бар он андеша буданд, ки хусусияти 

ҳатмӣ пайдо намудани ҳуқуқи байналмилалӣ аз худи давлат ҳамчун субъекти 

муносибатҳои байналмилалӣ вобаста буда, эътибор ва аҳаммияти он танҳо дар 

он ҳолат ба вуҷуд меояд, ки давлат онро ҳамчун қисми таркибии низоми 

ҳуқуқии худ эътироф ва амалӣ намояд. Тибқи ақидаи Малберг «давлат 

меъёрҳоро риоя мекунад ва ба иродаи худаш тобеъ аст, ҳуқуқи байналмилалӣ 

ва ҷомеаи байналмилалӣ – анархия аст, ки онро давлат таҳаммул мекунад, дар 

ҳолате ки худро маҳдуд мегардонад. Ҳуқуқи дохилӣ ба ҳеҷ навъи дигари 

меъёрҳои ҳуқуқ тобеият надорад» [32, с. 46].  

Дар баробари назарияи монистӣ, ки ягонагии низоми ҳуқуқи байналмилалӣ 

ва ҳуқуқи дохилидавлатӣ (миллӣ)-ро тарафдорӣ мекунад, дар илми 

ҳуқуқшиносӣ назарияи дигаре низ арзи вуҷуд дорад, ки бо номи назарияи 

дуалистӣ машҳур гаштааст. Зарубаева Е.О. таъиноти назарияи дуалистиро дар 

таносуби ҳуқуқи байналмилалӣ ва ҳуқуқи дохилидавлатӣ баррасӣ мекард [208, 

с. 27]. Ин назария бори аввал дар монографияи бунёдии ҳуқуқшиноси олмонӣ 

Г. Трипел «Ҳуқуқи байналмилалӣ ва ҳуқуқи дохилидавлатӣ» матраҳ шудааст 

[141, с. 9]. Дар баробари ин, оид ба мустақил будани низомҳои ҳуқуқи 

байналмилалӣ ва дохилидавлатӣ ҳуқуқшиноси рус В.И. Даневский асарҳо эҷод 

намудааст. Ба андешаи мавсуф, «ба он ҳамкорие таввҷҷуҳ додан лозим аст, ки 

то чи андоза онҳо ба якдигар талабот мегузоранд, ва то кадом андоза ин 

ҳамкорӣ метавонад ба таҳкими истиқлолияти давлатӣ мусоидат намояд. Ӯ 

таъкид мекунад, ки робитаи ҳуқуқи байналмилалӣ ва ҳуқуқи дохилидавлатӣ бо 

он собит мешавад, ки он талабот аз манфиатҳои ҳуқуқии байналмилалӣ 

бармеоянд ва ба тағйирот дар қонунгузории дохили давлатҳо оварда мерасонад,  

ё баръакс то чӣ андоза талабот ва хусусиятҳои ҳуқуқи миллӣ метавонад ба 

мазмуни муносиботи байналмилалӣ таъсир расонад.  

Андешаи дигари ӯ дар он ифода меёбад, ки таъсири байниҳамдигарии 

ҳуқуқи байналмилалӣ ва ҳуқуқи дохилидавлатӣ дар бастани шартномаҳои 

байналмилалӣ ва умуман ба шаклҳои маъмули таъсиси созмонҳои 

байналмилалӣ таъсир мерасонад, зеро дар онҳо манфиатҳо ва нуқтаҳои назаре 

ифода мегарданд, ки метавонанд мундариҷаи санадҳои қонунгузории дохилии 

давлатҳоро ташкил диҳанд» [47, с. 15].  

Ба андешаи мо мутобиқати заминаҳои ҳуқуқии муносибати байналмилалӣ 

ва дохилидавлатӣ (миллӣ) шарти ҳатмии ҳамкориҳои ин ду низоми ҳуқуқӣ ба 

шумор рафта, бо ҳамин асос афзалияти ҳуқуқи байналмилалӣ дар иртибот бо 

ҳуқуқи дохилидавлатӣ (миллӣ) мушоҳида шуда, ҳамзамон ҳуқуқи 

дохилидавлатӣ нисбат ба ҳуқуқи байналмилалӣ низ афзалият пайдо мекунад. 

Аммо фаромӯш набояд кард, ки вазъи кунунии ҷаҳони имрӯза ва амали ҳуқуқи 

байналмилалӣ дар иртибот ба ҳуқуқи дохилидавлатӣ (миллӣ) тақозо менамояд, 

ки дар ҳолатҳои муайян афзалият ба ҳуқуқи байналмилалӣ дода шавад. Дар як 

маврид амали ҳуқуқи дохилидавлатӣ (миллӣ) низ дар муносибат ба ҳуқуқи 

байналмилалӣ афзалият нишон дода, дар татбиқ ва пиёда намудани мақсад, 

вазифаҳо ва муаррифии давлат дар арсаи ҷаҳонӣ нақши калидӣ мебозад.   

Ба андешаи Д. Антсилотти «ҳуқуқи байналмилалӣ ва дохилидавлатӣ 

ифодаи тартиботи ҳуқуқии алоҳида ва мустақиланд. Муаллиф дар идомаи 

шарҳи гуфтаҳояш ба чунин хулоса меояд: а) меъёрҳои ҳуқуқи байналмилалӣ 

шаклан ва мустақиман эҷод шуда ба меъёрҳои ҳуқуқи дохилидавлатӣ шомил 

намешаванд ва дар навбати худ меъёрҳои ҳуқуқи дохилидавлатӣ низ бар асоси 

меъёрҳои ҳуқуқи байналмилалӣ наметавонанд ҳатмӣ бошанд; б) меъёрҳои 

ҳуқуқи байналмилалӣ наметавонанд ба амали ҳатмии меъёрҳои ҳуқуқи 

дохилидавлатӣ (миллӣ) ва баръакс таъсир расонанд; в) ба миён омадани 

муқовиматҳои сиёсӣ, ба маънои аслии мафҳумҳо, байни ҳуқуқи байналмилалӣ 

ва ҳуқуқи дохилидавлатӣ (миллӣ) таъсири манфӣ мерасонанд; г) ҳуқуқи 

байналмилалӣ метавонад ба ҳуқуқи дохилидавлатӣ (миллӣ) ҳамгиро карда 

шавад ва баръакс» [28, с. 66-67].  

Тансуби дигари ҳуқуқи байналмилалӣ аз ҳуқуқи дохилидавлатӣ дар доираи 

назарияи дуалистӣ дар иртибот ба тааллуқияти сарчашмавии он мушоҳида 

карда мешавад. Ба ҳайси сарчашмаҳои ҳуқуқи байналмилалӣ шартномаҳои 

байналмилалӣ, расму одатҳои байналмилалии ҳуқуқӣ, принсипҳои 

умумиэътирофшудаи ҳуқуқ, илми ҳуқуқӣ, қарорҳои ташкилотҳои 

байналмилалӣ ва дигар шартномаҳои миёни давлатҳо дохил мешаванд.  

Ба сифати сарчашмаи ҳуқуқи дохилидавлатӣ (миллӣ) бошад, санадҳои 

меъёрии ҳуқуқии дохилидавлатӣ, одатҳо ва дигар шаклҳои зоҳирии ифодаёбии 

меъёрҳои ҳуқуқи дохилидавлатӣ фаҳмида мешавад [59, с. 43]. Дар таҳлилҳои 

назариявӣ мушоҳида мегардад, ки объекти танзими ҳуқуқии сарчашмаҳои 

ҳуқуқи байналмилалӣ муносибатҳои ҳуқуқии байналмилалии байни давлатҳо ва 

робитаи ҳуқуқии онҳо бо созмонҳои байналмилалӣ ба ҳисоб мераванд. 

Объектҳои танзими ҳуқуқи дохилидавлатӣ (миллӣ) муносибатҳои 

дохилидавлатӣ ба шумор мераванд. Дар ин маврид ҳақ ба ҷониби профессор 

С.Л. Зивс аст, ки таносуби сарчашмаҳои ҳуқуқи байналмилалӣ ва 

дохилидавлатиро дар ду низом якум ҳамгироӣ (параллел) ва дуюм худмухтории 

ҳар яки он, ки аз рӯйи чунин унсурҳои асосӣ, аз қабили субъектҳо, раванди 

ифодаи ирода, воситаҳои таъмин ва механизми татбиқи онҳо ташкил медиҳанд 

[51, с. 221]. Воқеан аз як ҷониб шартномаи байналмилалӣ ё одат бахше аз 

қонунгузории миллӣ нест, вале он чунин маънӣ надорад, ки меъёрҳои 

байналмилалӣ-ҳуқуқӣ гӯё таъсири танзимкунанда дар муносибатҳои ҳуқуқӣ 

миёни субъектҳои ҳуқуқ дар Ҷумҳурии Тоҷикистон надошта бошанд. Меъёрҳои 

ҳуқуқи байналмилалӣ дар ҳолатҳои муайян метавонанд барои танзими 

муносибатҳо дар дохили давлат истифода шаванд, ки ин ҳолат одатан ба таври 

истисно бо кумаки ҳуқуқи дохилидавлатӣ (миллӣ) амалӣ гардад. 

Дар таҳқиқотҳои худ Г.И. Тункин ду роҳи таъсиррасонии ҳуқуқи 

дохилидавлатиро ба ҳуқуқи байналмилалӣ муайян намудааст: Аввалан, «бо 

роҳи пешакӣ муайян намудани моҳият ва мазмуни ҳуқуқи байналмилалӣ – яъне 

таъсири ҳуқуқи дохилидавлатӣ ба воситаи татбиқ намудани сиёсати дохилии 

давлат ва сохтори дохилии ҳуқуқ амали мегардад. Ҳуқуқи дохилидавлатӣ 

(миллӣ) ҳамчун низоми ҳуқуқии давлати соҳибистиқлол маҳсуб меёбад, аммо 

ҳуқуқи байналмилалӣ бошад ҳамчун соҳаи мустақили ҳуқуқ аз ҷониби давлати 

соҳибихтиёр эътирофшудаест, ки қобилияти танзими муносибатҳои 

ҷамъиятиро дорад, вале татбиқи воқеии он танҳо дар асоси мустаҳкам 

шуданашон дар меъёрҳои ҳуқуқи дохилидавлатӣ (миллӣ) имконпазир 

мегардад» [142, с. 134]. Р.А. Мюллерсон чунин таъсирро таъсири материалӣ 

(моддӣ) арзёбӣ мекунад [97, с. 30-34].  

Дуюм, «бо роҳи таъсири ҳуқуқи дохилидавлатӣ дар марҳилаи эҷод ва 

татбиқи меъёрҳои ҳуқуқи байналмилалӣ зоҳир мегардад. Ин раванд чунин 

ифода меёбад, ки низоми меъёрҳои ҳуқуқи дохилидавлатӣ (миллӣ), ки барои 

танзими муносибатҳои ҷамъиятӣ ва пешбурди сиёсати дохилии давлат хизмат 

мекунад, таъсир на фақат ба мазмуну муҳтавои санадҳои ҳуқуқии 

байналмилалӣ, шартномаҳо ва созишномаҳои қабулгардида расонида мешавад, 

балки тартиби таҳия, қабул ва механизми татбиқи онҳо низ аз ирода ва 

меъёрҳои ҳуқуқи дохилидавлатӣ вобаста мегардад» [78, с.334].  

Дар аксари адабиётҳои хориҷӣ, чунин таъсиррасониро шартан 

таъсиррасонии мурофиавӣ меноманд, зеро он паҳлуҳои мурофиавии ҳуқуқи 

байналмилалиро низ фаро мегирад [78]. Чуноне, ки аз таҷрибаи ҳуқуқи 

байналмилалӣ бар меояд, ин раванд дар доираи фаъолияти як ё якчанд давлат 

шакл гирифта, сипас ба меъёрҳои ҳуқуқи байналмилалӣ интиқол меёбанд. 

Қодирқулов Х. Р чунин иброз менамояд, ки: «интиқол яке аз василаҳои 

шартии татбиқи меъёрҳои ҳуқуқи байналмилалӣ тавассути ҳуқуқи 

дохилидавлатӣ мебошад, зеро мазмуни меъёри ҳуқуқи байналмилалӣ тағйир 

намеёбад, балки мақоми худро нигаҳ дошта, дар амал танҳо ба мундариҷаи он 

ки дар асоси низоми ҳуқуқи дохилидавлатӣ татбиқ мешаванд, мақоми меъёри 

ҳуқуқи миллиро пайдо мекунад» [167, с. 59]. Вобаста ба ин масъала, И.И. 

Лукашук бар он назар аст, ки дар қонунгузорӣ аксаран истилоҳи «амали 

бевосита» ё «татбиқи бевосита»-и меъёрҳои ҳуқуқи байналмилалӣ мавриди 

корбурд қарор мегирад. Ин мафҳумҳо амали мустақими меъёрҳои 

байналмилалиро бидуни низоми ҳуқуқи миллӣ мефаҳмонанд, вале амали 

бевоситаи меъёрҳои ҳуқуқи байналмилалӣ танҳо дар он сурат имконпазир аст, 

ки меъёрҳои ҳуқуқи байналмилалӣ ба воситаи Конститутсия ба низоми ҳуқуқии 

миллӣ ворид ва эътироф шуда бошанд. Вобаста ба ин ҳолат метавон ба андешаи 

А.Б. Алексеев розӣ шуд, чунки меъёрҳои ҳуқуқи байналмилалӣ дар ҳолати 

ворид шудан ба қонунгузории миллӣ ҳамчун ҷузъи низоми ҳуқуқии 

дохилидавлатӣ амал мекунад [102, с. 11]. 

Боис ба ёдоварист, ки айни ҳол ба низоми ҳуқуқии Ҷумҳурии Тоҷикистон 

меъёрҳои шартномаҳои байналмилалӣ наметавонанд ворид шаванд, то он даме 

ки дар он Ҷумҳурии Тоҷикистон ба ҳайси иштирокчӣ баромад накунад. Ба 

низоми ҳуқуқии Тоҷикистон танҳо ҳамон меъёрҳои шартномаҳо ворид 

мешаванд, ки Ҷумҳурии Тоҷикистон мутобиқ ба равандҳои қонунгузорӣ оид ба 

иҷрояшон уҳдадорӣ қабул намудааст. Яъне санадҳои ҳуқуқии байналмилалӣ ба 

низоми ҳуқуқии Ҷумҳурии Тоҷикистон бо роҳи имзогузорӣ, ҳамроҳшавӣ ва 

воситаҳои дигаре, ки бо тартиби қонунгузорӣ муайян шудаанд, ворид 

мегарданд [91, с. 85]. 

Таъсири ҳуқуқи байналмилалӣ ба ҳуқуқи дохилидавлатӣ (миллӣ). 

Ҳуқуқи байналмилалӣ ва ҳуқуқи дохилидавлатӣ (миллӣ) ба ҳам таъсири 

мутақобила мерасонанд. Таҳти таъсири ҳуқуқи байналмилалӣ дар ҳуқуқи 

дохилидавлатӣ (миллӣ) меъёрҳои нав тавлид гашта, ё ин ки ба меъёрҳои 

мавҷуда тағйирот ворид мегардад, ё дар мавридҳои зарурӣ беэътибор дониста 

мешаванд. Ба ибораи дигар ҳуқуқи байналмилалӣ бо мақсади таъмин ва 

татбиқи меъёрҳои дохилидавлатӣ (миллӣ) ҳамчун воситаи кумакрасон амал 

менамояд. Ҳамзамон ҳуқуқи дохилидавлатӣ (миллӣ) бо назардошти дучор 

гардидан ба тағйиротҳо бино ба зарурати иҷроиши меъёрҳои ҳуқуқи 

байналмилалӣ амалӣ гардонида мешавад [97, с. 55].  

Е.О. Зарубаева дар таҳқиқотҳои худ оид ба масъалаи таносуби ҳуқуқи 

байналмилалӣ ва ҳуқуқи дохилидавлатӣ (миллӣ) дар заминаи фаҳмиши 

меъёрии ҳуқуқ байни ин ду низоми ҳуқуқ тафовут гузоштааст. Ба андешаи ӯ 

баррасии таносуби мазкур бояд бо назардошти хусусиятҳои инкишоф, амал ва 

татбиқи меъёрҳои ҳар як низом ҷараён гирад. Дар замонаш П.Е. Казанский қайд 

намуда буд, ки «ҳар як халқ ба мақсади ба даст овардани шароити арзандаи 

зиндагӣ ва мутобиқ шудан ба талаботҳои ҷаҳони муосир, зиддият ва 

даргириҳои онро сарфи назар намуда, бо такя ба талаботҳои воқеии 

манфиатбори давлати худ вориди муносибатҳои байналмилалӣ мегардад. Ин 

раванд ногузир буда, ҳатто дар ростои халқиятҳои бузурги ҷаҳон паҳн гашта, 

оқибатҳои он омилҳои мухталифро метавонад тавлид намояд. 

Аз ин рӯ аҳаммияти миллӣ ва сиёсии ҳар як халқи алоҳида доимо аз он 

вобаста хоҳад буд, ки ӯ дар баланд бардоштани фарҳанги ҷаҳони муосир ва 

ҳамгироии умумии ҷаҳонӣ чӣ гуна иштирок мекунад ва саҳм мегузорад.  

Аз ин навишта чунин хулоса кардан мумкин аст, ки вобастагии низоми 

ҳуқуқии байналмилалӣ ва низоми ҳуқуқии дохилидавлатӣ (миллӣ) дар ҷаҳони 

муосир бо чунин роҳу усулҳо муайян мегардад: якум, бо мавҷуд будани 

арзишҳои умумииҷтимоӣ ба монанди урфу одат, таърих, фарҳанг ва бартарии 

онҳо дар назди манфиатҳои миллӣ. Дуюм, афзалияти шуури ҳуқуқии 

байналмилалӣ. Дар ин ҳолат сухан дар бораи чунин шуури ҳуқуқии 

байналмилалӣ меравад, ки бо эътироф намудани он афзалияти арзишҳои 

умумиинсонӣ аз ҷумла ҳифзи ҳуқуқу озодиҳои инсон, тарафдори ба пойдории 

сулҳ дар ҳуқуқи байналмилалӣ фаҳмида мешавад.  

Маҳз чунин ҳамбастагӣ ба назари мо амалишавии муътадили низоми 

ҳуқуқи дохилидавлатӣ (миллӣ) ва байналмилалиро дар як тавозун таъмин 

мекунад. Ба ин маъно метавон бо андешаи О.Е. Лапина розӣ шуд, ки чунин 

менависад: «раванди ҳамкориҳои ҳуқуқи байналмилалӣ ва ҳуқуқи миллӣ 

хусусиятҳои қонунияти объективиро касб намуда, дар амал таҳкими робитаи 

ҷомеаи миллӣ ва ҷомеаи ҷаҳониро таҷассум менамояд» [210, с. 62]. 

Тазаккур бояд дод, ки фаҳмиши муосири ҳуқуқ идеяҳои афзалияти ҳуқуқро 

нисбат ба давлат, идеяҳои ҳуқуқу озодиҳои табиӣ ва соҳибистиқлолии халқҳои 

хурду бузургро ба миён овардааст. Ҳамон тавре қайд гардид, тамоюлоти асосӣ дар 

соҳаи иҷтимоӣ баланд бардоштани арзиши омили инсонӣ мебошад. Дар ниҳояти 

сухан, афзоиши нақши ин омили гуманистӣ, эътирофи ҳуқуқи дахолат кардани 

созмонҳои байналмилалӣ дар асоси ҳуқуқи байналмилалӣ ба корҳои 

дохилидавлатии кишварҳои алоҳида бо равандҳои дохилииқтисодии ҷаҳонишавии 

истеҳсолот ба омилҳои устувор табдил дода шудаанд. 

Дар иртибот ба ин масъала андешаҳои Р.А. Мюллерсон ҷолиби диққат аст, 

ки менависад: “Аксарияти проблемаи таъсири ҳуқуқии байналмилалӣ ба ҳуқуқи 

дохилидавлатӣ бо роҳи инмплементатсия бояд баррасӣ гардад” [97, с. 56]. 

Таҷрибаи ҷойдоштаи татбиқи меъёрҳои ҳуқуқи байналмилалӣ собит менамояд, 

ки бештари меъёрҳои ҳуқуқи байналмилалӣ бо такя ба механизмҳои ҳуқуқи 

миллӣ амалӣ мегарданд. Ҳанӯз дар замони худ Г. Кельзен зарурати кумаки 

ҳуқуқи дохилидавлатӣ (миллӣ)-ро ҳангоми иҷрои меъёрҳои ҳуқуқи 

байналмилалӣ бо якранг ва пурра набудани ҳуқуқи байналмилалӣ фаҳмонида 

буд [78, с.445].  

Андешаҳое, ки дар доираи густариши илми ҳуқуқшиносии ватанӣ оид ба 

масъалаи мазкур баён шудаанд, дорои аҳаммияти назаррас мебошанд. Яке аз 

аввалин олимони ҳуқуқшиноси тоҷик, ки бевосита ба омӯзиш ва таҳқиқи 

мавзуи таносуби ҳуқуқии байналмилалӣ ва миллӣ, махусусан дар самти 

татбиқи (имплементацияи) ҳуқуқи байналмилалии гуманитарӣ дар Ҷумҳурии 

Тоҷикистон, машғул шудааст профессор С.А. Раҷабов мебошад.  

Ба гуфтаи С.А.Раҷабов: «имплементатсия – ин фаъолияти ташкилӣ ва 

ҳуқуқии субъектҳои ҳуқуқи байналмилалист, ки метавонад мустақилона дар 

сатҳи дохилӣ ё дар ҳамкорӣ бо дигар субъектҳо амалӣ карда шавад. Ин раванд, 

баҳри иҷрои ҳадафи меъёрҳои ҳуқуқии байналмилалӣ дар сатҳи байналмилалӣ 

ва ҳам ба татбиқи онҳо мутобиқи уҳдадориҳои ҳуқуқии байналмилалӣ дар 

сатҳи миллӣ равона шудааст. Имплементатсия воситаи амалисозии 

уҳдадориҳои базимагирифтаи давлатҳо маҳсуб ёфта васлкунандаи асосии 

ҳуқуқи байналмилалӣ ва ҳуқуқи дохилидавлатӣ мебошад» [114, с. 87]. 

Сафарзода Б.А зимни баррасии масъалаҳои таъсири байниҳамдигарии 

ҳуқуқи байналмилалӣ бо ҳуқуқи миллӣ консепсияи маъмултарин, ки иҷрои 

воқеии уҳдадориҳои байналмилалиро дар сатҳи дохилӣ ва роҳи мушаххаси 

ворид кардани меъёрҳои ҳуқуқии байналмилалиро ба низоми ҳуқуқии миллӣ 

инъикос мекунад, мафҳуми “имплементатсия”-ро истифода бурдааст. Бо 

мақсади амалӣ намудани уҳдадориҳое, ки аз ҳуқуқи байналмилалӣ бар меояд, 

дар баробари имплементатсия инчунин трансформатсия, инкорпоратсия, 

ресепсия, адаптатсия мавриди корбурд қарор дода мешаванд [118, с. 160]. 

Имплементатсия (аз англисии to implement – амалӣ  намудан, иҷроишро таъмин 

кардан) ҳамчун воситаи амалигардонии меъёрҳои ҳуқуқи байналмилалӣ дар 

ҳуқуқи дохилидавлатӣ мавриди истифода қарор мегирад. Аммо он ба таври 

комил ҳама ҷиҳатҳои ин равандро дар бар намегирад.  

Н.Б Азимов, ҳангоми омӯхтани имплементатсияи меъёрҳои ҳуқуқии 

байналмилалӣ дар қонунгузории ҷиноятии Ҷумҳурии Тоҷикистон, аз ҷумла 

менависад: «Таҳлили истифодаи истилоҳи “имплементатсия” дар адабиёти 

ҳуқуқии муосир ва ҳуқуқии байналмилалӣ ба хулоса меорад, ки 

“имплементатсия” ҳамчун рафтори иштирокчиёни ҳуқуқи байналмилалӣ ба 

татбиқ намудани принсипҳо ва меъёрҳои байналмилалӣ ки дар шакли 

ҳамоҳангсозии амалҳои худ ё худдорӣ аз онҳо дар раванди мутобиқсозии 

(адаптатсия) талаботи меъёрҳои ҳуқуқии байналмилалӣ ба талаботи 

қонунгузории миллӣ баён карда шудааст фаҳмида мешавад» [206, с.6]. Дар 

фарҳанги калони истилоҳоти ҳуқуқӣ, мафҳуми «имплементатсия» ба маънои 

дар воқеъ амалӣ намудани уҳдадориҳои байналмилалӣ дар сатҳи 

дохилидавлатӣ бо роҳи ворид намудани меъёрҳои ҳуқуқи байналмиллалӣ ба 

қонунҳо ва дигар санадҳои меъёрӣ - ҳуқуқии дохилидавлатӣ (миллӣ) шарҳ дода 

шудааст. 

В.В. Милинчук имплементатсияро – «чун ҷараёни воридкунии воситаҳои 

танзими байналмилалӣ-ҳуқуқӣ ба сиёсати давлат ё қонунгузории он 

меҳисобад» [177, с. 41]. 

Имплементатсияро О.В. Белянский ва О.А. Пугина таҳқиқ намуда чунин 

нуқтаи назарро пешниҳод намуданд; «имплементатсия ин маҷмуи расмиёт ва 

воситаҳое мебошад, ки дар баланд бардоштани самаранокии амалисозии ҳуқуқу 

озодиҳои инсон ва ҳамчун маҳаки баланд бардоштани фарҳанги умумии ҷомеа 

ифода меёбад» [177, с. 41]. 

Истилоҳи имплементатсия дар илми ҳуқуқшиносӣ бештар бо чунин 

категорияҳо, ба монанди «трансфарматсия», «ратификатсия», «инкорпоратсия», 

«ресепсия», «тасдиқкунӣ», «истинодоварӣ» ва «иҷрокунӣ» истифода бурда 

мешавад. Як гурӯҳ мутафаккирон аз ҷумла В.Н. Гаврилов ин катигорияҳоро 

муродифи ҳамдигар мешуморад.  

Айни ҳол, дар адабиёти ҳуқуқӣ трансформатсия яке аз воситаҳои табдил 

додани меъёрҳои ҳуқуқи байналмилалӣ ба меъёрҳои ҳуқуқи дохилидавлатӣ 

фаҳмида мешавад. Трансформатсия чунин раванде мебошад, ки амалкарди ин ё 

он шартномаи байналмилалиро дар қаламрави давлат бо роҳи қабули қонуни 

махсус мавриди амал қарор дода, дар ниҳоят уҳдадориҳои шахсони воқеӣ ва 

ҳуқуқиро оид ба иҷрои ин меъёрҳо ба вуҷуд меорад.  

Дар ҷаҳони муосир, давлатҳо саъю кӯшиш бар он доранд, ки меъёрҳои 

ҳуқуқи байналмилалиро дар қонунгузории миллии худ имплементатсия 

намоянд. Аз ин рӯ, трансформатсия ҳамчун яке аз шаклҳои иплементатсия, 

воситаи муҳимми қабули санадҳои дохилидавлатӣ мебошад, ки вобаста ба онҳо 

такмили талаботҳои муайяни санадҳои мушаххаси байналмилалӣ бо 

назардошти хусусиятҳои ҳуқуқи миллӣ, анъанаҳои миллии ҳуқуқӣ инчунин 

стандартҳои техникаи ҳуқуқӣ истифода мешаванд [118, с. 163]. 

Дар назарияи ҳуқуқи байналмилалӣ имплементатсияро асосан ба ду қисм: 

байналмилалӣ-ҳуқуқӣ ва дохилидавлатӣ-ҳуқуқӣ ҷудо менамоянд. Мутафакирон 

андешаҳои гуногуни илмиро оид ба мафҳуми имплементатсия пешниҳод 

менамоянд, ки дар маҷмуъ моҳияти ҳуқуқии онро тағйир намедиҳад. Масалан, 

Р.А. Мюллерсон истилоҳи «имплементатсияи миллӣ-ҳуқуқӣ» [97, с. 59], Э.М. 

Аметистов истилоҳи «дохилиҳуқуқӣ» [24, с.9], А.С. Гавердовский 

«дохилидавлатӣ»-ро истифода мебаранд [40, с. 213]. Ба назари мо муҳим ин аст, 

ки ин тасвияҳо мафҳумҳои имплиминтасия ва намудҳои онро фарогиранда 

буда, аз рӯйи моҳияташон корбурд шудаанд.  

Аз ҷониби дигар татбиқи меъёрҳои ҳуқуқи байналмилалӣ аз тарафи давлат 

баҳри иҷрои меъёрҳои қонунгузории миллӣ талаб карда мешавад. Тавре ки дар 

таҷриба мушоҳида мешавад, ду шакли асосии кумаки ҳуқуқи миллӣ ба ҳуқуқи 

байналмилалӣ имконпазир аст. Қаблан, давлат дар ҳуқуқи миллии худ меъёри 

ҳаволакунандаро (бланкетиро) ба ҳуқуқи байналмилалӣ ворид менамояд, ки 

афзалият ва бартарии амалишавии меъёрҳои ҳуқуқи байналмилалиро дар 

дохили давлат таъмин менамояд.  

Дуюм, омода намудан ва ба имзо расонидани меъёрҳои ҳуқуқии 

дохилидавлатӣ (миллӣ), ки ба амалӣ гаштани талаботҳои ҳуқуқи байналмилалӣ 

мусоидат менамоянд. Чунин меъёрҳо метавонанд дар матни худ баъзе аз 

қоидаҳои ҳуқуқи байналмилалиро таҷассум намоянд ва онҳоро ба хусусиятҳои 

сохти иҷтимоӣ ва низоми ҳуқуқии миллӣ мутобиқ гардонанд. 

Аммо мутаассифона таҳқиқоти назариявӣ оид ба татбиқи 

(имплементатсияи) меъёрҳои байналмилалӣ дар қонунгузории миллӣ ба таври 

пурра анҷом наёфтааст. Аз ҷумла, масъалаи мутобиқати мазмуни қонунгузории 

байналмилалӣ ба қонунгузории миллӣ ва ҳамчунин расмиёти дохил кардани 

онҳо, дақиқияти ҳадафҳои имплементатсияи меъёрҳои ҳуқуқии байналмилалӣ 

ба қонунгузории дохилидавлатӣ (миллӣ) то ба охир омӯхта нашудааст. 

Омӯзиши ҷанбаҳои масъалаи таҳқиқшавандаро дар назария ва амалияи 

ҳуқуқи байналмилалӣ дар доираи назарияҳои трансформатсия ва назарияи 

имплементатсия метавон баррасӣ намуд. Тавре ишора шуд, трансформатсия яке 

аз роҳҳои имплементатсияи санадҳои ҳуқуқии байналмилалӣ ба қонунгузории 

миллӣ мебошад. Ба назари мо ин равиш ифодакунандаи паҳлуи назариявии 

масъалаи мазкур ба шумор рафта, номгузории “имплементатсия”-ро ба худ касб 

кардааст ва он метавонад ифодакунандаи иқдоми давлат дар хусуси ҷой додани 

меъёрҳои ҳуқуқи байналмилалӣ дар қонунгузории миллӣ низ арзёбӣ гардад. 

Назарияи “трансформатсия” бошад татбиқи меъёрҳои ҳуқуқи байналмилалиро 

тавассути интишори санадҳоии меъёрии дохилдавлатӣ дар назар дорад.  

Таҳлили андешаҳои олимон дар хусуси назарияҳои дар боло ишорашуда 

бештар ба он асос ёфтаанд, ки ҳуқуқи байналмилалӣ ва миллӣ ду навъи 

гуногуни тартиботи ҳуқуқӣ мебошанд ва бинобар ин яке дигареро танзим карда 

наметавонад. Барои ба меъёрҳои байналмилалӣ додани қувваи ҳуқуқӣ дар 

низоми ҳуқуқии миллӣ, онҳо бояд ба меъёрҳои дохилидавлатӣ табдил дода 

шуда, мавқеи худро дар низоми қонунгузории миллӣ соҳиб шаванд.  

Ба андешаи мо дар амалияи ҳуқуқӣ бештар ба истилоҳи трансформатсия 

бояд тавваҷуҳ зоҳир намуд, ки он дар маҷмуъ тамоми паҳлуҳои татбиқи 

меъёрҳои ҳуқуқи байналмилалиро дар дохили давлат фаро мегирад, ҳарчанд ки 

аз рӯйи моҳияти назариявиаш трансформатсия танҳо яке аз усулҳои 

вориднамоии меъёрҳои ҳуқуқии байналмилалӣ дар қонунгузории миллӣ ба 

ҳисоб меравад. 

Аз таҳлили назарияи имплементатсия дар ҳуқуқи байналмилалӣ ба хулосае 

омадан мумкин аст, ки он ҳамчун воситаи асосии воридсозии меъёрҳои ҳуқуқи 

байналмилалӣ ба низоми ҳуқуқи дохилидавлатӣ буда, аммо бештар хусусияти 

иҷозатдиҳиро дорад. 

Ба андешаи Б.А. Сафарзода норасоии назарияҳои ишорашуда дар он аст, 

ки тарафдорони ин равиш, ҳангоми таҳлили мундариҷа ва механизми татбиқи 

меъёрҳои ҳуқуқи байналмилалӣ дар низоми ҳуқуқи миллӣ танҳо дар шакли 

фармоиш дар бораи зарурати нашри санади ҳуқуқии трансформатсияшуда 

сухан мегӯянду халос [118, с. 169]. 

Андешаи мазкур ҷолиби диққат аст, аммо наметавонад ҳамаи паҳлуҳои 

таъсиррасонии ҳуқуқи байналмилалиро ба ҳуқуқи дохилидавлатӣ ифода 

намояд, зеро назарияи имплементатсия, дар муқоиса бо ҷонибдорони назарияи 

трансформатсия, таъкид мекунанд, ки ҳамкориҳои ҳуқуқи байналмилалӣ ва 

дохилидавлатӣ вобаста аз мазмуни мавзуъ ва ҳадафи танзими ҳуқуқии 

байналмилалӣ метавонанд ба таври назаррас фарқ кунанд. Тибқи назарияи 

имплементатсия, сухан набояд дар бораи табдил додани меъёрҳои ҳуқуқии 

байналмилалӣ ба қонунгузории миллӣ, балки дар бораи татбиқи ин меъёрҳо бо 

иҷозати меъёрҳои миллӣ равад. 

Ҳамин тариқ, бо вуҷуди он ки ҳарду равиш ба принсипи мустақилияти 

низоми ҳуқуқҳои байналмилалӣ аз ҳуқуқи дохилидавлатӣ асос ёфтаанд, 

раванди онҳо ба таври гуногун муайян карда мешавад. Онҳо, моҳиятан аз 

назарияе, ки ин ё он ҳуқуқшинос ҷонибдорӣ менамояд, вобастагӣ доранд. 

Лозим ба ёдоварист, ки дар қонунгузории ҶТ истилоҳи имплементатсия ба 

маънои вординамоӣ истифода шудааст. Аз ҷумла, дар моддаи 11-и Қонуни 

Ҷумҳурии Тоҷикистон «Дар бораи санадҳои меъёрии ҳуқуқӣ» чунин муқаррар 

шудааст, ки «Агар барои иҷрои уҳдадориҳои байналмилалии Ҷумҳурии 

Тоҷикистон ворид намудани (имплементатсияи) меъёрҳои санадҳои ҳуқуқии 

байналмилалие, ки Тоҷикистон онҳоро эътироф кардааст, дар сатҳи 

дохилидавлатӣ зарур бошад, мақомоти ҳуқуқэҷодкунандаи Ҷумҳурии 

Тоҷикистон дар доираи салоҳияти худ санадҳои дахлдори меъёрии ҳуқуқӣ 

қабул мекунанд» [58, с. 80]. 

Ба андешаи мо истифодаи истилоҳи «вориднамоӣ» ба маънои 

имплементатсия дар мавриди болозикр чандон дуруст нест, зеро он метавонад 

мазмуни васеъ дошта бошад ва бидуни тағйирот дар шакли аслӣ меъёрҳои 

ҳуқуқи байналмилалиро дар қонунгузории дохилӣ инъикос намояд. Ин дар 

ҳолест, ки имплементатсия ҳамчун мафҳуми ҳуқуқии байналмилалӣ дорои 

маънои мураккабтар буда, на танҳо вориднамоии бевоситаи меъёрҳоро дар 

назар дорад, инчунин метавонад татбиқи онҳоро ба воситаи тағйири 

қонунгузории дохилӣ, қабули санадҳои меъёрӣ-ҳуқуқии нав ва ё мутобиқсозии 

институтҳои ҳуқуқи миллӣ ба ҳуқуқи байналмилалиро низ дар бар гирад. 

Бинобар ин истифодаи мафҳуми вориднамоӣ ба ҳайси истилоҳи 

имплементатсия метавонад боиси нодуруст ифода кардан ё содасозии мазмуни 

аслии он гардад ва фаҳмиши нодурусти равандҳои ҳуқуқии мутобиқсозии 

меъёрҳои ҳуқуқи байналмилалӣ ва ҳуқуқи дохилидавлатиро ба вуҷуд орад. 

Ба ақидаи С.А Раҷабов вобаста ба хусусияти амалисозии меъёрҳои ҳуқуқи 

байналмилалӣ дар ҳудуди давлат чор шакли имплементатсия фарқ карда 

мешавад: риоянамоӣ, иҷрокунӣ, истифодабарӣ ва татбиқсозӣ [212, с. 91]. 

Таҳлили масъалаи мазкур ҳамфикрии моро ба ақидаи пешниҳодшуда тақозо 

намуда, чунин андешаҳои инфиродиро оид ба ҳамгироии низоми ҳуқуқи 

байналмилалӣ ва ҳуқуқи дохилидавлатӣ дар татбиқи шаклҳои имплементатсия 

ба миён меорад: 

Риоянамоӣ – ин шакли имплементатсияест, ки дар он амалисозии ҳуқуқ аз 

ҷониби субъектон риояи қатъии муқарраротҳои меъёриро талаб намуда, амали 

меъёрҳоро танҳо дар доираи чаҳорчӯбаи муайян иҷозат медиҳад. 

Иҷрокунӣ – ин шакли имплементатсияест, ки дар асоси он муқаррароти 

меъёрӣ-ҳуқуқии байналмилалӣ тавассути меъёрҳои нави ҳуқуқи дохилидавлатӣ 

(миллӣ), тағйир меёбад ё ин ки бекор карда мешавад. Инчунин иҷрокунӣ як 

навъи муқаррароти ҳуқуқи байналмилалӣ буда ҳадафи он дар сатҳи муайян ба 

танзим даровардани муносибатҳоест, ки дар онҳо субъектони ҳуқуқи 

дохилидавлатӣ (шахсони воқеӣ ва ҳуқуқӣ)-иштирок мекунад.  

Масалан, тибқи моддаи 47-и Конвенсияи I Женева, м. 48-и Конвенсияи II 

Женева, м. 127-и Конвенсияи III Женева ва м. 144-и Конвенсияи IV Женева, 

инчунин, м. 83 Протоколи иловагии I ва м. 19 Протоколи иловагии II уҳдадории 

давлатҳои иштирокчиро ҳам дар замони осоишта ва ҳам дар замони ҷанг 

ҷиҳати ба таври васеъ паҳн намудани матни Конвенсияҳои Женеваи соли 1949 

ва Протоколҳои иловагӣ ба он соли 1977 дар кишварҳои худ пешбинӣ 

менамояд. Алалхусус, ворид кардан омӯзиши онҳо бояд ба барномаи таълимии 

муассисаҳои маориф, аз ҷумла макотибҳои ҳарбӣ ва муқаррарӣ ворид сохтани 

омӯзиши онро пешбинӣ менамояд [6, м. 46,47,13,33] 

Барои иҷрои ин меъёрҳои ҳуқуқи байналмилалӣ зарурати қабули санадҳои 

меъёрӣ – ҳуқуқии дахлдор дар соҳаи мудофиа, маориф, инчунин тағйиру 

такмил додани нақшаву барномаҳои таълимӣ, таҳияи дастуру васоити таълимӣ 

вобаста ба ҳуқуқи байналмилалӣ ба вуҷуд меояд. Яъне, анҷом додани 

тадбирҳои зарурӣ аз тарафи давлат дар ин самт ҳатмӣ мебошад. 

Истифодабарӣ – ҳамчун шакли дигари татбиқ (имплементатсия) мазмун 

ва моҳияташ дар он аст, ки субъектҳои давлатӣ фаъолиятеро, ки дар заминаи 

меъёрҳои ҳуқуқии байналмилалӣ иҷозат дода шудааст ба анҷом мерасонанд. 

Яъне ин шакли амалисозие мебошад, ки дар раванди он субъектони 

босалоҳияти давлат аз имкониятҳои бо меъёрҳои ҳуқуқ ба ӯ пешниҳодшуда 

истифода мебаранд. Истифодабарӣ бештар хусусияти иҷозатдиҳиро дошта аз 

дигар шаклҳои имплементатсия бо он фарқ мекунад, ки дар ин ҷо масъала 

бештар ба истифодаи бевоситаи меъёрҳои ҳуқуқи байналмилалӣ вобаста аст, на 

ба ворид намудани он ба низоми ҳуқуқи миллӣ. Масалан, ҳамаи чор 

Конвенсияҳои Женева аз соли 1949 «оид ба қурбониёни ҷанг» ба тарафҳои 

низоъкунанда иҷозати «бо роҳи бастани созишномаҳои махсус худи Конвенсия 

ё як қисми муқаррароти конвенсияи мазкурро барои мавриди амал қарор 

доданашон шароит фароҳам меорад». Маънои ин муқаррарот дар он ифода 

меёбад, ки тарафҳои манфиатдор ҳуқуқи истифода бурдан ё набурдани 

ҳуқуқҳои дар конвенсия пешниҳодшударо доранд.  

Татбиқсозии ҳуқуқ – ин шакли махсуси имплементатсия буда, стандарт 

ва талаботҳои меъёриро нисбати шахсони воқеӣ ва ҳуқуқӣ муқаррар намуда дар 

як вақт яке аз шаклҳои фаъолияти давлатӣ ба ҳисоб рафта, тибқи он мақомоти 

ваколатдори давлатӣ риояи меъёрҳои ҳуқуқи байналмилалиро ташкил ва 

назорат менамояд. Мазмуни фаъолияти ҳуқуқтатбиқкунӣ дар қабули санадҳое, 

ки хусусияти инфиродӣ доранд, дар асоси меъёрҳои ҳуқуқӣ инъикос меёбад ва 

шакли ҳуҷҷатии муайянро ба худ касб менамоянд: ҳукм, қарор, таъйинот, 

ҳалнома ва м.и [212, с. 92]  

Ратификатсия (тасдиқ) «яке аз механизмҳои асосии ворид намудани 

меъёрҳои байналмилалӣ ба низоми ҳуқуқи дохилидавлатӣ (миллӣ) 

(ратификатсия аз лотинии ratus  -тасдиқшуда ва facio – мекунам) маҳсуб 

меёбад» [155, с. 405]. Ҷараёни ратификатсия намудан асосан ба соҳаи ҳуқуқи 

шартномавӣ рабт дошта, давраи тулонии омодагиро дар бар мегирад, ки дар 

натиҷаи он меъёрҳои ҳуқуқи байналмилалӣ гӯё бо ҳуқуқи миллӣ мувофиқ 

гардонида мешаванд. Дар сатҳи дохилӣ ратификатсия тавассути санадҳои 

меъёрӣ-ҳуқуқӣ аз ҷумла фармонҳо ва қонунҳо амалӣ гардида, ҳамзамон ҳамчун 

механизми расмӣ ҷиҳати татбиқи уҳдадориҳои байналмилалӣ хизмат мекунад.  

Тибқи санадҳои меъёрии ҳуқуқӣ дар Ҷумҳурии Тоҷикистон ваколати 

ратификатсия намуданро мақомоти қонунгузор – Парламенти Тоҷикистон 

дорад. Ба сифати сарчашмаи меъёрӣ, ки тартиби ратификатсия намудани 

санадҳои байналмилалиро муқаррар намудааст Қонуни Ҷумҳурии Тоҷикистон 

«Дар бораи шартномаҳои байналмилалии Ҷумҳурии Тоҷикистон», ки 23-юми 

июли соли 2016 қабул шудааст, баромад мекунад. Дар асоси моддаи 11-и 

қонуни болозикр намудҳои зерини шартномаҳои байналмилалӣ мавриди 

ратификатсия қарор дода мешаванд: а) шартномаҳое, ки аз ҷониби Ҷумҳурии 

Тоҷикистон баста мешаванд (байнидавлатӣ); б) шартномаҳое, ки аз ҷониби 

Ҳукумати Ҷумҳурии Тоҷикистон баста мешаванд (байниҳукуматӣ); в) 

шартномаҳое, ки аз ҷониби кумитаҳои давлатӣ ё дигар мақомоти идораи 

давлатӣ баста мешаванд (байниидоравӣ).  

Вобаста ба навъҳои шартномаҳои номбаршуда қоидаҳои гуногуни ворид 

намудани онҳо ба низоми ҳуқуқии ҷумҳурӣ муайян шудааст. Шартномаҳои 

байнидавлатӣ бояд аз тарафи Маҷлиси Олии Ҷумҳурии Тоҷикистон 

ратификатсия карда шаванд. Шартномаҳои байниҳукуматӣ ва байниидоравӣ 

бошад бо фармони Президенти ҶТ, қарори Ҳукумати Ҷумҳурии Тоҷикистон ё 

санади мақомоти дахлдори ҳокимияти иҷроия ба низоми ҳуқуқии Ҷумҳурии 

Тоҷикистон ворид мегарданд. 

Ба монанди санади дохилӣ ратификатсия шудани шартномаи 

байналмилалӣ, яъне шакли ягонаи тасдиқ доштанашон ба ҳамоҳангии 

қонунгузории дохилӣ мусоидат мекунад.  

Дар ин маврид ба гуфтаи Э.М. Аметистов метавон розӣ шуд, ки чунин 

иброз менамояд: «давлат ҳамчун субъекти ҳуқуқи байналмилалӣ дар раванди 

иҷрои воқеии қоидаҳои шартномаи байналмилалӣ метавонад баъзе аз 

маълумотҳои ҳатмии онро мутобиқ ба низоми ҳуқуқии дохилидавлатӣ дигар 

кунад» [24, с.115]. Иҷрои чунин шартномаҳо бештар вақт ба зарурати ворид 

намудани тағйироту иловаҳо ба қонунгузории дохилидавлатӣ равона мешавад, 

ки ин яке аз шаклҳои муҳимми имплементатсияи ҳуқуқи байналмилалӣ дар 

сатҳи дохилидавлатӣ ба ҳисоб меравад.  

Ресепсия – яке аз василаи таъминкунандаи ҳамоҳангӣ миёни қонунгузории 

миллӣ ва ҳуқуқи байналмилалист. Ресепсия ҳадафи такмил ва рушди 

қонунгузории дохилиро дар асоси стандартҳои байналмилалӣ дорад. Дар 

робита бо ин, нуқтаи назари В.Н. Синюковро қайд мекунем, ки навиштааст: 

«Ресепсияи ҳуқуқӣ омили объективии инкишофи ҳуқуқӣ мебошад» [215, с. 

336]. Дар ҳолати ресепсиясозӣ давлат меъёрҳои ҳуқуқии байналмилалиро қабул 

намуда барои танзими муносибатҳо дар дохили низоми ҳуқуқи миллии худ 

дохил мекунад. Дар ин ҷо моҳияти меъёри ҳуқуқӣ, ки дар санадҳои 

байналмилалӣ инъикос ёфтааст, ба воситаи такрори матнӣ ё мутобиқсозии 

мазмуни он ба низоми ҳуқуқии миллӣ ба амал оварда мешавад. Аз ҷиҳати 

забонӣ истилоҳи ресепсия маънои истиқболи як унсури низом аз ҷониби 

низоми дигарро дорад (аз лотинии reception – қабул) [120, с. 610].  

Ресепсия раванди барасмиятдарории ҳуқуқиест, ки мақсад аз он 

мутобиқсозии низоми ҳуқуқи дохилидавлатӣ бо меъёрҳои ҳуқуқи 

байналмилалӣ буда, бидуни ворид кардани тағйирот дар мазмуну муҳтавои 

меъёрҳои ҳуқуқи байналмилалӣ ба низоми ҳуқуқии дохилидавлатӣ ворид карда 

мешаванд. Яъне дар раванди ресепсия мазмуни меъёрҳои ҳуқуқи байналмилалӣ 

ҳифз гардида, он ба ҳамоҳангсозии низоми ҳуқуқии миллӣ бо ҳуқуқи 

байналмилалӣ, ки муносибатҳои ҳуқуқии ҳаммонандро танзим менамоянд, 

оварда мерасонад. Ресепсия дар сатҳи конститутсионӣ дорои аҳаммияти ба худ 

хос мебошад. Меъёри дар Конститутсияи ҶТ сабтшуда (қ.3 м.18): 

«Дахлнопазирии шахс аз ҷониби давлат кафолат дода мешавад. Ба ҳеҷ кас 

шиканҷа, ҷазо ва муносибати ғайриинсонӣ раво дида намешавад. Мавриди 

озмоиши маҷбурии тиббӣ ва илмӣ қарор додани инсон манъ аст» ба пурраги бо 

меъёри Паймони байналмилалӣ оид ба ҳуқуқҳои гражданӣ ва сиёсӣ аз соли 

1966 (моддаи 7) як мебошад.  

Дар раванди барасмиятдарории конститутсионии меъёрҳои байналмилалӣ, 

пеш аз ҳама, бартарии меъёрҳое, ки принсипҳои асосиро таҷассум менамоянд 

ва арзишҳои бунёдиро ҳифз мекунанд, махсус қайд карда мешаванд. Ба ақидаи 

М.А. Пшиничное: «Конститутсия истиқболи принсипҳо ва меъёрҳои 

байналмилалиро дар соҳаи ҳуқуқэҷодкунӣ таҳрим мекунад» [186, с.183].  

Дар ҳақиқат, Конститутсия бо дилхоҳ меъёри худ низоми ҳуқуқиро 

сафарбар мекунад, лекин ҳуқуқэҷодкунӣ ба меъёрҳои байналмилалӣ бо 

назардошти эҳтиёҷоти дохилии ҷомеа посух мегӯяд ва мутобиқ ба он ҷойгир 

карда мешавад.  

Ба андешаи мо айни ҳол ресепсия дар соҳаи ҳуқуқу озодиҳои инсон дар 

замони муосир хеле мубрам арзёбӣ мегардад. Яке аз хусусиятҳои асосии 

имплементатсияи ҳуқуқи байналмилалӣ, ин ба ҳуқуқи дохилидавлатӣ (миллӣ) 

ворид намудани стандартҳои асосии ҳуқуқи байналмилалӣ оид ба ҳуқуқу 

озодиҳои инсон мебошад. Хусусан ба воситаи ресепсия давлатҳо ягонагии 

шароити ҳуқуқиро барои мавҷудияти инсон берун аз марзҳои ҷуғрофии 

истиқомат ва ё мавқеи ҳуқуқиаш таъмин намояд.  

Ворид намудани меъёрҳои ҳуқуқи байналмилалӣ ба низоми ҳуқуқи 

дохилидавлатӣ аз он ҷумла меъёрҳое, ки дар Паймони байналмилалӣ оид ба 

ҳуқуқи шаҳрвандӣ ва сиёсӣ(1966), Эъломияи умумии ҳуқуқи башар(1948), 

Конвенсияи зидди шиканҷа(1984), Конвенсияи ҳуқуқи кӯдак(1989) муқаррар 

шудаанд, кафолати ягонагии ҳуқуқи инсонро дар сатҳи дохилӣ ва 

байналмилалӣ таъмин менамояд. 

Ба таври дигар ресепсия ягонагии стандартҳои ҳуқуқиро дар дохил ва 

хориҷи давлатҳо таъмин намуда, имконоти истифодаи ҳуқуқро берун аз 

марзҳои миллии худ муҳайё месозад. Дар ин робита, ҳақ ба ҷониби О.Е. Лапина 

аст, ки ретсепсияро чун василаи тағйироти меъёрҳои байналмилалӣ-ҳуқуқӣ 

зери таъсири махсусиятҳои ҳуқуқи миллӣ бо назардошти беҳсозии вазъи 

ҳуқуқии инсон дар ҷомеа арзёбӣ мекунад [210, с. 49].   

Дар ниҳоят ба хулосае омадан мумкин аст, ки ресепсия ҳамчун як 

институти мустақили ҳуқуқӣ дар Рими қадим пайдо шуда, то замони мо ҳамчун 

воситаи муҳимми таъсиррасонии меъёрҳои ҳуқуқи байналмилалӣ ба ҳуқуқи 

дохилидавлатӣ (миллӣ) боқӣ монда ва дар ташаккули низоми ҳуқуқи миллӣ 

нақши калидиро мебозад. 

Солҳои охир усули ҳаволанамоӣ чун омили ҳамгироии ҳуқуқи 

байналмилалӣ ва ҳуқуқӣ дохилидавлатӣ (миллӣ) аз ҷониби муаллифон ба таври 

густурда таҳлил карда мешавад. Мусалам аст, ки ҳар як давлат ҳуқуқ дорад, ки 

дар доираи низоми ҳуқуқи миллии худ як ё якчанд меъёрҳои муайяни ҳуқуқи 

байналмилалиро ба низоми ҳуқуқи миллии худ ворид намояд. Ин навъи 

вориднамоӣ метавонад дар шакли ҳаволакунӣ ба санадҳои байналмилалӣ сурат 

гирад, яъне дар қонунгузории дохилидавлатӣ бевосита ба муқаррароти санади 

байналмилалӣ ишора мегардад. Дар ин раванд меъёрҳои байналмилалӣ ба 

сифати сарчашмаи мустақими танзими ҳуқуқӣ дар дохили кишвар амал 

мекунад, ғайр аз метавонад мазмуни он ба матни қонуни миллӣ пурра интиқол 

ёбад. 

Лапина Е.О. моҳияти масъалаи мазкурро таҳлил намуда меъёрҳои 

ҳаволакунандаро ҳамчун воситаи мувофиқгардонии ҳуқуқи байналмилалӣ ва 

миллӣ дар раванди ҳуқуқтатбиқкунӣ маънидод мекунад [210, с. 45]. Ин шакли 

ҳаволакунӣ заминаи умумиро барои татбиқи меъёри ҳуқуқии байналмилалӣ 

муҳайё месозад. Ба ин навъи ҳаволакунӣ мисол шуда метавонад моддаи 10-и 

Конститутсияи Ҷумҳурии Тоҷикистон: «Агар қонунҳои ҷумҳурӣ ба санадҳои 

ҳуқуқии байналмилалии эътирофшуда мутобиқат накунанд, меъёрҳои санадҳои 

байналмилалӣ амал мекунанд» [9, м. 10]. 

Ба андешаи муаллиф, меъёрҳои ҳаволакунанда аз рӯйи мундариҷаи худ ва 

вазифаи танзими муносибатҳои ҳуқуқии дохилидавлатӣ метавонанд 

хусусиятҳои императивӣ (ҳатмӣ) дошта бошанд. Гарчанде онҳо дар шаклҳои 

гуногун таҷассум ёбанд ҳам, аммо аз ҷиҳати тафсир дорои мазмун ва фаҳмиши 

ягона мебошанд. [210, с. 45].  

Воқеан таҳлили меъёрҳои ҳаволакунанда нишон медиҳад, ки дар ин раванд 

як қатор меъёрҳо ва институтҳои мушаххаси ҳуқуқи байналмилалӣ вориди 

фазои ҳуқуқии дохилидавлатӣ гардида, ба танзими муносибатҳои ҳуқуқии 

миллӣ мусоидат менамоянд. Масалан, дар қисми 2 моддаи 15 Конститутсияи 

Ҷумҳурии Тоҷикистон омадааст: «Мансубияти шаҳрванди Тоҷикистон ба 

шаҳрвандии давлати дигар эътироф намешавад, ба истиснои ҳолатҳое, ки дар 

қонун ё шартномаҳои байнидавлатии Тоҷикистон муқаррар шудааст». Дуюм, 

ин меъёр ба принсипҳои умумии ҳуқуқи байналмилалӣ такя мекунад. Дар 

чунин маврид кӯшиш ба мутобиқсозӣ бо ҳуқуқи миллӣ ба назар мерасад. Аз 

бисёр ҷиҳат меъёри мазкур дар қонунҳои асосии кишварҳои мухталиф низ 

инъикос ёфтааст. 

Аз ҷумла, дар қ.1 м. 17-и Конститутсияи Федератсияи Россия дарҷ 

шудааст, ки «Дар Федератсияи Россия ҳуқуқ ва озодиҳои инсон ва шаҳрванд 

мувофиқи принсипҳо ва меъёрҳои ҳуқуқи байналмилалӣ эътироф карда 

мешавад» [210, с. 48]. Аз муҳтавои ин муқаррарот бармеояд, ки Россия на танҳо 

барои бунёди давлати ҳуқуқбунёд, балки ба самти ҷомеаи мутамаддин низ 

талош мекунад.  

Дар матни Конститутсияи Ҷумҳурии Тоҷикистон принсипҳои 

умумиэътирофшудаи ҳуқуқи байналмилалӣ тавассути меъёри ҳаволакунанда 

дар моддаи 10-и он инъикос ёфтаанд, аммо ин меъёр моддаҳои алоҳидаи 

Конститутсияи Ҷумҳурии Тоҷикистонро фаро намегирад.  

Ин ҳолат бозгӯи он нест, ки Конститутсияи Ҷумҳурии Тоҷикистон ба 

ҳамоҳангсозии бештар ниёз дорад, зеро меъёри ҳаволакунанда дар моддаи 10-и 

Конститутсия асосан хусусияти умумӣ дошта, ба танзими гурӯҳи мушаххаси 

меъёрҳои ҳуқуқи миллӣ ё ба бахши муайяни меъёрҳои ҳуқуқи байналмилалӣ 

равона нашудааст. Бинобар ин чунин шакли ҳаволакунӣ ба Конститутсияи 

Ҷумҳурии Тоҷикистон хос нест [97, с. 60]. 

Сеюм, ҳамзамон ба ҳуқуқи байналмилалӣ ва қонунгузории миллӣ (қисми 1 

моддаи 11-и Конститутсияи Ҷумҳурии Тоҷикистон): «Тоҷикистон сиёсати 

сулҳҷӯёнаро ба амал татбиқ намуда, соҳибихтиёрӣ ва истиқлолияти дигар 

давлатҳои ҷаҳонро эҳтиром менамояд ва муносибатҳои хориҷиро дар асоси 

меъёрҳои байналмилалӣ муайян мекунад» [97]. Аз ин муқаррарот бар меояд, ки 

меъёри ҳаволакунанда ҳам меъёрҳои миллӣ ва ҳам меъёрҳои байналмилалиро 

дар бар мегирад. Ин навъи ҳаволакуниро дар илми ҳуқуқшиносӣ «ҳаволакунии 

ҷузъӣ» ном мебаранд.  

Дар солҳои охир дар амалияи ҳуқуқи байналмилалӣ таҷрибаи судҳои 

байналмилалӣ ба таври васеъ мавриди истифода қарор дода мешавад. Аз ҷумла, 

дар фаъолияти Суди аврупоӣ оид ба ҳуқуқи инсон маводҳои зиёдеро мушоҳида 

кард мумкин аст. Қарорҳои Суди аврупоӣ оид ба ҳуқуқи инсон амсоли ҳуқуқӣ 

буда, судҳои миллии давлатҳои аъзо аз онҳо ҳамчун сарчашмаи ҳуқуқ истифода 

мебаранд. Ин навъи ҳаволакуниро метавон ҳаволакунии махсус номид, чунки 

он ба меъёри мушаххаси ҳуқуқи байналмилалие дахл дошта хусусияти ҳатмӣ 

дорад. Агар ҳаволакунӣ дар шакли меъёри дорои характери диспозитивӣ 

бошад, дар ин маврид ба субъектҳо имконият дода мешавад, ки бо хоҳиши худ 

варианти мувофиқро интихоб намоянд. 

Аз таҳлили ҷанбаҳои мухталифи таъсиррасонии ҳамдигарии ҳуқуқи 

байналмилалӣ ва ҳуқуқи дохилидавлатӣ ва натиҷагирӣ аз онҳо ба хулосаҳои 

зерин омадан мумкин аст.  

Якум – ҳамгироии ҳуқуқи байналмилалӣ ва ҳуқуқи дохилидавлатӣ (миллӣ) 

тавассути василаҳои муаяйни ҳуқуқӣ амалӣ карда мешаванд. Агар ҳуқуқи 

дохилӣ ба ҳуқуқи байналмилалӣ бо назардошти хусусиятҳои сохторӣ ва 

мазмунии худ мувофиқ карда шавад, пас василаҳои таҳлилшуда омилҳои 

баробарӣ ва ҳамоҳангии ин ду низоми ҳуқуқиро таъмин менамоянд.  

Дуюм – мавҷуд будани роҳҳои гуногуни вориднамоии принсипҳо ва 

меъёрҳои ҳуқуқи байналмилалӣ ба низоми миллӣ бо эҳтиёҷоти дохилӣ ва 

хсусиятҳои сохтории ин низомҳо вобастагӣ доранд. Ҳар яке аз онҳо раванди 

мустақилеро аз худ боқӣ мемонад, бинобар он яке аз онҳоро беҳтар шумурдан 

ғайриимкон аст.  

Сеюм – дурустии бевоситаи ҳуқуқи байналмилалӣ пеш аз ҳама дар 

афзалияти меъёрҳои он дар муқоиса бо меъёрҳои ҳуқуқии дохилидавлатӣ зоҳир 

мегардад, ки он метавонад танҳо дар асоси ҷой додан ва ё ин, ки қабули он 

тавассути меъёрҳои ҳуқуқи дохилидавлатӣ (миллӣ) дар дохили кишвар татбиқ 

карда шавад. Дар шароити ҷаҳонишавии Тоҷикистон ва рушди муосири низоми 

ҳуқуқии он ҷой додани меъёрҳои ҳуқуқи байналмилалӣ дар меъёрҳои ҳуқуқи 

дохилидавлатӣ (миллӣ) ҳамчун омили зарурии пешбурди муносибатҳои 

иқтисоди хориҷӣ, таъмини сулҳ ва субот дар дохил ва хориҷи кишвар маънидод 

карда мешавад.  

Чорум – замина ё кафолати мутобиқшавии низоми ҳуқуқи миллӣ ба 

муқаррароти ҳуқуқи байналмилалӣ дар таъмини сатҳи зарурии мувофиқати 

қонунгузории миллӣ бо назардошти талаботу нишондоди ҳуқуқи байналмилалӣ 

ифода меёбад. Заминаи мазкур на танҳо асоси ворид намудани меъёрҳои 

ҳуқуқи байналмилалӣ ба низоми ҳуқуқии дохилидавлатӣ буда, балки имконоти 

ҳуқуқиро баҳри қабули санадҳои нави қонунгузорӣ, ки ҷавобгӯ ба уҳдадориҳои 

байналмилалии кишвар мебошанд, фароҳам месозад. 

Панҷум – дар Ҷумҳурии Тоҷикистон меъёрҳои ҳуқуқи байналмилалӣ ба 

сифати сарчашмаи ҳуқуқ дар ҳолате мавриди истифода қарор мегиранд, ки агар 

онҳо расман аз ҷониби давлат эътироф гардида бошанд. Ин эътирофнамоии 

давлати миллӣ шарти зарурии истифодаи санадҳои ҳуқуқии байналмилалӣ ба 

сифати сарчашмаи ҳуқуқ дар дохили низоми ҳуқуқи миллӣ мебошад. Дар 

сурати набудани чунин эътирофи давлатӣ табиист ки санади ҳуқуқии 

байналмилалӣ аҳаммияти хешро ҳамчун сарчашмаи ҳуқуқ дар кишвар гум 

мекунад. Аз ин нуқтаи назар, эътирофи расмии санадҳои ҳуқуқии 

байналмилалӣ дар сатҳи баланди давлатӣ, аз як тараф, асоси ҳуқуқии татбиқи 

онҳо дар ҳуқуқи миллӣ буда, аз тарафи дигар, ифодаи соҳибихтиёрии давлатӣ 

дар интихоби механизмҳои танзими ҳуқуқӣ ба ҳисоб меравад. 

 

2.2. Шаклҳои таҷассуми принсипҳои умумиэътирофшудаи ҳуқуқи 

байналмилалӣ дар низоми ҳуқуқии Ҷумҳурии Тоҷикистон 

Таҳлили моҳияти принсипҳои умумиэътирофшудаи ҳуқуқ ва меъёрҳои 

ҳуқуқи байналмилалӣ, ин пеш аз ҳама ба омӯзиши заминаҳо ва асосҳои 

муайяни ворид намудани меъёрҳо ва принсипҳои ҳуқуқи байналмилалӣ ба 

ҳуқуқи дохилдавлатӣ (миллӣ) равона мешавад, ки ин яке аз муҳимтарин 

ҷанбаҳои асосии баррасии ин категорияҳо дар сатҳи назариявӣ ба шумор 

меравад.  

Дар радифи ҳамоҳангсозӣ ҳуқуқи байналмилалӣ ва ҳуқуқи миллӣ 

метавонанд як қатор махсусиятҳое зуҳур намоянд, ки таҳлили объективии онҳо 

барои таъмини татбиқи самарабахши меъёрҳои ҳуқуқ шарти зарурӣ ба ҳисоб 

меравад. Ҳар қадар ки ҳуқуқи байналмилалӣ ба ҳуқуқи миллӣ таъсири бештар 

дошта бошад, ҳамон қадар татбиқи он бо мушкилоти объективӣ аз қабили 

тафовут дар низоми ҳуқуқӣ, сатҳи шуури ҳуқуқӣ ва вижагиҳои рушди низоми 

ҳуқуқии кишварҳо дучор мегардад. 

Дар замони муосир ҳуқуқи байналмилалӣ ҳамчун низоми ҳуқуқии 

бисёрҷанба дорои хусусиятҳои ба худ хоссе мебошад, ки таъсири он мунтазам 

ба низомҳои ҳуқуқии дохилидавлатӣ (миллӣ) меафзояд. Дар ин росто муҳим он 

аст, ки институтҳо ва принсипҳои ҳуқуқи байналмилалӣ аз ибтидо 

барангезандаи ғояҳои умумидемократӣ ва василаи ҳимояи ҳуқуқу озодиҳои 

башарият эътироф шуда барои мустаҳкам гардидани ин таъиноти таърихиашон 

талош мебаранд.  

Вазифаи асосии принсипҳои умумиэътирофшудаи ҳуқуқ ва меъёрҳои 

ҳуқуқи байналмилалӣ пеш аз ҳама дар ифодаёбии меъёрҳои муносибатҳои 

байнидавлатӣ ва инъикоснамоии эҳтиёҷоти иҷтимоӣ буда, дар амалияи ҳуқуқӣ 

яке аз аломатҳои асосии танзимсозанда ва мураттабсозандаи муносибатҳои 

байналмилалӣ ба шумор меравад. Аз мазмуни муқарраротҳои матнии санадҳои 

меъёриҳуқуқии байналмилалӣ мушоҳида намудан мумкин аст, ки мафҳуми 

«таҷассумнамоӣ» дар ҳуқуқи байналмилалӣ начандон васеъ истифода шудааст, 

аммо он барои дарки амиқи мазмун ва моҳияти раванди ифодаёбии меъёрҳои 

ҳуқуқи байналмилалӣ дар ҳуқуқи дохилидавлатӣ (миллӣ) аҳаммияти муҳим 

дорад. Г.И. Тункин дар таҳқиқотҳояш барои муайян намудани нуқтаи калидии 

таъсирбахш дар иртибот ба эътирофи меъёрҳои ҳуқуқи байналмилалӣ ибораи 

«ҷараёни ташккулёбӣ»-ро барои истифода тавсия медиҳад [143]. И.И. Лукашук 

бошад, ибораи ифодаи мушаххаси меъёрҳои ҳуқуқи байналмилалӣ «шакли 

таҷассум»-ро истифода бурдааст [74, с. 75 ].  

Лозим ба ёдоварист, ки дар ҳуқуқи байналмилалӣ талабот ё механизмҳои 

хоссу мушаххасе муқаррар нашудааст, ки дар асоси он уҳдадории давлатҳоро 

оиди мутобиқ намудани меъёрҳои дохилӣ ва муқаррароти ҳуқуқии худ бо 

стандартҳои байналмилалӣ муайян намоянд. Дар назарияи ҳуқуқи 

байналмилалӣ низ зарурати маҳдуд кардани давлат дар интихоби шакл ва 

усулҳои иҷрои уҳдадориҳои худ пешбинӣ нашудааст, аз ин рӯ то ҳадде эътироф 

намудани мустақилияти давлат амри воқеъист.  

Вобаста ба ин ақида, метавон маъмулан ба андешаи О.Е. Лапина дар 

хусуси он ки «хусусияти хоси ҳуқуқи байналмилалӣ онро маҷбур мекунад, ки 

ба ҳуқуқи дохилидавлатӣ такя кунад, ё ба ибораи дигар ҳуқуқи байналмилалӣ 

таъиноти умумидавлатӣ дошта, дар навбати худ давлат имкони амал кардан 

тавассути механизмҳои худро доро аст, ки аз ҷониби давлат эҷод шудаанд» 

рози шуд [210, с . 62]. Воқеан механизми ҳуқуқэҷоднамоии давлат меъёрҳои 

ҳуқуқи байналмилалиро бештар тобиши умумӣ медиҳад.  

А.С. Гавердовский, «ҳуқуқи байналмилалро ҳамчун воситаи аз ҷониби 

ҳуқуқи дохилидавлатӣ (миллӣ) қабул шудани меъёрҳои ҳуқуқи байналмилалӣ 

медонад, аммо муназзамии онро таъмин намекунад» [40, с. 75].  

В.А. Толстик таҷассуми меъёрҳои ҳуқуқи байнамилалӣ ва принсипҳои 

умумиэътирофшударо ба ду шакл ҷудо намудааст: дар шакли принсипҳо-

меъёрҳо ва дар шакли принсипҳо-идеяҳо, ки дар як маврид метавонанд дар 

меъёрҳои ҳуқуқи дохилидавлатӣ (миллӣ) ворид карда шаванд. Инчуни ӯ иброз 

менамояд, ки «принсипҳо-меъёрҳо қисми таркибии низоми ҳуқуқ мебошанд 

(унсури меъёрӣ), принсипҳо-идеяҳо бошанд, бинобар надоштани муносибати 

бевосита ба низоми меъёрӣ қисми таркибии унсури идеологӣ ба шумор 

мераванд» [199, с. 12,22]. Аз ин лиҳоз, ба андешаи муаллиф бартарият ва 

қувваи олии ҳуқуқӣ, сиёсӣ ва ахлоқиро бояд «принсипҳои асосӣ» (jus cogens) 

доро бошанд, зеро онҳо ҳамчун «меъёрҳои хотимавӣ» асосҳои низоми муосири 

ҳуқуқи байналмилалӣ ва муносибатҳои байналмилалиро мустаҳкам менамоянд 

[199]. 

Ба андешаи мо дар нуқтаи назари пешниҳодшуда баъзе ихтилофотҳо 

мушоҳида мешаванд. Якум, принсипҳо наметавонанд ғояи ҳама гуна соҳаи 

ҳуқуқ ва аҳаммияти ҳуқуқтатбиқкунӣ дошта бошанд, ба истиснои он ки, агар 

дар ягон меъёр мустаҳкам нашуда бошад. Дуюм, дар сурати чунин будан танҳо 

ин фарзия метавонад эҳтимолият дошта бошад ва риоя накардани он ҳеҷ гуна 

оқибати номусоидро ба вуҷуд оварда наметавонад. Сеюм, эътирофи 

принсипҳои умумиэътирофшуда чун меъёри ҷамъбастӣ дар воқеъ ҳама гуна 

ҷавобгарӣ барои содир кардани ҳуқуқвайронкунӣ маҳз дар вогузор намудани 

оқибатҳои номусоид таҷассум меёбад, аммо, татбиқ намудани ҷавобгарии 

ҳуқуқӣ барои вайрон кардани принсипҳои умумиътирофшуда ва дигар 

меъёрҳои ҳуқуқи байнамилалӣ агарчанде хусусяти бунёдӣ ҳам дошта бошад, 

абстрактӣ мебошад.  

Таҳлили масъалаи мазкур дар доктиринаи давлатҳое, ки нисбат ба он аз 

нигоҳи суннатӣ (классикӣ) муносибат мекунанд, гуфтаҳои болоро тасдиқ 

менамояд. Доктринаи ҳуқуқи байналмилалии Олмон дар баъзе мавридҳо ба он 

ишора мекунад, ки принсипҳои умумиэътирофшуда дар маҷмуъ «танҳо хулосаи 

назариявӣ (абстраксия (abstractions only) мебошанд, ки аз меъёрҳои ҳуқуқи 

байналмилалӣ сарчашма мегиранд, зеро ки онҳо ба таври мустақил ҳатмӣ 

нестанд, агар ба ҳуқуқи байналмилалӣ дохил нагардида бошанд» [19, с. 25]. 

Мутафаккирони англис ба чунин назаранд, ки «принсипҳои ҳуқуқие, ки 

дар меъёр инъикос наёфтааст, дар воқеъ ҳеҷ касро уҳдадор намекунад ва барои 

ҳеҷ кас ҳуқуқ ба вуҷуд намеорад» [18, с. 6-7]. 

Эъломия дар бораи принсипҳои ҳуқуқи байналмилалӣ, ки соли 1970 қабул 

шудааст, маҳз ҳамин гуна мавқеъро ишғол намуда, «тамоми давлатҳоро даъват 

мекунад, ки дар фаъолияти худ танҳо тибқи муқаррароти ҳамин принсипҳо 

амал намоянд» [87, с.11-12]. 

Тибқи муқаррароти м. 10-и Санади Хотимавии Созмони амният ва 

ҳамкорӣ дар Аврупо аз соли 1975 давлатҳо ҳангоми амалисозии ҳуқуқҳои 

соҳибихтиёрии худ, аз ҷумла ҳуқуқи муқаррар кардани қонунҳои худ, мутобиқи 

«уҳдадориҳои худ аз рӯйи ҳуқуқи байналмилалӣ» амал менамоянд. Дар чунин 

маврид уҳдадориҳо ҳамеша шакли расмии меъёрӣ мегиранд (конвенсияҳо, 

шартномаҳои дуҷониба ва бисёрҷониба ва ғ.). 

Аз ин лиҳоз, санадҳои асосии ҳуқуқи байналмилалӣ мустаҳкам намудани 

принсипҳоо дар меъёрҳои ҳуқуқии хусусияти ҳам байналмилалӣ ва ҳам 

дохилидавлатидоштаро талаб менамоянд. Дар ин ҳолат, ҳамчун «принсипҳои 

асосӣ» меъёрҳое баромад мекунад, ки қоидаи рафтори иштирокчиёни 

муносибатҳои ҳуқуқиро муқаррар намуда, иҷро нагардидан ё вайрон намудани 

он боиси ба миён омадани оқибати номусоид мегардад. Маҳз принсипи ҳуқуқи 

байналмилалӣ дорори чунин хусусият мебошанд. 

Ҳанӯз дар оғози асри XX файласуф и  рус  И. А.  Илин муқаррар карда 

буд, ки «дилхоҳ категорияи ҳуқуқӣ ҳаққи мавҷудият ва таҳлили илмиро дорад. 

Аммо ҳар яке аз онҳо вобаста ба моҳияташон бояд пояи методологӣ дошта 

бошанд, қаблан тавассути ҷузъбандиҳо таҳлил шуда, мақоми тафриқавиро 

гирифта тавонанд» [52, с.38]. Ҳамин тавр, мувофиқи мақсад аст, ки таҳқиқи 

принсипҳо ва меъёрҳои умумиэътирофшуда аз дақиқ намудани мафҳумҳояшон 

оғоз гарданд. 

Аз нуқтаи назари этимология муайян намудани истилоҳи принсип мушкил 

нест. Мафҳуми «принсип» аз калимаи лотинии «principium» гирифта шуда, дар 

илм ба маъниҳои гуногун аз ҷумла: «асос, ғояи роҳбарикунанда, муқаррароти 

ибтидоии ин ё он падида» истифода мешавад.  

Дар назарияи умумии ҳуқуқ қайд мегардад, ки принсипҳои ҳуқуқӣ, аз 

нуқтаи назари ифодаёбӣ ва мустаҳкамкуниашон ба принсипҳои ҳуқуқие, ки дар 

санадҳои меъёрӣ-ҳуқуқӣ расман мустаҳкам шудаанд ва принсипҳои ҳуқуқие, ки 

дар санадҳои меъёрӣ-ҳуқуқӣ мустаҳкам нашудаанд, ҷудо карда мешаванд.  

Ба гурӯҳи аввал он принсипҳои ҳуқуқие дохил мешаванд, ки дар меъёрҳои 

ҳуқуқ мустаҳкам шудаанд ва қисми таркибии низоми ҳуқуқӣ ба шумор 

мераванд. 

Ба гурӯҳи дуюм он принсипҳое дохил мешаванд, ки дар шуури ҳуқуқӣ ҷой 

дошта, гарчанде ба санадҳои меъёрӣ-ҳуқуқӣ ворид нагардида бошанд ҳам, аз 

нуқтаи назари арзишӣ ва идеологӣ аҳаммияти ҷиддӣ доранд ва асоси ташаккули 

меъёрҳои нав мегарданд. Бинобар ин, «ҳама гуна принсипи ҳуқуқ принсипи 

ҳуқуқӣ мебошад». 

Воқеан мутобиқи аксарияти нуқтаҳои назари пешниҳодшуда, аҳаммияти 

бунёдиро маҳз ҳамон принсипҳои ҳуқуқие доро мебошанд, ки чандон дар 

меъёрҳои соҳавӣ таҷассум наёфтаанд, балки ба шуури ҳуқуқӣ ҳамчун асос 

таъсир мерасонанд. 

В.И. Дал принсипро ҳамчун «категорияи ибтидои илмӣ ё маънавӣ, асосу 

замина, қоида шарҳ додааст» [46, с. 431], С. И. Ожегов бошад принсипро 

ҳамчун «муқаррароти ибтидоии ин ё он назария, таълимот, ҷаҳонбинӣ 

маънидод кардааст» [105, с. 463]. Аз нуқтаи назари ба ҳайси сарчашмаи ҳуқуқ 

эътироф шуданашон принсипҳои ҳуқуқ сарчашмаи ҳукуқи оилаҳои мухталифи 

ҳуқуқ мебошанд. Таърихан иродаи илоҳӣ, хирад, адолат, ҳуқуқҳои 

ҷудонашавандаи инсон ва дигар сарчашмаи ҳуқуқ буданд.  

Г.И. Муромсев се нуқтаи назарро оид ба принсипҳои ҳуқуқ чун 

сарчашмаи ҳуқуқ таҳлил мекунад: 1) анъанавӣ, 2) романӣ-олмонӣ, 3) 

англосаксонӣ. Аз нуқтаи назари анъанавӣ принсипҳои ҳуқуқ дар ҳуқуқи 

ҷамъиятҳои анъанавӣ, аз ҷумла дар ҳуқуқи исломӣ ва ҳиндуӣ қаблан дар шакли 

ғояҳои ҳуқуқ мавриди истифода қарор гирифта, сипас принсипҳои ҳуқуқро 

ҳамчун манбаи қонунгузорӣ эълон мекунад. Масалан дар давлатҳои исломӣ аз 

ҷумла, дар Миср, Яман, Эрон шариат ё принсипҳои он сарчашмаи қонунгузорӣ 

эътироф мешаванд [95, с. 114].  

Айни замон асоси ҳуқуқии ин мафҳум, инчунин мазмуни ҳуқуқии он дар 

назарияи ҳуқуқи байналмилалӣ ба коркард ва шарҳу тафсири бештар ниёз 

дорад.  

Аз ин рӯ, оид ба истилоҳи принсипҳои умумиэътирофшуда миёни 

мутафакирон андешаҳои ягона вуҷуд надорад ва дар илми ҳуқуқи 

байналмилалӣ низ мафҳуми он дақиқ муайян нашудааст. 

Агар ба назарияи умумии ҳуқуқ нигарем, пас, дармеёбем, ки хеле кам аз 

муаллифон ба категорияи «принсипҳои умумиэътирофшуда» таваҷҷуҳ кардаанд 

[163, с. 3]. Аммо асосан категорияи мазкур дар матни принсипҳои умумии 

ҳуқуқ бидуни муайян намудани моҳияташ баҳогузорӣ мешавад. Мусаллам аст, 

ки истилоҳи принсипҳои ҳуқуқӣ одатан дар раванди ташаккул ва инкишофи 

мунтазами низоми ҳуқуқи дохилидавлатӣ ва ҳуқуқи байналмилалӣ ба вуҷуд 

омада, ба худ шакли комилан устуворро касб мекунад. Чунки принсипҳои 

ҳуқуқ дар раванди инкишофи таърихӣ ва амалияи ҳуқуқӣ ба рушдӣ мафҳумҳо 

ва меъёрҳои нав таъсир мерасонад. 

Вожаи «умумиэътирофшуда»-ро ҳамчун таҳсин ва таърифи умумӣ оид ба 

маъқул шумурдани ин ё он чиз аз ҷониби субъектон, аз ҷумла институтҳои 

иҷтимоӣ фаҳмидан мумкин аст. Ин дар муносибатҳои байналмилалӣ ба чунин 

маъност, ки умумиэътирофшуда чун муқаррарот хоси ҷомеаи ҷаҳонист ва дар 

маҷмуъ категорияи эътирофшуда мебошад. Аз ҷониби дигар агар истилоҳи 

мазкурро аз нуқтаи назари мантиқӣ-шаклӣ арзёбӣ намоем, пас он дар доираи 

навиштаҷоти “принсипҳои умумиэътирофшуда” аз ҷониби аксарияти давлатҳо 

пазируфта шудааст (андешаи Ҳусайнзода Ш.А.).  

Албатта пазироии нуқтаи назари мазкур аз ҷониби на ҳамаи таҳқиқотчиён 

ва олимони соҳа якранг аст. А.Н. Талалаев чунин андеша дорад, ки «меъёрҳои 

умумиэътирофшуда меъёрҳое мебошанд, ки агар онҳо новобаста аз сохтори 

иҷтимоӣ ва сиёсиашон аз ҷониби ҳамаи давлатҳо ба сифати меъёрҳои 

умумиҳатмӣ эътироф шуда бошанд» [194, с. 5].   

И.И. Лукашук бошад оид ба ин масъала чунин ибрози назар менамояд, ки 

«азбаски шартномаҳо бо иштироки ҳама ё қариб ҳамаи давлатҳо дар таҷрибаи 

байналмилалӣ мавҷуд нест, пас принсипҳо ва меъёрҳои умумиэътирофшуда дар 

шакли одатҳо вуҷуд доранд, яъне онҳо аз таҷрибаи муомилоти байналмилалӣ 

ҳосил мешаванд» [72, с. 9]. Дар идомаи андешаҳояш ӯ қайд менамояд, ки 

принсип ин шакли муайяни меъёри муқаррарӣ аст ва метавонад ба сифати 

ҷузъи ҳуқуқи умумӣ дар натиҷаи эътироф шудани он аз ҷониби аксарияти 

субъектони муносибатҳои байналмилалӣ эътироф гардад. 

Ба андешаи мо мавқеи Д.Е. Петров нисбатан боэътимод ва асоснок 

менамояд, зеро истилоҳи «умумиэътирофшуда» ҳангоми корбурд нисбат ба 

принсипҳо ва меъёрҳои ҳуқуқи байналмилалӣ ва шартномаҳои байналмилалӣ 

маънои пазируфта шудани онҳоро аз ҷониби давлатҳо (агарчи барои аксарияти 

давлатҳо) ифода мекунад» [211, с. 13]. Дар шароити кунунӣ эътирофнамоии 

умумӣ пеш аз ҳама дар симои мақоми намояндагӣ ва қонунгузорӣ таҷассум 

гардида, дар ҳолатҳои дахлдор мақоми иҷроия низ онро татбиқ менамояд.  

Р.З. Лившиц қайд мекунад, ки «принсипҳои умумиэътирофшудаи ҳуқуқро 

мутобиқ ба талаботҳои ҳуқуқии давлатҳо сохтусоз намудан лозим аст, яъне, 

принсипҳои ҳуқуқӣ бояд на танҳо арзишҳои умумидемократиро инъикос 

намояд, бо назардошти зарурати воқеии ҳуқуқии ҷомеа ва давлат мувофиқ 

бошад» [71, с. 89]. Ба андешаи муаллиф, танҳо ҳамин хусусиятҳо дар 

принсипҳои ҳуқуқи байналмилалӣ ифода меёбанд.  

Ҳамин тавр, зери мафҳуми принсипҳои умумиэътирофшудаи ҳуқуқи 

байналмилалӣ бояд ақидаҳо, манфиатҳо, нуқтаи назар, арзишҳо дидгоҳҳои 

мушаххасро дар назар дошт, ки аз ҷониби аксарияти давлатҳо пазируфта шуда, 

барои ҳамаи онҳо ҳатмӣ мебошад ва ҳамчун заминаи меъёрии ҳамкорӣ ва 

муносибатҳои ҳуқуқӣ байни давлатҳо хизмат мекунанд.  

В.Н. Карташов, принсипҳои ҳуқуқи байналмилалиро аз лиҳози 

умуминазариявӣ таҳлил намуда, бинобар сабаби ҷудо гардиданашон ба 

принсипҳои соҳавӣ, байнисоҳавӣ, ва умумӣ, инчунин ба дигар гуруҳҳо низ 

таснифот намудааст. Аммо чунин таснифот дар соҳаи муносибатҳои байни 

давлатӣ чандон воқеӣ ба назар намерасад, зеро чунин таснифот бидуни ба назар 

гирифтани хусусият ва аломатҳои хоси принсипҳои ҳуқуқи байналмилалӣ 

анҷом дода шудааст. Илова бар ин, ӯ дар гурӯҳи алоҳида ҷой кардани 

принсипҳои ҷомеаҳои алоҳидаро имконпазир мешуморад [163, с. 3-20].  

Л.С. Явич принсипҳои умумиро ба мавқеи аввал бароварда ба ин гурӯҳ ӯ 

дар радифи дигар принсипҳо инчунин принсипҳои барои низоми байналмилалӣ 

умумиро ба таври яклухт мансуб донистааст [156, с. 155 ].  

Дар масъалаи таснифоти принсипҳо мавқеи С.В. Поленина, ки аз ҷониби 

дигар муаллифон низ ҷонибдорӣ шудааст, хеле ҷолиб менамояд [183, с. 20]. Ӯ 

принсипҳои ҳуқуқи байналмилалиро ба се навъ таснифот намудааст: 

– принсип-идеяҳо, ки дар алоҳидагӣ муносибатҳои ҳуқуқиро ба вуҷуд 

намеоранд, аммо дар ташаккули тасаввурот оид ба онҳо ва муайян намудани 

самти умумии танзими муносибатҳои ҳуқуқӣ хидмат менамояд; 

– принсипҳое, ки хусусияти умумиро дар худ ифода менамояд (аз ҷумла, 

принсипи дахлнопазирии дипломатӣ); 

– принсипҳои умумӣ-таърихӣ. Дар зери мафҳуми ин принсип «меъёрҳои 

таърихан ташаккулёфтаи умумипазируфташудаеро фаҳмидан лозим аст, ки 

онҳо мазмуни асосии ҳуқуқи байналмилалӣ ва хусусиятҳои асосии онро ифода 

менамояд. Чунин принсипҳо дорои қувваи олии императивии ҳуқуқӣ мебошанд 

ва ҳамчун асоси меъёрии низоми байналмилалӣ амал мекунанд» [183]. 

Ба ақидаи В.Н. Дурденевский, «принсипҳои умумии ҳуқуқ» аз лиҳози 

моҳияташон муҳтавои муқаррароти асосии ҳуқуқи байналмилалиро ифода 

менамоянд. Дар ин замина, муаллиф ба он принсипҳое ишора мекунад, ки 

ҳамкориҳои байналмилалиро тақозо намуда, бо дарназардошти арзишҳои 

умумитамаддунӣ ва умумиинсонӣ дар қонунгузории дохилидавлатӣ (миллӣ) 

таҷассум ёфтанд. Дар идомаи таҳлил мавсуф принсипи эҳтироми ҳуқуқ ва 

озодии инсонро на ҳамчун натиҷаи таҷрибаи байналмилалӣ, балки ҳамчун 

арзиши умумибашарӣ бидуни қайду шарт, ки аз ҷониби умум пазируфта 

шудааст, арзёбӣ намудааст. Зимнан, метавон иброз намуд, ки ягонакунонии 

(универсализатсияи) шуур бо назардошти саъю талоши якчанд давлатҳо дар 

асоси шартномавӣ матраҳ намудани қоидаи равобити баробарарзиш ба вуҷуд 

оварда шудааст.  

В.М. Коретский қайд мекунад, ки доктринаи ғарбии байналмилалӣ-ҳуқуқӣ 

нимаи дуюми асри XX мафҳуми «принсипҳои умумии ҳуқуқ» бо кӯшиши дур 

кардани таваҷҷуҳ аз принсипҳои демократии ҳуқуқи байналмилалӣ, иваз 

намудани онҳо бо принсипҳои демократӣ, зиёда аз ин, сарфи назар кардани ин 

принсипҳо ва ҳатто равона кардани ин принсипҳо ба муқобили принсипҳои 

демократии ҳуқуқи байналмилалӣ алоқаманд карда мешуд [66, с. 45].  

Ба андешаи Д.Б. Левин миёни принсипҳои умумии ҳуқуқ асосҳои ҳуқуқи 

байналмилалӣ мавқеи марказӣ доранд [70, с. 100].Ӯ муътакид бар он аст, ки 

асосҳои ҳуқуқи байналмилалӣ – аз як ҷониб, «идеяҳои нормативӣ» мебошанд, 

ки дар асоси системаи ҳуқуқи байналмилалӣ мавқеъ доранд. Ба тариқи намунаи 

чунин идеяҳои нормативӣ ӯ «соҳибистиқлолӣ ва баробарҳуқуқии давлатҳо, 

асосҳои озодии баҳрҳо ва дахлнопазирии намояндагиҳои дипломатӣ»-ро 

меорад [70, с. 100]. Ба ақидаи мо, «асосҳои умумӣ»-ро ҳамчун принсипи асосии 

ҳуқуқи байналмилалӣ баррасӣ кардан мумкин аст, ки мазмуни он аз 

муқаррароти умумиэътирофшуда бармеояд. 

Фикр мекунем, ки чунин баҳодиҳӣ шояд, ки то андозае барзиёд мушаххас 

шуда бошад. Пеш аз ҳама зарурияти принсипҳо дар он ифода меёбад, ки 

асосҳои танзими ҳуқуқии муносибатҳоро муайян намуда ба онҳо хусусияти 

меъёрӣ бахшида, имкони инъикос ва татбиқи онҳоро таъмин менамоянд. Аз ин 

ру тасниф намудан принсипҳои умумиэътирофшудаи ҳуқуқи байналмилалӣ ба 

принсип-идеяҳо ва принсип-меъёрҳо мувофиқ ва қобили қабул менамояд.  

Солҳои охир масъалаи баррасии принсипҳои ҳуқуқи байналмиалӣ дар 

ҳуҷҷатҳо ва муқаррарот ба ҳайси васила (инструмент) истифода шуда, 

таваҷҷуҳи хосро ба вуҷуд овардааст. Масалан, Д.Б. Левин чунин мешуморад, ки 

онҳо «асос барои қабули қарор оид ба кори муайяншуда метавонанд» [70, с. 

102].  

Ҳамзамон дар назарияи умумии ҳуқуқ ақидаи фарогир аст, ки принсипҳо 

ва меъёрҳои умумиэътирофшудаи ҳуқуқи байналмилалӣ дар як қатор санадҳои 

байналмилалии дорои хусусияти умумӣ ва ҳамчунин дар шартномаҳо таҷассум 

ёфтаанд. Ба назари мо низ масъалаи мазкур таҳлили алоҳида ва дарёфти 

нуқтаҳои умумӣ ва махсуси алоқамандии принсипҳои умумиэътирофшуда ва 

меъёрҳои ҳуқуқи байналмилалиро тақозо менамояд.  

Ҳамин тавр зери мафҳуми меъёри ҳуқуқи байналмилалӣ одатан қоидаи 

рафторе фаҳмида мешавад, ки аз ҷониби субъектони ҳуқуқи байналмилалӣ 

ҳамчун қоидаҳои аз лиҳози ҳуқуқӣ ҳатмӣ эътироф гардидааст. Моҳиятан чунин 

муқаррароти ҳуқуқӣ «иродаи мувофиқашудаи давлатҳо»-ро ташкил медиҳад, ки 

хусусияти диспозитивӣ ва императивӣ дорад [69, с. 184-188]. 

Н.Ф. Кузнетсова вобаста ба ин масъала чунин ибрози назар намудааст: 

«таҳти меъёри умумиэътирофшудаи ҳуқуқи байналмилалӣ бояд қоидаи рафторе 

фаҳмида шавад, ки аз тарафи ҷомеаи ҷаҳонӣ дар маҷмуъ ба сифати меъёри 

ҳуқуқии ҳатмӣ эътироф гардидааст» [39, с. 56]. 

Марочкин С.Ю. бар он андеша аст, ки «меъёрҳои ҳуқуқи байналмилалӣ 

дар қаламрави давлат мустақиман ва ҳамчун ҷузъи ҷудонашавандаи низоми 

ҳуқуқии он давлат таъсири мустақим дорад» [171, с. 34]. 

Фарқияти меъёрҳои ҳуқуқи байналмилалӣ аз меъёрҳои ҳуқуқи 

дохилидавлатӣ маҳз дар он ифода меёбад, ки меъёрҳои ҳуқуқи байналмилалӣ – 

ин натиҷаи мувофиқакунӣ ва вобастагии иродаи давлатҳо мебошад [171, с. 35]. 

Дар назарияи ҳуқуқи байналмилалӣ маъмулан чунин ҳисобида мешавад, 

ки шартномаҳои байналмилалӣ хусусияти ҳатмӣ дошта метавонанд. Дар ин 

маврид мо ба андешаи И.И.Камолзода [58, с. 41], оид ба хусусияти ҳатмӣ 

доштани меъёрҳои шартномавии ҳуқуқи байналмилалӣ, ки ба онҳо имконияти 

табдил ёфтан ба сарчашмаҳои ҳуқуқи байналмилалиро медиҳад, розӣ шуда, 

ангезаи эътирофи онҳоро ҳамчун сарчашмаи ҳуқуқ дар муқаррароти ҳатмӣ 

доштани онҳо арзёбӣ менамоем.  

Ҳамчунин андешаҳои И.И.Камолзода дар хусуси тақсимбандии меъёрҳои 

ҳуқуқи байналмилалӣ вобаста ба тарзи қабул, ба таҷрибаи ҳуқуқтатбиқнамоӣ ва 

муқаррароти меъёрии қонунгузории кишвар мутобиқ ва ҷавобгӯ мебошад. 

Ҳамин тариқ ӯ тақсимбандии меъёрҳои ҳуқуқи байналмилалиро ба намудҳои 

зерин ҷудо намудааст:  

– меъёрҳои дутарафа – дар шартномаи дутарафаи байни давлатҳо 

муқарраршуда қувваи ҳуқуқияшон мутаносибан ба муносибатҳое, ки дар 

шартнома равон шудааст, муайян мешавад;  

– меъёрҳои бисёртарафа – дар шартномаиҳо байни се ва зиёда тарафҳо ба 

вуҷуд меоянд, ки аз рӯйи моҳияти худ санади умумии ҳуқуқи байналмилалӣ ба 

ҳисоб намераванд, зеро дар бештар маврид ин гуна шартномаҳо аз ҷониби 

давлатҳои узви ташкилотҳои байналмилалии минтақавӣ ба тасвиб расида, 

амали ин меъёр одатан танҳо ба иштирокчиён паҳн мегардад;  

– меъёрҳои умумӣ одатан дар Конвенсияҳо, Пактҳо, Эъломияҳо таҷассум 

меёбад. Хусусияти хоси чунин меъёрҳои умумӣ (универсалӣ) дар кушода 

будани онҳо барои имзо намудан аз ҷониби дигар давлатҳо ифода меёбад 

(мисоли равшан – Конвенсияҳои СММ мебошанд) [58, с. 41]. 

Меъёрҳои ҳуқуқи байналмилалӣ аз лиҳози тарзи танзими ҳуқуқӣ ба ду 

гурӯҳ ҷудо мешаванд: 

– меъёрҳои диспозитивӣ – дар доираи чунин меъёрҳо иштирокчиёни 

ҳуқуқии байналмилалӣ доираи рафтор ва ҳуқуқу уҳдадориҳои мутақобилаи 

худро вобаста ба ҳолатҳо муайян мекунанд; 

– меъёрҳои императивӣ – чунин меъёрҳоеанд, ки доираи мушаххаси 

рафтори муайянро муқаррар менамоянд. 

Таҳлили навъҳои ишорашудаи тақсимбандӣ метавонад ба чунин хулоса 

биёрад, ки танҳо он меъёрҳои ҳуқуқии байналмилалие ба сифати сарчашмаи 

ҳуқуқ баромад карда метавонанд, ки агар дар худ хусусияти императивӣ дошта 

бошанд. Аз ҷониби дигар бо назардошти хусусияти фармоишӣ доштани ин 

меъёрҳо давлатҳо ва ташкилотҳои байналмилалӣ ҳамчун иштирокчии ҳуқуқи 

байналмилалӣ уҳдадоранд чунин меъёрҳоро ҳам бевосита ва ҳам тавассути 

ворид кардани тағйироти муайян ба қонунгузории миллӣ иҷро намоянд. 

Ба андешаи таҳқиқгари рус О.Е. Лапина «дар сурате, ки меъёри ҳуқуқи 

байналмилалӣ қисме аз низоми ҳуқуқи дохилидавлатӣ пазируфта шавад, пас, 

дар ҳолати тағйирёбӣ ва ё қатъ шудани он дар сатҳи байналмилалӣ таъсири он 

бояд дар муносибатҳои дохилидавлатӣ ва ҳуқуқи миллӣ низ сурат гирад» [210, 

с. 30]. Ӯ иброз менамояд, ки чунин ҳолат боиси халалдор гаштани 

истиқлолияти давлатӣ мегардад, зеро он ҳуқуқи ҳар давлатро дар мустақилона 

муайян намудани низоми ҳуқуқии худ маҳдуд месозад. Инчунин муаллиф 

эътимод бар он дорад, ки дар асоси назарияи умумии ҳуқуқ, зери мафҳуми 

ҳуқуқи миллӣ маҷмуи қоидаҳои ҳатми рафторе дар назар дошта шудааст, ки он 

аз тарафи давлат қабул ва муайян гардидааст. Ин ҳолат боз як бори дигар 

гувоҳӣ медиҳад, ки меъёрҳои ҳуқуқи байналмилалӣ дар сурати ҳаволакунӣ 

наметавонанд, ки қисме аз ҳуқуқи дохилидавлатӣ бошанд.  

Зарубаева Е.Ю. вобаста ба масъалаи мазкур чунин меандешад, ки «доираи 

меъёрҳои байналмилалӣ аз принсипҳои асосии он дида, фарохтар буда, 

меъёрҳои умумиэътирофшуда институтҳои ҳуқуқии зерин, аз қабили 

дахолатнопазирии дипломатӣ, ҳуқуқи ба таври мусолиҳатомез гузаштан аз 

қаламрави давлат ва ё гузаргоҳҳо, дахлнопазирии аҳолӣ дар давраи амалиёти 

ҷангӣ, озодии парвозҳо, набудани табъиз дар муносибатҳои тиҷоратӣ ва 

ғайраҳоро дар бар мегиранд» [208, с. 50].  

Ба ақидаи мо нуқтаҳои назари пешниҳодшуда ҳам хусусияти назариявӣ ва 

ҳам хусусияти амалӣ дошта, дар робита ба таҷрибаи Ҷумҳурии Тоҷикистон 

амри воқеӣ ба шумор меравад, чунки меъёрҳо ва шартномаҳои ҳуқуқи 

байналмилалӣ ҷузъи таркибии низоми ҳуқуқии Ҷумҳурии Тоҷикистон эълон 

шудаанд. Аммо ба мо асос барои баррасии онҳоро ба сифати меъёрҳои ҳуқуқи 

миллӣ намедиҳанд. Дар ин ҳолат мо ба андешаи А.И. Имомов розӣ шуда, 

таъкид менамоем, ки ҳанӯз моддаи 129-уми Асосҳои қонунгузории ИҶШС ва 

ҷумҳуриҳои иттифоқӣ ва моддаи 64-уми Асосҳои истеҳсолоти судии гражданӣ 

меъёреро пешбинӣ мекард, ки тибқи он қоидаи шартномаи байналмилалӣ дар 

қонунгузории миллӣ интиқол дода мешуд, ки эътирофи онҳо чун ҷузъи ҳуқуқи 

миллӣ баҳсбарангез буд [53, с.45].  

Дар иртибот ба бархӯрдҳои (коллизия) қонун ва шартномаҳои 

байналмилалӣ мавқеи мо бештар ба он равона карда шудааст, ки дар ҳалли 

масъалаи бархӯрди меъёрӣ аввалан, оид ба имконоти коллизияҳои бевоситаи 

имконпазир миёни қонун ва шартномаи байналмилалӣ таҳлил гарданд ва 

баъдан бартарии шартномаи байналмилалӣ таъмин карда шаванд. Ин раванд 

барои татбиқи самаранокии меъёрҳои ҳуқуқи байналмилалӣ дар низоми 

ҳуқуқии дохилидавлатӣ (миллӣ) аз он ҷумла дар таҷрибаи Тоқикистон 

аҳаммияти зарури дошта, чунин баррасиҳо имкон медиҳад, ки бархӯрдҳо дар 

амалияи ҳуқуқӣ бартараф шуда, мутобиқати меъёрҳои дохилидавлатӣ ба ҳуқуқи 

байналмилалӣ таъмин гардад. 

Усенко Е.Т. оид ба коллизияҳои имконпазири миёни қонун ва шартномаи 

байналмилалӣ ва афзалияти шартномаи байналмилалӣ сухан ронда қайд 

мекунад, ки «имконпазир будани номутаносибиҳо бештар зимни истифодаи 

қоидаҳои қонунгузории байналмилалӣ ва қонунгузории граждании ба ҳуқуқи 

миллӣ интиқолёфта зиёд ба чашм мерасанд» [202, с. 77].  

Аз тарафи дигар бо назардошти хусусияти универсалӣ доштани меъёрҳои 

ҳуқуқи байналмилалӣ, бархӯрдҳо байни қонун ва швртномаҳои байналмилалӣ 

рафъ мегарданд, чун ки дар заминаи онҳо эҳтироми инсон ва озодиҳои асосии 

ӯ, ки яке аз принсипи бунёдии ҳуқуқи байналмилалии муосир ба шумор 

меравад қарор дорад. Давлатҳо дар асоси принсипи соҳибихтиёрӣ озодона 

низоми ҳуқуқии худро интихоб намуда, шаклу усулҳои мутобиқнамоии ҳуқуқи 

миллии худро бо ҳуқуқи байналмилалӣ муайян мекунанд. Кӯшиши дар ҳадди 

аксар ба эътибор гирифтани стандартҳои байналмилалӣ ва дар заминаи онҳо 

бунёд намудани механизми низоми ҳуқуқӣ дар қонунгузории миллии Ҷумҳурии 

Тоҷикистон ба таври возеҳ мушоҳида мешавад. Ин шаҳодат аз он медиҳад, ки 

қонунгузории миллии Ҷумҳурии Тоҷикистон таҷрибаи ҷаҳониро ба ҳадди 

баланд ба эътибор гирифтааст.   

Масалан, мутобиқи муқаррароти қисми 3 моддаи 10-и Конститутсияи 

Ҷумҳурии Тоҷикистон: «Санадҳои ҳуқуқии байналмилалие, ки Тоҷикистон 

онҳоро эътироф кардааст, қисми таркибии низоми ҳуқуқии ҷумҳуриро ташкил 

медиҳанд. Агар қонунҳои ҷумҳурӣ ба санадҳои ҳуқуқии байналмилалии 

эътирофшуда мутобиқат накунанд, меъёрҳои санадҳои байналмилалӣ амал 

мекунанд» [9, м. 10]. Қонунҳо ва санадҳои ҳуқуқии байналмилалие, ки 

Тоҷикистон эътироф кардааст, пас аз интишори расмӣ амал мекунанд. 

Ин навъи баррасӣ ба таҳлили дақиқтаре ниёз дорад, зеро ихтилоф дар 

байни муқаррароти қисми якум ва дуюми моддаи мазкур вобаста ба он ба 

мушоҳида мерасад, ки миёни мафҳумҳои эътибори олии ҳуқуқии Конститутсия 

ва санадҳои ҳуқуқии байналмилалӣ шаклан таҷзия ҳаст, аммо ишора ба 

принсипҳо ва меъёрҳои ҳуқуқи байналмилалӣ дар матни зикршуда дида 

намешавад, ки метавонад дар амалияи ҳуқуқи миллӣ таъсири манфӣ расонад. 

Аз ин лиҳоз баррасии дақиқ ва мушаххаси ин бархӯрдҳо барои таҳкими 

мутобиқсозии меъёрҳои дохилидавлатӣ (миллӣ) бо принсипҳо ва меъёрҳои 

ҳуқуқи байналмилалӣ аҳаммияти амалӣ ва назариявӣ дорад. 

Гузашта аз ин, қайд намудан лозим аст, ки ба шартҳои дар Конститутсия 

ишорашуда вобаста ба эътирофи санадҳои ҳуқуқии байналмилалӣ, онҳо баъди 

интишори расмиашон қувваи қонунӣ мегиранд. Аз ин хулоса бармеояд, ки 

интишори расмӣ шарти ҳатмӣ набошад, пас шартномаи байналмилалӣ барои 

Ҷумҳурии Тоҷикистон қувваи ҳатмӣ пайдо намекунад. Бо вуҷуди ин, чунин 

нуқтаи назарро наметавон асоснок шумурд. Маврид ба ёдоварист, ки моддаи 

27-уми Конвенсияи Вена оид ба ҳуқуқи шартномаҳои байналмилалӣ аз 23-юми 

майи соли 1969 пешбинӣ мекунад, ки дар ҳолати ихтилоф байни уҳдадории 

байналмилалӣ ва ҳуқуқи миллӣ Ҷумҳурии Тоҷикистон наметавонад ба 

қонунгузории дохилии худ ҳамчун асос барои рад кардани иҷрои уҳдадориҳои 

байналмилалӣ такя кунад.  

Зиёда аз ин, принсипи иҷрои софдилонаи уҳдадориҳои байналмилалӣ 

давлатро вазифадор мекунад, ки зимни амалигардонии ҳуқуқҳои худ ба 

уҳдадориҳои ҳуқуқии худ тибқи ҳуқуқи байналмилалӣ масъул бошад. Вобаста 

ба ин, рад намудани мувофиқат дар ин ҳолат тибқи ҳуқуқи байналмилалӣ 

имконпазир аст, чунки мувофиқи Конвенсияи Вена оид ба ҳуқуқи шартномаҳои 

байналмилалӣ, воқеияти ризоият дар масъалаи ҳатмӣ будани шартномаҳо танҳо 

дар асоси Шартномаи Вена мавриди баҳс қарор дода мешавад. Инкори 

якҷониба ҷавобгарии байналмилалиро дар пай хоҳад дошт. Истисно дар ҳолест, 

ки агар ризоияти давлат барои ҳатмӣ будани шартнома бархилофи муқаррароти 

ҳуқуқи дохилӣ мансуб ба ваколати шартномабандӣ бошад, шарт ҳамин аст, ки 

ин вайронкорӣ дар воқеъ ҷой дошта бошад ва ба меъёрҳои ҳуқуқи дохилии 

дорои аҳаммияти хос мансуб бошад. Танҳо дар он ҳолат, давлат дар асоси 

беэътибор будани ризоияти вай мутобиқ ба муқаррароти дарболоишорашуда 

амал мекунад.  

С.Ю. Марочкин қайд кардааст, ки «истифодаи ҳуқуқи байналмилалӣ дар 

фаъолияти меъёрэҷоднамоӣ бе ҳаволакунӣ ба онҳо низ имконпазир буда 

метавонад (ҳаволакунӣ ба меъёрҳои миллӣ, ки амали бевоситаи меъёрҳои 

ҳуқуқи байналмилалиро иҷозат медиҳанд). Аммо онҳо махсусан барои татбиқи 

меъёрҳои ҳуқуқи байналмилалӣ дар вазъиятҳои мушаххас зарурат доранд» 

[152, с. 58]. Ҷойгоҳи принсипҳо ва меъёрҳои умумиэътирофшудаи ҳуқуқи 

байналмилалӣ ва шартномаҳои байналмилалӣ на фақат бо роҳи дар қонун 

мустаҳкамкунӣ муайян карда мешавад, инчунин тавассути таҷрибаи мавҷудаи 

ҳуқуқӣ ва шакли таҷассумнамоии онҳо низ муайян карда мешаванд. Дар ин 

маврид шуури ҳуқуқӣ ва дар навбати аввал идеологияи ҳуқуқӣ нақши калон 

мебозанд. 

Дар навбати худ, агар Ҷумҳурии Тоҷикистон ба таври қатъи ҳатмӣ будани 

шартномаи байналмилалиро эътироф намояд, аммо шартномаи мазкур ҳоло 

қувваи қонунӣ пайдо накарда бошад, пас дар ин ҳолат низ он шартномаи 

байналмилалии Ҷумҳурии Тоҷикистон ба шумор нарафта, ба низоми ҳуқуқии 

ҶТ ворид карда намешавад. 

Шартномаи байналмилалӣ дар сурате қисми таркибии низоми ҳуқуқии 

Ҷумҳурии Тоҷикистон эътироф мегардад, ки агар ин шартнома ба сарчашмаи 

ҳуқуқи байналмилалӣ табдил ёбад, яъне дар сатҳи байналмилалӣ қувваи қонунӣ 

пайдо намояд ва дар хусуси он Ҷумҳурии Тоҷикистон ризоияти хешро баён 

намуда бошад.  

Бо назардошти мулоҳизаҳои дар боло баёншуда, қайд намудан зарур аст, 

ки ҷузъи низоми ҳуқуқии Ҷумҳурии Тоҷикистон на дилхоҳ шартномаи 

байналмилалӣ, балки танҳо ҳамон шартномаҳое дохил мешаванд, ки ба 

талаботҳои зерин ҷавобгӯ бошанд: 

Якум – шартномаи байналмилалӣ дар шакли хаттӣ баста шавад, қувваи 

қонунӣ пайдо намояд ва барои Ҷумҳурии Тоҷикистон ҳатмӣ бошад; 

Дуюм – таъсири танзимкунандагии ин гуна шартномаҳо бояд ба 

муносибатҳое равона гардад, ки дар онҳо ба ҳайси иштирокчӣ шаҳрвандон, 

ташкилоту муассисаҳо, инчунин мақомоти давлатӣ бошанд; 

Сеюм – муқаррароти ин шартнома бояд аниқу дақиқ, пурра, мушаххас 

бошад инчунин моҳияти муносибатҳоро возеҳ ифода намояд ва ба нашри ин ё 

он санадҳои меъёрии инкорпоративӣ аз тарафи давлат ниёз надошта бошад; 

Чорум – шартномаи байналмилалӣ бояд тибқи талаботҳои 

муқаррарнамудаи қонунгузории амалкунандаи Ҷумҳурии Тоҷикистон ба нашр 

расад. 

Қобили зикр аст, ки яке аз шаклҳои махсуси мавҷудияти меъёрҳои 

умумиэътирофшуда ва шоистаи таҷассум будани онҳо ин одатҳои 

байналмилалӣ мебошанд, зеро дар аксар мавридҳо муносибатҳои байнидавлатӣ 

мутобиқи одатҳои байналмилалӣ, ки дар тули таърих ташаккул ёфтаанд ба 

танзим дароварда мешаванд. Дар назарияи умумии ҳуқуқ одатҳои 

байналмилалӣ ҳамчун қоидаи нонавиштаи рафтори дурудароз, такрроршаванда 

дар вазъи ҳаммонанд ба ҳайси меъёри байналмилалӣ-ҳуқуқӣ эътироф 

гардидаст. Дар таҷрибаи байналмилалӣ тавассути онҳо ин ё он муносибатҳо 

ҳангоми розигии хомӯшонаи субъектҳои ҳуқуқи байналмилалӣ танзим карда 

мешаванд [31, с. 19].  

Аммо дар мавридҳое, ки иштирокчии ҳуқуқи байналмилалӣ зидди риоя 

кардани чунин одат баромад кунад, дар ин сурат одати байналмилалӣ 

хусусияти риояи ҳатмиро аз даст медиҳад.  

Ҳамчун сарчашмаи хусусияти ҳатмидошта баррасӣ намудани одати 

«нонавишта» дар ҳуқуқи байналмилалӣ ва ба мазмуни расмӣ сарчашмаи ҳуқуқи 

байналмилалӣ эътироф намудани он ғайриимкон ба назар мерасад. 

Бо вуҷуди ин, агар аз ҷониби ду ва зиёда давлатҳо расман одатҳо ҳамчун 

қоидаи рафтор пазируфта шаванд, пас ҳолати кор тамоман ранги дигар мегирад. 

Дар ин маврид барасмиятдарории чунин одат маънои дар санадҳои меъёрии 

ҳуқуқӣ инъикос ёфтани онро ифода намуда, бояд ҳамчун меъёри ҳуқуқи 

байналмилалӣ бо тамоми оқибатҳои аз он бавуҷудомада баҳогузорӣ карда 

шавад [143, с. 177]. 

Розӣ шудан ба он ки дар шароити муосир, бинобар ҷой доштани 

мушкилиҳои гуногун (ки асосан бо расмиёти қабули меъёри одатӣ мутааллиқ 

мебошанд) меъёрҳои одатии ҳуқуқи байналмилалӣ нисбат ба шартномаҳои 

байналмилалӣ нақши муҳимтарро иҷро менамоянд, ғайри имкон мебошад. 

Нуқтаи назари иброзгардида бо муқаррароти санадҳои ҳуқуқии 

байналмилалии бунёдӣ рад карда мешавад. Дар аксарияти адабиёти илмӣ ва 

сарчашмаҳои ҳуқуқӣ ишора шудаст, ки шартномаҳо ва одатҳо дар сурате 

хусусияти ҳатми пайдо мекунад, ки агар онҳо ҳамчун меъёри ҳуқуқ эътироф 

шуда бошад.  

Дар б. 1, м. 38-и Статути Суди байналмилалии СММ мафҳуми одатҳои 

байналмилаӣ ба тври муфассал шарҳ дода шудааст. Дар он таъкид мегардад, ки 

«одати байналмилалӣ аз ҷониби судҳо барои ҳалли баҳсҳо ҳамчун исботи 

таҷрибаи умумӣ, ки ба сифати меъёри ҳуқуқӣ эътироф гардидааст, мавриди 

истифода қарор мегирад».  

Дар асоси талаботҳои муқарраргардида вобаста ба он ки ин ё он қоидаи 

рафтор ба одати байналмилалӣ табдил ёбад ва ҳамчун сарчашмаи ҳуқуқ 

эътироф шавад, он бояд ба як қатор шартҳо ҷавобгӯ бошад. Пеш аз ҳама, 

дилхоҳ одат дар натиҷаи доимо такрорёбӣ таърихан ташаккул меёбад. Аз ин рӯ 

муайян намудани фосилаи вақт ва чанд маротиба шаклҳои рафтор дар 

муносибати байни давлатҳо бояд такрор шавад, масъалаи мураккабу баҳсталаб 

ба ҳисоб меравад. Мутассифона дарёфти посух ба ин масъала дар таҳлилҳои то 

ба имрӯз анҷомшуда душвор боқи мондааст. Аз тарафи дигар, чи тавре ки 

ҳаводиси ҷаҳони имрӯза шаҳодат медиҳад, бо таъсири рушди босурати илму 

техника «фосилаи таърихӣ»-и такроршавии қоидаҳои рафтор хеле кӯтоҳ шуда 

истодааст, ки таҷҷассуми одатҳои байналмилалиро шаклан ва сифатан тағйир 

хоҳад дод. 

Ҳамзамон одати байналмилалӣ ба давлат уҳдадорӣ оид ба иҷрои онро бор 

намуда, чунин уҳдадориҳо бидуни розигии худи давлатҳо пайдо намешаванд, аз 

ин рӯ, бояд воситаҳои мушаххаси ифодаи ризоият мавҷуд бошанд.  

Дар иртибот ба масъалаи мазкур дар таҷрибаи татбиқи ҳуқуқи 

байналмилалӣ ду воситаи иҷрои уҳдадориҳои давлатҳо маъмул аст.  

Якум, воситаи фаъол, ки он аз қоидаҳои рафтори такроршавандаи рафтор 

иборат буда, ба меъёри дахлдор мувофиқ мебошад.  

Дуюм, воситаи заиф ё ноустувор. Чунин воситаҳо дар асоси татбиқи 

принсипи «ризоият ба воситаи хомӯшӣ» ташаккул меёбад. Яъне, давлат нисбат 

ба меъёри навпайдо эътироз намекунад, аз ин рӯ, розӣ аст. Ғайр аз ин, баъзе аз 

муҳаққиқон чунин мешуморанд, ки барои изҳори норозигӣ бо меъёри 

навпайдошуда давлат бояд пайваста неруи ҳатмии онро нисбат ба худаш инкор 

намояд [75, с. 135].  

Вобаста ба амалӣ шудани воситаҳои мазкур аз таърих мисолҳои зиёдеро 

овардан мумкин аст, ки меъёрҳои одатӣ ба шартномаи байналмилалӣ табдил 

ёфтаанд. Масалан, Трибунали байналмилалӣ дар Нюрнберг изҳор дошт, ки 

бештари қоидаҳое, ки дар чор Конвенсияи Гаага дарҷ гардидаанд, соли 1907 аз 

ҷониби миллатҳои мутамаддин эътироф шуда буданд ва ҳамчун қонунҳо ва 

одатҳои замони ҷанг баррасӣ шуда буданд. Баъдтар «одатҳои тартиби бурдани 

ҷанг» дар моддаҳои 35, 37, 39 Протоколи иловагии соли 1977 ба Конвенсияи 

Женева дар бораи ҳифзи қурбониёни ҷанг (соли 1949), инчунин дар Оинномаи 

Трибунали байналмилалӣ аз рӯйи собиқ Югославия [31, с. 102-109] ва Руанда 

[31, с. 109-117] таҷассум ёфта буданд. Ба онҳо одатҳои ҳуқуқи интихоби 

тартиби бурдани ҷанг, манъи аҳдшиканӣ, муайян кардани тамға ва аломати 

фарқият мансуб мебошанд, ки дар Аврупо тули асрҳо инкишоф ёфтаанд. 

Эъломияи умумии ҳуқуқи башар, ки аз 10 декабри соли 1948 қабул 

шудааст, хусусияти меъёрӣ бахшидан ба ҳуқуқи одатиро дошта, ҳамчун ҷузъи 

муҳимми стандартҳои байналмилалии СММ дар соҳаи ҳифзи ҳуқуқу озодиҳои 

инсон баромад мекунад.  

Дар ин замина чунин ба назар мерасад, ки бо такя ба муҳтавои банди 3-

юми моддаи 10-и Конститутсияи Ҷумҳурии Тоҷикистон бояд қайд намуд, ки 

муқаррароти тавсиявӣ қотеъона ва якранг нест. Дар ин меъёр категорияҳои 

гуногунтаркиба омехта шудаанд, яъне аз як тараф меъёрҳо ҳамчун қоидаи 

рафтори ҳатмӣ ва аз ҷониби дигар санадҳои ҳуқуқии байналмилалӣ, ки худ ба 

ҳайси яке аз сарчашмаҳои ҳуқуқи байналмилалӣ эътироф мегарданд.  

Бо назардошти тафсири ҳарф ба ҳарфи меъёри конститутсионии болозикр 

бараъло мушоҳида мешавад, ки Конститутсияи Ҷумҳурии Тоҷикистон одати 

байналмилалиро, ки ба гурӯҳи сарчашмаҳои асосии ҳуқуқи байналмилалӣ 

дохил мешавад, ба низоми ҳуқуқии Ҷумҳурии Тоҷикистон ворид намекунад.  

Конститутсияи Ҷумҳурии Тоҷикистон меъёрҳои умумиэътирофшуда ва 

санадҳои ҳуқуқии байналмилалиро эътироф ва таҳким бахшида, вале аз одатҳои 

байналмилалӣ чизе намегӯяд. Меъёрҳои умумиэътирофшудаи ҳуқуқи 

байналмилалӣ, чун қоида, дар одатҳои байналмилалӣ мустаҳкам карда 

мешаванд. Аммо дар заминаи муносибатҳои инкишофёбандаи ҷамъиятӣ ва 

раванди ҷаҳонишавӣ ҳамчунин ба эътибори тафсирҳои мантиқию таълимӣ, 

айни ҳол одатҳо ба низоми ҳуқуқии Ҷумҳурии Тоҷикистон ворид карда 

шудаанд, ки онҳо дар навбати худ меъёрҳои умумиэътирофшудаи ҳуқуқи 

байналмилалиро таҷассум менамоянд. 

Чунин одатҳо бештар хусусияти иҷтимоиро дошта пас аз қабул гардидани 

қонуни вижа «Дар бораи танзими анъана ва ҷашну маросимҳо дар Ҷумҳурии 

Тоҷикистон» (аз ҷониби Президенти ҶТ 20 июни соли 2024 имзо шудааст) 

расман амалӣ гардид.  

Дар қонуни мазкур анъана ва ҷашну маросимҳое, ки таҷассум ёфтаанд, 

характери умумиҳатмии ҳуқуқӣ пайдо намуданд. Азҷумла дар муқаррароти 

сархати 1, моддаи 2-и қонуни болозикр дарҷ гардидааст, ки: «меъёрҳои он 

нисбат ба мақомоти давлатӣ, корхона ва ташкилоту муассисаҳо новобаста аз 

шакли моликият, тобеияти идоравӣ ва ташкилӣ, инчунин ба ҳама шахсони 

воқеӣ новобаста аз вазъи иҷтимою иқтисодӣ татбиқ мегардад». 

Азбаски анъана ва ҷашну маросимҳо хусусияти миллӣ доранд, онҳо ҷузъи 

«фарҳанги миллӣ» мебошанд (қ. 2 м. 1-и қонуни мазкур), ҳамзамон онҳо ба 

расму ойинҳои дини ислом робита доранд. Қонуни мазкур инчунин 

муқаррароти хоссеро нисбат ба анъана ва маросимҳои ақаллиятҳои миллӣ дар 

бар мегирад. Тибқи қ.2 м.2-и қонун «намояндагони миллату халқиятҳо ва дину 

мазҳабҳои дигар ҷашну маросими худро дар асоси расму оинҳои худ 

метавонанд гузаронанд». Қонуни номбурда на фақат ҷашну маросимҳоро 

расмияти ҳуқуқӣ мебахшад, балки мафҳумҳои онро низ равшан менамояд. 

Масалан, тибқи моддаи 1-уми ин қонун:  

маросим – маҷмуи амалҳои рамзӣ ва анъанавӣ мебошад, ки муносибати 

шахсон ва гурӯҳҳои иҷтимоиро ба падидаҳои муҳимми ҳаёти фарҳангии ҷомеа 

муқаррар менамояд; 

ҷашн – таҷлили рӯйдодҳо ва ё санаҳои таърихию фарҳангӣ, ҷамъиятӣ, 

касбӣ ва оилавӣ мебошад». 

Дар як қатор нашрияҳо зери мафҳуми одатҳо анъана, расму ойин ва 

маросимҳое шарҳ ёфтаанд, ки аҳаммияти иҷтимоӣ доранд. Онҳоро ба таҷрибаи 

тулонии иҷтимоӣ нисбат медиҳанд [133, с.115].  

Дар қонуни мазкур як қатор ҷашнҳои расмӣ аз қабили Истиқлолияти 

давлатии Ҷумҳурии Тоҷикистон, Рӯзи Конститутсияи Ҷумҳурии Тоҷикистон, 

Рӯзи Ваҳдати миллӣ, Иди байналмилалии Наврӯз, Иди Меҳргон, Иди Сада, Иди 

Рамазон, Иди Қурбон ва дигар идҳо номбар шудаанд (қ.1 м.9).  

Дар қонун инчунин дигар қоидаҳо оид ба баргузории ҷашну маросимҳо 

пешбинӣ шудаанд. Дар робита бо тӯйи домодию арӯсӣ як идда маъракаҳо, аз 

қабили: «фотиҳаи тӯй, маслиҳатошӣ, идонабарӣ, сандуқбарон, сарупобинон, 

чойгаштак, раисталбон, қудоталбон, ноншиканон, хонакашон, модарталбон, 

падарталбон, рӯйбинон, чодарканон, муборакбодӣ, шаҳтозон, роҳбандон, 

тақдими сарупо барои меҳмонони тарафҳо ва хешу табори домоду арӯс ва 

маъракаҳои дигари бо тӯйи домодию арӯсӣ алоқаманд, ба истиснои тақдими 

туҳфаҳо барои домоду арӯс ва падару модари онҳо, манъ мебошанд» [10, қ. 2 м. 

12].  

Аз ин хотир ҳуқуқи байналмилалӣ ва миллӣ хусусиятҳои амиқи 

ҳаммонандӣ доранд, ки ин ҳамсонӣ аз робитаи онҳо бо давлат, ҷиҳатҳои 

гуногуни истиқлолияти давлат, инчунин равандҳои ҳамгироие, ки дар ҷаҳон 

ҷараён доранд, сарчашма мегиранд. Дар чаҳорчӯбаи умумиятҳои онҳо 

низомҳои мустақили ҳуқуқӣ ташаккул меёбанд, ки дорои ҷанбаҳои шабеҳ ва 

фарқкунанда мебошанд. Хусусиятҳои ин иртибот вобаста ба характери дарки 

ҳуқуқи миллӣ, махсусияти вазифаҳое, ки давлат онҳоро ҳал мекунад, инчунин 

характери фарҳанги миллӣ ва сатҳи ҳамгироӣ бо ҷомеаи байналмилалӣ 

таносуби тағйирёбанда дошта метавонанд. 

Ҳамин тавр шаклҳои таҷассуми принсипҳои умумиэътирофшудаи ҳуқуқ ва 

меъёрҳои ҳуқуқи байналмилалӣ дар низоми ҳуқуқии Ҷумҳурии Тоҷикистон 

тавассути се омил амалӣ мегардад: 

якум, эътирофи шартномаи байналмилалӣ ҳамчун қисми таркибии низоми 

ҳуқуқии Ҷумҳурии Тоҷикистон;  

дуюм, ба инобат гирифтани онҳо ҳамчун сарчашмаи ҳуқуқ, ки хусусияти 

ҳатмии иҷро дорад; 

сеюм, ба механизм ва воситаҳои гуногун дар сатҳи байналмилалӣ ба таври 

расмӣ ба онҳо додани қувваи қонунӣ.  

Ҷумҳурии Тоҷикистон бо назардошти субъекти комилҳуқуқи 

муносибатҳои байналмилалӣ буданаш меъёрҳои умумиэътирофшуда ва 

санадҳои ҳуқуқии байналмилалиро дар Конститутсияи худ мустаҳкам намуда, 

ҷойгоҳи онҳор дар низоми ҳуқуқии кишвар муайян намудааст. Илова ба ин 

солҳои охир эътироф ва мустаҳкам намудани меъёрҳои умумиэътирофшудаи 

ҳуқуқи байналмилалӣ дар одатҳои байналмилалӣ ба ҳайси масъалаҳои мубрами 

назарияи умумии ҳуқуқ табдил ёфта, дар заминаи муносибатҳои 

инкишофёбандаи ҷамъиятӣ ва раванди ҷаҳонишавӣ ҳамчунин ба эътибори 

тафсирҳои мантиқию таълимӣ ба низоми ҳуқуқии ҷаҳони муосир ворид карда 

шудаанд.  

 

2.3. Ифодаи санадҳои ҳуқуқии байналмилалӣ ва меъёрҳои 

умумиэътирофшудаи ҳуқуқи байналмилалӣ дар Конститутсияи Ҷумҳурии 

Тоҷикистон 

Омили муҳимме, ки самаранокии ифодаёбии конститусионии меъёрҳои 

ҳуқуқи байналмилалиро амалӣ менамояд, чуноне ки дар боло ишора намудем, 

ин эътироф ва мустаҳкам намудани он дар низоми ҳуқуқи дохидавлати (миллӣ) 

мебошад. Дар зербанди мазкур ба назари мо эътироф ва мустаҳкамкунии 

қонунии санадҳои ҳуқуқи байналмилалӣ ва меъёрҳои умумиэътирофшудаи 

ҳуқуқи байналмилалӣ аз дидгоҳи тааллуқияти категориявии ҳуқуқӣ баррасӣ 

намудан ба мавзуъ ва объекти таҳқиқот асоснок ва мувофиқ аст. Категорияҳои 

ҳуқуқӣ ба монанди «санадҳои ҳуқуқии байналмилалӣ», «принсипҳои 

умумиэътирофшуда ва меъёрҳои ҳуқуқи байналмилалӣ», «шартномаҳои 

байналмилалӣ», ҳамчун объекти илмӣ дар низоми қонунгузории миллӣ 

тобишҳои мухталиф дорад. 

Мусаллам аст, ки дар аксарияти адбиёти пасошуравӣ масъалаҳои марбут 

ба низоми ҳуқуқ ва низоми қонунгузорӣ якҷоя таҳлил карда шудаанд. Аммо дар 

таҳқиқоти мо масаъалаи мазкур бо назардошти ангеза ва истифодаи вожаҳои 

“ифодаёбӣ” ва “мустаҳкамнамоӣ” бештар дар иртибот ба мафҳум ва моҳияти 

низоми қоунунгузорӣ ба амал бароварда шудааст. Бо ибораи дигар дар 

зербанди мазкур қонунгузорӣ ба маънои васеъ, ки низоми ҳам қонунҳо ва ҳам 

санадҳои меъёрии зериқонуниро дар бар мегирад, фаҳмида мешавад. 

Алексеев С.С. мафҳуми васеи қонунгузориро бо ҳамаи санадҳои меъёрии 

ҳуқуқӣ алоқаманд намекунад, қонунгузорӣ танҳо санадҳои дорои аҳаммияти 

умумидавлатӣ ва минтақавиро (дар ҳудуди аъзои федератсия) дар бар мегирад. 

Инчунин ба андешаи ӯ қонунгузорӣ ба ду маъно истифода мешавад: 

«қонунгузорӣ ба маънои шакли ифодаи маҷмуаи қонунҳо (ба маънои амалӣ) ва 

қонунгузорӣ ба маънои илмӣ, назариявӣ» [159, с. 27-34]. 

Низоми қонунгузорӣ боз як хислати дигари фарқкунанда дорад. Гап дар 

он аст, ки санадҳои меъёрии ҳуқуқӣ, ки онҳо аз қонунгузорӣ иборат аст, 

эътибори гуногуни ҳуқуқӣ доранд. Масалан, қувваи ҳуқуқии қонунҳо нисбат ба 

санадҳои меъёрии зериқонунӣ, қонунҳои конститутсионӣ аз лиҳози эътибори 

ҳуқуқӣ нисбат ба қонунҳои одӣ, қувваи ҳуқуқии санадҳои зерқонуни аз ҷумла 

амру фармонҳои Президент нисбат ба санадҳои вазирон, раисони вилояту 

шаҳру ноҳияҳо, эътибори санади раиси вилоят аз санади раиси ноҳия баланд 

аст. Дар натиҷа сохти мартаботии низоми санадҳои меъёрии ҳуқуқӣ таъмин 

мегардад [126, с. 476].  

Ин ақида аз нигоҳи илмӣ-назариявӣ дуруст аст. Дар ҳақиқат, аз нуқтаи 

назари илмӣ, қонунгузорӣ бо қонунҳо алоқаманд бояд бошад. Модоме ки қонун 

эътибори олии ҳуқуқӣ дорад, қонунгузорӣ бо қонунҳо алоқаманд аст. Ин 

мафҳум аҳаммияти санадҳои дигари меъёрии зериқонуниро паст намекунад. 

Қонунгузорӣ чун маҷмуи қонунҳо маънои онро дорад, ки санадҳои дигари 

меъёрӣ дар асоси қонун ва баҳри иҷроиши онҳо қабул мешаванд. 

Аммо аз нуқтаи назари амалӣ ин мафҳум хилофи воқеияти ҳуқуқист. Гап 

дар он аст, ки Маҷмуи қонунҳои Ҷумҳурии Тоҷикистон, ки ҳоло нашри он 

идома дорад, гарчанде маҷмуаи «қонунҳо» номида шавад ҳам, вале танҳо аз 

қонунҳо иборат нест. Дар он пеш аз ҳама Конститутсияи Тоҷикистон, сипас 

қонунҳо, фармонҳои Президент, қарорҳои ҳукумат низ мураттаб мешаванд. 

Илова ба ин, дар Маҷмуаи қонунҳои Ҷумҳурии Тоҷикистон кодексҳои кишвар 

низ ҷамъ оварда мешаванд. Масалан, дар ҷилди дувуми он Кодекси гражданӣ, 

Кодекси оила интишор шудаанд. Дар ҷилди аввали Маҷмуа Эъломияи 

истиқлолияти давлатии кишвар низ ҷой карда шудааст. Дар он ҳамчунин 

фармони Президент дар хусуси зарурат ва аҳаммияти интишори Маҷмуаи 

қонунҳои Тоҷикистон дарҷ шудааст.  

Аз ин хотир, агар Маҷмуи қонунҳои Ҷумҳурии Тоҷикистон аз 

Конститутсия, қонунҳо, кодексҳо, фармонҳои Президент, қарорҳои ҳукумат 

иборат бошад, пас мафҳуми қонунгузорӣ низ мутобиқан дар маънои васеъ 

фаҳмида мешавад. Дар ин сурат қонунгузорӣ ҳамчун низоми мукаммали 

дарбаргирандаи санадҳои меъёрии ҳуқуқӣ баромад намуда, аз тарафи 

мақомотҳои босалоҳияти давлатӣ тибқи тартиби муқаррарнамудаи санадҳои 

меъёрии ҳуқуқӣ қабул гардида муносибатҳои гуногунҷанбаи ҷамъиятиро 

танзим менамояд. 

Боис ба ёдоварист, ки Конститутсияи Ҷумҳурии Тоҷикистон дар низоми 

санадҳои меъёрии ҳуқуқии ҷумҳурӣ мақоми махсусро ишғол намуда 6-уми 

ноябри соли 1994 ба тариқи раъйпурсии умумихалқӣ қабул шудааст. Ба он се 

маротиба – 26-уми сентябри соли 1999, 22-юми июни соли 2003 ва 26-майи 

соли 2016 тағйиру иловаҳо ворид гардидааст. Конститутсияи Ҷумҳурии 

Тоҷикистон аз муқаддима, даҳ боб, муқаррароти интиқолӣ ва 100 модда иборат 

мебошад. Бобҳои он ба асосҳои сохтори конститутсионӣ (боби 1), ҳуқуқ, озодӣ 

ва вазифаҳои асосии инсон ва шаҳрванд (боби 2), парламенти ҶТ – Маҷлиси 

Олӣ (боби 3), Президент (боби 4), Ҳукумат (боби 5), ҳокимияти маҳаллӣ (боби 

6), Вилояти Мухтори Кӯҳистони Бадахшон (боби 7), суд (боби 8), прокуратура 

(боби 9), тартиби тағйири Конститутсия (боби 10) инчунин муқаррароти 

интиқолӣ бахшида шудаанд.  

Дар моддаи 10-и Конститутсияи Ҷумҳурии Тоҷикистон дарҷ гардидааст, 

ки «Конститутсияи Тоҷикистон эътибори олии ҳуқуқӣ дорад ва меъёрҳои он 

мустақиман амал мекунанд. Қонунҳо ва дигар санадҳои ҳуқуқие, ки хилофи 

Конститутсияанд, эътибори ҳуқуқӣ надоранд» [9, м. 10, қ.1]. 

Конститутсияи Ҷумҳурии Тоҷикистон қонуни асосӣ ба шумор рафта дар 

марҳилаи гузариш қарор дорад. Конститутсия аз рӯйи моҳияти худ санади 

ҳуқуқист, зиёда аз ин, санади муҳимтарини сиёсӣ, иқтисодӣ, фарҳангӣ ва 

маънавист, ки дастовардҳои ҷомеаро дар марҳилаи кунунии инкишофи он 

таҷассум мекунад.  

Дар муқоиса бо конститутсияҳое, ки дар замони Иттиҳоди шуравӣ 

Ҷумҳурии Тоҷикистон қабул намуда буд, Конститутсияи соли 1994 бори нахуст 

бо роҳи райъпурсии умумихалқӣ қабул гардида, заминаи принсипҳои давлати 

ҳуқуқбунёд ва иҷтимоӣ, таҷзияи ҳокимият, табиӣ ва ҷудонашаванда будани 

ҳуқуқ ва озодиҳои инсон, идоракунии президентӣ, рушди парламентаризм, 

назорати конститутсионӣ ва худидоракунии маҳаллиро дар сатҳи 

конститусионӣ ҳамчун арзишҳои бунёдӣ муқаррар намудааст. 

Дар муқаддимаи Конститутсия муқаррароте зикр шудааст, ки дар асоси он, 

санади мазкур аз тарафи халқ баҳри таъмини истиқлолият ва рушди давлат, 

арзиши олӣ доштани инсон ва ҳуқуқу озодиҳои ӯ, эҳтироми баробарҳуқуқии 

тамоми халқияту миллатҳо, бунёди ҷомеаи адолатпарвар қабул гардидааст.   

Тибқи муқаррароти моддаи 1-и Конститутсияи Ҷумҳурии Тоҷикистон, 

Тоҷикистон давлати соҳибихтиёр, демократӣ, ҳуқуқбунёд, дунявӣ ва ягона буда 

дар сархати сеюми ҳамин модда дарҷ гардидааст, ки Ҷумҳурии Тоҷикистон, 

давлати иҷтимоӣ мебошад, ки вазифаи он фароҳам овардани шароити зиндагии 

арзанда ва рушди озодонаи шахс мебошад. Инчунин дар моддаи 5-уми он қайд 

шудааст, ки «Инсон, ҳуқуқ ва озодиҳои ӯ арзиши олӣ мебошанд. Ҳаёт, қадр, 

номус ва дигар ҳуқуқҳои табии (фитрии) инсон дахлнопазиранд. Давлат 

уҳдадор аст, ки ҳуқуқу озодиҳои инсон ва шаҳрвандро эътироф, риоя ва ҳифз 

намояд» [9, м. 5]. 

Ба андешаи Ф.Т. Тоҳиров, меъёри мазкурро ҳамчун варианти оптималӣ 

барои ҷомеаи муосири Тоҷикистон, марҳилаи гузариш аз сохти тоталитарӣ ба 

демократӣ баррасӣ намудан лозим аст [200, с. 15-20]. 

Дар Конститутсияи Ҷумҳурии Тоҷикистон плюрализми мафкуравӣ, ҷудо 

будани ташкилотҳои динӣ аз давлат муқаррар шуда, озодии фаъолияти 

соҳибкорӣ ва иқтисодӣ, баробарҳуқуқӣ ва ҳимояи ҳуқуқии моликият, аз он 

ҷумла моликияти хусусиро кафолат медиҳад (м. 8 ва 12). 

Инчунин дар матни Конститутсияи Ҷумҳурии Тоҷикистон «ҳуқуқ ва 

озодиҳои инсон ва шаҳрванд мақсад, мазмун ва татбиқи қонунҳо, фаъолияти 

ҳокимияти қонунгузор, иҷроия, мақомоти маҳаллии ҳокимияти давлатӣ ва 

худидоракуниро муайян мекунанд ва ба воситаи ҳокимияти судӣ таъмин 

мегарданд» [9, м.14]. Дар асоси Конститутсияи ҶТ яке аз шохаҳои ҳокимияти 

давлатӣ ба Маҷлиси Олӣ (парламент)мансуб буда, ҳамчун мақоми олии 

намояндагӣ ва қонунгузор муқаррар шуждааст, ки сохтори он аз ду палата 

иборат мебошад: маҷлис – Маҷлиси миллӣ ва Маҷлиси намояндагон (м. 48). Ин 

тартиби конститутсионӣ ифодаи модели давлатдории парлумонӣ ва кафолати 

амалӣ гардидани принсипи тақсимоти ҳокимият мебошад, зеро тавассути 

фаъолияти ду палатаи парлумон ҳам намояндагии манфиатҳои умумидавлатӣ 

ва ҳам манфиатҳои маҳалливу ҳудудӣ таъмин мегардад. 

Маҷлиси намояндагон бевосита аз ҷониби шаҳрвандони ҷумҳурӣ ба 

муҳлати 5 сол интихоб гардида, мақоми доимоамалкунанда ва касбӣ мебошад.   

Тибқи муқаррароти Конститутсияи Ҷумҳурии Тоҷикистон аз чор се ҳиссаи 

аъзои Маҷлиси миллӣ ба тариқи ғайримустақим бо роҳи овоздиҳии пинҳонӣ 

дар иҷлосияи якҷояи вакилони халқи Вилояти Мухтори Кӯҳистони Бадахшон 

ва шаҳру ноҳияҳои он, вилоятҳо ва шаҳру ноҳияҳои онҳо, шаҳри Душанбе ва 

ноҳияҳои он, шаҳру ноҳияҳои тобеи ҷумҳурӣ интихоб мешаванд. Чоряки 

боқимондаи аъзои Маҷлиси миллиро дар доираи салоҳиятҳои худ Президенти 

Ҷумҳурии Тоҷикистон таъин мекунад. Фаъолияти Маҷлиси миллӣ даъватӣ 

мебошад (м. 49 Конститутсияи ҶТ).  

Президенти Ҷумҳурии Тоҷикистон сарвари давлат ва ҳокимияти иҷроия 

(Ҳукумат) буда, ба тариқи умумӣ, мустақим, баробар ва овоздиҳии пинҳонӣ аз 

ҷониби шаҳрвандони Ҷумҳурии Тоҷикистон ба муҳлати 7 сол интихоб 

мегардад. (м. 64 ва 65 Конститутсияи ҶТ). Мақоми олии ҳокимияти иҷроия 

Ҳукумати ҶТ аст, ки аз Сарвазир, ҷонишини аввали ӯ ва муовинонаш, вазирон, 

раисони кумитаҳои давлатӣ иборат мебошад (м. 73 Конститутсияи ҶТ).  

Бино ба андешаи А.И. Имомов, «институтҳои парламентаризм ва 

президентӣ маҳсули тамаддуни баланди инсонӣ ва арзиши умумиинсонӣ 

мебошанд, ки ба таври комил ва ҳамаҷониба танҳо дар шароити фаъолияти 

муътадили ҳама сохторҳо ва иттиҳодияиҳои ҷамъиятӣ, ки ба амалигардонии 

ҳокимияти давлатӣ равона шудаанд, кор карда метавонанд» [53, с. 104]. Боби 

алоҳидаи Конститутсия ба ҳокимияти намояндагӣ ва иҷроияи маҳаллӣ бахшида 

шудааст. Мақоми ҳокимияти намояндагии маҳаллӣ Маҷлиси вакилони халқ 

(дар вилоятҳо, шаҳрҳо, ноҳияҳо) мебошад. Ҳокимияти иҷроия дар маҳалҳо 

намояндаи Президент буда, аз ҷониби раисони вилоятҳо, шаҳрҳо ва ноҳияҳо 

идора карда мешаванд. (моддаҳои 76, 77 ва 78 Конститутсияи ҶТ). Мақоми 

худидораи шаҳрак ва деҳот Ҷамоат ба шумор меравад (қ. 6 м. 78 Конститутсияи 

ҶТ). 

Боби 8-уми Конститутсияи ҶТ ба суд бахшида шудааст. Дар он аз 

мустақилияти ҳокимияти судӣ сухан рафта, субъектҳои он, тартиби интихоб ва 

таъин, инчунин ваколати судяҳо муайян гардидааст. Дар ҳамин боб мақоми 

Суди конститутсионии ҶТ муқаррар шудааст, ки аз 7 нафар иборат мебошад (м. 

89 Конститутсияи ҶТ).   

Тарзи ташкил ва фаъолияти прокуратура дар моддаи 9-уми Конститутсия 

сабт шудааст. Тағйиру иловаҳо ба Конститутсияи ҶТ, тибқи талаботи боби 10-

уми Конститутсия, ба тариқи раъйпурсии умумихалқӣ амалӣ мегардад. Дар ин 

робита, шакли идораи ҷумҳурӣ, тамомияти арзӣ, моҳияти демократӣ, 

ҳуқуқбунёдӣ, дунявӣ ва иҷтимоии давлат тағйирнопазиранд (м.100 

Конститутсияи ҶТ). 

Мутобиқи муқаррароти интиқолии Конститутсияи ҶТ, ворид намудани 

тағйиру иловаҳо ба Конститутсияи Ҷумҳурии Тоҷикистон пас аз муайян 

шудани натиҷаи раъйпурсии умумихалқӣ ва аз рӯзи расман ба табъ расиданаш 

эътибори ҳуқуқӣ пайдо мекунад. Қонунҳо ва дигар санадҳои меъёрию ҳуқуқие, 

ки то ворид гардидани тағйиру иловаҳо ба Конститутсияи Ҷумҳурии 

Тоҷикистон амал мекарданд, дар он қисмате, ки ба мазмуни тағйиру иловаҳои 

нав мухолиф нестанд, ҳифз гардида амал мекунанд.  

Вобаста ба инҳо, дар матни Конститутсияи ҶТ истилоҳоти корбурдшудаи 

«санади ҳуқуқии байналмилалӣ», «принсипҳои умумиэътирофшуда ва 

меъёрҳои ҳуқуқи байналмилалӣ» ва «шартномаҳои байналмилалӣ» ва «санад» 

барои баҳсу мунозира асос шуда метавонанд.  

Тибқи талаботи моддаи 89-и Конститутсияи Ҷумҳурии Тоҷикистон Суди 

конститутсионӣ дар доираи салоҳияти худ ҳуқуқ дорад, ки мувофиқат 

намудани қонунҳо, санадҳои меъёрии ҳуқуқии якҷояи Маҷлиси миллӣ ва 

Маҷлиси намояндагон, Маҷлиси миллӣ, Маҷлиси намояндагон, Президенти 

Ҷумҳурии Тоҷикистон, Ҳукумат, Суди Олӣ, Суди Олии иқтисодӣ ва дигар 

мақомоти давлатию ҷамъиятӣ, инчунин шартномаҳои ба қувваи қонун 

надаромадаи Тоҷикистонро бо Конститутсияи ҶТ муайян намояд.  

Аммо мафҳуми «санади ҳуқуқӣ», чи тавре ки маълум аст, аз мафҳуми 

«санади меъёрии ҳуқуқӣ» тафовут дорад. Ба ин тафовут аксарияти муҳаққиқони 

ҳуқуқ ишора кардаанд [38, с. 393] [51, 232] [52, с. 101].  

Масалан И.И. Камолов якчанд хусусиятҳои фарқкунандаи санадҳои 

меъёрии ҳуқуқиро аз дигар санадҳои ҳуқуқӣ, аз ҷумла санадҳои инфиродӣ 

пешниҳод намудааст: 

1. Санади меъёрии ҳуқуқӣ шакли расмии ифодаёбии меъёрҳои ҳуқуқӣ буда 

дар маҷмуъ талаботҳои ҳуқуқӣ, принсипҳои ҳуқуқӣ, мафҳумҳои илмӣ, ҳуқуқу 

озодиҳои табиии инсон, муқаррарот ва стандартҳои ҳуқуқии байналмилалиро 

дар худ таҷассум менамояд. 

2. Санади меъёрии ҳуқуқӣ аз ҷониби мақоми ваколатдори давлатӣ, 

шахсони мансабдор ва ё мустақиман дар раъйпурсӣ аз ҷониби шаҳрвандон 

қабул карда мешавад. Тартиби қабули санадҳои меъёрии ҳуқуқӣ тавассути 

Конститутсия ва дигар қонунҳо муайян карда мешаванд. 

3. Санадҳои меъёрии ҳуқуқӣ бо тартиби махсус таҳия карда мешаванд, 

масалан, Конститутсия дар раъйпурсӣ қабул карда мешавад, қонун дар ҷараёни 

таҳияи қонун, ва санадҳои меъёрии ҳуқуқӣ зерқонунӣ бошад ҳангоми 

ҳуқуқэҷодкунӣ . 

4. Санадҳои меъёрии ҳуқуқӣ шаклҳои махсуси ифодаёби доранд, аз ҷумла 

дар шакли қонун ва санадҳои зерқонуни таҳия мешаванд. 

5. Онҳо ба доираи номуайяни одамон татбиқ мешаванд, такроран истифода 

мешаванд ва доимоамалкунанд мебошанд. 

6. Санадҳои меъёрии ҳуқуқӣ байни худ дар тобеияти иерархӣ ҷойгир буда, 

ҳар як санади меъёрии ҳуқуқӣ вобаста ба қувваи ҳуқуқӣ дар ин низоми иерархӣ 

ҷои муайянро ишғол мекунад. 

7. Низоми санадҳои меъёрии ҳуқуқӣ ба принсипҳои тобеияти иерархии 

волоияти конститутсия ва қонун асос ёфтааст [59, с. 95]. 

А.Б. Венгеров бошад фарқи «санади ҳуқуқӣ»-ро аз «санади меъёрии 

ҳуқуқӣ» дар он мебинад, ки санади ҳуқуқӣ ҳуқуқтатбиқунанда (инфиродӣ) 

буда, санади меъёрии ҳуқуқӣ бошад, дорои мазмуну муҳтавои ҳуқуқӣ, яъне 

дорои меъёри ҳуқуқист [38, с. 393-394]. Санади ҳуқуқӣ ба қоидаҳои умумии 

омодагӣ ва қабули ҳуҷҷатҳои хидматӣ тобеъ мебошад. Ба матни ҳуҷҷатҳо 

талаботи дақиқ вуҷуд дорад, намунаи бланкаҳо, тартиби мураттабсозӣ ва 

барасмиятдарории ҳуҷҷатҳо, бақайдгирӣ ва баҳисобгирии онҳо, қабул, интиқол 

ва нигаҳдошти ҳуҷҷатҳо муқаррар карда шудаанд. Дар хусуси зарурати фарқи 

мафҳумҳои дар боло зикршуда инчунин олими дигар Г.И. Муромтсев афкори 

дигар дорад. Ӯ чунин мешуморад, ки мафҳуми «санади меъёрии ҳуқуқӣ» 

моҳиятан ба мафҳуми «қонунгузорӣ» ба маънои васеаш муродиф мебошад. 

Қонунгузорӣ ҳамчун комплекси умумии маводи меъёрӣ, ки дар навъҳои 

гуногуни сарчашмаҳо мазмуну муҳтаво дорад, албатта, аз санадҳои меъёрии 

ҳуқуқӣ иборат аст. Аммо бояд дар назар дошт, ки дар анбуҳи қонунгузорӣ 

ҳамчун низоми санадҳои дар давлат воқеан амалкунанда якҷо бо санадҳои 

меъёрии ҳуқуқӣ санадҳои дигари танзимкунандаи юридикӣ низ шомил 

мешаванд [95, с. 83-86]. 

Бинобар ин, санади меъёрии ҳуқуқӣ – ҳуҷҷати ҳуқуқиест, ки дар худ 

меъёрҳои ҳуқуқиро инъикос намуда, бо назардошти ин далел ба сифати 

сарчашмаи ҳуқуқ эътироф мегардад. «Санади ҳуқуқӣ» бошад одатан хусусияти 

инфиродӣ дошта, ҳамчун санади ҳуқуқтатбиқкунанда дар худ меъёрҳои 

ҳуқуқиро ифода намекунад. Хусусияти хоси низоми ҳуқуқии Тоҷикистон, алал 

хусус дар истифодаи навгониҳои конститутсионӣ, ки расман ин ё он навъи 

шартномаҳои байналмилалиро дар худ мустаҳкам менамояд ифода меёбад. Ин 

хусусияти низоми ҳуқуқии Тоҷикистон бевосита дар матни Конститутсияи ҶТ 

ва Қонуни ҶТ «Дар бораи санадҳои меъёрии ҳуқуқӣ» таҷассум ёфтааст.  

Дар асоси муқаррароти «қисми 3 моддаи 10-и Конститутсияи ҶТ 

санадҳои ҳуқуқии байналмилалие, ки Тоҷикистон онҳоро эътироф кардааст, 

қисми таркибии низоми ҳуқуқии ҷумҳуриро ташкил медиҳанд. Агар қонунҳои 

ҷумҳурӣ ба санадҳои ҳуқуқии байналмилалии эътирофшуда мутобиқат 

накунанд, меъёрҳои санадҳои байналмилалӣ амал мекунанд» [9, м.10]. Дар 

«қисми 4 моддаи 10-уми Конститутсияи ҶТ сабт шудааст, ки қонунҳо ва 

санадҳои ҳуқуқии байналмилалие, ки Тоҷикистон эътироф кардааст, пас аз 

интишори расмӣ амал мекунанд» [9, м.10]. Дар моддаи 10-и Қонуни ҶТ «Дар 

бораи санадҳои меъёрии ҳуқуқӣ» муқаррар шудааст, ки санадҳои ҳуқуқии 

байналмилалиеро, ки ҶТ эътироф намудааст ҳамчун қисми таркибии низоми 

ҳуқуқии ҶТ эътироф шуда, мустақиман амал менамоянд. Аммо, Қонун "Дар 

бораи санадҳои меъёрии ҳуқуқии Ҷумҳурии Тоҷикистон" таносуби байни 

санадҳои ҳуқуқии байналмилалӣ ва санадҳои меъёрии ҳуқуқии ҷумҳуриро 

муайян намекунад. Қонун танҳо бо эълони санадҳои ҳуқуқии байналмилалӣ 

ҳамчун як ҷузъи таркибии низоми ҳуқуқии миллӣ маҳдуд мешавад. Дар он ҳеҷ 

гуна далели возеҳи афзалияти санадҳои ҳуқуқии байналмилалӣ мавҷуд нест. 

Илова бар ин, дар матни моддаи 11-и Қонуни Ҷумҳурии Тоҷикистон "Дар 

бораи санадҳои меъёрии ҳуқуқии Ҷумҳурии Тоҷикистон" муқаррар шудааст, ки 

ҷиҳати иҷрои намудани уҳдадориҳои байналмилалии Ҷумҳурии Тоҷикистон 

ворид намудани меъёрҳои санадҳои ҳуқуқии байналмилалие, ки Ҷумҳурии 

Тоҷикистон онҳоро эътироф кардааст, дар сатҳи дохилидавлатӣ зарур бошад, 

мақомотҳои ҳуқуқэҷодкунандаи Ҷумҳурии Тоҷикистон дар доираи салоҳияти 

худ санадҳои дахлдори меъёрии ҳуқуқӣ қабул менамоянд. Моҳияти ин 

муқаррарот дар он аст, ки дар сурати ба вуҷуд омадани ихтилоф байни санади 

ҳуқуқии байналмилалӣ ва санади ҳуқуқии дохилидавлатӣ санадҳои ҳуқуқии 

байналмилалӣ татбиқ намегардад, балки санади махсуси меъёрии ҳуқуқии 

ҷумҳурӣ барои иҷрои уҳдадориҳои байналмилалӣ қабул карда мешавад, 

гарчанде ки дар моддаи 10-и Конститутсияи Ҷумҳурии Тоҷикистон афзалияти 

мустақими татбиқи санадҳои ҳуқуқии байналмилалӣ нисбат ба қонунҳои миллӣ 

пешбинӣ шудааст. Дар ин меъёр таъкид шудааст, ки афзалият ва татбиқи 

мустақими санадҳои ҳуқуқии байналмилалӣ бояд бо меъёрҳои ҳуқуқии миллӣ 

ҳамоҳанг карда шаванд. 

Илова бар ин, дар Қонун "Дар бораи санадҳои меъёрии ҳуқуқии 

Ҷумҳурии Тоҷикистон" мафҳуми "санади ҳуқуқии байналмилалӣ" ифода 

нашудааст. Ҳамин тариқ, ин мафҳум номуайян ва нофаҳмо боқӣ мемонад.  

Вобаста ба ин масъала як қатор саволҳои муҳим ба миён меоянд. Аз 

ҷумла, мафҳуми "санади ҳуқуқии байналмилалӣ" чӣ гуна маънидод карда 

мешавад ва намудҳои он кадомҳоянд, муносибати онҳо бо меъёрҳо ва 

принсипҳои умумиэътирофшудаи ҳуқуқии байналмилалӣ чӣ гуна аст, оё онҳоро 

метавонанд ҳамчун қисми таркибии низоми ҳуқуқии Ҷумҳурии Тоҷикистон 

эътироф намуд бидуни истиснои санадҳои меъёрии ҳуқуқӣ, аз ҷумла санадҳои 

меъёрии ҳуқуқие, ки хусусияти минтақавӣ доранд. Ёдовар бояд шуд, ки дар 

матни моддаи 9-и Қонун ҶТ "Дар бораи санадҳои меъёрии ҳуқуқии Ҷумҳурии 

Тоҷикистон" муқаррароте пешбинӣ шудааст, ки танҳо он санадҳои ҳуқуқии 

байналмилалие ба низоми ҳуқуқии ҶТ ворид мегарданд, ки аз ҷониби ҶТ 

расман эътироф гардида бошанд.  

Аммо, дар қонуни мазкур тартиб ва механизмҳои эътирофнамоии 

санадҳои меъёрӣ-ҳуқуқии байналмилалӣ мушаххас нагардидааст. 

Масъалаи табиати ҳуқуқии санадҳое, ки дар доираи ИДМ қабул 

мешаванд (санадҳои Ассамблеяи байнипарлумонӣ, Шурои сарони давлатҳо ва 

сарони ҳукуматҳо),то ба ҳол норавшан боқӣ мондааст. Тавре ки маълум аст, дар 

чорчубаи ИДМ як қатор конвенсияҳо, созишномаҳо ва дигар ҳуҷатҳои дорои 

хусусияти меъёрӣ ва тавсиявӣ қабул шудаанд. Вобаста ба ин масъала, Қонуни 

Ҷумҳурии Тоҷикистон "Дар бораи санадҳои меъёрии ҳуқуқӣ" муқаррар 

намудааст, ки санадҳои ҳуқуқии байналмилалӣ ҳамчун қисми ҷудонашавандаи 

низоми ҳуқуқии миллӣ ба шумор мераванд, аммо хусусияти байналмилалӣ ё 

минтақавӣ доштани санадҳо ва ҳуҷҷатҳое, ки дар доираи ИДМ қабул карда 

мешаванд, мушаххасан муайян накардааст.  

Истилоҳи «санади ҳуқуқии байналмилалӣ» дар якчан моддаҳои Қонуни 

Ҷумҳурии Тоҷикистон «Дар бораи санадҳои меъёрии ҳуқуқӣ» мавриди корбурд 

қарор гирифтааст, аз ҷумла дар муқаррарот оид ба имплементатсияи санадҳои 

ҳуқуқии байналмилалӣ ва иҷрои уҳдадориҳои байналмилалии Ҷумҳурии 

Тоҷикистон. 

Мафҳуми «санади ҳуқуқии байналмилалӣ» инчунин дар дигар санадҳои 

қонунгузории Ҷумҳурӣ Тоҷикистон низ мушоҳида мешавад. 

Бо вуҷуди ин як идда саволҳо вобаста ба мафҳуми умумии доктриналии 

санади ҳуқуқии байналмилалӣ, ба миён меояд. Қабл аз ҳама моҳият ва 

хусусиятҳои фарқкунандаи он, робитаи он бо мафҳумҳои васеъ 

истифодашавандаи «меъёрҳо ва принсипҳои ҳуқуқи байналмилалӣ» ва 

«шартномаи байналмилалӣ», инчунин мавқеи онҳо дар низоми санадҳои 

меъёрии ҳуқуқӣ то ҳол зарурат ба таҳқиқ ва тавзеҳи илмӣ доранд.  

Дар сарчашмаҳои илмии ҳуқуқӣ одатан мафҳумҳои бештар истифодашаванда 

ба монанди «меъёрҳо ва принсипҳои ҳуқуқи байналмилалӣ» ва «шартномаи 

байналмилалӣ» ё «шартномаи меъёрӣ», дар баъзе мавридҳо «шартномаи 

меъёрии ҳуқуқӣ» мавриди таҳқиқ ва баррасӣ қарор мегиранд. Чунин тамоюл 

комилан фаҳмост, зеро дар бештари конститутсияҳои давлатҳои ҷаҳон ин 

мафҳумҳо мавриди истифода қарор гирифтааст. Масалан Конститутсияи 

Федератсияи Россия меъёрҳо ва принсипҳои умумиэътирофшудаи ҳуқуқи 

байналмилалӣ ва шартномаҳои байналмилалиро ҳамчун ҷузъи таркибии низоми 

ҳуқуқии миллӣ эътироф намудааст, аммо бартарии қоидаҳои шартномаҳои 

байналмилалии Россия дар назди қонунҳо мавқеи аввалиндараҷа дорад (м. 15 

Конститутсияи ФР). Муқаррарот оид ба он ки санадҳои ҳуқуқии байналмилалӣ 

ҷузъи таркибии низоми ҳуқуқӣ ва афзалияти онҳо нисбат ба қонунҳо дар 

Конститутсияи Арманистон низ вуҷуд дорад (м.16 Конститутсияи Ҷумҳурии 

Арманистон). Дар Конститутсияи Ҷумҳурии Қазоқистон меъёрҳои 

уҳдадоркунандае, ки аз шартномаҳои байналмилалии ҷумҳурӣ бармеоянд, 

ҳамчун ҷузъи ҳуқуқи амалкунанда мебошанд (м. 4 Конститутсияи Ҷумҳурии 

Қазоқистон). Ҳамчунин дар Конститутсияи Ҷумҳурии Озорбойҷон афзалияти 

муқаррароти шартномаи байналмилалӣ нисбат ба санадҳои ҳуқуқии давлатӣ 

мустаҳкам шудааст (м. 7 Конститутсияи Ҷумҳурии Озарбойҷон). Дар Ҷумҳурии 

Беларус авлавияти принсипҳои умумиэътирофшуда ва меъёрҳои ҳуқуқи 

байналмилалӣ  нисбат ба қонунгузорӣ эълон шудааст (м. 8 Конститутсияи  

Ҷумҳурии Беларус). Шартномаҳои байналмилалӣ тибқи Конститутсия Ҷумҳурии 

Украина қисми таркибии қонунгузории миллӣ ба шумор меравад (м. 9 

Конститутсияи Ҷумҳурии Украина). Дар Конститутсияи Ҷумҳурии Қирғизистон 

(моддаи 12) низ муқаррар шудааст, ки шартномаҳои байналмилалии тасдиқшуда ва 

дигар меъёрҳои ҳуқуқи байналмилалӣ ҳамчун ҷузъи қонунгузории миллӣ ба шумор 

меравад. Конститутсияи Ҷумҳурии Молдова (моддаи 8) уҳдадориро дар мавриди 

риояи Оинномаи Созмони Милали Муттаҳид ва шартномаҳои байналмилалӣ, 

ҳамчунин принсипҳо ва меъёрҳои ҳуқуқи байналмилалӣ пешбинӣ кардааст. Дар 

Конститутсияи Ҷумҳурии Туркманистон (моддаи 6) бошад бартарии меъёрҳои 

умумиэътирофшудаи ҳуқуқи байналмилалӣ эътироф гардидааст. Ҳамзамон дар 

Конститутсияи Узбекистон як қатор принсипҳо ва меъёрҳои асосии ҳуқуқи 

байналмилалӣ муқаррар шудааст (моддаи 17).  

Аз таҳлили конститутсияҳои давлатҳои узви ИДМ ба хулосае омадан мумкин 

аст, ки дар таҷрибаи конститутсионии онҳо мафҳуми «санади ҳуқуқии 

байналмилалӣ» истифода нашудааст. Бештар дар онҳо мафҳумҳои асосӣ, аз 

ҷумла «меъёрҳои ҳуқуқи байналмилалӣ», «принсипҳои ҳуқуқи байналмилалӣ», 

«шартномаи байналмилалӣ» ва «уҳдадориҳои байналмилалӣ» мавриди 

истифода қарор гирифтааст.  

Дар Конститутсияҳои давлатҳои хориҷӣ бештар мафҳумҳои ҳаммонанд 

истифода шудааст. Аз ҷумла, дар матни конститутсияи Олмон дарҷ гардидааст, 

ки «меъёрҳои умумии ҳуқуқи байналмилалӣ ҷузъи таркибии низоми ҳуқуқ 

мебошанд» (м. 25 Конститутсияи Ҷумҳурии Федеративии Олмон). Дар навбати 

худ шартномаҳои байналмилалӣ унсури муҳимми қонунгузории Испания ба 

ҳисоб меравад (м. 96 Конститутсияи Испания).  

Гарчанде ки дар Конститутсияи ҶТ ибораи «санади ҳуқуқии 

байналмилалӣ» дарҷ шуда бошад ҳам, таваҷҷуҳи олимони ватанӣ вобаста ба 

таҳқиқ ва баррасии он хело кам мушоҳида мешавад. Танҳо дар қисме аз осори 

муҳаққиқони ватанӣ ин мафҳум мавриди таҳлил қарор гирифтааст. Х. Ҳамидов 

«санади ҳуқуқии байналмилалӣ ва санадҳои созмонҳои байналмилалиро ҳамчун 

сарчашмаҳои ҳуқуқи конститутсионӣ эътироф кардааст. Ҳарду ин мафҳумҳо 

дар таълифоти ин муаллиф ҳуҷҷатҳои байналмилалӣ номида шудаанд» [147, с. 

152-156].  

Вобаста ба ин масъала муаллиф қайд менамояд, ки дар бештари 

конститутсияҳои кишварҳои хориҷӣ ҳангоми ба танзимдарории муносибатҳои 

байналмилалӣ мафҳуми шартнома мавриди корбурд қарор мегирад. Масалан, тибқи 

муқаррароти моддаи 29-и Конститутсияи Ҷумҳурии Федеративии Олмон тағйир 

ёфтани ҳудуди заминҳо (ба истиснои сарҳади онҳо) танҳо бо роҳи бастани 

шартномаҳои давлатӣ миёни тарафҳои манфиатдор амалӣ мегардад. Ҳамзамон 

мутобқи « моддаи 11-и Конститутсияи Федератсияи Россия аз соли 1993 тақсими 

ваколатҳо байни мақомоти ҳокимияти давлатии Федератсияи Россия дар заминаи 

ҳамин конститутсия ва инчунин дигар шартномаҳои марбут ба тақсими ваколатҳои 

ҳокимиятӣ ба роҳ монда мешавад» [147, с. 150]. 

Х. Ҳамидов санадҳои ҳуқуқии байналмилалиро ба навъҳои зерин ҷудо 

намудааст: шартномаҳо, эъломияҳо, конвенсияҳо. Азбаски дар таълифотҳои ӯ 

санади ҳуқуқии байналмилалӣ ва санади созмонҳои байналмилалӣ ҳамчун 

ҳуҷҷатҳои байналмилалӣ маънидод шудааст, ба чунин навъҳо ҷудо намудани 

ҳуҷҷатҳои байналмилалӣ тасодуфӣ наменамояд: «ҳуҷҷатҳои умумӣ (масалан, 

Эъломияи умумии ҳуқуқи инсон, Паймонҳои байналмилалӣ оид ба ҳуқуқи инсон) 

ва конвенсияҳои минтақавии созмонҳои байналмилалӣ (Конвенсияи Аврупо аз 

соли 1950, Конвенсияи Амрико аз соли 1969, Хартияи африқоии ҳуқуқи инсон ва 

халқҳо аз соли 1981)» [147, с. 152].  

Дар сарчашмапҳои ҳуқуқии ватанӣ дар баробари «санадҳо-ҳуҷҷатҳо», 

инчунин «шартномаи байналмилалӣ»-ро низ ба маънои «санадҳои ҳуқуқии 

байналмилалӣ» мавриди корбурд қарор дода шудааст. Аз ин ҷо ба чунин хулоса 

омадан мумкин аст, ки таҳти истилоҳи «санадҳои ҳуқуқии байналмилалӣ» ҳамчун 

қисми таркибии низоми ҳуқуқии Ҷумҳурии Тоҷикистон на танҳо «санадҳо-

ҳуҷҷатҳо»-и байналмилалӣ ҳамзамон «шатномаҳои байналмилалӣ» низ фаҳмида 

мешавад. Аммо ин мулоҳиза хилофи мазмуни моддаи 89-и Конститутсияи 

Ҷумҳурии Тоҷикистон мебошад, чунки дар муқаррароти он истилоҳи «шартномаи 

байналмилалӣ» истифода шудааст. Тибқи мазмуни моддаи мазкур, Суди 

конститутсионии Ҷумҳурии Тоҷикистон ҳуқуқ дорад, ки дар доираи ваколатҳои 

худ ба меъёрҳои Конститутсия мувофиқат намудани «шартномаҳои ба қувваи 

қонуни надаромадаи Тоҷикистонро» мавриди санҷиш қарор диҳад. 

Дар матни Конститутсияи Ҷумҳурии Тоҷикистон ду мафҳум дар якҷоягӣ 

мавриди корбурд қарор гирифтааст: «санади ҳуқуқии байналмилалӣ» ва 

«шартномаи байналмилалӣ». Ин истилоҳҳо дар ҳолатҳои гуногуни ҳуқуқӣ 

мавриди истифода қарор дода мешаванд. Санади ҳуқуқии байналмилалӣ 

ҳамчун ҷузъи низоми ҳуқуқӣ эътироф гардидааст, «шартномаи байналмилалӣ» 

бошад, объекти назорати конститутсиониро ташкил додааст. Чунин мулоҳиза  

бештар хусусияти фарзиявӣ ва эҳтимолӣ дорад, зеро дақиқ набудани 

муқаррароти конститутсионӣ ба ақида ва тахминҳои гуногун оварда 

мерасонанд.  

Бо такя ба моддаи 10-и Конститутсияи Ҷумҳурии Тоҷикистон мулоҳизаи 

дигареро низ метавон пешниҳод намуд: шояд, ки мафҳуми «санади ҳуқуқии 

байналмилалӣ», дар худ мафҳуми «шартномаи байналмилалӣ» -ро низ дар бар 

гирад. Илова бар ин, дар матни Конститутсияи Ҷумҳурии Тоҷикистон бо чунин 

мазмун ба таври возеҳ ишора нашудааст; дувум, дар рафти ифодаи моддаҳои 

дахлдори конститутсионӣ монеа ё сарҳади дақиқе миёни ин ду истилоҳ гузошта 

нашудааст. Масалан, мутобиқи муқаррароти Конститутсияи Ҷумҳурии 

Тоҷикистон, аз як тараф, санадҳои ҳуқуқии байналмилалӣ ҳамчун унсури 

таркибии низоми ҳуқуқӣ эътироф мегарданд, аз тарафи дигар, дар сурати 

мухолифат намудан бо қонунҳои ҷумҳурӣ бартари на танҳо ба шартномаҳои 

байналмилалӣ, балки ба ҳамаи санадҳои ҳуқуқии байналмилалие, ки Ҷумҳурии 

Тоҷикистон онҳоро расман эътироф намудааст дода мешавад. Тавре ки маълум 

аст, дар амалияи ҷаҳонии конститутсионӣ, ба андозаи бештар, муқаррарот оид 

ба авлавияти маҳз ҳуқуқи байналмилалии шартномавӣ ба мушоҳида мерасад. 

Дар сатҳи коркардҳои доктриналӣ ё таълимотӣ, мо ба казуистика дучор 

мешавем. Масалан, Х. Ҳамидов мафҳумҳои «санади ҳуқуқии байналмилалӣ» ва 

«шартномаи байналмилалӣ»-ро бешар ба сифати муродиф ба кор мебарад. 

Аммо ба сифати сарчашмаҳои ҳуқуқи конститутсионӣ дар баъзе ҳолатҳо 

«санади ҳуқуқии байналмилалӣ» ва дар мавридҳои дигар бошад танҳо 

«шартнома» эътироф шудааст. Дар доираи мафҳуми «шартнома» на танҳо 

шартномаҳои байналмилалиро инчунин шартномаҳо миёни федератсия ва 

мақомоти он, байни субъектҳои федератсияро низ дар назар доштан мумкин аст 

[147, с. 164]. 

Гарчанде Конститутсияи Ҷумҳурии Тоҷикистон истилоҳи «санади ҳуқуқии 

байналмилалӣ»-ро бештар истифода намудааст, аммо ифшо намудани мазмуну 

моҳияти он аҳаммияти назарӣ ва ҳам бунёдӣ дорад. Дар адабиёти ватании 

ҳуқуқӣ дар фаҳму дарки ягонаи мафҳуми «санади ҳуқуқии байналмилалӣ» 

назарҳо миёни муҳаққиқон гуногунанд. Масалан, ба ақидаи Ш.М. Менглиев, 

«санадҳои ҳуқуқии байналмилалӣ, қабл аз ҳама, принсипҳо ва меъёрҳои 

умумиэътирофшудае мебошанд, ки дар таҷрибаи шартномабандӣ таҷассум 

меёбанд, инчунин дар қатъномаи созмонҳо ва конфронсҳои байналмилалӣ низ 

ифода мешаванд» [176, с. 54]. 

Ба ақидаи Ф.С. Сулаймонов «мафҳуми санади ҳуқуқии байналмилалӣ бояд 

ба маънои васеъ ва маҳдуд мавриди баррасӣ қарор дода шавад. Ба маънои 

васеъ, зери мафҳуми санади ҳуқуқии байналмилалӣ маҷмуи одатҳо ва 

шартномаҳои байналмилалӣ, санадҳои созмонҳои байналмилалӣ ва 

конфронсҳоро фаҳмидан мумкин аст, ки дар онҳо шартномаҳои байналмилалӣ 

ва меъёрҳои муқаррарӣ ворид шудаанд. Ба маънои маҳдуд бошад, зери 

мафҳуми санади ҳуқуқии байналмилалӣ – шакли мушаххасеро бояд донист, ки 

дар он меъёрҳои ҳуқуқи байналмилалӣ, (масалан, Конвенсия оид ба 

муносибатҳои дипломатӣ аз соли 1961) таҷассум ёфтаанд» [193, с. 50].  

Аз ҷиҳати назариявӣ масъалаи мазкурро метавон чунин барраси намуд. Дар 

заминаи назарияи умумии ҳуқуқ мафҳуми «санад» ба ду маъно мавриди корбурд 

истифода мешавад: а) ҳамчун рафтори муайяни ҳуқуқӣ (санад – рафтор) ва б) 

ҳамчун ҳуҷҷати расмии дорои қувваи ҳуқуқӣ (санади ҳуқуқтатбиқкунанда, 

санади меъёрии ҳуқуқӣ ва ғ.). Дар доираи мафҳуми «санади юридикӣ» инчунин 

шаклҳои гуногуни созишнома, аҳд, шартнома ва ғайра низ дар бар гирифта 

мешавад [134, с. 233-234]. 

Аз андешаҳои баёншуда бармеояд, ки истилоҳи «санади ҳуқуқии 

байналмилалӣ»-ро ҳам ба маънои «санад – ҳуҷҷати байналмилалӣ» ва ҳам ба 

маънои «санад – шартномаи байналмилалӣ» метавон тафсир намуд. Бинобар ин 

дақиқ намудани мазмуну муҳтавои мафҳуми мазкур мушкил ва ғайриимкон ба 

назар мерасад. Аз ин лиҳоз, ба андешаи мо хуб мешуд, ки дар матни 

Конститутсияи Ҷумҳурии Тоҷикистон мафҳуми васеътар муқарраршудаи 

«принсипҳо ва меъёрҳои ҳуқуқи байналмилалӣ» ва «шартномаи байналмилалӣ» 

мавриди корбурд қарор дода шавад. 

Лозим ба ёдоварист, ки дар фарқият аз Конститутсияи Ҷумҳурии 

Тоҷикистон истилоҳоти бештар таҳкимёфтаи «принсипҳо ва меъёрҳои ҳуқуқи 

байналмилалӣ» ва «шартномаи байналмилалӣ» дар дигар санадҳои меъёрии 

ҳуқуқии Тоҷикистон низ мавриди корбурд қарор гирифтаанд. Аз ҷумла, дар 

матни Кодекси мадании ҶТ «дар муносибатҳои ҳуқуқии мадании дорои унсури 

хориҷӣ Ҷумҳурии Тоҷикистон метавонад аз масунияти юрисдиксионии давлат 

ва моликияти он аз юрисдиксияи судҳои давлати дигар истифода намояд, ки 

масунияти судӣ, масуният нисбат ба чораҳои таъмини даъво ва масуният 

нисбат ба иҷрои ҳалномаи судро дар бар мегирад, агар тартиби дигар аз 

шартномаи байналмилалии Ҷумҳурии Тоҷикистон, созишномаи хаттии 

тарафайн, ки шартномаи байналмилалии Ҷумҳурии Тоҷикистон эътироф 

намешавад ва ё аз аризаи пешниҳодшуда ба суд ё огоҳиномаи хаттӣ дар доираи 

муҳокимаи судии парвандаи мушаххас пешниҳодгардида барнаояд» [1, б.3 

м.1323], инчунин «ҳуқуқҳои шахсии ғайримолумулкӣ бо қонуни шахсии 

субъект амалӣ карда мешаванд, агар дар қонунгузорӣ ва шартномаҳои 

байналмилалие, ки Тоҷикистон онҳоро эътироф намудааст, тартиби дигар 

пешбинӣ нашуда бошад» [1, б.1 м.1324.].  

Мафҳуми «принсипҳои умумиэътирофшуда ва меъёрҳои ҳуқуқи 

байналмилалӣ» ва аҳаммияти бартарии онҳо дар низомии ҳуқуқии Ҷумҳурии 

Тоҷикистон дар санадҳои қонунгузории соҳавӣ низ таҷассум ёфтааст. Аз ҷумла 

дар моддаи 1-и Кодекси ҷиноятии Ҷумҳурии Тоҷикистон афзалияти 

принсипҳои умумиэътирофшуда ва меъёрҳои ҳуқуқи байналмилалӣ дар 

муносибат ба Кодекси Ҷиноятии Ҷумҳурии Тоҷикистон дарҷ шудааст. 

Ҳамин тариқ, «санади ҳуқуқии байналмилалӣ», «принсипҳои 

умумиэътирофшуда ва меъёрҳои ҳуқуқи байналмилалӣ» ва «шартномаҳои 

байналмилалӣ» се навъи санадҳои меъёрӣ фаҳму дарк шудаанд. Санади 

ҳуқуқии байналмилалӣ ба ҳайси қисми таркибии Конститутсияи Ҷумҳурии 

Тоҷикистон эътироф шуда, мутаносибан сарчашмаи ҳуқуқи конститутсионӣ 

низ ба ҳисоб меравад. 

Принсипҳо ва меъёрҳои ҳуқуқи байналмилалӣ дар низоми ҳуқуқии 

Ҷумҳурии Тоҷикистон аз ҷумла дар Кодекси ҷиноятӣ, санадҳои ҳуқуқии 

байналмилалӣ ва дар дигар соҳаҳои ҳуқуқи кишвар инъикос ёфтаанд. Аз 

мазмуни муқарраротҳои Конститутсия ва дигар санадҳои меъёрии ҳуқуқии 

Ҷумҳурии Тоҷикистон бар меояд, ки шартномаи байналмилалӣ ба маънои 

васеаш муродифи санади ҳуқуқии байналмилалӣ мебошад. Илова бар ин, дар 

таҳқиқотҳои баъзе аз олимони ватанӣ мушоҳида мешавад, ки мафҳуми санади 



137 
 

ҳуқуқии байналмилалӣ дар як маврид ҳуҷҷатҳои байналмилалиро низ дар бар 

мегирад, ки дар онҳо принсипҳои умумиэътирофшуда ва меъёрҳои ҳуқуқи 

байналмилалӣ инъикос ёфтаанд. 

Принсипҳои умумиэътирофшуда ва меъёрҳои ҳуқуқи байналмилалӣ. 

Пеш аз он ки мафҳуми мазкурро мавриди таҳлил ва баррасӣ қарор диҳем, 

бояд тазаккур дод, ки дар аксари сарчашмаҳои ҳуқуқӣ ҳангоми омӯзиши ин 

категория таваҷҷуҳи бештар ба шартномаҳои байналмилалӣ равона гаштааст. 

Масалан, дар моддаи 17 – и Конститутсияи Ҷумҳурии Узбекистон дарҷ 

гардидааст, ки сиёсати хориҷии давлат дар пояи «принсипи баробарии 

соҳибихтиёрии давлатҳо, манъ будани истифодаи қувва ё таҳдиди зӯроварӣ, 

дахлнопазирии марзҳо, бо роҳи осоишта ҳалли баҳсҳо, дахолат накардан ба 

корҳои дохилии дигар давлатҳо, инчунин дигар принсипҳои 

умумиэътирофшуда ва меъёрҳои ҳуқуқи байналмилалӣ» асос ёфтааст.  

Дар низоми ҳуқуқии Ҷумҳурии Тоҷикистон истилоҳи принсипҳои 

умумиэътирофшуда ва меъёрҳои ҳуқуқи байналмилалӣ ғайр аз Конститутсия, 

инчунин дар дигар санадҳои меъёрии ҳуқуқии кишвар низ инъикос гардидааст. 

Аз он ҷумла дар Кодекси ҷиноятии Ҷумҳурии Тоҷикистон мушоҳида намудан 

мумкин аст, ки тибқи он принсипҳои умумиэътирофшуда ва меъёрҳои ҳуқуқи 

байналмилалӣ авлавият дар нисбати қонунгузории ҷиноятӣ доранд (м. 1). 

Ба андешаи мо, дар матни қонунгузории ҷорӣ дарҷ намудани муқаррарот 

оид ба авлавияти принсипҳои умумиэътирофшуда ва меъёрҳои ҳуқуқи 

байналмилалӣ, зиёдатӣ менамояд. Аз рӯйи фаҳмиши умум, мустаҳкамкунии 

конститутсионии ин меъёрҳо дар ибтидо кофист. Новобаста аз он ки ҷойгоҳ ва 

мавқеи принсипҳои умумиэътирофшуда ва меъёрҳои ҳуқуқи байналмилалӣ дар 

қонунгузории миллӣ мушаххас гардида бошад ҳам, аммо аз ҷониби муаллифон 

эътирофи якдилонаи онҳо ҳамчун меъёри конститутсионӣ вуҷуд надорад. Зиёда 

аз ин, чунин нуқтаи назар зери шубҳа ҳам қарор мегирад. Вобаста ба ин 

масъала М.В. Баглай чунин ақида дорад, ки: «муқаррароти дар матни 

Конститутсияи Федератсияи Россия зикргардидаи принсипҳои 

умумиэътирофшуда ва меъёрҳои ҳуқуқи байналмилалӣ дар худ нофаҳмиҳо 

дорад, чунки дар ҷаҳон принсипу меъёрҳое вуҷуд надорад, ки бетафовут аз 

ҷониби ҳама пазируфта шуда бошанд. Ҳатто агар онҳо принсипҳои Оинномаи 

СММ-ро ба ин гурӯҳ мансуб донанд. Бо уҷуди ин, эътирофи универсалии ин ё 

он меъёр уҳдадориҳои ҳар як давлатро ҷиҳати риояи он тасдиқ намекунад, то 

он даме, ки ин меъёр дар ҳуқуқи дохилӣ таҷассум наёбад, ҳамзамон дар санади 

ратификатсияшуда ё шартномаи байналмилалӣ инъикос наёбад. Аз ин сабаб, 

хулоса мекунад муаллиф, – бисёр муаллифон мантиқан дуруст суол мекунанд: 

оё дар умум принсипҳои умумиэътирофшуда ва меъёрҳои ҳуқуқи 

байналмилалӣ вуҷуд доранд, агар ҳастанд, пас мазмуни онҳо аз чӣ иборат аст?» 

[29, с. 24]. 

Принсипҳои умумиэътирофшуда дар адабиёти соҳавӣ ба принсипҳои асосӣ 

[85, с. 47], умумӣ ва соҳавӣ [89, с. 81] ҷудо карда шудааст. Дар м. 2 Оинномаи СММ 

номгӯи принсипҳои умумиэътирофшуда (масалан, принсипи баробарии 

соҳибихтиёрӣ, принсипи дахолат накардан ба корҳои дохилии давлат ва ғ.) дарҷ 

гардидаанд, ки аксарияти муаллифон онро ҷонибдори менамоянд. Илова бар ин, 

Созмони Милали Муттаҳид вазифадор аст, ки ҳатто давлатҳои узви он набуда ҳам 

мутобиқи ҳамин принсипҳо амал намоянд, зеро иҷрои онҳо барои ҳифзи сулҳ ва 

амнияти байналмилалӣ нақши муҳим дорад (б. 6, м. 2 Оинномаи СММ). 

Аммо як қатор принсипҳо низ мавҷуданд, ки бевосита дар Эъломия оид ба 

принсипҳои ҳуқуқи байналмилалӣ дарҷ гардидаанд (масалан, принсипи бо иродаи 

худ иҷро намудани уҳдадориҳо аз ҷониби ҳамаи давлатҳо, баробарҳуқуқӣ ва 

худмуайянкунии халқҳо ва м.и.) [48, с. 36-42]. 

Мувофиқи моддаи 53-и Конвенсияи Вена оид ба ҳуқуқи шартномаҳои 

байналмилалӣ меъёрҳои умумиэътирофшуда, ҳамчун қоидаҳои рафторе маънидод 

мешаванд, ки аз ҷониби иттиҳоди давлатҳо дар маҷмуъ эътироф гардида аз лиҳози 

ҳуқуқӣ ҳатмӣ мебошанд.  

Мутобиқи ҳамин Конвенсия «принсипҳои умумиэътирофшудаи ҳуқуқи 

байналмилалӣ – ин меъёрҳои императивии ҳуқуқи байналмилалии умумӣ (jus 

cogens), мебошанд, ки дар умум аз ҷониби иттиҳоди байналмилалии давлатҳо 

ҳамчун қоидаҳои дорои хусусияти ҳатмии ҳуқуқӣ қабул ва эътироф гардидаанд, ки 

ба онҳо танҳо тавассути қабул ва ташаккули меъёрҳои нави умумии ҳуқуқи 

байналмилалӣ тағйирот ворид карда мешавад» [5, м. 53]. 

Мазмуни принсипҳо ва меъёрҳои умумиэътирофшудаи ҳуқуқи байналмилалӣ 

дар санадҳои ташкилотҳои байналмилалӣ, аз он ҷумла дар ҳуҷҷатҳои СММ ва 

муассисаҳои махсусгардонидашудаи он муқаррар гардидааст. 

Принсипҳои асосие, ки дар санадҳои ҳуқуқии байналмилалӣ дарҷ гардидаанд, 

дар маҷмуъ Кодекси қоидаҳои асосии меъёрии рафтори давлатҳоро ташкил 

медиҳанд ва барои нигоҳдории сулҳи байналмилалӣ риоя кардани он зарур 

мебошад [185, с. 123]. 

Принсипҳои умумиэътирофшудаи ҳуқуқи байналмилалӣ ҳуқуқ ва озодиҳои 

асосии инсонро дар бар гирифта, дар як чанд санадҳои байналмилалӣ аз ҷумла дар 

Эъломияи умумии ҳуқуқи башар, Паймони байналмилалӣ оид ба ҳуқуқҳои сиёсӣ ва 

шаҳрвандӣ ва Паймони байналмилалӣ оид ба ҳуқуқҳои иқтисодӣ, иҷтимоӣ ва 

фарҳангӣ инъикос ёфта, барои ҳамаи давлатҳо ҳатмӣ мебошанд. Ду паймони 

зикргардида на танҳо бо хусусияти ҳатмӣ надоштанаш, инчунин аз рӯйи мазмун ва 

ду ҳуқуқи (ҳуқуқи халқҳо ба худмуайянкунӣ ва манъи таблиғоти ҷанг) дар онҳо 

дарҷгардида аз Эъломия фарқ мекунад.  

Лапина О.Е. оид ба мафҳуми принсипҳои умумиэътирофшудаи ҳуқуқи 

байналмилалӣ дар таҳқиқотҳои худ қайд мекунад, ки «умумиэътирофшуда» на аз 

лиҳози шуморавӣ, балки аз лиҳози сифатӣ шарҳ дода мешавад. Ӯ бар он назар аст, 

ки : «Табиати принсипҳои умумиэътирофшуда хусусияти духела дорад: ташаккули 

ин принсипҳо ҳам ба воситаи расмикунонии таҷрибаи ҷамъшудаи робитаи давлатҳо 

ва ҳам бо роҳи аҳдбандии (ба созиш омадани) онҳо, ки мақсадгузории робитаи 

онҳоро фаро мегирад. Дар ҳарду ҳолат ҳам, муқаррароте, ки хусусияти 

байнидавлатӣ дорад, бо назардошти манфиати дохилидавлатӣ ташаккул меёбад, ки 

принсипҳо ва меъёрҳои байналмилалиро ба ҳуқуқи миллӣ наздик менамояд. Чунин 

муносибат имкон медиҳад, ки ба принсипҳои умумиэътирофшудаи ҳуқуқи 

байналмилалӣ на танҳо ғояҳои эълоншудаи ҳамкории байналмилалӣ, балки 

инчунин принсипҳои умумии ҳуқуқ, гурӯҳи калони принсипҳои соҳавӣ ва 

институтсионалӣ, ки хусусияти фаромиллӣ доранд, мансуб дониста шаванд» [210, 

с. 12]. 

Бо назардошти он ки принсипҳои умумиэътирофшуда ва меъёрҳои ҳуқуқи 

байналмилалӣ дар конститутсияҳо ва дигар санадҳои қонунгузорӣ мустаҳкам 

мебошанд. Барои ҳамин ҳам таҳқиқоти масъалаи аҳаммият ва таъсири 

принсипҳо ва меъёрҳои умумиэътирофшудаи ҳуқуқи байналмилалӣ, ки барои 

инкишофи низоми ҳуқуқии ҶТ зарур аст аз баррасии баъзе нуқтаҳои назар 

вобаста ба табиати ҳуқуқии ин категорияи ҳуқуқ дар таълифоти гуногун 

таваҷҷуҳ мекунем. 

Принсипҳои ҳуқуқи байналмилалиро вобаста ба доираи амалашон дар 

адабиёти ҳуқуқӣ ба ду гурӯҳ ҷудо намудаанд: 1) принсипҳои умумии ҳуқуқи 

байналмилалие, ки хусусияти глобалӣ дошта дар сатҳи байналмилалӣ амалӣ 

мешаванд ва дар Оинномаи Суди байналмилалии СММ дарҷ гардидаанд; 2) 

принсипҳои ҳуқуқи байналмилалие, ки ба сифати сарчашмаи ҳуқуқ эътироф 

шудаанд ва дар доираи созмонҳои байнидавлатӣ татбиқ мешаванд (масалан дар 

сохторҳои Иттиҳоди Аврупо) [95, с. 279-280]. 

Дар баробари паҳн гардидани консепсияи бартарии меъёрҳои ҳуқуқи 

байналмилалӣ ва ба таври мутаносиб принсипҳо ва меъёрҳои он дар давлатҳои 

пасошуравӣ, дар адабиёти соҳавӣ фикру мулоҳизаҳои мутафакирон дар хусуси 

хатарҳои эҳтимоли доштани чунин равишҳо барои тақдири ояндаи ҳуқуқи миллӣ, 

ҳифзи истиқлолият ва манфиатҳои миллӣ баён мегарданд. Масалан Е.Т. Усенко дар 

ин хусус чунин андеша дорад, ки: «ҳуқуқи байналмилалӣ метавонад ҳамчун як 

воситаи идеологӣ барои вайроншавии низоми ҳуқуқии кишвар истифода шавад» 

[201, с. 21].  

Бо андешаи М.Н. Марченко низ метавон розӣ шуд, ки чунин иброз намудааст: 

«таҷрибаи байналмилалӣ-ҳуқуқӣ нишон медиҳад (масалан, васеъ шудани минтақаи 

масъулияти НАТО – Иттиҳоди давлатҳои Атлантикаи Шимолӣ, кӯшишҳо барои 

иваз намудани функсияҳои сулҳоварии СММ, бомбаборони гуманитарии 

Югославия), ки дар ҳаёти воқеӣ раванди ташаккул ва татбиқи ҳуқуқи байналмилалӣ 

бештар, на ҷараёни мувофиқасозии амалҳо ва ихтиёроти давлатҳои соҳибистиқлол 

ва шарикони баробарҳуқуқ аст» [81, с. 353-354]. Мутаносибан, дар раванди татбиқи 

ҳуқуқи байналмилалӣ, ба андешаи муаллиф, на мувофиқасозии хоҳишу иродаи 

давлатҳо, балки «фишори давлатҳои абарқудрат ба принсипҳо ва меъёрҳои 

умумиэътирофшудаи ҳуқуқи байналмилалии давлатҳои сусту заиф ҷой дорад». 

Ӯ пешниҳод менамояд, ки ба нуқтаҳои назари мутахассисони байналмилалӣ дар 

он хусус таваҷҷуҳ зоҳир намудан лозим аст, ки мегӯянд: «ҷонибдорони ҳуқуқи 

байналмилалӣ дар аксар ҳолатҳо манфиатҳои давлатҳои қудратмандро ҳимоя 

мекунанд, ки дар муддати тулонӣ қонунгузорони соҳаи ҳуқуқи байналмилалӣ 

будаанд» [81, с. 353-354].  

Аз ин рӯ, пазируфтани принсипҳои умумиэътирофшуда ва меъёрҳои ҳуқуқи 

байналмилалӣ ҳамчун ҷузъи таркибии низоми ҳуқуқии Ҷумҳурии Тоҷикистон 

ба зарурати дақиқ намудани баъзе масъалаҳо пеш меояд: 

Қаблан, муайян намудан лозим аст, ки кадоме аз принсипҳои 

умумиэътирофшуда ва меъёрҳои ҳуқуқи байналмилалӣ ҷузъи таркибии низоми 

ҳуқуқии Ҷумҳурии Тоҷикистон эътироф мешавад. Аз таҳлилҳо бар меояд, ки 

меъёрҳо ва принсипҳое, ки дар санадҳои умумиэътирофшудаи байналмилалӣ ва 

ҳуҷҷатҳои ҳуқуқии байналмилалӣ мустаҳкам гардидаанд ҳамчун ҷузъи 

таркибии низоми ҳуқуқии миллӣ пазируфта шудаанд.  

Дуюм, зарур аст, ки табиат ва мақоми ҳуқуқии принсипҳо ва меъёрҳое, ки 

дар чаҳорчӯби ИДМ таҳия мешаванд, низ мушаххас гардад. Дар адабиёти 

ҳуқуқӣ чунин ақидаҳо пешбарӣ шудааст аст, ки принсипҳо ва меъёрҳое, ки дар 

доираи созмонҳои байнидавлатӣ қабул мешаванд барои иштирокчиёнаш ҳатмӣ 

мебошад. Аммо дар таҳқиқотҳои илмӣ ба таври кофӣ ҷанбаҳои иҷроиши ҳатмӣ 

доштани меъёрҳои дар санадҳои меъёрии ҳуқуқии ИДМ пешбинишуда ба таври 

кофӣ омӯхта нашудаанд, ҳарчанд, ки онҳо ба монанди принсипҳо ва меъёрҳои 

ҳуқуқи байналмилалӣ барои давлатҳои аъзои Иттиҳоди Давлатҳои Мустақил 

хусусияти ҳатмӣ доранд. Вобаста ба ин масъала қайд намудан зарур аст, ки 

ҳуқуқи чунин созмони байнидавлатӣ, мисли ИДМ хусусиятҳои ҳуқуқи 

байналмилалиро бо ҳама оқибатҳояш дорад. Онро «ҳуқуқи Иттиҳод», «ҳуқуқи 

корпоративӣ», «ҳуқуқи оинномавӣ» ва ё «ҳуқуқи авруосиёӣ» низ меноманд [64, 

с. 1-2]. 

Дар доираи ИДМ меъёрҳо ва принсипҳое қабул шудааст, ки иҷроиши онҳо 

барои ҳама давлатҳои аъзои он ҳатмӣ мебошанд. Ю.А. Тихомиров бар он назар аст, 

ки: «принсипҳо ва меъёрҳое, ки дар доираи ин созмон қабул мешаванд, дорои 

аломат ва хусусиятҳои ҳам ҳуқуқи байналмилалӣ ва ҳам ҳуқуқи оинномавӣ 

мебошанд» [135, с. 233]. Бо назардошти хусусияти ҳатимӣ доштанашони меъёрҳое, 

ки дар доираи ИДМ қабул мешаванд, ин навъи меъёрҳоро, (масалан, Созишнома 

оид ба таъсиси ИДМ, Оинномаи ИДМ, ки тартиби фаъолияти мақомоти ИДМ-ро 

муайян мекунанд) меъёрҳои корпоративӣ яъне дохилисозмонӣ низ меноманд [64, 

с.13].  

Аҳаммияти хоссаро вобаста ба афзоиши тамоили наздикшавии 

манфиатҳои давлатҳои Иттиҳод фаҳму дарки сохти конститутсионии ин 

давлатҳо дар соҳаи таҳқиқи асосҳои равобити ҳамдигарии онҳо ташкил 

медиҳад. Оинномаи ИДМ ҳамчун яке аз принсипҳое, ки дар заминаи он 

сиёсати ҳуқуқии мамолики Иттиҳод шакл гирифтааст, волоияти ҳуқуқи 

байналмилалӣ дар муносибатҳои байнидавлатӣ эътироф мекунад. Оинномаи 

ИДМ аз зумраи он ҳуҷҷатҳоест, ки принсипҳои ҳуқуқи байналмилалиро 

инъикос менамояд, гарчанде онҳо дар моддае сабт шудаанд, ки роҳу равиши 

расидан ба ҳадафҳои ИДМ ва ҳамкориҳои байнидавлатиро дар доираи ин 

иттиҳод ифода мекунанд, бо вуҷуди ин, аҳаммияти онҳо барои низомҳои 

миллӣ хеле барҷаста мебошад. Бо назардошти мавқеи нисбатан сусту заифи 

мамлакатҳои ИДМ дар ҷаҳони муосир, инчунин эътирофи бечунучарои 

шартномаҳои байналмилалӣ ҳамчун қисмҳои таркибии низомҳои ҳуқуқии 

миллӣ, бояд таваҷҷуҳи ҳуқуқшиносон-назариётчиёни касбӣ ва мутахассисони 

пуртаҷриба ба он равона шавад, ки на фақат муносибатҳои шаклии юридикӣ, 

балки воқеию мувозинатдори давлатҳои аъзои ин созмонро мавриди баррасӣ 

қарор диҳанд. 

Хамин тариқ, дар зери мафҳуми принсипҳои умумиэътирофшудаи ҳуқуқи 

байналмилалӣ идеяҳои мушаххас, қоидаҳо, манфиатҳо ва арзишҳои асосии 

ҳуқуқиро бояд пиндошт, ки аз тарафи аксарияти давлатҳо пазируфта шудаанд 

ва барои ҳар яки онҳо ҳамчун заминаи меъёрӣ дар батанзимдарории 

муносибатҳои байнидавлатӣ ва миллӣ хизмат менамоянд. 

Шартномаи байналмилалӣ. Дар таҷрибаи конститутсионии аксарияти 

кишварҳои ҷаҳон шартномаҳои байналмилалӣ ба сифати қисми таркибии 

низоми ҳуқуқи миллӣ эътироф гардида, дар муносибат бо қонунгузории 

дохилидавлатӣ бартарӣ доранд. Ғайр аз ин дар матни Конститутсияи 

Ҷумҳурии Тоҷикистон аниқтараш дар моддаи 10-и он истилоҳи «шартномаи 

байналмилалӣ» мустақиман инъикос нагардидааст. Аз муқаррароти ин модда 

бар меояд, ки тасвияи «санади ҳуқуқии байналмилалӣ» шояд маънои «санад-

созишнома»-и байналмилалиро дошта бошад. Инчунин, аз мазмуни моддаи 89-

и Конститутсияи ҶТ бармеояд, ки масъалаҳои мутобиқат намудани 

шартномаҳои ба қувваи қонунӣ надаромадаи Тоҷикистон бо Конститусия 

зери назорати Суди конститутсионии ҶТ қарор доранд. Аз гуфтаҳои боло 

метавон ба хулоса омад, ки шартномаи байналмилалӣ дар сурате нисбат ба 

қонунҳои миллӣ афзалият пайдо мекунанд, ки аввалан аз ҷониби ҶТ эътироф 

гардида бошанд ва дуюм расман нашр шуда бошанд. Ин хулоса аз мазмун ва 

муҳтавои моддаҳои 10 ва 89-и Конститутсияи ҶТ бармеояд. Мутобиқи 

Конститутсияи ҶТ, санадҳои ҳуқуқии байналмилалии эътирофнамудаи 

Тоҷикистон (инчунин шартномаҳои байналмилалӣ, ки ин ҷо дар назар аст) 

қисми таркибии низоми ҳуқуқ мебошанд, ба таври расми дар баробари дигар 

қонунҳо ба тасвиб расида, ҳангоми ба миён омадани мухолифат бо санадҳои 

меъёрӣ - ҳуқуқии дохилидавлатӣ афзалият ба санадҳои байналмилалӣ дода 

мешавад. 

Дар матни Қонуни ҶТ «Дар бораи санадҳои меъёрии ҳуқуқӣ» аз 30-юми 

майи соли 2017 омадааст, ки санадҳои ҳуқуқии байналмилалие, ки аз ҷониби 

Ҷумҳурии Тоҷикистон эътироф шудааст, қисми таркибии низоми ҳуқуқии 

миллӣ маҳсуб меёбад. Инчунин дар моддаи 10-и ин қонун муқаррарот оид ба 

«амали бевосита»-и ин гуна санадҳо низ ифода гардидааст. Ғайр аз ин қонуни 

мазкур тартиби нашри расмии санадҳои ҳуқуқии байналмилалиро муқаррар 

намудааст(м. 65). Ҳарчанд аз рӯйи Конститутсия, афзалияти санадҳои ҳуқуқии 

байналмилалӣ нисбат ба қонунҳои дохилӣ зикр мешавад, бо вуҷуди ин, дар 

қонуни мазкур ҷойи санадҳои ҳуқуқии байналмилалӣ дар иерархияи низоми 

санадҳои меъёрии ҳуқуқӣ поинтар аз Конститутсия гузошта шудааст.  

Дар қиёс аз Конститутсияи Ҷумҳурии Тоҷикистон ва Қонуни Ҷумҳурии 

Тоҷикистон «Дар бораи санадҳои меъёрии ҳуқуқӣ», ки дар онҳо «санадҳои 

ҳуқуқии байналмилалӣ» дар шакли умумӣ истифода шудааст, Кодекси мадании 

ҶТ тасвияҳои «шартномаи байналмилалӣ»-ро васеъ истифода кардааст. 

Мувофиқи муқаррароти КМ ҶТ, «дар муносибатҳои ҳуқуқии мадании дорои 

унсури хориҷӣ Ҷумҳурии Тоҷикистон метавонад аз масунияти юрисдиксионии 

давлат ва моликияти он аз юрисдиксияи судҳои давлати дигар истифода 

намояд, ки масунияти судӣ, масуният нисбат ба чораҳои таъмини даъво ва 

масуният нисбат ба иҷрои ҳалномаи судро дар бар мегирад, агар тартиби дигар 

аз шартномаи байналмилалии Ҷумҳурии Тоҷикистон, созишномаи хаттии 

тарафайн, ки шартномаи байналмилалии Ҷумҳурии Тоҷикистон эътироф 

намешавад ва ё аз аризаи пешниҳодшуда ба суд ё огоҳиномаи хаттӣ дар доираи 

муҳокимаи судии парвандаи мушаххас пешниҳодгардида барнаояд» [1, м. 

1323]. 

Инчунин дар Кодекси мадании ҶТ муқаррарот дар хусуси татбиқи 

мустақими шартномаҳои байналмилалӣ вобаста ба як қатор муносибатҳое, ки 

дар кодекси мазкур ишора шудаанд, дарҷ гардидааст. Масалан, муносибатҳое, 

ки вобаста бо ҳуқуқҳои шахсии ғайримолумулкӣ бавуҷуд меоянд ва ҳимоя 

намудани онҳо. 

«Ҳуқуқҳои шахсии ғайримолумулкӣ бо қонуни шахсии субъект амалӣ 

карда мешаванд, агар дар қонунгузорӣ ва шартномаҳои байналмилалие, ки 

Тоҷикистон онҳоро эътироф намудааст, тартиби дигар пешбинӣ нашуда бошад» 

[1, м.1324]. 

Дар Кодекси меҳнатии Ҷумҳурии Тоҷикистон санадҳои ҳуқуқии 

байналмилалие, ки аз ҷониби ҶумҳурииТоҷикистон расман эътироф шудааст ба 

сифати сарчашмаи ҳуқуқ эълон гардидааст, аз ҷумла дар б.1 м.2 КМҶТ 

омадааст, ки: «Қонунгузории Ҷумҳурии Тоҷикистон оид ба меҳнат ба 

Конститутсияи Ҷумҳурии Тоҷикистон асос ёфта, аз Кодекси мазкур ва дигар 

санадҳои меъёрии ҳуқуқии Ҷумҳурии Тоҷикистон, инчунин санадҳои ҳуқуқии 

байналмилалие, ки Тоҷикистон онҳоро эътироф намудааст, иборат мебошад» 

[2. м. 2]. 

Муқаррарот оид ба шартномаҳои байналмилалӣ ҳамчун қисми таркибии 

низоми ҳуқуқӣ ва афзалияти онҳо нисбат ба санадҳои миллӣ дар дигар 

санадҳои қонунгузорӣ низ мустаҳкам шудаанд. Дар таҳқиқотҳои илмӣ ҳам 

таърифи доктриналӣ ва ҳам таърифи расмии шартномаи байналмилалиро 

истифода мебаранд. Таърифи расмии шартномаҳои байналмилалӣ дар моддаи 

2-юми Конвенсияи Вена «Оид ба ҳуқуқи шартномаҳои байналмилалӣ» аз соли 

1969 дода шудааст. Мутобиқи муқаррароти ин модда: «созишномаи 

байналмилалӣ дар шакли хаттӣ аз ҷониби давлатҳо баста шуда, новобаста аз он 

ки ин созишнома дар як ҳуҷҷат, ду ҳуҷҷат ва ё якчанд ҳуҷҷати ба ҳам 

алоқаманд мураттаб гардидааст ва новобаста аз унвони мушаххаси он тавассути 

ҳуқуқи байналмилалӣ танзим мешавад» [144, с.75-76]. Таърифи доктриналӣ ба 

ҷанбаҳои гуногуни сифатии шартномаи байналмилалӣ ишора мекунад. Пеш аз 

ҳама, шартномаи байналмилалӣ ҳамчун сарчашмаи ҳуқуқи байналмилалӣ ба 

шумор меравад, зеро ҳуқуқи байналмилалӣ дар асоси ифодаи иродаи байни 

давлатҳои иштирокчӣ тавлид шуда, иҷроиши талаботҳои он барои тарафҳои 

шартнома ҳатмӣ мебошад. Дар адабиёти ҳуқуқӣ дар заминаи таърифи расмии 

шартномаи байналмилалӣ кӯшиш намудаанд, ки ҳар як аломатҳои он дар 

алоҳидагӣ таҳлил карда шаванд. Аз ҷумла М.Н. Марченко дар таҳқиқотҳои худ 

ба шартномаи байналмилалӣ хос будани аломатҳои зерин ишора намудааст: 

«шартнома метавонад унвонҳои гуногун дошта бошад (шартнома, конвенсия, 

тракт, эъломия), метавонад дар як ва ё якчанд ҳуҷҷат ҷой гирифта бошад, бояд 

ба меъёрҳои ҳуқуқи байналмилалӣ ҷавобгӯ бошад, бояд дар шакли хаттӣ баста 

шавад» [78, с. 136].  

Дар таҷрибаи ҳуқуқи байналмилалӣ хусусиятҳои асосии шартномаҳои 

байналмилалӣ дарҷ шудааст. Аз ҷумла, дар моддаи 4-и Конвенсия Вена аз соли 

1986 ба шумораи субъектони шартномаҳои байналмилалӣ дар баробари 

давлатҳо инчунин созмонҳои байналмилалиро низ ворид намудаанд .Ҳамзамон 

дар Конвенсияи Вена оид ба ҳуқуқи шартномаҳои байналмилалӣ, аз соли 1969 

асосҳои беэътибор донистани шартномаҳои байналмилалӣ низ пешбинӣ 

шудааст. Ба ҳайси чунин шартҳо инҳо дохил мешаванд: иштибоҳи давлат 

ҳангоми бастани шартнома, бо роҳи фиреб бастани шартнома, ба даст овардани 

розигии намояндаи давлат тавассути додани пора, бо роҳи таҳдид ба даст 

овардани розигии намояндаи давлат ё худи давлат ба бастани шартнома. 

Қонуни Ҷумҳурии Тоҷикистон «Дар бораи шартномаҳои байналмилалии 

Ҷумҳурии Тоҷикистон», ки аз 23-юми июли соли 2016 қабул шудааст 

шартномаҳои байналмилалиро ба се гурӯҳи асосӣ ҷудо намудааст: 

«шартномаҳое, ки аз номи Ҷумҳурии Тоҷикистон баста мешаванд 

(байнидавлатӣ), шартномаҳое, ки аз номи Ҳукумати Ҷумҳурии Тоҷикистон 

баста мешаванд (байниҳукуматӣ) ва шартномаҳое, ки аз номи кумитаҳои 

давлатӣ ва дигар мақомоти идоракунии давлатӣ баста мешаванд 

(байниидоравӣ)» [12, м.3]. 

Дар қонунгузории Ҷумҳурии Тоҷикистон роҳҳои зерини дохил намудани 

шартномаҳои байналмилалӣ ба низоми ҳуқуқии ҷумҳурӣ пешбини шудааст. Аз 

ҷумла, Шартномаҳои байнидавлатӣ бо роҳи ратификатсия (тасдиқ) шуданашон 

аз тарафи Маҷлиси олии Ҷумҳурии Тоҷикистон, шартномаҳои байниҳукуматӣ 

ва байниидоравӣ бо роҳи қабул намудани санадҳои дахлдори мақомоти давлатӣ 

аз ҷумла фармонҳои Президенти Ҷумҳурии Тоҷикистон, қарорҳои Ҳукумати 

Ҷумҳурии Тоҷикистон ва ё санади мақомоти дахлдори ҳокимияти иҷроия ворид 

карда мешаванд. 

Бо назардошти он, ки шартномаҳои байналмӣ ба навъҳои гуногун ҷудо 

мешаванд, бояд масъалаи иртиботи мутақобилаи онҳо бо қонунгузории миллӣ 

тибқи тартиби муқаррарнамудаи қонунгузории Ҷумҳурии Тоқикистон мавриди 

таҳлил ва барраси қарор дода шаванд. Чуноне, ки аз муқаррароти санадҳои 

меъёрии ҳуқуқии ҶТ бар меояд, шартномаҳои байналмилалӣ нисбат ба 

қонунҳои ҷумҳурӣ афзалияти ҳуқуқӣ доранд. Инчунин ҳангоми расман ба 

намудҳо ҷудо намудани шартномаҳои байналмилалӣ, масъалаи иртиботи 

мутақобилаи онҳо бо санадҳои меъёрии ҳуқуқии дохилидавлатӣ ҳамеша якранг 

ҳал намешавад. Масалан, шартномаҳои байниҳукуматӣ, азҷумла шартномаҳои 

байниидоравӣ, ки бо роҳи қабули санадҳои меъёрии ҳуқуқии мақомоти 

ҳокимияти иҷроия тасдиқ мешаванд, бо назардошти қувваи пасти ҳуқуқиашон 

наметавонанд нисбат ба қонунҳо бартарӣ дошта бошанд. Бинобар ин, танҳо он 

шартномаҳое, ки аз ҷониби Маҷлиси Олӣ тасдиқ шудаанд, метавонад бартарии 

ҳуқуқӣ нисбат ба қонунҳои миллӣ дошта бошанд. Фақат дар ҳамин ҳолат 

муқаррароти қонунгузорӣ оид ба авлавияти шартномаи байналмилалиро нисбат 

ба қонунҳои давлат тафсир намудан лозим мешавад. Ба ҳамин монанд М.Н. 

Марченко андешаро дар таносуби шартномаҳои Россия нисбат ба қонунҳои 

Федератсияи Россия баён кардааст [78, с. 327-330]. 

Ақидаҳо дар хусуси таъсири мутақобила доштани шартномаҳои 

байналмилалӣ бо Конститутсияи Ҷумҳурии Тоҷикистон ва оиди афзалият 

доштани меъёрҳои Конститутсияи Ҷумҳурии Тоҷикистон нисбат ба 

шартномаҳои байналмилалӣ шакку шубҳаеро ба вуҷуд намеорад, зеро аз 

мазмуни моддаи 89-и Конститутсияи Ҷумҳурии Тоҷикистон бармеояд, ки, Суди 

конститутсионии Ҷумҳурии Тоҷикистон дар доираи ваколатҳои худ метавонад 

мустақиман ҳамоҳангии «шартномаҳои ҳанӯз ба қувваи амал надаромадаи 

Тоҷикистонро» бо Конститутсияи Ҷумҳурии Тоҷикистон муайян намояд. Ин 

санҷиш пеш аз ба имзо расидан ё тасдиқи шартнома сурат мегирад ва натиҷаи 

он метавонад ба тасмимгирии Маҷлиси намояндагон таъсир расонад. 

Аз гуфтаҳои болозикр чунин бармеояд, ки шартномаҳои байналмилалиеро, 

ки Ҷумҳурии Тоҷикистон онҳоро эътироф менамояд, пеш аз ҳама бояд бо 

меъёрҳои Конститутсияи Ҷумҳурии Тоҷикистон мутобиқат намоянд. Давраи 

санҷиш оиди мувофиқат намудани шартномаҳои байналмилалӣ ба 

Конститутсияи Ҷумҳурии Тоҷикистон бояд то тасдиқ шуданашон аз ҷониби 

Маҷлиси Олии Ҷумҳурии Тоҷикистон сурат гирад (аз ҷониби Маҷлиси 

намояндагон тибқи м. 57-и Конститутсияи Ҷумҳурии Тоҷикистон). Дар сурати 

мавҷуд будан ихтилофот байни муқаррароти шартномаи байналмилалӣ бо 

меъёрҳои Конститутсия, Суди конститутсионии Ҷумҳурии Тоҷикистон ин 

навъи шартномаҳоро метавонад зиддиконститутсионӣ эътироф намояд. 

Аз ин рӯ, шартномаи байналмилалӣ танҳо дар он ҳолат аз ҷониби 

Ҷумҳурии Тоҷикистон эътироф мегарданд, ки: 

- Хилофи меъёрҳои Конститутсияи Ҷумҳурии Тоҷикистон набошад; 

- Ин навъи шартномаҳои байналмилалӣ бояд бо қонуни махсус аз тарафи 

Маҷлиси Олӣ тасдиқ гардида бошанд. 

Муқаррарот дар хусуси бартарӣ доштани меъёрҳои Конститутсия дар 

муносибат бо шартномаи байналмилалӣ ҳам аз ҷиҳати назариявӣ ва ҳам аз 

ҷиҳати амалӣ аҳаммияти хоса дорад. Дар дилхоҳ маврид, вақте ки масъала оиди 

таносуби ҳуқуқи байналмилалӣ ва дохилидавлатӣ пайдо мегардад, бояд 

манфиатҳои миллӣ, махсусан мустақилияти низоми ҳуқуқи миллӣ ҳамчун 

натиҷаи фаъолияти давлати соҳибистиқлол ҳифз гарданд. Татбиқи механизми 

санҷиши пешакии мутобиқат намудани шартномаҳои байналмилалӣ ба 

Конститутсияи Ҷумҳурии Тоҷикистон на танҳо кафолати ҳимояи сохтори 

ҳуқуқии миллӣ, балки омили асосии таъмини волоияти Конститутсия ва 

ягонагии низоми ҳуқуқии дохилидавлатӣ дар муқобили таъсири ҳуқуқи беруна 

мебошад.  

Ин ақида дар шароити кунунии ташаккули давлатдории миллӣ ва рушди 

низоми ҳуқуқии кишвар аҳаммияти хосса дорад, зеро дар шароити муосир 

давлатҳои аз ҷиҳати иқтисодӣ ва ҳарбӣ қудратманд дар муқаррар ва қабули 

меъёрҳои ҳуқуқи байналмилалӣ нақши калидӣ доранд. Дар айни замон 

воқеаҳои зиёде мушоҳида мешаванд, ки принсипҳо ва меъёрҳои байналмилалӣ 

маҳз аз ҷониби давлатҳои абарқудрат вайрон мегардад. Дар фазои муосири 

ҷаҳонишавӣ фишор овардан ба давлатҳои хурду камқудрат аз ҷониби 

кишварҳои абарқудрат тавассути механизми расмӣ ва ғайрирасмӣ ба чашм 

мерасад, ки ҳатто баъзе созмонҳои байналмиаллӣ (САҲА ва ғ.) ба таври 

ғайримустақим чунин равандҳоро дастгирӣ менамоянд, инчунин дар олам ҳар 

чи бештар амрикокунонии сиёсати байналмилалӣ, тобеияти низомҳои ҳуқуқии 

миллӣ ба ҳуқуқи байналмилалӣ ба мушоҳида мерасад. 

Ҳануз Н.А. Коркунов зимни таҳқиқи шартномаҳои байналмилалӣ онҳоро 

ба ду гурӯҳ ҷудо намуда буд: «конститутивӣ» ва «танзимкунанда». Ба андешаи 

ӯ, «Шартномаҳои конститутивӣ, ба танзими муносибатҳои алоҳидаи мушаххас 

равона шудаанд, шартномаҳои танзимкунанда бошад, ба ҳадафи 

бамеъёрдарории як қатор муносибатҳои ҳаммонанд нигаронида шуда, меъёрҳои 

умумиро барои ҳама навъҳои муносибатҳои ба ҳамдигар монанд муқаррар 

мекунанд» [83, с. 121-122]. 

Бо эътимод ба нуқтаи назари худ М.Н. Марченко чунин пешниҳод менамояд, 

ки «тасдиқи афзалияти ҳама гуна шартномаҳои байналмилалӣ нисбат ба қонунҳои 

миллӣ комилан нодуруст мебошад». Ӯ таъкид менамояд, ки «чунин назар 

ғайримантиқист, зеро ягон давлати соҳибихтиёр, чӣ гуна арзишҳои умуминсониеро, 

ки ҳимоя накунад наметавонад бе таваккали аз даст додани мустақилият, ихтиёран 

ва бечунучаро ҳуқуқи миллии худро дар вобастагии мутлақ аз ҳуқуқи 

байналмилалӣ, бигзор ҳуқуқи шартномавӣ ҳам бошад, гузорад» [78, с. 327]. 

Вобаста ба мазмун ва доираи амалашон шартномаҳои байналмилалӣ 

метавонанд хусусияти умумӣ ва ё инфиродӣ дошта бошанд. Мутаносибан онҳо 

меъёрҳои ҳуқуқи байналмилалӣ ё меъёрҳои инфиродиро таҷассум мекунанд. Бо 

назардошти ин хусусият шартномаҳои байналмилалиро дар адабиёти илмӣ ба 

шартномаҳои дорои хусусияти ҳуқуқтавлидкунанда (яъне меъёри ҳуқуқро 

муқарраркунанда) ва шартномаҳои хусусию ҳуқуқӣ (шартнома-аҳдҳо) ҷудо 

мекунанд. Ин гуна гурӯҳбандӣ аз нигоҳи амалӣ аҳаммияти муҳим дошта, ба 

сифати сарчашмаи ҳуқуқ танҳо он шартномаҳое дохил мешаванд, ки дар худ 

меъёрҳои умумӣ ва абстрактиро инъикос менамоянд. Дар акси ҳол 

шартномаҳое, ки хусусияти инфиродӣ доранд, танҳо барои тарафҳои шартнома 

уҳдадориҳоро ба вуҷуд меорад. 

Шартномаи дохилидавлатии меъёрӣ. Ба низоми ҳуқуқӣ ғайр аз 

шартномаҳои байналмилалӣ, ки байни ду ва ё якчанд давлатҳо ба имзо 

мерасанд, инчунин дигар шакли шартномаҳоро низ ворид менамоянд, ки 

хусусияти дохилидавлатии меъёрӣ доранд. Дар адабиёти таълимӣ ва илмӣ, бо 

истинод бо чунин ҳолатҳо одатан шартномаҳои дорои аҳаммияти 

байналмилалӣ аз шартномаҳои дохилидавлатие, ки мазмуни меъёрӣ доранд аз 

ҳам ҷудо карда мешаванд [90, с. 123]. Дар ин замина, шартномаҳои меъёриро ба 

сифати сарчашмаи ҳуқуқ ва шартномаҳои хусусию аҳдро, ки хусусияти 

инфиродӣ доранд ва меъёрҳои ҳуқуқиро эҷод намекунанд ва танҳо барои 

тарафҳои муайян аҳаммият доранд, ҷудо мекунанд. 

Дар бештари сарчашмаҳои илмию ҳуқуқӣ шартномаи федеративӣ, 

шартнома оид ба тақсими ваколатҳо дар дохили федератсия, шартномаи 

умумии гражданӣ ва шартномаи коллективиро ҳамчун намунаи шартномаҳои 

дохилидавлатии дорои хусусияти меъёрӣ дарҷ намудаанд. Низоми ин навъи 

шартномаҳои дохилидавлатии меъёрӣ дар ҳар давлат хусусиятҳои хоси худро 

дорост. Аз ҷумла, дар солҳои низои шаҳрвандӣ дар Ҷумҳурии Тоҷикистон 

якчанд созишномаҳо байни Ҳукумати ҷумҳурӣ ва қувваҳои мухолифин ба 

тасвиб расидаанд, ки ин санадҳо на танҳо барои тарафҳои дар музокирот 

иштироккунанда аҳаммияти ҳуқуқӣ доштанд, балки ба фаъолияти мақомотҳои 

давлатӣ низ таъсир расониданд. Дар ҳамин замина Ю.А. Тихомиров яке аз 

шаклҳои шартномаи дохилидавлатии меъёриро шартнома оид ба ризоияти 

шаҳрвандӣ арзёбӣ кардааст [136, с. 184-198].  

Дар ин хусус А.И. Имомов чунин андеша дорад, ки: «созишномаҳои байни 

Ҳукумат ва мухолифинро дар солҳои низои шаҳрвандӣ аввалан, ҳамчун 

санадҳои мусолиҳатомез баҳо медиҳанд, ки ҳадафи онҳо ҷустуҷӯ ва дарёфти 

қарорҳои барои тарафайн қобили қабул буд ва дуюм, созишномаҳои 

меъёрмуқарраркунада низ номид» [53, с. 243]. Айни замон, муҳақиқон таъкид 

бар он доранд, ки созишномаҳои зикршуда хусусияти меъёрӣ дошта, бояд 

тобеияти худро нисбат ба Конститутсияи Ҷумҳурии Тоҷикистон нигоҳ доранд. 

Х. Ҳамидов ва З.М. Алиев низ бар он назаранд, ки «созишномаҳои низои 

шаҳрвандӣ дар Ҷумҳурии Тоҷикистон дорои хусусияти меъёрӣ буда, ҳамчун 

санади дорои аҳаммияти ҳуқуқӣ арзёбӣ мегардад. Ба шумораи ин навъи 

шартномаҳо Созишномаи байни намояндагони Шурои Олӣ, Ҳукумати 

Тоҷикистон ва роҳбариати намоишгарони майдони Шаҳидон дар шаҳри 

Душанбе аз 22-юми апрели соли 1992, Созишнома миёни Президенти 

Ҷумҳурии Тоҷикистон ва Девони вазирон, аз як ҷониб, аз ҷониби дигар ҳизбҳои 

сиёсӣ ва ҷунбиши мардумии Тоҷикистон аз 7-уми майи соли 1992 дохил 

мешаванд» [149, с.167]. 

Ҳамин тариқ, санадҳои ҳуқуқии вобаста ба созиши низои байни тоҷикон 

низ ба низоми ҳуқуқии миллӣ ворид гардида, ҷузъи таркибии низоми ҳуқуқии 

ҷумҳуриро ташкил медиҳанд. Онҳо дар ташаккули низоми ҳуқуқии 

Тоҷикистони муосир саҳми назаррас гузоштанд. Дар навбати худ мафҳуми 

шартномаи оммавӣ дар моддаи 488-и КМ ҶТ чунин шарҳ ёфтааст: «шартномаи 

оммавӣ шартномае мебошад, ки аз ҷониби шахси амаликунандаи фаъолияти 

соҳибкорӣ баста шуда, дар он уҳдадории чунин шахс доир ба фурӯши мол, 

иҷрои кор ё хизматрасонӣ, ки мувофиқи хусусиятҳои фаъолияташ бояд нисбати 

ҳар як муроҷиаткунанда анҷом диҳад (савдои чакана, мусофиркашонӣ дар 

нақлиёти истифодаи умум, хизматрасонии алоқа, таъминоти барқ, 

хизматрасонии тиббӣ, меҳмонхонаҳо ва ғайра), муайян гардидааст» [1, м. 488]. 

Муқаррароти дар шартномаи оммавӣ дарҷгардида хусусияти меъёрӣ дошта, дар 

асоси онҳо талаботҳои шартномаҳои мушаххас пешбинӣ карда мешаванд. 

Шартҳои шартнома ба доираи номуйяни шахсон паҳн мегардад.  

Дар соҳаи муносибатҳои ҳуқуқи маданӣ шартномаи намунавӣ низ 

истифода мешавад. Тибқи моддаи 489-и КМ ҶТ: «Дар шартнома пешбинӣ 

гардиданаш мумкин аст, ки шартҳои алоҳидаи он бо шартҳои намунавии барои 

шартномаҳои дахлдор таҳия ва дар матбуот нашргардида муайян карда 

мешаванд. Шартҳои намунавӣ дар шакли шартномаи намунавӣ ё дигар санаде, 

ки ин шартҳоро дар бар гирифтааст, инъикос ёфтанаш мумкин аст. Агар дар 

шартнома ба шартҳои намунавӣ ишора набошад, чунин шартҳои намунавӣ дар 

муносибати байни тарафҳо ба сифати анъанаҳои муомилоти корӣ истифода 

мегарданд » [1, м.489]. 

БОБИ III. ТАБИАТИ ҲУҚУҚИИ САНАДҲОИ СОЗМОНҲОИ 

БАЙНАЛМИЛАЛӢ ВА МАҚОМОТҲОИ ИТТИҲОДИ ДАВЛАТҲОИ 

МУСТАҚИЛ 

Афзоиши шумораи созмонҳои байналмилалӣ ва таҳкими нақши онҳо дар 

ба роҳ мондани ҳамкории самаранок миёни давлатҳо дар соҳаҳои гуногун 

баррасии муфассали табиати ҳуқуқии онҳоро тақозо менамояд. Пеш аз ҳама 

таҳқиқи табиати ҳуқуқии навъҳои санадҳои ҳуқуқии байналмилалӣ, азҷумла 

қатъномаҳо, эъломияҳо, санадҳои хотимавӣ ва ба инҳо монанд дар назар дошта 

мешавад. Ҷанбаи дигари масъалаи мазкурро субъектони ин санадҳоро 

қабулкунанда ташкил медиҳад, ки дар як вақт ба ҳайси субъектони 

муносибатҳои ҳуқуқӣ дониста мешаванд.  

Муҳиммияти ин масъала аз он бармеояд, ки паҳлуҳои гуногуни 

муносибатҳои ҳуқуқӣ бо истифодаи нуқтаҳои назари мухталиф баррасӣ 

мешаванд, чунончи, бо истифодаи нуқтаҳои назари позитивӣ, сотсиологӣ ва 

фитрӣ-ҳуқуқӣ.  

Муносибатҳои ҳуқуқӣ – шакли ифодаи ҳуқуқии муносибатҳои ҷамъиятӣ 

буда, ҳамеша дар инкишофанд. Онҳо дар як ҷо намеистанд, баръакс инкишоф 

меёбанд (тағйир меёбанд, дигаргун мешаванд, аз байн мераванд, пайдо 

мешаванд). Муносибатҳои ҳуқуқӣ чун шакли муносибатҳои воқеӣ – ҷузъи 

ҳаёти ҷомеа буда, якҷоя бо ҷомеа пеш мераванд. Якҷоя бо инкишофи 

(динамизми) муносибатҳои ҳуқуқӣ омӯзиши онҳо низ идома меёбад. Пайдоиши 

муносибатҳои нави ҳуқуқӣ (дар соҳаи соҳибкорӣ, андоз, фаъолияти бонкӣ ва ғ.) 

таҳлилҳои нав ба навро тақозо менамояд. Аммо суол дар хусуси он ки 

созмонҳои байналмилалӣ субъектони муносибатҳои ҷамъиятӣ ҳастанд, ё ин ки 

субъекти муносибатҳои ҳуқуқӣ маъалаи норавшан ва баҳсбарангез боқӣ 

мемонад. Барои пайдо намудани ҷавоб ба саволи болозикр ба назари мо 

ҷанбаҳои назариявии муносибатҳои ҳуқуқиро бояд таҳлил намуд. 

Ҳамин тавр дар назарияи умумии ҳуқуқ муносибатҳои ҳуқуқӣ пеш аз 

ҳама чун ҷузъи мафҳуми ҳуқуқ фаҳмида мешавад ва  дар иртибот бо ин ё он 

навъи фаҳмиши ҳуқуқ омӯхта мешаванд. 

Аз нигоҳи фаҳмиши позитивии ҳуқуқ, муносибати ҳуқуқӣ ҳамчун 

зуҳуроти ҳуқуқӣ дар алоқамандӣ бо меъёрҳои ҳуқуқии позитивӣ (яъне 

дохилидавлатӣ), фаҳмида мешаванд. Дар ин равиш, муносибатҳои ҳуқуқӣ 

ҳамчун натиҷаи татбиқи меъёри ҳуқуқ ба воқеияти иҷтимоӣ фаҳмида мешавад, 

ки дорои хусусияти ҳатмӣ буда, аз ҷониби давлат эътироф гардида ва кафолат 

дода мешавад. Аз нигоҳи фаҳмиши сотсиологӣ, муносибати ҳуқуқӣ дар иртибот 

бо воқеият, ҳаёти воқеӣ, муносибатҳои воқеӣ омӯхта мешавад, аз ҷумла 

алоқамандии муносибати ҳуқуқӣ ва меъёри ҳуқуқ – хислати асосии муносибати 

ҳуқуқӣ эътироф намешавад, чунки алоқаи мунсибати ҳуқуқӣ бо шаклҳои 

дигари ифодаи ҳуқуқи воқеӣ ба инобат гирифта мешавад. Моҳияти муносибати 

ҳуқуқӣ аз нигоҳи фаҳмиши фитрӣ-ҳуқуқӣ дигар аст, зеро (дар иртибот бо 

фаҳмиши ғайримеъёрӣ ва ғайридавлатии ҳуқуқ) пайдоиши муносибатҳои 

ҳуқуқӣ бо меъёрҳои ҳуқуқ (қонун) пурра вобаста карда намешавад [133, с. 227]. 

Дар адабиёти муосири илмию ҳуқуқӣ муносибатҳои ҳуқуқӣ як намуди 

муносибатҳои ҷамъиятӣ эътироф шудааст. Тибқи чунин андеша, муносибатҳои 

ҷамъиятӣ намудҳои гуногун доранд – иқтисодӣ, сиёсӣ, байналмилалӣ, иҷтимоӣ, 

оилавӣ, ахлоқӣ, динӣ ва дигар. Яке аз намудҳои муносибатҳои ҷамъиятӣ – 

муносибатҳои ҳуқуқӣ мебошанд. Муносибатҳои ҳуқуқӣ дар баробари 

муносибатҳои иқтисодӣ, сиёсӣ як намуди муносибатҳои ҷамъиятианд. Модоме 

ки муносибатҳои ҷамъиятии иқтисодӣ, иҷтимоӣ ва диг. вуҷуд доранд, пас 

мунсибатҳои ҳуқуқӣ низ (чун намуди мустақилонаи муносибатҳои ҷамъиятӣ) 

арзи вуҷуд доранд. Муносибатҳои ҳуқуқӣ – унсури рӯбинои ҷомеа буда, якҷоя 

бо муносибатҳои сиёсӣ, иҷтимоӣ ва диг. инкишоф меёбанд ва ба муносибатҳои 

иқтисодӣ такя мекунанд.  

Чунинанд хулосаҳои умумӣ оид ба муносибатҳои ҳуқуқӣ ва мавқеи онҳо 

дар низоми муносибатҳои ҷамъиятӣ, ки аз фаҳмиши марксистии зербино ва 

рӯбинои ҷомеа ва фаҳмиши легистӣ-меъёрии ҳуқуқ ва муносибатҳои ҳуқуқӣ 

ҳосил мешаванд. 

Дар асл созмонҳои байналмилалӣ субъекти муносибатҳои ҳуқуқӣ ва дар 

як вақт субъекти мустақили муносибатҳои ҷамъиятӣ шуда метавонанд, зеро 

таркиби воқеии (ҳаётии, дар асл ҷойдоштаи) иқтисодӣ, сиёсӣ, оилавӣ, фарҳангӣ 

ва диг. мебошанд, ки мавриди танзими ҳуқуқӣ қарор гирифтаанд. Чун 

тарғибкунандаи муносибатҳои воқеӣ ташкилоту созмонҳои байналмилалӣ 

таввасути ворид шудан ба муносибатҳои ҳуқуқӣ хусусиятҳои мазмуни 

ҳуқуқиро бо истифода аз маҳакҳои танзими ҳуқуқӣ ва мазмуни воқеӣ-ҳуқуқӣ 

пайдо мекунанд, ки онро ҳуқуқҳои субъективӣ ва уҳдадориҳои ҳуқуқӣ ташкил 

медиҳанд. 

Ҳамин тариқ, созмону ташкилоҳои байналмилалӣ якум, субъекти 

мустақил ва алоҳидаи муносибатҳои ҷамъиятианд, аммо онҳо ҷудо аз 

муносибатҳои ҳуқуқӣ-воқеӣ (иқтисодӣ, сиёсӣ ва диг.) арзи вуҷуд карда 

наметавонанд;   

– дуюм, мазмуни он муносибатҳое, ки созмону ташкилотҳои 

байналмилалӣ ба он ворид мегарданд (иқтисодӣ, сиёсӣ, фарҳангӣ ва диг.) 

мавриди танзими ҳуқуқии давлатҳо қарор дода мешаванд;  

– сеюм, танзими ҳуқуқӣ, чуноне ки маълум аст, ин таъсири меъёрии 

муташакккилона ва мақсаднок ба шууру рафтори одамон аст ва аз ин рӯ, ҳамаи 

субъектони муносибатҳои ҳуқуқӣ дорои хислати иродавӣ мебошанд, зеро 

чунин муносибатҳо дар заминаи иродаву шуури одамон пайдо мешаванд ва 

ташкилоту созмонҳои байналмилалӣ ҳамчун субъекти муносибатҳои ҳуқуқӣ 

амал карда воситаи таъминкунандаи робитаи ҳуқуқии бошуурона байни одамон 

ва давлат маҳсуб меёбанд;  

– чорум, дар натиҷаи таъсиррасонии меъёрии ҳуқуқи дохилдавлатӣ ба 

муносибатҳои воқеии ҷамъиятӣ шакли муносибатҳои ҳукуқӣ хусусияти 

байналмилалиро мегиранд;  

– панҷум, дар натиҷаи танзими ҳуқуқӣ иштирокчиёни муносибатҳои 

байналмилалӣ ба иштирокчиёни (субъектони) муносибатҳои ҷамъиятӣ-ҳуқуқӣ 

табдил меёбанд, аниқтараш, вазъи ҳуқуқиро соҳиб мегарданд;  

– шашум, алоқаи воқеии байни иштирокчиёни муносибатҳои ҷамъиятии 

воқеӣ бо алоқаи ҳуқуқии онҳо тавассути ҳуқуқу уҳдадориҳо иваз мегардад ва 

амалӣ гаштани ин ҳуқуқу уҳдадориҳо бо давлат (чораҳои ҳуқуқбарқароркунӣ, 

чораҳои ҷавобгарии ҳуқуқӣ ва диг.) таъмин мешавад.  

Аз ин ҷост, ки табиати ҳуқуқии санадҳои ҳуқуқии байналмилалӣ дар 

иртибот ба навъ, мақом ва субъекти қабулкунанда аз ҳамдигар фарқ карда 

мешаванд. Масалан, ҳуҷҷатҳое, ки дар конференсияҳои байналмилалӣ қабул 

мегарданд, аслан дар шакли конвенсияҳо, хартияҳо қабул гашта, мазмуни 

шартномавиро доранд, таҳияи онҳо низоми зина ба зинавиро дошта, ба 

қоидаҳои муайяне рабт дода мешавад. Аммо дар адабиётҳои ҳуқуқӣ вобаста ба 

бархе санадҳои ҳуқуқии байналмилалӣ андешаҳои вижа ҷой доранд.  

Ба ақидаи И.И. Лукашук, «дар назария ва амалияи байналмилалӣ кайҳо 

эътироф шудааст, ки қатъномаи конфронсҳо қувваи ҳатмии амал надоранд ва 

сарчашмаи ҳуқуқи байналмилалӣ маҳсуб намеёбанд [75, с. 163]. Г.В. Игнатенко 

дар хусуси Санади хотимавии машварати умумиаврупоии соли 1975 чунин 

ибрози назар намуда буд: «Санади хотимавӣ аз ҷониби давлатҳо-

иштироокчиёни машварат ҳамчун ҳуҷҷати ҳуқуқии байналмилалӣ баррасӣ ва 

қабул шудааст» [129, с. 17]. 

Ба андешаи К.А. Бекяшева «Ин санадҳо, бешубҳа, санадҳои меъёрӣ ва 

сарчашмаҳои ҳуқуқи байналмилалӣ барои давлатҳои иштирокчӣ ба шумор 

мераванд» [31, с. 163]. Дар ин маврид уҳдадории давлатҳои иштирокчӣ аз рӯйи 

мазмуни санад ва сохтори он муайян карда шуда, давлатҳои иштирокчӣ барои 

амалигардонии назорати байниҳамдигарӣ (ба шумули инспексияҳо) ҷиҳати 

риояи уҳдадориҳои шартномавӣ дорои ҳуқуқҳои фарроханд. 

Ба андешаи мо барои ҳалли дурусти он фарқияти миёни уҳдадориҳои 

сиёсию ахлоқӣ ва ҳуқуқии давлатҳоро аз ҳам ҷудо карда таҳлил намудан лозим 

аст.  

Игнатенко Г.В. вобаста ба масъалаи мазкур чунин менависад: «Дар ҳуқуқи 

байналхалқӣ санадҳое ҳастанд, ки дар онҳо муқаррароти ҳатмӣ сабт шудаанд ва 

барои дақиқияти масъала ишора ба Кодекси рафтори Будапешт аз соли 1994 

мекунад, ки дар он муқаррароти характери ҳатмии сиёсӣ доштани он дар матни 

Кодекс мустаҳкам карда шудааст» [86, с. 167]. 

И.И. Лукашук оқилона қайд мекунад, ки «бино ба аҳаммияти сиёсӣ ва 

маънавии қатъномаи конференсияҳо, аз рӯйи таъсир ба муносибатҳои миёни 

давлатҳо ва ҳатто дар сатҳи иҷрои онҳо аз бисёр санадҳои ҳуқуқии 

байналмиалӣ бартарӣ доранд, аммо наметавон ба ҳамаи онҳо қувваи ҳатмии 

ҳуқуқии иҷро бахшид, зеро ки барои давлтатҳо он метавонад ихтилофот ва 

бархӯрди амиқро ба ҳуқуқи дохилидавлатӣ ба миён орад. Аз ҷониби дигар, чизе 

наметавонад ба давлатҳо дар масъалаи эътирофи қувваи юридикии қатънома 

ҳам дар соҳаи байналмилалӣ ва ҳам соҳаи миллӣ халал расонад. Аммо барои ин 

ризоияти махсуси давлатҳо зарур аст» [72, с. 168]. 

Санадҳои Созмонҳои байналмилалӣ дар қиёс бо конфронсҳои 

байналмилалӣ дар заминаи хусусияти доимӣ доштанашон таҳлил карда 

мешаванд. Дар “Фарҳанги калони ҳуқуқӣ” «Созмонҳои байналмилалӣ чун 

иттиҳодияҳои доимии дорои характери байниҳукуматӣ ва ғайриҳукуматӣ 

таълиф дода шуда, асоси фаъолияти онҳоро созишномаи байналмилалӣ 

(оиннома, статут ё дигар асноди таъсисдиҳанда) ташкил медиҳад» [157, с. 362]. 

Онҳо бо мақсади ҳамкорӣ оид ба ҳалли проблемаҳои байналмилалӣ бо санади 

дахлдори таъсисёбӣ ва рушди ҳамаҷонибаи ҳамкориҳои давлатҳо ба роҳ монад 

мешаванд. Чуноне ки аз мафҳуми ишорашуда бармеояд, созмонҳои 

байналмилалӣ ба ду гурӯҳ – байниҳукуматӣ ва ғайриҳукуматӣ ҷудо карда 

мешаванд. 

Тибқи қатъномаи Ассамблеяи Генералии СММ 1296 (XIV) аз 23-юми майи 

соли 1968 созмони ғайриҳукуматии байналмилалӣ (СҒБ) дилхоҳ созмони 

байналхалқие мебошад, ки дар асоси созишномаи байниҳукуматӣ ташкил 

нашудааст. Ба қавли дигар, созмони ғайриҳуқуматии байналмилалӣ ин 

иттиҳодияи байналмилалии гурӯҳҳои миллӣ, иттифоқҳо ва шахсони хусусии 



157 
 

дорои характери ғайриҳукуматӣ буда, аз ҷониби онҳо бо ҳадафи ба роҳ 

мондани ҳамкориҳои байналмилалӣ дар соҳаҳои сиёсӣ, иқтисодӣ, илмӣ-

техникӣ ва фарҳангии фаъолияти башарист. Айни замон дар ҷаҳон беш аз 3 

ҳазор созмони ғайриҳукуматии байналмилалӣ фаъол мебошанд. 

Ба андешаи Н.В. Миронов, бинобар сабаби ба низоми мартаботии 

санадҳои меъёрӣ-ҳуқуқӣ дохил нашудани сандҳои созмонҳои ғайриҳукуматӣ 

(ассосиатсияҳои байналмилалӣ, иттифоқҳо ва дигар иттиҳодияҳои илмию 

иттифоқҳои касаба, ҷавонон ва ғайр а) онҳо хусуситӣ ҳатмӣ надоранд [93, с. 

34]. 

Ба андешаи Коваленко И.И. «созмонҳои ғайриҳукуматӣ дар солҳои 

баъдиҷангӣ дар низоми созмонҳои байналмилалӣ ба сифати институти 

муҳимми муносибатҳои муосири байналмилалӣ ва ҳамкориҳои байналмилалӣ 

васеъ густариш ёфтаанд ва дар замони мо гурӯҳи аз ҳама сершумори созмонҳои 

байналмилалӣ ба шумор мераванд, ки бо дигар ташкилотҳои байналмилалӣ, аз 

ҷумла СММ ва мақомоти он равобити байнисозмонӣ ташкил намудаанд» [63, с. 

78]. 

Созмонҳои байниҳукуматии байналмилалӣ (СББ) – иттиҳодияҳои 

ихтиёронаи давлатҳои соҳибистиқлол ё созмонҳои байналмилалист, ки тибқи 

ҳуқуқи байналмилалӣ ва дар асоси шартномаи байнидавлатӣ ва қатъномаи СББ 

салоҳияти умумиро барои ҳамоҳанг сохтани фаъолияти давлатҳо дар соҳаи 

мушаххаси ҳамкориҳо ба роҳ монда, дорои низоми дахлдори мақомоти асосӣ ва 

ёрирасонанд, онҳо иродаи мухтор дошта, ин ирода аз иродаи аъзои дигар фарқ 

мекунад ва андозаи он бо салоҳдиди давлатҳои узв муқаррар карда мешавад 

[157, с. 362]. 

Дар раванди ҳуқуқэҷодкунии байналмилалӣ созмонҳои 

махсусгардонидашудаи СММ, ба мисли Созмони байналмилалии меҳнат, 

Созмони байналмилалии баҳрӣ, Созмони байналмилалии авиатсияи гражданӣ 

ва чанде дигар фаъолона амал мекунанд ва навъҳои гуногуни конвенсияҳо, 

қоидаҳои техникӣ, стандартҳои байналмилалиро таҳия месозанд. 

Чунончи, дар давраи фаъолияти худ Созмони байналмилалии меҳнат зиёда 

за 300 конвенсия, Созмони байналмилалии баҳрӣ – 40 ва ҳамин миқдор кодексу 

тавсияҳо ва Созмони байналмилалии авиатсияи гражданӣ 18 замима ба 

конвенсияи таъсисии ҳамин созмон (Конвенсия оид ба авиатсияи гражании 

байналмилалӣ аз соли 1944) таҳия ва беш аз 1400 пешниҳодот ва стандартҳоро 

қабул кардааст. 

Солҳои охир дар доираи адабиётҳои ҳуқуқӣ ҷузъи муҳимми таҳлили 

санадҳои байналмилалиро маҳаки ба сифати сарчашмаи ҳуқуқ эътироф шудани 

онҳо ташкил медиҳад.  

Аммо ба маънии эътирофи алоҳидаи намудҳои сарчашмаҳои ҳуқуқ дар 

мисоли сандаҳои ҳуқуқи байналмилалӣ расмиёти эътирофнамоиро ба давлат 

алоқаманд медонем. Чунин андешаро дар заминаи таҳлилҳои зерин асоснок 

кардан мумкин аст.   

Якум, ин сарчашмаҳои ҳуқуқи байналмилалӣ танҳо бо «ҳуҷҷатҳои 

расмии давлат» эътироф карда мешавад, яъне санадҳои меъёрии ҳуқуқии 

дохилидавлатӣ қабул мегарданд.  

Дуюм, санадҳои ҳуқуқии байналмилалӣ дар асоси фаъолияти 

ҳуқуқэҷодкунии давлат эҳтиёҷот пайдо мекунанд. Аз ҷониби дигар фаъолияти 

берун аз ҳуқуқэҷодкунии давлатӣ низ заминаи ташаккули сарчашмаҳои ҳуқуқ 

аст, масалан, ҳуқуқи одатии судӣ – натиҷаи фаъолияти судӣ аст, одатҳои 

муомилоти корӣ дар ҷараёни фаъолияти ғайридавлатии соҳибкории хусусӣ 

ташаккул меёбанд, одатҳо (аз қабили одатҳои африкоӣ ва диг.) – маҳсули 

инкишофи таърихии ҷомеа мебошанд, сарчашмаҳои динӣ бошанд, умуман бо 

фаъолияти ҳуқуқэҷодкунии давлатӣ алоқаманд нестанд.  

Савум, ин мафҳуми маҳдуд нақши сарчашмаи ҳуқуқро низ то андозае 

маҳдуд мекунад. Тибқи ин мафҳум, тавассути сарчашмаи ҳуқуқ «иродаи 

қонунгузор барои иҷроиш ҳатмӣ мегардад». Табиист ки санадҳои меъёрӣ- 

ҳуқуқии давлат (натиҷаи фаъолитяи ҳуқуқэҷодкунии давлат) баҳри қонунӣ 

намудани иродаи қонунгузор равона гаштаанд, гарчанде дар ин маврид 

истифодаи истилоҳи «фаъолияти қонунэҷодкунӣ» мувофиқи мақсад буд, зеро 

мафҳумҳои «қонунэҷодкунӣ» ва «ҳуқуқэҷодкунӣ» аз ҳам фарқ доранд.  

В.Д. Перевалов аз мафҳуми «сарчашмаи ҳуқуқ» истифода мебарад ва 

онро ба маънои танҳо ҳуқуқӣ мефаҳмад, яъне шакли ҳуқуқ ба маънои ҳуқуқӣ – 

сарчашмаи ҳуқуқ аст. Айни замон ӯ сарчашмаи ҳуқуқро бо давлат алоқаманд 

намояд ҳам, вале зери мафҳуми сарчашмаи ҳуқуқ танҳо меъёрҳои ҳуқуқро 

намефаҳмад. Сарчашмаи ҳуқуқ, ба ақидаи муаллиф, «ин шакли ифодаи расмии 

нишондоди умумиҳатмӣ аст, ки аз тарафи мақомоти давлатӣ баҳри танзими 

тартиботи ҷамъиятӣ эҷод мешаванд». Нишондоди ҳуқуқӣ ҳам меъёрҳои ҳукуқ 

ва ҳам меъёрҳои фардӣ-ҳокимиятиро дар назар доранд. Аз ин ҷо хулоса 

намудан мумкин аст, ки сарчашмаҳои ҳуқуқ дар шакли қонун, қарорҳои судӣ, 

шартномаҳои меъёрӣ, фармонҳои президент, амрҳо, қарорҳои ҳукумат, одатҳо 

вуҷуд доранд [134, с. 169-170].  

Аз ин хотир санадҳои ҳуқуқи байналмилалӣ дар сурате сарчашмаи ҳуқуқи 

байналмилалӣ маҳсуб меёбанд, ки давлатҳои муайян ҳатмӣ будани онҳоро 

эътироф карда бошанд. Мутаносибан, мавқеи онҳо дар иерархияи санадҳои 

ҳуқуқии байналмилалӣ аз лиҳози мавқеи мақоми давлатӣ дар механизми давлат 

ва шакли ифодаи ризоият барои ҳатмӣ будани ҳуҷҷатҳои дахлдор муайян карда 

мешаванд. 

Ғайр аз ин, тавре ки дар боло қайд намудем, созмонҳои байниҳукуматӣ 

шартномаҳо ва дигар асноди меъёриро низ қабул мекунанд. Аммо ин корро на 

бо тавони худ, балки тавассути мақомоти худ ё конфронсҳои махсус 

даъватшуда иҷро мекунанд, ки махсусияти табиати ҳуқуқии ин навъи санадҳо 

ба ҳисоб мераванд. Масалан, тибқи моддаи 7-и Оинномаи СММ ҳамаи 

мақомотҳо бино ба нақш ва аҳаммияташон дар ин созмон ба ду категория ҷудо 

мешавад: мақомоти асосӣ (Ассамблеяи Генералӣ, Шурои амният, Шуроҳои 

иқтисодӣ ва иҷтимоӣ, Шурои васоят, Суди байналмилалӣ, Котибот) ва 

мақомоти ёрирасон, ки аз ҷониби мақомоти асосӣ ва худи мақомоти ёрирасон 

ташкил карда мешаванд (м.19, 22, 68 Оинномаи СММ).  

Мақоми ҳуқуқӣ ба ин мазмун танҳо ба он қатъномаҳое дахл дорад, ки ба 

муносибатҳои байни давлатҳо ва муносибати онҳо бо созмон ихтисос 

гирифтааст. Бо вуҷуд, ин хулоса ба ҳуқуқи дохилии созмони байналмилалӣ 

тааллуқ надорад. Аз рӯйи масъалаҳои дохилисозмонӣ (таъсиси мақомоти 

ёрирасон, қабул ба узвият, тасдиқи буҷет ва ғ.) қарорҳои дорои қувваи ҳатмӣ 

қабул мегарданд. Дар ин ҳолат, сухан оид ба меъёрҳои дохилисозмонӣ рафта, 

барои онҳо хислати ҳатмӣ дошта метавонад. Масалан, дар доираи ҳуҷҷатҳои 

таъсискунандаи ин ташкилотҳо субъектҳои мазкур қоидаҳои худӣ ва расмиёти 

хислати меъёридоштаро таҳия ва қабул мекунанд, ки фаъолияти дохилии 

созмони байналмилалӣ ва мақомоти байналмилалӣ, муносибати онҳоро бо 

давлатҳо ва дигар субъектҳои ҳуқуқи байналмилалӣ, аз ҷумла меъёрҳои дорои 

характери мурофиавӣ низ тавассути онҳо танзим карда мешавад. Чунин 

ҳуқуқэҷодкунӣ ташаккул ва инкишофи ҳуқуқи дохилии худи созмонҳои 

байналмилалӣ ва дар нақшаи умум, ҳуқуқи созмонҳои байналмилалиро исбот 

менамояд [31, с. 25]. Дар адабиёт инчунин ба он таваҷҷуҳ шудааст, ки дар баъзе 

ҳолатҳо муносибати созмонҳои байналмилалӣ ва мақомоти онҳо бо принсипи 

тобеият асос ёфтаст, зеро як қатор созмонҳо дар тобеияти муайяни мақомоти 

дигар буда метавонанд [180, с. 69-75].  

Масалан, СММ бо созмонҳои махсусгардонидашудаи худ, мақомоти 

асосии СММ бо ниҳодҳои ёрирасоне, ки онҳо таъсис медиҳанд. Яъне, дар 

муносибати созмонҳои байналмилалӣ ва мақомоти онҳо принсипи иерархия 

амал мекунад [137, с. 96]. Аз ин мантиқан хулоса мешавад, ки принсипи мазкур 

нисбат ба санадҳои созмонҳои байналмилалӣ (қатъномаҳо, тавсияҳо ва ғайра) 

ва меъёрҳои он низ амалӣ мегардад. Агар мухолифат байни меъёрҳо, ки 

Ассамблеяи Генералии СММ қабул кардааст ва меъёрҳои қабулнамудаи дилхоҳ 

созмони таъсисдодаи ӯ ба вуҷуд ояд, пас афзалият, тибқи иерархия, ба 

меъёрҳои Ассамблеяи Генералии СММ дода мешавад. Ин хулоса ҳам ба ҳуқуқи 

дохилидавлатӣ ва ҳам ба ҳуқуқи созмонҳои байналмилалӣ ва мақомоти он ба 

дараҷаи баробар тааллуқ дорад [137].  

Таҳлили хусусият ва табиати ҳуқуқии санадҳои ин созмонҳои 

байналмилалӣ бо таваҷҷуҳ ба нуқтаи назари ҳуқуқшиносон ва амалияи 

байналмилалӣ нишон медиҳад, ки санадҳои мазкур метавонанд дорои 

хусусияти ҳатмӣ, тавсиявӣ, эъломиявӣ инчунин танзимкунандаи умумӣ дошта 

бошанд.  

Аз лиҳози назариявӣ, санадҳое, ки созмонҳои байналмилалӣ қабул 

менамоянд ба ду гурӯҳи асосӣ ҷудо карда мешаванд: 

Якум – Санадҳои шартномавӣ, ки қувваи ҳатмии ҳуқуқиро дар худ доро 

буда, иҷроиши онҳо барои давлатҳои узви ин созмонҳо ҳатмӣ мебошад. 

Дуюм – Санадҳои ғайришартномавӣ, ки аҳамияти сиёсӣ, ахлоқӣ ва амалӣ 

дошта, иҷроишаш ҳатми набуда хусусияти тавсиявӣ доранд. 

Дар назарияи муосири ҳуқуқ, ин ду гурӯҳ на ҳамчун муқобил, балки 

ҳамчун зинаҳои муродифи як раванди ягонаи танзимнамоии меъёрии 

муносибатҳои байналмилалӣ ифода мегарданд.  

– Санадҳои шартномавӣ аз лаҳзаи ба тасвиб расиданашон қувваи ҳуқуқӣ 

пайдо намуда, байни тарафҳо уҳдадориҳои ҳуқуқиро ба вуҷуд меоранд. Ба ин 

навъи санадҳо дохил мешаванд: Шартномаҳо, конвенсияҳо, протоколҳо. Ин 

гуна санадҳо хусусияти ҳатмии ҳуқуқиро доро буда, иҷро намудани онҳо барои 

давлатҳои узви ин созмонҳо ва мақомотҳои дар тобеияти ин созмонҳо 

қарордошта ҳатмӣ мебошад. Аз ҷумла, қарорҳои Шурои амнияти СММ 

мутобиқи моддаи 25 ва боби VII Хартияи СММ аҳаммияти ҳатмӣ доранд 

(24.10.1945. 19 боб,111 модда). Ин созмонҳо метавонанд, ки бо истифода аз 

воситаҳои зӯроварӣ санадҳои дорои қувваи ҳуқуқии ҳатмиро амалӣ намоянд. 

Созмони Милали Муттаҳид дорои сохтори ниҳодиест, ки фаъолияти онҳо 

дар шакли мутамарказшуда бо тақсими салоҳиятҳо ба роҳ монда мешаванд. 

Мақоми ҳуқуқии санадҳое, ки дар доираи ин созмон ба тасвиб мерасанд аз 

ҷиҳати мақомоти ин санадҳоро қабулкунанда ва мавзуи муҳокимашаванда аз 

якдигар фарқ мекунанд. Дар доираи сохтори СММ, ду мақомоти марказии он 

Шурои амният ва Маҷмаи умумӣ нақши асоси доранд, вале салоҳият ва 

аҳаммияти санадҳои ҳуқуқие, ки аз ҷониби ин мақомотҳо ба тасвиб мерасанд 

якранг нест. 

Шурои амнияти СММ ба ҳайси мақоми масъул ҷиҳати ҳифз намудани 

сулҳу субот ва амнияти байналмилалӣ мутобиқи Моддаи 24 ва 25-и Хартияи 

СММ салоҳияти махсус дорад. Дар моддаи 25-и Хартия қайд гардидааст, ки: 

“Узви Созмон уҳдадор мешаванд, ки қарорҳои қабулнамудаи Шурои амниятро 

мутобиқи муқарраротҳои Хартия иҷро намоянд”. 

Ин муқаррароти ҳуқуқӣ ба санадҳои ҳуқуқии Шурои амният қувваи 

ҳатмии ҳуқуқӣ мебахшад, яъне ҳамаи давлатҳои аъзои СММ уҳдадоранд, ки 

онҳоро иҷро намоянд. Ба ин мазмун, санадҳои Шурои амният – хусусан онҳое, 

ки дар доираи боби VII Хартия қабул мешаванд (дар бораи тадбирҳо нисбат ба 

таҳдид ба сулҳ, шикасти сулҳ ё амали таҷовуз) – мақоми ҳуқуқии ҳатмиро 

пайдо мекунанд ва барои онҳо хусусияти маҷбурӣ доранд.  

– Санадҳои ғайришартномавӣ, ки аксарияти ин навъи санадҳо хусусияти 

сиёсӣ, тавсиявӣ ва роҳнамоӣ доранд, дар бештари мавридҳо метавонанд ба 

меъёрҳои ҳуқуқии ёрирасон табдил ёбанд (масалан қатъномаҳои СММ). Ба ин 

навъи қатъномаҳо, эъломияҳо, тавсияҳо ва дигар санадҳое шомил мешаванд, ки 

аз нигоҳи ҳуқуқи байналмилалӣ ҳатмӣ нестанд, вале аз ҷиҳати сиёсӣ ва ахлоқӣ 

таъсири баланд доранд. И. Лукашук таъкид мекунад, ки «санадҳои 

ғайришартномавӣ дар бештари мавридҳо метавонанд роҳнамои ҳуқуқи 

байналмилалӣ бошанд ва ба ташаккули меъёрҳои ҳатмӣ мусоидат намоянд» [73, 

с.213]. Яке аз намунаи маъмули ин санадҳо Эъломияи умумии ҳуқуқи башар 

мебошад, ки соли 1948 аз тарафи Маҷмаи умумии СММ ба тасвиб расидааст. 

Гарчанде он расман хусусияти ҳатмӣ надошта бошад ҳам, вале дар шароити 

имрӯза он ба ҳайси як сарчашмаи асосии меъёрҳои ҳатмии ҳуқуқи 

байналмилалии ҳуқуқи инсон эътироф гардидааст. 

Намунаи дигари таъсири амалӣ доштани санадҳои хусусияти 

тавсиявидоштаро метавон дар Қатъномаҳои Созмони амният ва ҳамкорӣ дар 

Аврупо (САҲА) мушоҳида намуд, ки гарчанде онҳо расман санади ҳуқуқии 

дорои хусусияти ҳатмӣ набошанд ҳам, вале дар хусуси назорат намудан аз 

болои интихобот, риояи ҳуқуқи инсон ва андешаи озод, доимо ҳамчун ҳуҷҷати 

асосӣ мавриди баррасӣ қарор мегиранд. 

Аз ҷиҳати назариявӣ, масъалаи асосии баҳс оид ба табиати ҳуқуқии 

санадҳои хусусияти тавсиявидошта бо масъалаи “масири тавсиявӣ ба ҳукми 

ҳуқуқи меъёрӣ” алоқаманд мебошад. Дар адабиёти ҳуқуқӣ, ин падида ҳамчун 

“ҳуқуқи тавсиявӣ” маъруф аст. Ҳуқуқи тавсиявӣ аслан ба санадҳо, қарорҳо ва 

қатъномаҳои созмонҳо ишора мекунад, ки ба таври ҳатмӣ амалӣ шудани онҳо 

аз ҷониби давлатҳо талаб карда намешавад, аммо таъсири сиёсӣ ва ҳуқуқии 

онҳо дар рушди мунтазами меъёрҳои нави ҳуқуқӣ хело калон аст. 

Назарияи “ҳуқуқи тавсиявӣ” аз ҷониби ҳуқуқшиносони байналмилалӣ, аз 

ҷумла К. Скайнер, А. Чайес, Т. Франк ва дигарон бештар дастгирӣ ёфтааст. 

Онҳо бар он назаранд, ки ин санадҳо имкони мутақобилан мувофиқат намудани 

иродаи давлатҳо ва таҳкими рафтори мувофиқ бо ҳуқуқи байналмилалиро 

фароҳам меоранд, бидуни он ки ин давлатҳо бо уҳдадориҳои сахт ва расмии 

шартномавӣ вобаста шаванд. 

Маҷмаи Умумии СММ-ро, ки ҳамаи давлатҳои аъзои он ташкил медиҳанд, 

ба ҳайси минбари муҳимми сиёсӣ ва муколамаи байналмилалӣ амал мекунад, 

танҳо салоҳияти қабул намудани санадҳои тавсиявиро дорад. Дар асоси 

муқаррароти Моддаи 10 ва 11-и Хартияи СММ, Маҷмаи умумии СММ 

метавонад: “...дар бораи ҳама гуна масъалаҳои марбут ба салоҳияти Созмон 

тавсияҳо пешниҳод намояд...” 

Аз ин муқаррарот хулоса намудан мумкин аст, ки қатъномаҳои Маҷмаи 

умумӣ дорои аҳаммияти тавсиявӣ буда, аз лиҳози ҳуқуқӣ барои давлатҳои аъзо 

ҳатмӣ намебошанд. Онҳо аз лиҳози  ҳуқуқӣ ҳатмӣ набошанд ҳам, аммо аз 

лиҳози сиёсӣ, ахлоқӣ ва рамзӣ дорои аҳаммияти баланд мебошанд. Ҳамин тавр 

ин навъи санадҳо ба унсурҳои асосии ҳуқуқи тавсиявӣ (soft law) мутобиқат 

мекунанд. 

Ба монанди: Эъломияи умумии ҳуқуқи башар аз соли1948 – қатънома, вале 

дар амал ба сарчашмаи меъёрӣ табдил ёфтааст. 

Новобаста аз он, ки ин қатъномаҳо хусусияти тавсиявӣ доранд, онҳо дар 

рушди ҳуқуқи байналмилалӣ нақши калидӣ мебозанд. Онҳо ҳамчун сарчашмаи 

ташаккули одатҳои ҳуқуқи байналмилалӣ, ташкили консенсуси сиёсӣ, ва 

муҳайё сохтани замина барои қабул ва қонунмандсозии шартномаҳои ҳатмӣ 

истифода мешаванд 

Пас, дар ҳоле ки Шурои амният ҳамчун ниҳоди иҷрошавандаи СММ қодир 

аст санадҳои дорои таъсири мустақими ҳуқуқӣ қабул кунад, Маҷмаи умумӣ 

бештар як макони таҳия ва ташаккули сиёсати байналмилалӣ ва консепсияи 

меъёрии умумибашарист, ки ба воситаи ҳуқуқи тавсиявӣ ифода меёбад. Ин 

фарқият ба таври возеҳ ба шакли "ниҳодҳои дохилӣ"-и СММ алоқамандӣ 

дорад: дар сатҳи боло (Шурои амният) санадҳо дорои ҷанбаи иҷборӣ, дар сатҳи 

поён (Маҷмаи умумӣ) дорои хусусияти тавсиявӣ мебошанд. 

Ин тафовут дар таъсир ва табиати ҳуқуқии созмонҳои дигари 

байналмилалӣ низ мушоҳида мешавад. Аз ҷумла, дар Иттиҳоди Аврупо, ки 

мақоми байналмилалии махсус дорад ва баъзе аз санадҳои он барои давлатҳои 

аъзо ҳатмӣ мебошанд, санадҳо дар шаклҳои гуногун ба монанди: регламент, 

дастур, қарор ва тавсия тақсим мешаванд, ки ҳар яки онҳо дорои табиати 

ҳуқуқии ба худ хос мебошад. Тибқи муқаррароти моддаи 288-и Шартномаи 

таъсисдиҳандаи Иттиҳоди Аврупо, регламент бевосита барои ҳамаи давлатҳои 

аъзо ҳатмӣ мебошад, дар ҳоле ки дастурҳо ба давлатҳои аъзо шакли озоди 

интихоби татбиқ намуданро медиҳанд. 

Аз ин лиҳоз метавон ба хулосае омад, ки табиати ҳуқуқии санадҳои як 

созмони байналмилалӣ наметавонад дар ҳама ҳолатҳо бо як қолаб муайян 

гардад. Мавқеи ҳар як созмон дар низоми байналмилалӣ, қонунияти таъсиси он 

ва тарзи қабули санадҳо, ҳамчунин ҷанбаҳои дохилии тартиби раъйгирӣ ва 

иштироки аъзоён дар қабули қарорҳо нақши ҳалкунанда доранд. 

Созмонҳои байналмилалӣ, ки бевосита ба сифати иштирокчии мустақили 

ҳуқуқи байналмилалӣ эътироф шудаанд, бо роҳи қабул намудани санадҳои 

муайяни ҳуқуқӣ ва сиёсӣ кӯшиш ба харҷ медиҳанднд, ки дар ҳалли масъалаҳои 

глобалӣ ва минтақавӣ, аз қабили таъмин намудани сулҳу амният, ҳимояи 

ҳуқуқи инсон, рушди устувор ва ҳалли баҳсҳои байналмилалӣ нақши калидӣ 

бозанд. Ҳамзамон бо ин васила, таъсири санадҳое, ки аз ҷониби ин созмонҳо 

қабул мегарданд, ба низоми ҳуқуқи байналмилалӣ ва ҳатто ба қонунгузории 

дохилии давлатҳо меафзояд. Ин санадҳо на танҳо ҳамчун василаи амалӣ 

гардонидани мақсад ва вазифаҳои созмонҳои дахлдор хидмат мекунанд, балки 

дар ташаккули меъёрҳои нави ҳуқуқи байналмилалӣ, ташвиқи ҳуқуқи инсон, 

таъмини сулҳ ва амнияти байналмилалӣ нақши муассир мебозанд. 

Масъалаи таҳқиқи табиати ҳуқуқии санадҳои ташкилотҳои байналмилалӣ, 

азҷумла дар асоси ҷудо намудани онҳо аз дигар сарчашмаҳои ҳуқуқ, муайян 

кардани имконоти иҷроиш ва таъсири ҳуқуқии онҳо ба давлатҳои аъзо ва 

ғайриаъзо, яке аз мавзуъҳои мубрам дар замони ҳозира ба шумор меравад.  

Дар ин раванд, санадҳое, ки аз ҷониби чунин созмонҳо қабул мегарданд, 

яке аз унсурҳои муҳимми ташаккули меъёрҳои ҳуқуқи байналмилалӣ ва 

ҳамзамон василаи танзими рафтори ҳуқуқии давлатҳо маҳсуб меёбад. Бо 

вуҷуди ин, як қатор хусусиятҳои ин масъалаи азҷумла: табиати ҳуқуқии 

санадҳои дар доираи ин созмонҳо қабулшуда; характери ҳатмӣ ё тавсиявӣ 

доштани онҳо; қобилияти таъсиррасонии онҳо ба ҳуқуқи миллӣ ва дар таҷрибаи 

ҳуқуқии байналмилалӣ, то ба ҳол аз лиҳози амалӣ ва назариявӣ ҳамчун 

масъалаҳои баҳснок боқӣ мондаанд. 

Мусаллам аст, ки фаъолияти муътадили дилхоҳ созмон, иҷрои вазифаҳои 

ба души он гузошташуда маблағгузории муайянеро талаб мекунанд, ки 

сарчашмаи ягонаи он ҳаққи узвияти давлатҳои аъзои ин созмон мебошад. Агар 

яке аз давлатҳои аъзо имконияти пардохти ин гуна маблағро надошта бошад, 

пас, ҳақ дорад, ки аз ҳайати он хориҷ гардад. Ин ҳолат истисно аз қоидаҳои 

умумист ва қатъномаҳое, ки ба манфиатҳои давлатҳо дахл дорад, бевосита 

қувваи ҳуқуқӣ надоранд. Аммо проблемаи иерархияи байналмилалӣ-ҳуқуқӣ дар 

ин ҳолат сар намезанад, чунки масъалаи баррасишаванда бо ягон меъёри дигари 

ҳуқуқи байналмилалӣ танзим намегардад ва ин аст, ки заминае барои пайдоиши 

мухолифати шаклию мантиқӣ низ ба вуҷуд оварда намешавад. Аз ҷониби дигар, 

метавонад мухолифат дар хусуси андозаи пардохтҳо пайдо шавад, ки барои як 

сол дар буҷет муқаррар мешаванд, инчунин андозаи ҳаққи узвият, ки бо 

қатъномаи дахлдори созмони байналмилалӣ муайян шудааст.  

Хулоса, табиати ҳуқуқии сандҳои созмону ташкилотҳои байналмилалӣ 

хислати тавсиявӣ ва аз ҷиҳати сиёсӣ уҳдадоркунанда дошта, дар натиҷа таъсири 

муайяне ба таҳияи минбаъдаи меъёрҳои шартномавии ҳуқуқи байналмилалӣ ва 

санадҳои дохилидавлатӣ расонида метавонанд. Аз ин лиҳоз, ҳуқуқи дохилии 

(корпоративии) созмонҳои байналмилалӣ аз ҷиҳати ҳуйқуқӣ барои мақомоти 

дахлдор ва созмонҳо ҳатмӣ буда, барои давлатҳо, баръакс, ҳатмӣ нест. Ба 

тариқи истисно санадҳои алоҳидаи танзимкунандаи масоили молиявӣ ва баъзе 

муносибатҳои байниҳамдигарии вобаста ба узвияти давлатҳо дар ин ё он 

созмон метавонанд арзи вуҷуд дошта бошанд.  

ХУЛОСА 

Дар натиҷаи таҳқиқоти диссертатсионӣ хулосаҳои зерин пешниҳод 

мешаванд: 

1. Аҳаммият ва арзиши таҳқиқи масъалаи ворид намудани принсипҳои 

умумиэътирофшуда ва меъёрҳои ҳуқуқи байналмилалӣ, аз ҷумла санадҳои 

ҳуқуқии байналмилалӣ ва шартномаҳои байналмилалӣ ба низоми ҳуқуқии 

Ҷумҳурии Тоҷикистон пеш аз ҳама дар он ифода меёбад, ки таҳлили масъалаи 

таносуб ва иртиботи мутақобилаи ҳуқуқи байналмилалӣ ва миллӣ 

(дохилидавлатӣ) дар марҳилаи кунунии инкишофи низомҳои ҳуқуқии олам на 

фақат барои ҳадафҳои назарияи ҳуқуқ ва давлат, балки дар амалияи ҳуқуқӣ низ 

аҳаммияти вижа пайдо кардааст. Ворид шудани меъёрҳои байналмилалӣ ба 

низоми ҳуқуқии миллӣ барои татбиқи босамари қонунгузорӣ ва ҳамзамон 

ҷиҳати ҳифзи воқеии ҳуқуқу озодиҳои инсон шароити мусоид фароҳам меорад 

[4-М].  

2. Дар илми ҳуқуқшиносии ватанӣ то ба имрӯз андешаҳои ягона оиди 

муайян намудани ҷойгоҳ ва аҳамияти принсипҳо ва меъёрҳои 

умумиэътиорофшудаи ҳуқуқи байналмилалӣ, инчунин шартномаҳои 

байналмилалӣ дар низоми ҳуқуқии миллӣ пешниҳод нашудааст. Дар ҳоле, ки 

дар шароити рушди муносибатҳои байналмилалӣ ва вусъатёбии ҳамкории 

низомҳои ҳуқуқӣ, масъала мазкур аҳамияти калидиро касб менамояд. Маҳз 

муайян намудани ҷойгоҳ ва аҳамияти меъёрҳои байналмилалӣ дар низоми 

ҳуқуқии миллӣ метавонад ба фаъолияти мақомоти давлатӣ ва шахсони воқеию 

ҳуқуқӣ, ки бевосита дар татбиқи меъёрҳои ҳуқуқи байналмилали иштирок 

мекунанд таъсир расонад. Ҳамзамон уҳдадориҳои байналмилалӣ-ҳуқуқии 

давлат низ дар раванди ташаккул ва такмили қонунгузории миллӣ нақши муҳим 

мебозанд, зеро ҳангоми иҷрои уҳдадориҳо ҳамоҳангии танзими ҳуқуқӣ таъмин 

гардида, барои татбиқи мутассил ва муфиди меъёрҳои байналмилалӣ-ҳуқуқӣ 

дар низоми ҳуқуқии ҶТ заминаи мусоиди ҳуқуқӣ ба вуҷуд оварда мешавад [1-

M]. 

3. Нисбат ба мафҳуми «низоми ҳуқуқӣ» дар илми ҳуқуқшиносӣ ду равиш – 

маҳдуд ва васеъ ба кор бурда мешавад. Дар мавриди аввал таҳти унвони низоми 

ҳуқуқӣ асосан низоми ҳуқуқ ва ё низоми қонунгузорӣ, яъне зинабандии 

муайяни меъёрҳои ҳуқуқӣ ва санадҳои меъёрии ҳуқуқӣ фаҳму дарк мешавад, ки 

муносибатҳои ҷамъиятиро дар ҳудуди давлат ба танзим медароранд. Аз рӯйи 

фаҳмиши васеъ, мафҳуми «низоми ҳуқуқӣ» ва муҳтавою мазмуни он ба ҳуқуқ 

ва қонунгузорӣ маҳдуд намешавад. Онҳо на танҳо асоси меъёрӣ ва унсури 

пайвасткунандаи низоми ҳуқуқиро ташкил медиҳанд, балки тамоми созмони 

ҳуқуқии ҷомеаро дар ягонагӣ нигоҳ медоранд ва ҳама ҷузъиёти таркибии онро 

ифода менамоянд. Мафҳуми васеи низоми ҳуқуқӣ аксаран дар адабиёти илмӣ 

хеле зиёд ба мушоҳида мерасад ва дар гуфтугӯи умум низ ибораҳое, аз қабили 

«воқеияти ҳуқуқӣ», «ҳақиқати ҳуқуқӣ», «модиёти ҳуқуқӣ», «порчаи ҳуқуқӣ», 

«соҳаи ҳуқуқӣ», «муҳити ҳуқуқӣ», «дунёи ҳуқуқӣ» мавриди истифода қарор 

гирифтаанд. 

4. Вобастагии байниҳамдигарии давлатҳо дар ҷаҳони муосир ба низомҳои 

ҳуқуқии миллӣ (дохилидавлатӣ) низ таъсир мерасонад ва аз онҳо тақозо 

мекунад, ки бо ҳамдигар ҳамкорӣ намоянд. Зеро дар ҳуқуқи муосир ду тамоюли 

ба ҳам алоқаманд мушоҳида мегардад: аз як тараф, шартномаҳои байналмилалӣ 

ва дигар санадҳои ҳуқуқии байналмилалӣ, ки ба ҳамкорӣ ва робита бо 

қонунгузории миллӣ ниёз доранд; аз тарафи дигар қонунҳо ва дигар санадҳои 

ҳуқуқии миллӣ, ки дар онҳо низ муқаррарот оид ба татбиқи якҷояи меъёрҳои 

дохилидавлатӣ ва байналмилалӣ пешбини шудааст. Дар ин сурат ҳангоми ба 

вуҷуд омадани мухолифат (коллизия) байни меъёрҳо, бартари ба меъёрҳои 

ҳуқуқи байналмилалӣ дода мешавад [6-M]. 

5. Меъёрҳои умумиэътирофшудаи ҳуқуқи байналмилалӣ, санадҳои 

ҳуқуқии байналмилалӣ ва шартномаҳои байналмилалии Ҷумҳурии Тоҷикистон 

дар низоми ҳуқуқии Тоҷикистон падидаи нисбатан нав буда, ба дигар унсурҳои 

низоми ҳуқуқии миллӣ низ таъсир мерасонанд. Азбаски маҳз дар доираи 

салоҳияти дохилидавлатӣ ташаккули ниҳоии таносуби ҳуқуқи байналмиллалӣ 

ва миллӣ дар низоми ҳуқуқии ҳар як давлат шакл мегирад, пас зарурати 

фароҳам овардани маҷмуи чунин шароите ба миён меояд, ки ба самаранокии 



169 
 

ҳамгироии ин ду низоми ҳуқуқ мусодат намояд ва ҳамзамон ба ҷудошавӣ 

миёни фаъолияти давлат ва шаклҳои татбиқи меъёрҳои ҳуқуқӣ роҳ надиҳад. 

6. Дар шароити вусъат ёфтани ҷаҳонишавӣ ва ҳамгироӣ ҳуқуқӣ меъёрҳои 

ҳуқуқи байналмилалӣ аз ҷумла санадҳои ҳуқуқии байналмилалӣ ва 

шартномаҳои байналмилалӣ зери таъсири фаъолияти созмонҳои 

байналмилалии минтақавӣ, аз қабилӣ Иттиҳоди давлатҳои 

муштаракулманофеъ, Созмони ҳамкории Шанхай ва дигар ташкилотҳои 

байналмилаӣ бемайлон инкишоф меёбанд. Санадҳои ҳуқуқии байналмилалие, 

ки ин созмонҳо қабул мекунанд, характери ҳатмии ҳуқуқӣ дошта дар рушди 

қонунгузории миллӣ нақши муҳим мебозанд [2-М].  

7. Таҷрибаи омода кардан, қабул намудан ва татбиқи қонунҳои моделӣ 

(амсилавӣ, типӣ) аз манфиати бе шакку шубҳаи онҳо гувоҳӣ медиҳад. Бо 

вуҷуди ин, пешниҳод намудани якчанд тавсияҳо аз манфиат холи нест: зарур 

аст, ки предмети танзими санадҳои моделӣ бо назардошти манфиати 

қонунэҷодкунии парлумонҳо ҳамаҷониба мавриди омӯзиш ва баррасӣ қарор 

дода шавад; ба айнан нусхабардорӣ намудани қонунҳои амалкунанда роҳ додан 

лозим нест; нақшаи омода кардани қонунҳои моделӣ дар чаҳорчӯбаи 

Ассамблеяи байнипарлумонӣ ва давлатҳои аъзои ИДМ мувофиқасозии амиқу 

дақиқро тақозо менамояд; матни санадҳои ҳуқуқи моделиро хеле дурусту аниқ 

таҳия намудан зарур аст. Дар ин замина, методика ё роҳу воситаҳои тайёрӣ ва 

башаклдарории шартномаҳои байналмилалӣ дар чаҳорчӯбаи ИДМ муҳим 

мебошад. 

8. Дар м. 10-и Конститутсияи Ҷумҳурии Тоҷикистон муқаррароти зерин 

дарҷ шудааст: «Санадҳои ҳуқуқии байналмилалие, ки Тоҷикистон онҳоро 

пазируфтааст, қисми таркибии низоми ҳуқуқии ҷумҳуриро ташкил медиҳанд. 

Дар ҳолати қонунҳои ҷумҳурӣ ба санадҳои ҳуқуқии байналмилалии 

эътирофгардида мутобиқат накунад меъёрҳои санадҳои байналмилалӣ амал 

мекунанд», ҷанбаи умумӣ дошта, зарурати таҳлилу дарки назариявӣ-ҳуқуқии як 

зумра масъалаҳои аз он маншаъгирандаро ба миён мегузорад. Ҳамзамон, 

мафҳуми «санади ҳуқуқуқии байналмилаӣ» ҳамчун мафҳуми нисбатан нав дар 

сатҳи конститутсионӣ арзёбӣ мегардад. Хусусияти хоси ин масъала пеш аз ҳама 

дар он ифода меёбад, ки дар Конститутсияи ҶТ бартари на ба шартномаҳои 

байналмилалӣ ва ё принсипу меъёрҳои умумиэътирофшудаи ҳуқуқи 

байналмилалӣ балки маҳз ба санадҳои ҳуқуқии байналмилалӣ дода шудааст.  

Кодексҳои маданӣ, ҷиноятии ва дигар санадҳои меъёрӣ дар фарқият аз 

Конститутсияи Ҷумҳурии Тоҷикистон бартарии шартномаҳои байналмилалии 

Ҷумҳурии Тоҷикистонро бевосита мустаҳкам намудаанд. Аммо мафҳуми 

«санади ҳуқуқии байналмилалӣ» доманадор буда, маҷмуи васеи санадҳо ва 

ҳуҷҷатҳои соҳаи ҳуқуқи байналмилалиро дар бар мегирад. Ба ин маҷмуи 

санадҳо – санадҳои умумиэътирофшудаи ҳуқуқии байналмилалӣ, шартномаҳои 

байналмилалӣ, инчунин санадҳои минтақавии созмонҳои байналмилалӣ ва 

ғайра шомил мегарданд [5-М]. 

9. Айни замон дар Ҷумҳурии Тоҷикистон теъдоди санадҳои ҳуқуқие, ки 

дар ҳамбастагии мутақобила бо ҳуқуқи байналмилалӣ қарор доран, ба таври 

назаррас афзудааст. Аз ин рӯ доираи масъалаҳое, ки ба истифода ва татбиқи 

меъёрҳои ҳуқуқи байналмилалӣ марбутанд, дар фаъолияти судҳо ҳангоми 

баррасии парвандаҳо дар мурофиаҳои маданӣ, ҷиноятӣ ва иқтисодӣ то рафт 

бештар гардида истодааст. Дар чуни шароит зарурати омӯзиш ва таҳқиқи 

ҳамаҷонибаи паҳлуҳои гуногуни онҳо ба миён меояд. Зеро дар таҷрибаи судӣ 

масъалаи таносуби ҳуқуқи байналмилалии оммавӣ ва ҳуқуқи байналмилалии 

хусусӣ ба таври гуногун арзёбӣ мегардад. Густариши татбиқи меъёрҳои ҳуқуқи 

байналмилалӣ метавонд ба наздик шудани предмети танзими ҳуқуқи 

байналмилалии оммавӣ ва ҳуқуқи байналмилалии хусусӣ мусоидат намояд [3-

М]. 

10. Меъёрҳои ҳуқуқи байналмилалӣ дар сурати эътироф гардиданашон 

ҳамчун ҷузъи таркибии низоми ҳуқуқии Ҷумҳурии Тоҷикистон ба меъёрҳои 

ҳуқуқи дохилӣ табдил намеёбанд. Онҳо ҳамчун меъёрҳои ҳуқуқи байналмилалӣ 

боқи  мемонанд ва оқибатҳои ҳуқуқиро якҷо бо меъёрҳои ҳуқуқи дохилӣ ба 

вуҷуд меоранд. Ба андозаи баробар сарчашмаҳои ҳуқуқи байналмилалӣ ба 

шумораи сарчашмаҳои ҳуқуқи миллӣ ворид намешаванд, онҳо ҷойи махсусро 

дар қисмати меъёрии низоми ҳуқуқӣ (дар Конститутсияи ҶТ, санадҳои меъёрии 

ҳуқуқии соҳавӣ) ишғол намуда, «сарчашмаи дар мамлакат амалкунандаи 

меъёрҳои ҳуқуқи байналмилалӣ» ба шумор мераванд. Бар асоси амалияи 

мавҷуда, меъёрҳои ҳуқуқи байналмилалӣ бояд бо дарназардошти объект, 

мақсад ва муҳтавои шартномаи дахлдор дар доираи ҳудудҳои замонӣ, фазоӣ ва 

субъектии амал, инчуни аҳаммияти истилоҳоти дар матни он истифодашуда 

бояд мавриди амал ва тафсир қарор дода шаванд. Аз ҷониби Тоҷикистон 

эътироф шудани санадҳои ҳуқуқии байналмилалӣ ҳамчун қисми таркибии 

низоми ҳуқуқӣ, аввалан, тавассути санадҳои дорои мазмуни меъёрӣ амалӣ 

мегардад, баъдан, онҳо мавқеи бартаридоштаро дар иерархияи қонунҳои 

дохилидавлатӣ ва санадҳои зерқонунӣ касб менамоянд [3-м]. 

11. Дар низоми ҳуқуқии Ҷумҳурии Тоҷикистон мустаҳкамсозии меъёрӣ ва 

амалӣ намудани шартҳои ҳуқуқии татбиқи меъёрҳои ҳуқуқи байналмилалӣ 

аҳамияти муҳим дорад. Зеро маҳз чунин асосҳои ҳуқуқӣ ва ҳолатҳои дар 

қонунгузорӣ пешбинишуда имконияти ҳуқуқии танзими муносибатҳои 

ҷамъиятиро дар заминаи меъёрҳои ҳуқуқи байналмилалӣ фароҳам меоранд. 

Миёни онҳо шартҳои ҳатмӣ ҳаст, ки бидуни онҳо амали меъёри ҳуқуқи 

байналмилалӣ, аз ҷумла истифода ва татбиқи онҳо ҳаққонӣ нест. Ба унсурҳои 

мазкур дохил мешаванд: эътирофи ҳатмӣ будани шартнома ё принсипи 

умумиэътирофшудаи (меъёри) ҳуқуқи байналмилалӣ, ба қувваи амал 

даромадани шартнома, интишори расмии шартнома, санксияи давлат 

(ҳаволакунии умумӣ ба ҳуқуқи байналмилалӣ), худиҷроӣ, ки ба тарзи татбиқи 

он марбут аст [7-М]. 

12. Барои он ки меъёри рафтор ба расму оин ё анъанаи ҳуқуқии 

байналмилалӣ табдил ёбад, бояд якчанд шарт риоя карда шаванд. Пеш аз ҳама, 

расму оин тавассути рафтори такрории тулонӣ ва доимии давлат ташаккул 

меёбад, гарчанде ки муайян кардани давомнокӣ ва шумораи дақиқи чунин 

рафтор  вазифаи мураккаб буда дар таълимот ё ҳуқуқи байналмилалӣ ҷавоби 

ягона вобаста ба он вуҷуд надорад. Бо рушди илм ва технология, вақти зарурӣ 

барои инкишофи чунин расму оинҳо кам мешавад. Расму оин ё анъана танҳо бо 

розигии возеҳи давлатҳо ҳатмӣ мешавад. Дар амалияи ҳуқуқи байналмилалӣ ду 

шакли изҳори розигӣ вуҷуд дорад: шакли фаъол, ки худро дар рафтори 

такрории воқеӣ зоҳир мекунад ва ба меъёри ташаккул мувофиқат мекунад ва 

шакли ғайрифаъол, ки бар асоси принсипи "розигӣ бо хомӯшӣ" асос ёфтааст, ки 

дар он набудани эътирози давлат ифодаи розигӣ ҳисобида мешавад [1-M;8-М]. 

ТАВСИЯҲО ОИД БА ИСТИФОДАИ АМАЛИИ НАТИҶАҲОИ 

ТАҲҚИҚОТ 

1. Бо мақсади такмили низоми қонунгузории Тоҷикистон дар иртибот ба 

этьирофи одатҳои байналмилалӣ пешниҳод карда мешавад, ки моддаи 10 - и 

Конститусияи Ҷумҳурии Тоҷикистон 6 ноябри соли 1994 дар таҳрири зайл 

ифода карда шавад: «Санадҳои меъёрии ҳуқуқии байналмилалӣ ва одатҳои 

байналмилалие, ки аз ҷониби Ҷумҳурии Тоҷикистон эътироф шудаанд, қисми 

таркибии низоми ҳуқуқии ҷумҳуриро ташкил медиҳанд. Агар қонунҳои 

ҷумҳурӣ ба санадҳои меъёрии ҳуқуқии байналмилалии эътирофшуда мутобиқат 

накунанд, меъёрҳои санадҳо ва одатҳои байналмилалӣ амал мекунанд». 

Зарурати мазкур бо дарназардошти нуфузи чаҳонӣ касб кардани одатҳои 

байналмилалӣ ва мутобиқати қонунгузории чумҳурӣ ба меъёр ва стандартҳои 

байналмилалӣ ба шумор меравад [1-М]. 

2. Дар таҷрибаи байналмилалӣ барои татбиқи одатҳои байналмилалӣ ду 

восита вуҷуд дорад. Воситаи якум – фаъол, ки дар рафтори воқеан чандин 

маротиба содиршуда ва мувофиқ ба меъёри мавриди шаклгирӣ қарордошта 

зуҳур меёбад. Ин қобили қабул аст, зеро дар чунин ҳолат ҳамеша метавон 

варианти дахлдори рафтори давлатро исбот кард. Воситаи дуюм – ғайрифаъол ё 

сусту заиф. Он аз принсипи «ба воситаи хомӯшӣ гирифтани ризоият» бармеояд. 

Яъне, агар давлат эътироз накунад, пас розӣ мебошад. Аз ин рӯ, хуб мешуд, ки 

дар таҷрибаи татбиқи одатҳо дар Тоҷикистон василаҳои мазкур фаъолона 

истифода карда мешуданд [1-М;8-М]. 

3. Дар матни Қонуни Ҷумҳурии Тоҷикистон «Дар бораи шартномаҳои 

байналмилалӣ» (аз 23 июли 2016 №1326) моддаи 2 «Мафҳумҳои асосӣ» дар 

мафҳуми шартномаи байналмилалӣ мавзуъ ва масоили танзимнамоиро фаро 

намегирад. Мутобиқи матни Қонуни Ҷумҳурии Тоҷикистон «Дар бораи 

санадҳои меъёрии ҳуқуқӣ» аз 30 майи соли 2017, №1414 мафҳумҳо дар 

санадҳои меъёрии ҳуқуқӣ возеҳ ва мақсаднок бошанд, аз ин рӯ пешниҳод карда 

мешавад, мафҳуми шартномаи байналмилалӣ бо таҳрири зайл пешниҳод карда 

шавад: «Шартномаи байналмилалии Ҷумҳурии Тоҷикистон (минбаъд – 

шартномаҳои байналмилалӣ) – яке аз санадҳои ҳуқуқии байналмилалии 

эътирофнамудаи Тоҷикистон, ки бо давлати хориҷӣ (давлатҳои хориҷӣ) ё 

созмони байналмилалӣ (созмонҳои байналмилалӣ) дар шакли хаттӣ ба имзо 

расонида шуда, муносибатҳои ҳуқуқи байналмилалиро танзим менамояд». 

4. Бо мақсади такмил ва мукаммал гардонидани Қонуни Ҷумҳурии 

Тоҷикистон «Дар бораи шартномаҳои байналмилалӣ (аз 23 июли 2016 №1326)» 

пешниҳод карда мешавад, ки дар қонун тартиби муқарраркардаи қонунгузорӣ 

мафҳумҳои «ёддошти тафоҳум ва протокол муайян карда шуда тартиби ба 

расмият даровардани он муқаррар карда шавад» [5-М]. 

5. Ба моддаи 15 Қонуни Ҷумҳурии Тоҷикистон «Дар бораи шартномаҳои 

байналмилалӣ» (аз 23 июли 2016 №1326) «Қарорҳо дар бораи ҳамроҳшавӣ” 

банди 4 бо мазмуни зайл илова карда шавад: «Ҳангоми қабули қарорҳо оид ба 

ҳамроҳшавӣ ба шартномаҳои байналмилалӣ бояд меъёрҳои қонунгузорӣ, 

манфиатҳои миллии Тоҷикистон, ва сиёсати дохилӣ ва хориҷии давлат пурра 

риоя карда шаванд» [2-М]. 

